
Genesis

Is Kedlimbaga

1 Diya te puuna midlimbag te Megbevaya is langit wey is kelibutan. 2 Ne zutun,
keneé pa hustu is kegkeveeli te kelibutan ne wazé din tagu. Ne ziya te zivavew te utew
mezalem he wahig ne utew merusirem, diya medrigurigu is Mulin-ulin te Megbevaya.

3 Ne migkagi zutun is Megbevaya te, “Mehimu is kerayag!” Ne nehimu en dutun is
kerayag. 4 Ne naaha te Megbevaya he meupiya haaza is kerayag, ne impedsivey zin
is kerayag wey is kerusireman. > Ne haaza is kerayag, migngezanan te Meghevaya
te “maandew”, ne haaza is kerusireman, ne migngezanan din te “mezukilem.” Ne
mibmezukilem dutun, ne hein nepawe en, ne nehimu is nehuna he andew.

6 Ne migkagi zutun is Megbevaya te, “Mehimu is elang dutun te wahig su wey
mezezuwa he vahin.” 7 Ne zutun nehimu is elang ne pinaagi kayi impedsivey zin
is wahig he ziya te zizalem wey is wahig he ziya te zivavew. & Ne haaza is elang,
migngezanan te Megbevaya he “hewhewanan.” Ne mibmezukilem dutun, ne hein
nepawe en, ne nehimu is ikezuwa he andew.

9 Ne migkagi zutun is Megbevaya te, “Mesevaha ziya te sevaha he lugar is wahig
kayi te kelibutan para medlepew is memaza he lugar.” Ne nehimu haaza. 10 Ne haaza
is memaza, migngezanan te Megbevaya he “tana” ne haaza is insivey zin he wabhig,
migngezanan din he “zagat.” Ne naaha te Megbevaya he meupiya haaza. 11 Ne zutun
migkagiis Megbevaya te, “Medtuvu diya te tana is migkelingulingu he menge pinemula:
is menge pinemula he zuen menge lisu wey is minsan hengkey he kayu he ebpemegas
sumala te kelasi zan.” Ne nehimu haaza. 12 Midtuvu dutun te tana is langun he kelasi te
menge sagbet he zuen dan lisu wey is minsan hengkey he kayu he ebpemegas he zuen
lisu ziya te menge vegas dan. Ne naaha te Megbevaya he meupiya zaan haaza. 13 Ne
mibmezukilem dutun, ne hein nepawe en, ne nehimu is iketelu he andew.

14 Ne migkagi zutun is Megbevaya te, “Mehimu ziya te langit is menge mesiga su
wey zuen tuus te maandew wey mezukilem. Egkehimu zaan haaza he tuus te menge
timpu te menge tuig wey menge andew. 15 Egkehimu haaza he menge idtayew ziya
te langit su wey meteyawi is kelibutan.” Ne nehimu haaza. 16 Su midlimbag dutun te
Megbevaya sikan is dezuwa he utew mesiga: ne haaza is dekela, ibpetayew zin te tana
emun maandew, ne haaza daan is sevaha, ne ibpetayew zin te tana emun mezukilem.
Ne midlimbag din daan is menge vituen. 17 Ne heini is langun, insavuk din diya te
langit wey meteyawi is kelibutan, 18 ne wey pinaagi zutun metapid is maandew wey
mezukilem, wey is merayag wey merusirem. Ne naaha te Megbevaya he meupiya zaan
haaza. 19 Ne mibmezukilem dutun, ne hein nepawe en, ne nehimu is ikeepat he andew.

20 Ne migkagi zutun is Megbevaya te, “Mehimu ziya te menge wahig is utew med-
mezakel he linimbag he egegehinawa wey ebpezumdumaha ne mehimu zaan is utew
mezakel he menge taghis he ebpemenlayang diya te hewhewanan he zivavew te tana.”
21 Umbe midlimbag te Megbevaya is utew zekela he menge isda wey is langun he
menge linimbag he egegehinawa wey ebpenlayewlayew wey ebpezumdumaha he utew
medmezakel ziya te wahig. Ne midlimbag din daan is minsan hengkey he kelasi te
menge tagbis. Ne naaha te Megbevaya he meupiya zaan haaza. 22 Ne midtuvazan heini
te Megbevaya ne ke sikandin te, “Mengevuwad kew ne mebmahabet kew utew su wey
mepenu is dagat te menge linimbag ku. Ne mebmahabet kew zaan is menge tagbis
diyan te tana.” 23 Ne mibmezukilem dutun, ne hein nepawe en, ne nehimu is ikelima
he andew.

24 Ne migkagi en maan is Megbevaya te, “Melimbag he ebpuun diya te tana is
mezakel he kelasi te menge linimbag he egegehinawa. Melimbag is menge langgam he
menge ayam wey menge leew wey is menge keranapranap.” Ne nehimu haaza. 25 Su
midlimbag dutun te Megbevaya is menge langgam he leew wey ayam wey is menge
keranapranap he ebpenanap wey edula zini te tana, ne naaha dutun te Megbevaya he
meupiya zaan haaza.

26 Ne zutun migkagi is Megbevaya te, “Edhimuwen tew is menusiya he iring kenitew
su wey zan meveyveyai is menge isda diya te zagat wey is menge tagbis diya te
hewhewanan wey is menge langgam he ayam wey leew wey is menge keranapranap he
ebpenanap wey edula ziya te tana. Ebeyveyaan dan is tivuuk he tana.” 27 Ne midlimbag
dutun te Megbevaya is menusiya he iring kandin. Midhimu zin sikandan he mekeiring
kandin te Megbevaya. Maama wey vahi is midlimbag din. 28 Ne midtuvazan sikandan
te Megbevaya ne migkegiyan din sikandan te, “Mevuwad kew ne mebmehabet kew su
wey niw meeneb is kelibutan. Iyan kew mebayabaya dini te tana. Iyan kew mebayabaya
temenge isda diya te zagat wey te menge tagbis he ebpemenlayang diya te hewhewanan
wey te menge linimbag he egegehinawa he edhipanew zini te tana.” 29 Ne migkagi zutun
is Megbevaya te, “Idtugut ku keniyu he egkeenen niw is minsan hengkey he sagbet he
zuen din begas wey is minsan hengkey he vegas te kayu he ebpemegas he zuen lisu ziya
te menge vegas din. 30 Ne haaza is menge langgam he ziya te tana, wey is menge tagbis
he ebpemenlayang diya te hewhewanan, wey is menge keranapranap he ebpenanap,
wey is minsan hengkey he egegehinawa, idtugut ku kandan he egkeenen dan is minsan
hengkey he menge meilem he sagbet.” Ne nehimu haaza. 3! Ne zutun mid-aha te
Megbevaya is langun he nelimbag din, ne utew iyan haaza meupiya. Ne mibmezukilem
dutun, ne hein nepawe en, ne nehimu is ikeenem he andew.

1Ne zutun nepasad te Megbevaya is kedlimbaga te langit, te kelibutan, wey te langun
he tagl dutun. 2 Ne zutun te ikepitu he andew, geina te nepasad en te Meghevaya
haaza is langun he menge vaal zin, midhimeley sikandin he ebaal. 3 Ne midtuvazan te
Megbevaya is ikepitu he andew ne migkagi zin daan he segradu haaza su midhimeley
sikandin dutun te kedlimbaga zin te langun. 4Iyan heini sikan is keguguza te kedlimbaga
zengan te langit wey kelibutan.

Si Adan wey si Eva

Dengan hein midlimbag te NENGAZEN he Megbevaya is langit wey kelibutan, >wazé pa
pinemula kayi te kelibutan wey wazé pa zaan beni he nenuvu, su wazé din pa ipeuzan
su waza etew he ebpekaatur te tana. 6 Dutun he timpu zuen gapun he ebpuun te tana
ne pinaagi zutun egkahames is tivuuk he tana.

7 Ne zutun midlimbag te NENGAZEN he Meghevaya is etew, ne iyan inlimbag din
dutun is eliyavuk he ebpuun dini te tana. Ne inhiyup din dutun te izung duen te
etew is kandin en he gehinawa he ebpekeuyag, ne zutun nehimu is etew he linimbag he
ebpekegegehinawa.

8 Ne zutun mibeelan te NENGAZEN he Megbevaya is pemuleey ziya te Eden he ziya
te zapit te edsilaan, ne insavuk din dutun haaza is etew he midlimbag din. 9 Ne zuen
menge kayu he impetuvu dutun te NENGAZEN he Megbevaya. Utew meupiya he ed-
ahaan haazais menge kayu ne meupiya zaan he egkeenen is menge vegas dan. Ne zutun
te teliwaza duen te pemuleey impetuvu din daan is kayu he ebpekevegey te untung wey
is kayu he ebpekevegey te kegketau te meupiya wey mezaat.

10 Ne zuen wahig diya te Eden he ziya ebaya te pemuleey su wey mevinyagi is menge
pinemula zutun. Ne zutun nehimu haaza is wahig he ebpuunan duen te heepat he
menge wahig. 11Is ngazan te nehuna he wahig ne Pishon. Iyan haaza sikan is wahig he

ziya edtuda te tivuuk he tana he Havila he zutun duen egkaaha he vulawan. 12 Lunsey
he vulawan is ebpuun dutun, ne zuen daan dutun sikan is mahalen he pehemut he
bidilyum wey zuen daan dutun menge mahalen he vatu he uniks. 13Is ngazan dutun te
ikezuwa he wahig ne Gihon. Diya heini edtuda te tivuuk he tana he Cush. 14Is ngazan
dutun te iketelu he wahig ne Tigris. Diya heini edtuda te edsilaan te Asiria. Ne is ikeepat
he wahig iyan is Eufrates.

15 Ne haaza is etew he midlimbag te NENGAZEN he Megbevaya, diye din isavuk te
pemuleey he Eden su wey zin maatur wey meventayi haaza is pemuleey. 16 Ne haaza is
etew, mibpeketelteleenan te Megbevaya he egkagi te, “Idtugut ku kenikew he megkaan
ka te vegas te menge kayu zini te pemuleey, 17iyan, sikan is begas te kayu he ebpekevegey
te kegketau te meupiya wey mezaat, utew kinahanglan he kené nu heeyan keena. Su
zutun da te kegkaan nu keniyan te vegas din kena duwazuwa he ebpatey ka.”

18 Ne migkagi zutun is NENGAZEN he Megbevaya te, “Kena meupiya zuen te etew emun
sebsevaha za sikandin. Umbe ebeelan ku sikandin te zuma zin he zait he ebpeketavang
kandin.” 19 Ne zutun, puun dutun te tana, midlimbag te NENGAZEN he Megbevaya
is langun he menge leew he menge langgam wey is langun he menge tagbis he ziya
ebpemenlayang te hewhewanan. Ne impeetuvang din haaza is langun dutun te etew
su ed-ahaan din ke hengkey is menge igngazan kandan duen te etew. Ne sumala is
igngazan te etew te uman sevaha zutun te linimbag he egegehinawa ne iyan en ngazan
din. 20Ne migngezanan dutun te etew is langun he menge ayam he langgam dutun, wey
is menge taghis he ziya ebpemenlayang te hewhewanan wey is langun he menge leew
helanggam. Ne minsan pa zutun waze pa hustu he zuma zutun te etew he ebpeketavang
kandin. 21 Ne tenged dutun impelipezeng te NENGAZEN he Megbhevaya haaza is etew ne
hein utew en nehurep, migkuwa zin is sevaha zuen te menge gusuk kayi ne midlimeng
din haaza is ebpuunan duen te gusuk. 22 Ne puun dutun te gusuk he migkuwa zin puun
dutun te maama, midhimu te NENGAZEN he Megbevaya is bahi. Ne impeehe din haaza
is bahi zutun te maama. 23 Ne zutun migkagi kes maama te,

“Duen ku en human duma! Is menge tulan din, ne zini ebpuun te tulan ku wey is sapu
din daan, ne zini ebpuun te sapu ku. Egngezanan ku sikandin he ‘vahi’ su zini
sikandin ebpuun te kedi te maama,” ke sikandin.

24 Tyan heini hinungdan ke maan is ed-ewaan te maama is amey zin wey iney zin ne

ebpengesawa te vahi, ne zutun egkehimu haaza is maama wey vahi he sevaha za.

25 Ne lelevas haaza is dezuwa, sikan is maama wey esawa zin, iyan, kené dan haaza
igkeeled.

1Sikan is uled, ne utew metau he ed-akal te langun he menge langgam he linimbag
te NENGAZEN he Megbevaya. Migkegiyan din kes bahi te, “Kena buwa iyan migkagi te
Megbevaya is kené din idtugut keniyu is kegkaan te vegas te minsan hengkey he kayu
zini te pemuleey?” 2Ne midtavak haaza is bahi te, “Intugut din kenami is kegkaan te
langun he menge vegas te zuma he kayu kayi te pemuleey, 3 iyan, haaza is begas te
kayu he ziya te teliwaza te pemuleey. Indawey kenami te Megbevaya su ke sikandin te,
‘Kené niw heeyan keena etawa minsan is kedsenggira za duen. Su emun egkeenen niw
heini ne ebpatey kew.” ” 4 Ne migkagi kes uled diya te vahi te, “Kene kew ebpatey, 5 su
netuenan en te Meghevaya he zutun da te kegkeena niw zuen, egkehimu kew he utew
metau ne ebpekeiring kew te Meghevaya su egketuenan niw is meupiya wey mezaat.”

6 Ne hein nesavut te vahi he metaam bes he egkeenen haaza is begas te kayu, wey
meupiya zaan he ed-ahaan wey nesavut din daan he utew haaza egkinehenglana su
wey zan mehimu he utew metau, ne midrupu sikandin dutun ne migkaan din. Ne
mibegayan din daan is esawa zin he zuma zin daan dutun ne migkaan daan sikandin.

7 Ne zutun te nekepasad dan he egkaan, netuenan dan ke hengkey is meupiya wey
mezaat, ne nesegipe dan human he lelevas dan bes. Umbe mibpenahi dan is menge
zahun te kayu he higus su wey zan duen igketambun te lawa zan.

8 Ne hein mahapun en dutun he ebpengpengeramag, nezineg dan is NENGAZEN he
Megbevaya he edhiphipanew zutun te pemuleey. Ne haaza is maama wey esawa zin,
mid-elesan dan is Megbevaya dutun te menge kayu he ziya te pemuleey. 9 Ne mid-
umew te NENGAZEN he Megbevaya sikan is maama he ke sikandin te, “Hendei ka?”
10 Ne midtavak is maama te, “Nezineg ku sikew is edhiphipanew zini te pemuleey, ne
nahandek a, su lelevas a, umbe mid-eles a.” 11 Ne migkagi is NENGAZEN he Megbevaya
te, “Hentei is migkagi kenikew he lelevas ka? Migkaan ke ve zuen te vegas te kayu he
indawey ku keniyu?” 12 Ne midtavak is maama te, “Haaza is bahi he impezuma nu
kediey, mibegayan e zin ne migkaan a.”

13Ne mid-insaan te NENGAZEN he Megbevaya kes vahi, ke sikandin te, “Hengkey heini
is mid-ulaula nu?” Ne midtavak dutun is bahi te, “Mid-ekalan a te uled, umbe migkaan

”

14 Ne zutun migkegiyan te NENGAZEN he Megbevaya kes uled, ke sikandin te, “Te
langun he menge langgam he ayam wey ke leew ve, iyan ka edrewakan ku tenged
te mid-ulaula nu heini. Ebpekelangkeb ke za ne ebpekezula ka taman te kene ke pa
ebpatey. 15 Edhimuwen ku he kuntada nu haaza is bahi, ne ebpekigkuntada zaan is
kevuwazan din te kevuwazan nu. Edrupeten din is ulu nu ne edkegaten nu is palu
zin.” 16 Ne zutun migkegiyan din daan is bahi, ke sikandin te, “Tenged te mid-ulaula nu,
edhimuwen ku he utew mesakit is kebelilita kenikew ke ed-anak ka. Merasey is ked-
enaka nu te menge vata, ne minsan pa zutun egkeerigan ke zed te esawa nu ne iyan
sikandin ebayabaya kenikew.”

17 Ne zutun migkegiyan te Megbevaya is maama te, “Tenged te mibpemineg ka te
esawa nu ne migkaan ka zuen te vegas te kayu he indawey ku he ke siak te, ‘Kené niw
heeyan keena,’ ne edrewakan ku is tana tenged keniyu. Ne taman te kene ke pa ebpatey
wey ke za ebpekekaan te vegas te edtuvu dutun te tana ke egkerasey ka he edhagu. 18 Su
menge megarang wey menge zugiyen is edtuvu dutun te kebasuk nu. Ne ebpekekaan ka
te vegas te menge pinemula nu. 19 Ne taman te kene ke pa idleveng dini te tana, wey ke
za ebpekekaan ke edrimusengan ka. Is eliyavuk te tana iyan puuna te lawa nu ne ziya
daan heini keuzema te eliyavuk ebpekeuli.”

20 Sikan is maama, migngezanan din is esawa zin he “Eva” su egkehimu sikandin he
iney te tivuuk he menusiya. 21 Ne zutun mibaal is NENGAZEN he Megbevaya te visti he
lundis te menge langgam ne insun-ud din haaza dutun te ki Adan wey te esawa zin.

22Ne migkagi zutun is NENGAZEN he Megbevaya te, “Nehimu en is menusiya he iring
kenitew su egketuusan din en is meupiya wey mezaat. Umbe utew kinahanglan kene
sikandin edtugutan he mekekaan dutun te vegas te kayu he ebpekevegey te untung,
su emun ebpekekaan sikandin ne kené en ebpatey te waza pidtemanan.” 23 Ne
tenged dutun midsegseg te NENGAZEN he Megbevaya sikan is menusiya puun dutun te
pemuleey he Eden, ne impevasuk din sikandin duen te tana he zutun sikandin ebpuun.

24Ne hein midsegseg din en haaza is etew, impevantey zin dutun te zapit te pemuleey
he Eden sikan is menge velinsuguen din he kirubin wey zuen daan egkeregreg he ispada

he ebiyuviyu su wey waza minsan hentei he ebpekehendiya te kayu he ebpekevegey te
untung.

INe zutun mid-uvayan ni Adan haaza is esawa zin he si Eva, ne mibmegingey sikandin
ne mid-anak sikandin te maama, ne ke si Eva te, “Midtevangan a te NENGAZEN he
mekeanak a, umbe egngezanan ku sikandin te Cain.” 2 Ne mibmegingey en maan si Eva
ne mid-anak sikandin te maama, ne mid-ngezanan din te Abel.

Ne hein midekela en si Abel, perevantey sikandin te menge kerehidu, ne si Cain, ne
mibasuk mula. 3 Ne neuma is andew he nemuhat si Cain diya te NENGAZEN. Ne iyan
impemuhat din is menge vegas te menge pinemula zin. 4 Ne si Abel mula migkuwa
sikandin te kinekekayan duen te menge uyagen din ne midlapeé din, ne impemuhat din
is kineupiyahan he vahin diya te Megbevaya. Nelipey is NENGAZEN ki Abel wey zuen
te pemuhat din, 5> piru wazé din mula dewata si Cain wey is kandin he impemuhat. Ne
zutun utew nepauk si Cain ne mibmerembunut is dagwey zin. ¢ Ne migkagi zutun is
NENGAZEN diya te ki Cain te, “Maan is utew ka egkepauk wey maan is mibmerembunut
is dagwey nu? 7 Su emun hustu is ed-ul-ulahan nu edewaten ku sikew; ne emun kena,
melemu ka ebpekesala, su is sala ne iring te kumekaid he langgam he ed-ayan kenikew
keniyan te gemawan. Utew zin egkesuati he mezaag ke zin, iyan, kinahanglan he iyan ka
edaag kandin.”

8 Sevaha zutun he andew, migkagi si Cain diya te hazi zin he si Abel te, “Edhendiye ki
te vevesuka.” Ne hein diye dan en, midhimetayan ni Cain si Abel.

9 Ne mid-insaan te NENGAZEN si Cain te, “Hendei is hazi nu he si Abel?” Ne midtavak
si Cain te, “Hanew ta. Bantey e ve te hazi ku?” 10 Ne migkegiyan te Megbevaya si Cain te,
“Utew mezaat is mid-ulaula nu! Is lengesa te hazi nu ne henduen be te ebpehizuhizu
he edsilutan ku is etew he midhimatey kandin. 11 Ne guntaan tenged te mid-ulaula
nu, edrewakan ku sikew ne edhimuwen ku he kené ke en ebpekevasuk kayi te tana
su netigisan is tana te lengesa te hazi nu he mibunt nu. 12 Minsan duen ibpemula nu
kayi te tana ne ebpengelinteuwan ku he kené en ebegasan heini. Waze en egketendu he
egkeubpaan nu umbe ebpekerigurigu ke za te minsan hendei zini te lumpad.”

13 Ne zutun migkagi si Cain diya te NENGAZEN te, “Utew mevegat is silut nu kediey.
Kene ku egkaantus. 14 Midsegseg a kenikew kayi he tana wey nekepekeziyu ad kenikew.
Ne wazé en egketendu he egkeubpaan ku, umbe ebpekerigurigu a zini te lumpad.
Ne egkehimu he edhimetayan a te minsan hentei he egkeuma ku.” 15 Ne midtavak
kandin dutun is NENGAZEN te, “Kena egkehimu su ebpengelinteuwan ku he ke zuen
edhimatey kenikew, Cain, ne kepipitu ku edtekepa is kevegat te silut ku kandin.” Ne
zutun midtuusan si Cain te NENGAZEN ne zutun ke egkeuma sikandin te minsan hentei
ne egkeehé dan haaza is tuus ne kene dan edhimetayan. 16 Ne mibpekeziyu si Cain te
NENGAZEN, ne ziya med-ubpa te tana he Nod he ziya te zapit te edsilaan te Eden.

Is menge Kevuwazan ni Cain

17 Ne mid-uvayan ni Cain is esawa zin ne mibmegingey ne in-anak din is bata
he maama ne migngezanan dan te Enoc. Ne midtukud dutun si Cain te inged ne
migngezanan din te Enoc su in-iring din te ngazan te anak din. 18 Ne hein neuget
nevuwad daan si Enoc ne nehimu sikandin he amey niIrad. Ne siIrad, amey ni Mehuel;
ne si Mehuel amey ni Metushael; ne si Metushael, ne amey ni Lamec. 19 Dezuwa is
esawa ni Lamec, is sevaha, ne iyan si Ada, ne is sevaha, ne iyan si Zila. 20 In-anak ni Ada
si Jabal he iyan nehuna te langun he ed-elima te menge ayam wey ed-ubpa te menge
tulda. 21 Duen hazi ni Jabal he maama ne iyan ngazan din si Jubal, he nehuna te langun
he metau he ebpen alpa wey ebpemulala. 22 Si Zila mid-anak daan te maama ne iyan
ngazan din si Tubal Cain he iyan dengan utew metau he pandey te galang wey putew.
Ne is etevey ni Tubal Cain ne iyan si Naama.

23Ne zutun he andew migkagi si Lamec diya te menge esawa zin te,
“He Ada wey Zila, pemineg kew te egkegiyen ku.
Midhimetayan ku is kengkenakan he midrasey wey mibpali kedi.
24 Ne emun kepipitu egketakep is silut te edhimatey ki Cain,
ne 77 is kegketakep is silut te edhimatey kediey.”

Is menge Kevuwazan ni Set

25 Ne mid-umanan ni Adan uvayi is esawa zin he si Eva, ne mid-anak te maama, ne
migngezanan din ki Set, he ke va da egkegiya, imbegey, su ke sikandin te, “Mibegayan
a te Megbevaya te anak he ilis ki Abel.” Umbe iyan heini mid-ulaula te Meghevaya
su mibunu ni Cain si Abel. 26 Ne hein neuget, nevuwad daan si Set te maama ne
migngezanan din ki Enosh. Iyan haaza timpu zengan he ebpuunan te menge etew is

paagi te ked-azap he egemiten is ngazan te NENGAZEN dutun te kebpengumew-umew
zan.
)

Is menge Kevuwazan ni Adan
(1 Cronica 1:1-4)

1Tyan heini keguguza te menge kevuwazan ni Adan. Dutun te kedlimbaga te Meghe-
vaya te menusiya, midhimu zin is etew iring te kandin he zagwey. 2 Maama wey vahi
ismidlimbag din. Ne hein nepasad din, midtuvazan din sikandan, ne migngezanan din
sikandan he “menusiya”.

3 Hein 130 en is penuigen ni Adan nevuwad sikandin te maama he utew midsempu
kandin ne migngezanan din ki Set. 4 Ne puun dutun te ked-enaka ki Set, 800 pa he tuig
is kelugayad te untung ni Adan, ne zuen duma pa he menge anak din he maama wey
vahi. 5 Ne hein 930 en he tuig is penuigen din, minatey sikandin.

6 Hein 105 en is penuigen ni Set nevuwad sikandin ki Enosh. 7 Ne puun dutun te ked-
enaka ki Enosh, 807 pa he tuig is kelugayad te untung ni Set, ne zuen duma pa he menge
anak din he maama wey vahi. 8Ne hein 912 en he tuig is penuigen din, minatey sikandin.

9 Hein 90 en is penuigen ni Enosh nevuwad sikandin ki Kenan. 10 Ne puun dutun te
ked-enaka ki Kenan, 815 pa he tuig is kelugayad te untung ni Enosh, ne zuen duma pa he
menge anak din he maama wey vahi. 11 Ne hein 905 en he tuig is penuigen din, minatey

sikandin.
12Hein 70 en is penuigen ni Kenan nevuwad sikandin ki Mahalalel. 13 Ne puun dutun

te ked-enaka ki Mahalalel, 840 pa he tuig is kelugayad te untung ni Kenan, ne zuen duma
pa he menge anak din he maama wey vahi. 14 Ne hein 910 en he tuig is penuigen din,
minatey sikandin.

15 Hein 65 en is penuigen ni Mahalalel nevuwad sikandin ki Jared. 16 Ne puun dutun
te ked-enaka ki Jared, 830 pa he tuig is kelugayad te untung ni Mahalalel, ne zuen duma
pa he menge anak din he maama wey vahi. 17 Ne hein 895 en he tuig is penuigen din,
minatey sikandin.

18Hein 162 enis penuigen ni Jared nevuwad sikandin ki Enoc. 19 Ne puun dutun te ked-
enaka ki Enoc, 800 pa he tuig is kelugayad te untung ni Jared, ne zuen duma pa zaan he
menge anak din he maama wey vahi. 20 Ne hein 962 en he tuig is penuigen din, minatey

sikandin.
21Hein 65 en is penuigen ni Enoc nevuwad sikandin ki Metusela. 22-24 Ne puun dutun

te ked-enaka ki Metusela, 300 pa he tuigis kelugayad te untung ni Enoc, ne zuen duma pa
zaan he menge anak din he vahi wey maama. Dutun he timpu utew meupiya is kedepita
ni Enoc wey Meghevaya, umbe nekeuma te 365 is kelugayad te untung din ne nahanew
sikandin, su midtulus sikandin te Megbevaya.

25Hein 187 en is penuigen ni Metusela nevuwad sikandin ki Lamec. 26 Ne puun dutun
te ked-enaka ki Lamec, 782 pa he tuig is kelugayad te untung ni Metusela, ne zuen duma
pa zaan he menge anak din he maama wey vahi. 27 Ne hein 969 en he tuig is penuigen
din, minatey sikandin.

28 Hein 182 en is penuigen ni Lamec nevuwad sikandin te maama. 29 Ne migngezanan
din ki Noe su ke sikandin te, “Pinaagi kayi te vata malu ebmahagkap is mevegat
he terebahu tew te kebasuk he imbegey kenitew tenged te midrewakan dengan te
NENGAZEN is tana.” 30 Ne puun dutun te ked-enaka ki Noe, 595 pa he tuig is kelugayad

te untung ni Lamec, ne zuen duma pa zaan he menge anak din he vahi wey maama.
31Ne hein 777 en he tuig is penuigen din, minatey sikandin.
32Hein 500 en is penuigen ni Noe nevuwad sikandin ki Shem, ki Ham, wey ki Jafet.

Is Mezaat he Ulaula te Etew o _
1 Ne hein mibmezakel en utew is menge etew zini te kelibutan wey zuen en menge

anak dan he vahi. 2 Naaha duen te menge anak te Megbevaya he memekempet is
menge vahi he anak te menge etew, ne mid-esawa zan dutun is menge vahi sumala is
egkesuatan dan. 3Ne migkagi zutun is NENGAZEN te, “Haaza is gehinawa ku he imbegey
ku ziya te menusiya, kene ku idtugut he waza pidtemanan te kedtuvey zin diya te
kandan, su menge etew za duen sikandan. Ne tenged dutun, edhimuwen ku he puun
guntaan, iyan kelugayad te untung din is 120 da he tuig.”

4 Ne zutun he timpu hein neked-esawa is menge anak te Megbevaya wey is menge
vahi he anak te etew, pinaagi zutun duen in-anak dini te tana he menge etew he
egngezanan te Nefilim. Ne haaza is menge Nefilim, ne utew menge gemhanan he etew
ne utew zan nengevantug dengan. 5 Ne naaha te NENGAZEN he utew mezakel is menge
kelelalung he ebeelan te menge etew wey iyan da layun ed-isipen wey ed-ul-ulahan
dan is mezaat. ¢ Ne neisip din he zeyzey pezem ke waze din limbaga is menusiya ne
utew sikandin dutun neseeng. 7 Umbe ke sikandin te, “Edlumpiyuwan ku is kelibutan
su edlimasen ku zutun is menge etew he linimbag ku. Edhimetayan ku is menge etew,
menge langgam, menge keranapranap wey is menge tagbis he ziya te hewhewanan,
su deyzey pa pezem ke waze ku sikandan limbaga.” 8 Iyan, si Noe mula, nekepenunuat
sikandin te NENGAZEN.

SiNoe

91yan heini gugud mehitenged te pemilya ni Noe.

Metazeng he etew si Noe. Dutun he timpu iyan da sikandin etew he waza igkesawey
zuen; utew sikandin mibpekid-emigu te Megbevaya. 10 Tetelu is anak din he maama: si
Shem, si Ham, wey si Jafet.

11 Naaha te Megbevaya he utew meremerik is menge ulaula te tivuuk he menusiya
wey utew kena memetazeng is menge vaal zan. 12 Neehe din he utew lalung iyan is
menge etew su nehimu en is menge ulaula te minsan hentei zini te kelibutan he utew
en meremerik, 13ne migkagi sikandin diya te ki Noe te, “Neisip ku en he edlimasen ku is
tivuuk he menusiya. Su tenged kandan, nekeeneb te kelibutan is kelelalung, ne tenged
dutun id-awe ku sikandan dini te tana. 14 Baal ka te arka he kayu he sipru. Beeli nu
zutun te arka is menge rugu ne pezeketi nu te merumiket he sulu is seled din wey is
gawas din. 15Is paagi te kebeeli nu zuen, ne iyan heini: 450 he giek is belavag din, 75
he giek is keluagan din, ne 45 he giek is ketikang din. 16 Beeli nu is sulawa te arka he
senge siku is elang din puun dutun te atep ne ziya te kilid te arka beeli niw is gemawan.
Tetelu he endana is dutun te arka; duen diya te zivavew, duen diya te zizalem, wey zuen
daan diya te teliwaza. 17 Su ibpelapey ku is langun he menge wahig dini te tana su wey
melimas is minsan hengkey he egegehinawa zini te kelibutan. Ne egkegera is minsan
hengkey zini te tana. 18 Iyan, sikew mula, edhimuwen ku is utew melig-en he kebpekid-
uyun ku kenikew. Ne ibpeseled ku sikew zuen te arka zuma is menge anak nu wey is
esawa nuwey ismenge ambey nu. 19Ne ibpeseled nu zaan duma keniyu zutun te arka is
langun he kelasi te menge linimbag he egegehinawa su wey kené dan daan melimas. Tig-
dezuwa te kada kelasi is ibpedparis niw he meemahan wey vehiyan. 20Is menge tagbis
daan sumala is kelasi zan wey is menge langgam sumala daan is kelasi zan wey is menge
keranapranap daan sumala is kelasi zan, tig-dezuwa te langun dutun is edhendiyan
te kenikew su wey kené dan melimas. 21 Ne sikew, kinahanglan he idseled nu zaan is

minsan hengkey he kelasi te egkeenen su wey zuen egkeenen niw, wey egkeenen daan
te menge langgam wey menge keranapranap.” 22 Ne midtuman ni Noe is langun he
insugu kandin te Meghevaya.

7

1 Ne zutun migkagi is NENGAZEN diya te ki Noe te, “Sikew, wey is tivuuk he pemilya
nu, seled kew en diya te arka, su iyan ke za neehe ku he metazeng he etew te langun
he menge etew guntaan. 2 Ipeseled nu zaan dutun is pitu he perisan te langun he menge
langgam he lumpiyu. Ne haaza is menge langgam he kena lumpiyu senge paris da mula
is ibpeseled nu. 3 Ne kuwa ka zaan te ebpemenlayang diya te hewhewanan, he pitu he
perisan ne ipeseled nu ziyan su wey zuen egkesama he egkevuwad diyan te kelibutan.
4Su egkepasad is pitu he andew puun guntaan, ibpeuzanan ku is tivuuk he kelibutan,
taman te 40 he andew wey 40 he kezukileman, su wey melimas is minsan hengkey
he egegehinawa he linimbag ku.” 5 Ne sumala is insugu ki Noe te NENGAZEN iyan daan

mibeelan din.
6 Mibpenuigen dutun si Noe te 600 he tuig hein kedlapey te wahig dini te kelibutan.

7 Ne si Noe, is menge anak din, wey is esawa zin, wey menge ambey zin, ne midseled
dan dutun te arka su wey zan melibri zutun te kedlapey te menge wahig. 89 Sumala te
insugu te Megbevaya ki Noe, impeseled din diya te arka is tigsenge perisan te langun
he menge langgam he lumpiyu wey kena lumpiyu he midhendiya te kandin. 19Ne hein
netuman en haaza is pitu he andew, midlapey is menge wahig diya te kelibutan.

11 Mibpenuigen dutun si Noe te 600 he tuig. Ne hein ike-17 he andew te ikezuwa
he vulan, mid-uzan te utew mereges wey midlepew zutun is utew zekela he wahig he
edtuda he ebpuun diya te utew mezalem he zagat, ne ingkevusbus daan is utew zekela
he wahig he ziya ebpuun te hewhewanan. 12 Ne mid-uzanan is kelibutan taman te 40
he andew wey 40 he kezukileman. 13 Ne zutun te andew he mibpuun en is uzan, si Noe
wey is esawa zin, duma te menge anak din he si Shem, si Ham, wey si Jafet wey is menge
esawa zan, midseled dan dutun te arka. 14Elin daan impeseled dutunislangun he kelasi
te menge langgam: he edhipanew, ebpemenanap, wey is ebpemenlayang. 15-16 Sumala
te insugu te Megbevaya ki Noe, impeseled din diya te arka is tigsenge paris he kelasi te
langgam he mid-uvey ziya te kandin. Ne midlekevan te NENGAZEN haaza is arka.

17-18 Midsigudu med-uzan kayi te kelibutan seled te 40 he andew. Mibmezalem is
wahig taman te midletew sikan is arka. 19 Ne mid-iseg pa utew mebmezalem haaza
is wahig ne nesapal is langun he memetikang he menge vuntud. 20 Ne mid-iseg pa
zaan memezalem taman te menge 20 he giek is kezalem din diya te puntur te utew
metikang he vuntud. 21 Ne nelimas dutun is minsan hengkey he menge linimbag he
egegehinawa zini te lumpad. Is menge taghis, menge ayam, menge leew he langgam,
menge keranapranap, wey is tivuuk he menusiya, nelimas dutun is langun. 22 Mibpatey
zutun is minsan hengkey he egegehinawa he ed-ubpa dini te tana. 23 Midlimas te
Megbevaya is minsan hengkey he egegehinawa he ed-ubpa dini te kelibutan: etew,
langgam, keranapranap, wey is menge tagbis. Iyan da nelibrisi Noe wey is menge zuma
zin diya te seled te arka. 24 Ne taman te 150 he andew zutun, waza tana he nekelepew
su nelapew haaza te wahig.

8

Is Ked-engked te Zalem
1'Waza melipati te Megbevaya si Noe wey is duma zin he menge langgam he zutun
te seled te arka. Umbe impepengeramag din kayi te kelibutan ne midnaneynaney
mebmevavew is wahig. 2 Mid-engked haaza is kedtuda te wahig he ebpuun te utew
mezalem he zagat ne mid-engked daan is kegkevusbus te utew zekela he wahig he ziya

ebpuun te hewhewanan, ne midtikdew haaza is utew mereges he uzan. 3 Ne zutun mid-
iseg is kebmevavew te wahig taman te neuma is 150 he andew puun te kedlapey. 4 Ne
hein ike-17 he andew te ikepitu he vulan, diya mekesavuk is arka te Buntud he Ararat.
> Mid-iseg mebmevavew is wahig taman te ike-10 he vulan. Ne zutun te egkehuna he
andew te ikesepulu he vulan, egkeehe en is menge puntur te menge vuntud.

6 Kedlavey te 40 he andew, mibpuwasan ni Noe is sulawa duen te arka 7 ne zuen uwak
he impelayang din. Ne haaza is uwak waza medliku su midtulung da medlayanglayang
taman te waze pa memezahi is tana. ® Ne impelayang en daan ni Noe is limuken su
ed-ahaan din ke waze en wahig diya te tana, 9 piru waza naaha duen te limuken he
egkeletunan din su kemulu pa is wahig nekeeneb te tivuuk he kelibutan. Umbe midliku
haaza is limuken diya te ki Noe ziya te arka. Ne impelatun ni Noe haaza is limuken diya
te velad din. 10 Ne midtagad pa si Noe te pitu he andew ne impelayang din en maan
haaza is limuken he ebpuun te arka. 11 Ne hein mahapun en dutun, midliku haaza is
limuken he ebanga te mehilew he zahun te kayu he ulibu. Ne netuenan dutun ni Noe
he midtighak en is wahig. 12 Ne midtagad pa maan si Noe te pitu pa he andew zutun, ne
impelayang din en maan haaza is limuken, piru wazé en medliku diya te kandin.

13Ne 601 en is penuigen ni Noe. Ne zutun te egkehuna he andew te nehuna he vulan,
waze en wahig diya te tana. Ne in-awa dutun ni Noe is atep duen te arka ne neehe din he
nemezahan eniyan is tana. 14 Hein iyan en ike-27 he andew zutun te ikezuwa he vulan,
nemezahan en is tivuuk he kelibutan.

15 Ne zutun migkagi is Megbevaya diya te ki Noe, ke sikandin te, 16 “Ligawang kew
en keniyan te arka. Dumaha nu is esawa nu, is menge anak nu, wey is menge ambey
nu. 17 Ipeligawang nu zaan haaza is langun he menge linimbag he menge langgam wey
menge keranapranap, su wey mengevuwad sikandan wey zan meeneb is tivauk he
kelibutan.” 18 Ne zutun migawas si Noe duma is menge anak din, wey esawa zin, wey
menge ambey zin. 19 Ne migawas daan dutun is kada paris te langun he menge kelasi
te egegehinawa sumala is kelasi zan: menge langgam, menge keranapranap, wey menge
tagbis.

20 Ne mibaal si Noe te pemuhata para te NENGAZEN. Ne migkuwa zin dutun te
menge langgam is lumpiyu ragkes daan is kada kelasi te menge lumpiyu he tagbis,
ne midtutung din heini zutun te pemuhata he iyan pemuhat para te NENGAZEN. 21 Ne
nahazek te NENGAZEN is kehemut te evel zutun, ne ke sikandin diya te gehinawa zin
te, “Kené ku en maan edezeetan is menusiya, minsan netuenan ku en he mekesesala
sikandan puun pa te ked-enaka kandan. Kene ku en maan ed-umanan edlimasa iring
te mibeelan ku. 22 Taman en te kene pa egkehanew is kelibutan, kena egkehimu he
edhelinen kuismenge timpu, kekena, ibpaagi ku zed is timpu te kebpemula wey tiragun,
is timpu te megenew wey meinit, is timpu te gulavung wey tipenguzan, is maandew wey
mezukilem.”

9

I Ne zutun midtuvazan te Megbevaya si Noe wey is menge anak din, ne ke sikandin

e, “Mevuwad kew ne mebmahabet kew utew su wey meeneb is kelibutan te menge
etew. 2 Utew egkehandek keniyu is langun he menge langgam: is ebpemenhipanew,
is ebpemenlayang, is ebpemenanap, wey is diya ebpen-ubpa te wahig. Iyan kew
ebayabaya kandan te langun. 3Is minsan hengkey he linimbag he ebpekewaleng he
egegehinawa, ne idtugut ku he egkeenen niw su ibegey ku en keniyu, iring te kebegaya ku
zengan keniyu te menge sagbet. 4 Piru kene niw keena is langgam he wazé pa maawa
dutun is lengesa zin, he iyan igkeuyag din. > Ke zuen etew wey minsan langgam he
ibpetigis din is lengesa niw te menusiya wey kew mebpatey, ebelesan ku. Ebelesan ku is
minsan hentei he ebunu te zuma zin he etew. 6 Ke zuen etew he edhimatey te zuma zin

he etew edhimetayan daan sikandin te zuma zin he etew. Su midlimbag te Megbevaya
is etew he iring te zagwey zin. 7 Ne mesigudu kew mevuwad wey kew mebmezakel ne
wey kew mekeeneb te tivuuk he kelibutan.”

8 Ne migkagi pa is Megbevaya diya te ki Noe wey ziya te menge anak din te,
9“Edtukuzen ku en guntaan is kebpekid-uyun ku keniyu wey te menge kevuwazan niw,
10weyisminsan hengkey he linimbag ku he egegehinawa he zuma niw keniyan te arka, is
menge taghis, ismenge ayam, is menge leew he menge langgam, wey is minsan hengkey
zaan he linimbag ku zini te kelibutan. 11 Ne iyan heini kebpekid-uyun ku keniyu: Kene
ku en maan edlimasen is langun he egegehinawa pinaagi te wahig. Kené ku en maan
edédeetan is kelibutan pinaagi te wahig.” 12 Ne migkagi zaan is Megbevaya te, “Duen
ibpeehé ku keniyu he egkehimu he tuus te waza pidtemanan he kebpekid-uyun ku
keniyu wey te langun he menge linimbag ku he egegehinawa he zuma niw he midlawang
keniyan te arka. Ne iyan is: 13Idsavuk ku en is belugtu ziya te menge gapun he iyan tuus
te kebpekid-uyun ku keniyu. 14 Emun edhimuwen ku he ebpenggapun ne egkeehe niw
zutun is belugtu, 1> ne kene ku edlipatan is kebpekid-uyun ku keniyu wey te langun he
menge linimbag ku he egegehinawa, Kene ku en maan ibpelapey is menge wahig para
te kedlimasa te langun he menge linimbag he egegehinawa. 16 Emun egkeehé niw is
belugtu ziya te menge gapun, ed-ahaan ku zaan, ne edtenuzan ku is waza pidtemanan he
kebpekid-uyun ku keniyu te langun he linimbag ku ziyan te kelibutan he egegehinawa.”
17Ne migkagi zaan is Megbevaya diya te ki Noe te, “Is belugtu, ne iyan tuus te kebpekid-
uyun ku keniyu te langun he egegehinawa zini te kelibutan.”

18 Is menge anak ni Noe he migawas dutun te arka ne iyan si Shem, si Ham, wey si
Jafet. (Nehimu si Ham he amey ni Canaan.) 19 Iyan heini sikan is tetelu he anak ni Noe
ne iyan sikandan menge kepuun te langun he menge etew he nekeeneb te tivuuk he
kelibutan.

20 Si Noe sevaha te menge te perevasuk, ne iyan sikandin nehuna he nekepemula
te paras. 21 Sevaha zutun he andew, mid-inum sikandin te vinu he zutun ebpuun te
menge pinemula zin he paras, ne nelangut sikandin ne midhizega he nelevasan diya
te tulda zin. 22 Si Ham (is amey ni Canaan), mid-ehe din is amey zin he nelevasan ne
midtudtulan din is menge kakey zin he ziye pa te gawas te valey. 23 Iyan, si Shem wey
si Jafet mula, migkuwa zan te malung ne insinabley zan ne midseled dan dutun is ed-
endud ne midtembunan dan is amey zan he nelevasan. Wazeé dan tengtengi sikandin
su wey kene dan maaha haaza is amey zan he nelevasan. 24 Ne hein nepukew si Noe
zutun te kegkelangut din, ne netuenan din ke hengkey is mibeelan kandin te anak din
he hazi, 25 ke sikandin te,

“Berakat he rewaki ka te Megbevaya, Canaan. Mehimu ka he uripen te menge suled nu,
ne mehimu he utew minus is pid-etawan nu.”

26 Ne migkagi zaan sikandin te, “Berakat daan he zeliga is NENGAZEN he iyan Megbevaya

ni Shem!

Ne verakat he mehimu he uripen ni Shem si Canaan.

27 Berakat daan he utew meluag is tana he ebpeubpaan te Megbevaya te menge
kevuwazan ni Jafet,

ne berakat he ikegalew sikandan te menge kevuwazan ni Shem, iyan, uripen dan mula
si Canaan,” ke si Noe.

28 Ne puun dutun te kedlapey te zagat, 350 pa he tuig is kelugayad te untung ni Noe.
29Ne hein 777 en is penuigen din, minatey sikandin.

10

Is menge Kevuwazan ni Noe
(1 Cronica 1:5-23)

1Si Shem, si Ham, wey si Jafet, iyan heini gugud te menge kevuwazan dan he
impenganak dutun te timpu hein neipus en is kedlapey te zagat.

2Iyan heini menge anak ni Jafet he menge maama: si Gomer, Magog, Madai, Javan,
Tubal, Meshec, wey si Tiras. 3Is menge kevuwazan ni Gomer ne iyan si Ashkenaz,
Rifat, wey Togarma. 4Is menge anak ni Javan ne iyan si Elisha, Tarshish, Kitim, wey si
Dodanim. 3Iyan heini kevuwazan ni Jafet. Iyan sikandan mibpuunan te menge tribu he
ziya med-ubpa te veyvey te zagat. Is kada pemilya zan ne ziya med-ubpa te keugelingen
dan he inged he sakup te nasyun dan, wey zuen dan keugelingen he kinegiyan.

6 Is menge anak ni Ham he menge maama: si Cush, Mizraim, Put, wey si Canaan.
7Si Cush ne zuen din menge anak he iyan heini si Sheba, Havila, Sabta, Raama, wey
si Sabteca. Ne iyan heini menge anak ni Raama, si Sheba wey si Dedan. & Duen pa
sevaha he anak ni Cush he iyan ngazan din si Nimrod. Si Nimrod nehimu he gemhanan
he etew kayi te kelibutan. 9 Nevantug si Nimrod he mengenganup tenged te intugut
haaza kandin te NENGAZEN. Ne tenged dutun, duen layun dan egkekagi zengan he
ke sikandan te, “Iring ki Nimrod is utew nevantug he mengenganup su iyan intugut
kandin te NENGAZEN.” 10 Iyan menge zekela he inged diya te ginhedian din is Babilonia,
is Erec, wey is Acad, he menge inged diya te tana he sakup te Shinar. 11 Mid-awa
si Nimrod dutun ne midhendiya te Asiria ne zutun midtukud din is menge inged he
Nineve, Rehobot Ir, Cala 12wey Resen he ziya te pid-elangan te Nineve wey Cala, he iyan
nevantug he inged.

13 §i Mizraim, ne iyan kepuun te menge Ludhanen, menge Anamnen, menge Lihab-
nen, menge Naftanen, 14 menge Patrusnen, menge Caslunen, wey is menge Caftornen
he iyan menge kepuun te menge Filistithanen.

15 Si Canaan iyan amey ni Sidon wey ni Het. Ne iyan kakey si Sidon. 16 Kepuun
daan si Canaan te menge Jebusihanen, menge Amorihanen, menge Girgasihanen,
17 menge Hivihanen, menge Erekihanen, menge Sinihanen, 18 menge Arbedihanen,
menge Simarihanen, wey menge Hamatihanen.

Hein neuget, nekedsisivey is menge kepuun he menge kevuwazan ni Canaan. 191s
duluna te menge tane dan diya te zivava, puun te Sidon pehendiya te Gerar ne nekeuma
heini ziya te Gasa. Is duluna diya te edsilaan nekeuma ziya te Sodom, Gomora, Adma,
wey Zeboyim taman te Lasha.

20 Iyan heini menge kevuwazan ni Ham. Is kada pemilya zan ne ziya med-ubpa
te keugelingen dan he inged he sakup te nasyun dan, wey zuen dan keugelingen he
kinegiyan.

21Si Shem ne kakey ni Jafet he iyan kepuun te langun he menge kevuwazan ni Eber.
22 s menge anak ni Shem he menge maama iyan si Elam, si Ashur, si Arfaxad, si Lud,
wey si Aram. 23 Is menge anak ni Aram iyan si Uz, si Hul, si Geter, wey si Meshec.
24 Ne si Arfaxad ne iyan amey ni Shela, ne si Shela ne iyan amey ni Eber. 25 Dezuwa
is menge anak ni Eber. Is sevaha, ne migngezanan ki Peleg, he ke va da egkegiya,
“kebpekedsusuwey”, su zutun he timpu nekedsusuwey is menge etew zini te lumpad.
Is hazi zin ne migngezanan ki Joktan. 26 Si Joktan ne iyan amey ni Almodad, Shelef,
Hazarmavet, Jera, 27 Hadoram, Uzal, Dikla, 28 Obal, Abimael, Sheba, 29 Ofir, Havila, wey
Jobab. Heiniislangun, ne menge anak ni Joktan. 30Is netemanan te tana he mid-ubpaan
dan ne puun diya te inged he Mesha pehendiya te inged he Sefar he ziya te menge
vuvungan te zapit te edsilaan. 31Iyan heini menge kevuwazan ni Shem. Is kada pemilya
zan ne ziya med-ubpa te keugelingen dan he inged he sakup te nasyun dan, wey zuen
dan keugelingen he kinegiyan.

32Tyan heini menge kevuwazan te menge anak ni Noe. Heini sikandan ne nekedsi-
sivey zan te neubpaan he menge nasyun. Tenged kandan, netukud is menge nasyun
kayi te tivuuk he kelibutan hein neiwas is kedlapey te zagat.

11
Is Turi te Babilonia o _
1Ne zutun he timpu, sebsevaha pa is kinegiyan te langun he menge etew te tivuuk he

kelibutan. 2 Ne zutun te kedhalinhalin te menge etew pehendiya te zapit te edsilaan,
neehé dan is meluag he menge sugud diya te Shinar, ne zutun dan med-ubpa. 34 Ne
zutun, pesikagi zan te, “Ebaal kiw te sevaha he inged he zuen turi he ebpekeuma ziya
te langit, para mehimu kiw he bentugan wey para zaan kené kiw mekedsusuwey kayi
te tivuuk he kelibutan.” Umbe mibaal sikandan te brik, ne mid-init dan heini para
mebmezesen utew. Brik is migamit dan batu man pezem. Ispaltu is migamit dan wey

mekedezeket haaza. o .
5 Ne zutun, mibulus is NENGAZEN su ed-ahaan din is mibeelan te etew he inged

wey turi. 6 Migkagi sikandin te, “Heini he menge etew, nesevaha zan wey sevaha
za is kinegiyan dan. Ne heini is mibeelan dan ne puuné pa heini. Kena egkeuget ne
ebeelan dan is minsan hengkey he egkesuatan dan. 7 Kuwa kew en, edhendiye kiw,
ne ibpedseselekawe tew is kinegiyan dan su wey zuen mezakel he menge kinegiyan
su wey kené dan mekedsesevuta.” & Umbe mibpedsusuwey te sikandan te NENGAZEN
kayi te tivuuk he kelibutan, ne neengkezan dan is kedtukud dan te inged. ° Umbe,
migngezanan haaza is inged he Babel, he ke va da egkegiya, “Kegkengelivegi,” su zutun
impedseselekawa te NENGAZEN is Kinegiyan te tivuuk he menusiya. Ne puun dutun
midhimu te Meghevaya he mekedsusuwey sikandan pehendiya te minsan hendei zini
te kelibutan.

Is menge Kevuwazan ni Shem
(1 Cronica 1:24-27)

10Tyan heini gugud mehitenged te pemilya ni Shem.

Hein menge dezuwe en he tuig puun dutun te timpu te kegkeiwas en te kedlapey te
zagat, 100 en is penuigen ni Shem, ne zutun nevuwad sikandin ki Arfaxad. 11 Ne puun
dutun te ked-enaka ki Arfaxad, 500 pa he tuig is kelugayad te untung ni Shem, ne zuen
duma pa he menge anak din he maama wey vahi.

12Hein 105 en is penuigen ni Arfaxad nevuwad sikandin ki Shela. 13 Ne puun dutun te
ked-enaka ki Shela, 403 pa he tuig is kelugayad te untung ni Arfaxad, ne zuen duma pa
he menge anak din he maama wey vahi.

14Hein 30 en is penuigen Shela ne nevuwad sikandin ki Eber. 15Ne puun dutun te ked-
enaka ki Eber, 403 pa he tuig is kelugayad te untung ni Shela, ne zuen duma pa he menge
anak din he maama wey vahi.

16 Hein 34 en is penuigen ni Eber ne nevuwad sikandin ki Peleg. 17 Ne puun dutun te
ked-enaka ki Peleg, 403 pa is kelugayad te untung ni Eber, ne zuen duma pa he menge
anak din he maama wey vahi.

18 Hein 30 en is penuigen ni Peleg ne nevuwad sikandin ki Reu. 19 Ne puun dutun te
ked-enaka ki Reu, 209 pa he tuig is kelugayad te untung ni Peleg, ne zuen duma pa he
menge anak din he maama wey vahi.

20 Hein 32 en is penuigen ni Reu ne nevuwad sikandin ki Serug. 21 Ne puun dutun te
ked-enaka ki Serug, 207 pa he tuig is kelugayad te untung ni Reu, ne zuen duma pa zaan
he menge anak din he maama wey vahi.

22 Hein 30 en is penuigen ni Serug ne nevuwad sikandin ki Nahor. 23 Ne puun dutun
te ked-enaka ki Nahor, 200 pa he tuig is kelugayad te untung ni Serug, ne zuen duma pa
zaan he menge anak din he maama wey vahi.

24 Hein 29 en is penuigen Nahor ne nevuwad sikandin ki Tera. 25 Ne puun dutun te
ked-enaka ki Tera, 119 pa he tuig is kelugayad te untung ni Nahor, ne zuen duma pa zaan
he menge anak din he maama wey vahi.

26 Hein 70 is penuigen ni Tera ne nevuwad sikandin ki Abram, Nahor; wey si Haran.

Is menge Kevuwazan ni Tera

27Tyan heini gugud mehitenged te pemilya ni Tera.

Si Tera, iyan amey eni Abram, si Nahor, wey si Haran. Ne si Haran, ne nevuwad
sikandin ki Lot. 28 Ne hein kemulu pa uuyag si Tera minatey is anak din he si Haran
diya te Ur he iyan inged dan te menge Kildiyanhen he zutun si Haran ianak. 29 Ne
mibpengesawa si Abram wey si Nahor. Iyan esawa ni Abram si Sarai, ne iyan esawa
ni Nahor si Milca. Anak si Milca ni Haran te amey zaan ni Isca. 30 Ne si Sarai, kena ed-
anak umbe wazé din menge anak.

31 Ne midumahan ni Tera is anak din he si Abram, is ambey zin he si Sarai, wey is
apu din he si Lot he anak ni Haran, ne mid-awe dan diya te Ur he sakup te inged te
menge Kildiyanhen su edhendiyé dan pezem te Canaan. Piru hein nekeuma zan diya
teinged he Haran, diye dan da med-ubpa. 32 Ne ziya en mebpatey si Tera te Haran hein
mibpenuigen sikandin te 205 he tuig.

12
Is Ked-umawa te NENGAZEN ki Abram o .
1 Ne migkagi is NENGAZEN diya te ki Abram te, “Ewai nu is inged nu, wey is menge

kezuzumahi nu, wey is menge pemilya te amey nu, ne hendiya ka te inged he ibpeehé

ku kenikew. . .
2“Edhimuwen ku is menge kevuwazan nu he utew zekela he nasyun. Ne edtuvazan

ku sikew ne edhimuwen ku he utew mevantug is ngazan nu. Ne pinaagi zaan kenikew,
edtuvazan ku is mezakel he menge etew.

3Is menge etew he edtavang kenikew, edtuvazan ku.

Is menge etew he ebpesipala kenikew, edrewakan ku.

Ne pinaagi kenikew edtuvazan ku te meupiya is langun he menge etew ziyan te

kelibutan.”
45 Ne zutun, migenat si Abram sumala is insugu kandin te NENGAZEN ne miduma zaan

si Lot. Menge 75 is penuigen ni Abram dutun te timpu te ked-awe din dutun te Haran.
Miduma zin is esawa zin he si Sarai wey is enaken din he si Lot. Elin daan miduma zin
is langun he menge etew he nengesakup dan hein diyé dan pa te Haran. Ne mid-uwit
dan daan is langun he menge azen dan. Midhipanew sikandan pehendiya te tana he

Canaan.
6 Ne hein nekeuma zan diya te Canaan midlaus pa ensi Abram taman te zekela he

kayu he More he ziya te inged he Shekem. (Ne zutun he timpu iyan meginged dutun is
menge kevuwazan ni Canaan.) ?Ne mibpaaha is NENGAZEN ki Abram ne ke sikandin te,
“Heini is tana, ne ibegey ku ziya te menge kevuwazan nu.” Ne zutun mibaal si Abram te
pemuhata su ebpemuhaten din is NENGAZEN he iyan mibpaaha kandin. 8 Ne midlaus pa
ensi Abram pehendiya te vuvungan he ziya te zapit te edsilaan te inged he Betel ne zutun
din ipehitindeg is tulda zin. Diya te zapit din te edsenlepan is inged he Betel wey ziya
te zapit te edsilaan is inged he Ai. Ne zutun mid-uman si Abram mebaal te pemuhata
ne mibpengumew-umew zin is NENGAZEN. 9 Ne zutun migenat en maan ensi Abram ne
midlaus dan pa pehendiya te tana he egngezanan te Negev.

Midhendiya si Abram te Ehipto

10 Ne mid-agi is bitil zutun te tana ne tenged dutun midhipanew si Abram pehendiya
te tana he Ehipto su wey zan mekeubpa diya. 11 Ne hein megaan dan en ebpekeuma
ziya te Ehipto, migkegiyan din is esawa zin te, “Sikew, utew ka mekempet he vahi. 12Ne
emun egkeehé ka te menge Ehiptohanen siguradu egkagi zan te, ‘Esawa zin bes heini!’
Ne zutun, edhimetayan e zan, iyan, kene ke zan mula edhimetayan. 13 Kegiya nu he
etevey ku sikew su wey e zan mepurungi tenged kenikew ne keneé e zan edhimetayan
tenged te etevey ku sikew.”

14 Ne hein nekeuma ensi Abram diya te Ehipto, naaha iyan te menge Ehiptohanen
he utew mekempet he vahi si Sarai. 15 Ne is menge upisyal te hadi te Ehipto, hein
neehe dan si Sarai, midtudtulan dan is hadi te utew mekempet sikandin he vahi ne
mid-uwit si Sarai ziya te turugan. 16 Tenged ki Sarai mibpurungan dutun te hadi si
Abram, ne mibegayan din si Abram te menge vaka, kerehidu, menge asnu he vehiyan
wey meemahan, wey menge kemilyu, wey menge uripen he vahi wey maama.

17 Piru tenged ki Sarai, he esawa ni Abram, duen utew gerabi wey egkein-inuwan he
zaru he imbegey te NENGAZEN diya te hadi te Ehipto wey te langun he menge etew ziya
te turugan din. 18 Ne netuenan duen te hadi te Ehipto, is hinungdan dutun te neulaula
kandan, mid-umew zin si Abram ne ke sikandin te, “Utew mezaat is mid-ulaula nu kedi!
Maan is waze nu kegiya he esawa nu si Sarai? 19 Migkagi nu he etevey nu, ne migkuwa
ku sikandin, sumid-esawa ku. Heini zed is esawa nu. Kuwaa nu ne awé kew kayi!” 20Ne
midsugu din is menge sundaru zin ne inhated dan si Abram wey esawa zin wey langun
te menge azen dan pehendiya te gawas dutun te ginhedian.

13

Mibpesuwaya st Abram wey si Lot

1 Ne mid-awa ensi Abram dutun te Ehipto ne midliku diya te tana he egngezanan te
Negev, duma is esawa zin. Ne mid-uwit dan is langun he ketigeyunan dan. Ne miduma
zaan kandan si Lot. 2 Utew en sepian si Abram su utew mezakel is menge ayam din
wey mezakel is menge azen din he pelata wey vulawan. 3 Ne puun dutun te Negev
midhalinhalin sikandin taman te nekeuma en maan diya te uvey te Betel he iyan sikan
is daan he nesevukan te tulda zin he ziya te pid-elangan te Betel wey Ai. 4 Ne iyan daan
haaza inged he zuen pemuhata he mibeelan din dutun. Ne mid-umanan din dutun
pengum-umawa iS NENGAZEN.

> Ne si Lot daan he edumazuma ki Abram, duen daan menge uyagen din wey menge
tulda. ¢ Ne tenged kayi kena ereg is tana he egkepenebtavan te langun he menge ayam
dan ki Abram. Ne tenged te utew mezakel is menge sakup dan wey menge ayam dan,
kené en egkehimu he ebpeemuré dan dutun te tana he ed-ubpaan dan. 7 Ne tenged
dutun, mibpetebtebekeé en is menge bekidu ni Abram wey is menge bekidu ni Lot. (Ne
kena duen da taman su zuen daan menge tribu he Canaanhen wey menge Pirisihanen
he zaan he menge meginged dutun.)

8 Ne migkagi zutun si Abram diya te ki Lot te, “Kene ki edtebek ne kena kinahanglan
he ebpekedtebek is menge bekidu ta su enaken ku sikew. 9 Meupiya pa ke ebpesuwaye
ki, su mezakel pa is lugar he egkehelinan, ne pili ka, ke hendei is egkesuatan nu, emun
iyan ebpilien nu is dapit te egkegivang ne ziya a edhalin te zapit te egkekewanan. Piru
ke iyan ebpilien nu is dapit he egkekewanan, ne ziya a te zapit te egkegivang.”

10 Ne zutun mibpememantew si Lot ne neehé din he utew meupiya haaza is tana he
uvey te Sugud he Jordan su mezakel is menge wahig dutun te zapit te inged he Zoar.
Iring haaza te pemuleey te Eden sikan is pemuleey zengan te NENGAZEN wey iring
daan te tana he Ehipto. (Ne zutun he timpu waze pa dédeeti te NENGAZEN is menge
inged he Sodom wey Gomora.) 11 Ne zutun mibpili ni Lot haaza is tivuuk he Sugud te
Jordan ne midhipanew en sikandin dutun pehendiya te zapit te edsilaan. Ne iyan haaza
kebpesuwaye dan ki Abram. 12Ne si Abram, diya sikandin med-ubpa te tana he Canaan;
ne si Lot mula, diya sikandin med-ubpa te menge inged diya te menge sugud he uvey
te Sodom ne zutun ne ziyé din benguna is menge tulda zin. 13 Ne is menge meginged
dutun te Sodom, utew menge mekesesala. Utew mezaat is menge salé dan he supak te

NENGAZEN.
14Ne si Abram, hein mid-ewaan en sikandin ni Lot, migkegiyan sikandin te NENGAZEN

te, “Pememantew ka puun diyan te edhitindegan nu ne ahaa nu is tana he ziya te zapit

te edsilaan, wey ziya te zapit te edsenlepan. 15Is taman te egkeehé nu he tana, ibegey
ku kenikew wey ziya te menge kevuwazan nu, ne egkaangken dan te taman te taman.
16 Ne is menge kevuwazan nu, edhimuwen ku sikandan he iring te eliyavuk. Emun kena
egkevilang is eliyavuk, kena egkevilang daan is menge kevuwazan nu. 17 Ne hipanew
ka ne susiya nu is tivuuk he tana su ibegey ku en heini kenikew.” 18 Ne zutun inhalin
ni Abram is tulda zin, ne ziya sikandin med-ubpa te uvey te menge kayu he ulayan ni
Mamre he ziya te Hebron, ne mibaal sikandin te pemuhata para te NENGAZEN.

14

Midlibrini Abram si Lot

1 Ne iyan haaza timpu he iyan si Hadi Amrafel he hadi te Shinar, si Hadi Arioc he
hadi te Elasar, si Hadi Kedorlaomer he hadi te Elam, wey si Hadi Tidal he hadi te Goyim.
2Heini is menge hadi, ne midtebek dan ki Hadi Bera he hadi te Sodom, ki Hadi Birsha he
hadi te Gomora, ki Hadi Shinab he hadi te Adma, ki Hadi Shemeber he hadi te Zeboyim,
wey te hadi te Bela he iyan daan inged he Zoar. 3 Heini is lelima he hadi, ne midsevaha
zan is menge sundaru zan diya te Sugud he Sidim he iyan guntaan sikan is Dagat he
Minatey. 4 Su heini is lelima he hadi, dutun he timpu, 12 he tuig, ne menge sakup
sikandan ni Kedorlaomer, iyan, dutun te ike-13 he tuig ne midsukul sikandan. > Ne
zutun te ike-14 he tuig, mibpengayew si Kedorlaomer wey is menge zuma zin he hadji,
ne midtebek dan wey nengezaag dan is menge Ripanhen diya te Ashterot Karnaim, is
menge Zuzhanen diya te Ham, is menge Emhanen diya te menge sugud te Kiryataim,
6wey is menge Hurhanen diya te menge vuvungan he Seir taman te inged he El Paran he
ziya te uvey te tana he sibsivayan. 7 Ne zutun midliku dan ne midhendiye dan te inged
he En Mishpat (he iyan Kadesh), ne nengezaag dan is menge meginged diya te tivuuk
he tana te menge Amalikanhen ne nengezaag dan daan is menge Amorihanen diya te
inged he Hazazon Tamar.

8 Ne zutun is menge hadi te Sodom, Gomora, Adma, Zeboyim, wey is hadi te Bela,
midtigum dan is menge sundaru zan diya te Sugud he Sidim ° ne nekidtebek dan ki
Hadi Kedorlaomer he hadi te Elam, ki Hadi Tidal he hadi te Goyim, ki Hadi Amrafel
he hadi te Shinar, wey ki Hadil Arioc he hadi te Elasar. Heepat he hadi is edtebeken
te lelima. 10 Ne haaza is Sugud he Sidim, mezakel is menge vudsi zutun he nepenu te
merumiket he espaltu. Ne nengezaag is menge sundaru te hadi te Sodom wey Gomora,
ne hein mibpelaguy zan, nengeulug is duma kandan diya te menge vudsi, is duma, ne
mibpelaguy zan diya te menge vuvungan. 11 Ne zutun mibpenavan te heepat he hadi
is langun he menge azen wey egkeenen te menge meginged te Sodom wey Gomora, ne
midhipanew zan. 12Nevihag dan daan sikan is enaken ni Abram he si Lot ne mid-agew
zan daan is langun he menge azen din, su ziya sikandin med-ubpa te Sodom.

13Duen sevaha he tig-Sodom he nekepelaguy, ne midhendiya sikandin te Hebriyuha-
nen he si Abram ne impenudtul zin haaza is langun he neulaula. Dutun he timpu, ziya
si Abram med-ubpa te uvey te menge kayu he ulayan ni Mamre te Amorihanen. Heini
si Mamre wey is menge suled din he si Iskul wey si Aner ne neupakat sikandan engki
Abram. 14 Ne hein nezineg ni Abram he nevihag is enaken din, midtigum din is 318 he
sakup din he egkeserigan din. Heini sikandan, menge sakup din puun pa te ked-enaka
kandan, ne miduma zin sikandan, ne midal-as dan sikan is heepat he hadi taman te
inged he Dan. 15 Ne hein mezukilem, mibahin ni Abram te dezuwa he grupu is menge
sundaru zin. Ne zutun midsurung dan is menge kuntada zan, ne nezaag dan heini. Ne
haaza is menge kuntada zan ne mibpemelaguy midal-as eni Abram taman te inged he
Hoba, he ziya te zapit te egkezizaya te inged he Damascus. 16 Midhawi ni Abram is
langun he menge azen he nengaagew te menge kuntada. Ne midhawi din daan si Lot

wey is langun he menge azen ni Lot. Elin daan midlibri zin is nengevihag he vahi wey
is duma pa he menge etew.

Mibpenubtuvazan ni Melkizedek si Abram

17 Ne zutun te ed-uli en si Abram he ebpuun te kedeega zin ki Kedorlaomer wey
is menge zuma he hadi, midsinugung sikandin te hadi te inged he Sodom. Diyé din
sinugunga te Sugud he Shave he egngezanan daan te Sugud te Hadi. 18 Ne zuen hadi
te inged he Salem he si Melkizedek he midsinugung daan kandan. Mid-uwit sikandin
te supas wey vinu su ibpekaan din wey ibpeinum din ki Abram. Memumuhat si
%\Aelkizedek te Utew Lavew he Megbevaya. 19 Mibpenubtuvazan din si Abram te egkagi

e)
“Berakat, Abram, he tuvazi ka te Utew Lavew he Megbevaya
he nenlimbag te langit wey tana.
20 Deliga is Utew Lavew he Megbevaya,
su midhimu zin he mekezaag ka te menge kuntada nu.”
Ne zutun, imbegey kandin ni Abram is ikepulu he vahin te langun he netavan din.

21 Ne zutun migkegiyan si Abram duen te hadi te Sodom te, “Is langun he menge azen
dey he nahawi nu ne kenikew en, piru egkuwaan ku zed is langun he menge sakup ku.”
22 Ne midtavak si Abram te, “Ebpenangdu a kayi te etuvangan te NENGAZEN, te Utew
Lavew he Megbevaya he iyan nenlimbag te langit wey tana. 23 Minsan tanur za etawa
hiket te sandalyas, ne kené ku edewaten. Ne kené ku egkuwaan is minsan hengkey he
azen nu su kela ke mekekagi ka he iyan ka insepian ku. 24 Kené ku edewaten is minsan
hengkey he para za kedi. Iyan da edewaten ku is nekaan en te menge sakup ku, keneé ku
en id-ull kenikew, ne ivegey nu zaan is bahin te menge midtavang kediey he si Eshcol, si
Aner, wey si Mamre.”

15

Is Kebpekid-uyun te Megbevaya ki Abram

INehein neiwashaaza, mibpekidlalag ki Abram is NENGAZEN, ke sikandin te, “Abram,
kené ka mahandek, su edlevanan ku sikew wey ebegayan ku sikew te utew zekela he
suhul.” 2 Ne midtavak dutun si Abram te, “Sikew is NENGAZEN he Megbevaya, waza
igkevegey nu kediey he ibmeupiya te gehinawa ku su kene bes egkehimu he egkevuwad
a,neiyan ebpekepengevilin te menge azen ku si Eliezer he tig-Damascus.” 3Ne impelaus
pani Abram is egkegiyen din, ne ke sikandin te, “Geina te waze nu himuwa he mevuwad
a, iyan ebpekepengevilin te menge azen ku is suluguen ku za.” 4 Ne zutun midtavak
kandin is NENGAZEN , ke sikandin te, “Kena iyan heini si Eliezer ebpekepengevilin
su iyan da ebpekepengevilin te menge azen nu is hustu en he anak nu.” 5 Ne zutun
impegawas din si Abram ne ke sikandin te, “Lingehé ka ziya te langit ne vilanga nu is
menge vituen emun egkevilang nu.” Ne ke sikandin daan te, “Iring keniyan is menge
kevuwazan nu keuzema su kena sikandan egkengevilang.” 6 Ne zutun, tenged te midtuu
si Abram te NENGAZEN , mid-isip sikandin te NENGAZEN he metazeng.

7Ne zutun migkagi is NENGAZEN te, “Iyan a sikan is NENGAZEN . Umbe impehendini
ku sikew he ebpuun te inged he Ur te menge Kildiyanhen su wey ku ikevegey kenikew
heini is tana wey nu maangken.” 8 Ne zutun migkagi si Abram te, “He NENGAZEN he
Megbevaya, hengkey is tuus wey ku metueni he egkaangken ku heini?” 9 Ne midtavak
dutun is NENGAZEN te, “Uwita nu zini is dumeraga he vaka, sevaha he vehiyan he
kambing, wey sevaha he meemahan he kerehidu, tigtetelu he tuig is penuigen te uman
sevaha kandan. Uwit ka zaan dini te sevaha he limuken wey sevaha he merepatik.”
10 Ne mid-uwit ni Abram haaza diya te NENGAZEN , ne mibpemaas heini ni Abram ne
imped-atbang din is kedsevuka zin dutun te kada vaas. Iyan da waze din baasa sikan

is merepatik wey limuken. 11 Ne zutun duen menge dezekela he zumezaas he menge
tagbis he midlatun dutun te mibaas, piru mibugew sikandan ni Abram.

12Ne hein edsanlep enis andew, Nekelipezeng si Abram he utew nehurep. Ne negezam
din dutun is utew subra he kegkahandek. 13 Ne migkegiyan sikandin dutun te NENGAZEN
te, “Tentenuzi nu he is menge kevuwazan nu, ne egkehimu zan keuzema he menge
lumelengyawa ziya te zuma he nasyun. Egkengeuripen sikandan wey ebpesipelahan
sikandan seled te 400 he tuig. 14 Piru haaza is nasyun he ed-uripen kandan, edsilutan
ku ne zutun ebpekaawé dan, ne utew mezakel is menge azen dan. 15 Sikew mula,
ebpekelugeyazen ku is untung nu; ebpatey ka tenged te kegugurangi nu he melinawen.
16 Ke heepat egkelapis is menge kevuwazan nu ziya te senge nenasyun, ne human dan
ed-uli dini su waze pa metuman is timpu te kedsiluti ku te menge Amorihanen tenged
te menge sale dan.”

17 Ne midsanlep en is andew ne mibmerusirem en, ne zuen migkivelat he naaha ni
Abram he iring te kuzen he ed-evel wey egkeregreg he ziya mebaya te pid-elangan
dutun te mibaas he imped-aatbang. 18 Ne zutun he andew, midtukud is NENGAZEN te
kebpekid-uyun din ki Abram. Ke sikandin te, “Ibegey ku te menge kevuwazan nu heini
he tana. Puun diya te wahig te Ehipto pehendiya te zekela he Wahig he Eufrates. 19Heini
he tana iyan guntaan ed-ubpaan te menge Kinhanen, menge Kinisihanen, menge
Kidmunihanen, 20 menge Hitihanen, menge Pirisihanen, menge Ripanhen, 21 menge
Amorihanen, menge tig-Canaan, menge Girgasihanen, wey menge Jebusihanen.”

16

Si Hagar wey si Ishmael

1Nesi Sarai, sikan is esawa ni Abram, kena ed-anak. Duen uripen din he Ehiptohanen
he egngezanan ki Hagar. 2Ne migkagi si Sarai ziya te ki Abram te, “Tenged te waza itugut
te NENGAZEN he mekaanak a, deyzey pa vuwa ke edhulizan nu is uripen ku, su kela ke
egkehimu he pinaagi kandin duen ku zed menge anak.” Ne mid-uyun dutun si Abram
te sambag ni Sarai. 3 (Sepulu en he tuig dutun is ked-ubpa eni Abram diya te tana he
Canaan.) Ne mibeyaan dutun ni Sarai haaza is uripen din he tig-Ehipto he si Hagar ne
imbegey zin diya te esawa zin wey zin meesawa. 4 Ne midhulizan ni Abram si Hagar ne
mibmegingey si Hagar.

Ne si Hagar, hein nesavut din he megingey sikandin, mibpelevawan din is egalen din
he si Sarai. 5> Ne migkagi zutun si Sarai ziya te ki Abram te, “Kenikew he sala heini is
kebpelevawi kediey ni Hagar. Minsan pa te iyan a mibegey kandin diyan te kenikew,
ebpelevawan e zin gihapun hein netuenan din he megingey en su kené nu edewayen.
Nesayud is NENGAZEN ke hentei kenita is ebpekevenar!” 6 Ne midtavak dutun si Abram
diya te ki Sarai te, “Emun iyan heeyan, idliku ku sikandin diyan te kenikew ne bayébayé
ka ke hengkey is ed-ul-ulahan nu kandin.” Ne puun dutun, kena meupiya is ebelan ni
Sarai ki Hagar, umbe hein neuget ne mibpelaguy sikandin.

7 Ne zutun naaha si Hagar te velinsuguen te NENGAZEN diya te uvey te serebseb he
ziya te sibsivayan. Iyan haaza sikan is serebseb he ziya te zalan pehendiya te inged he
Shur. & Ne mid-insaan dutun te velinsuguen sikandin te, “Hagar he suluguen ni Sarai,
hendei ka ebpuun wey hendei ka ebpevaya?” Ne midtavak si Hagar te, “Ebpeleguyan ku
is egalen ku he si Sarai.” 9 Ne zutun migkagi ziya te kandin is belinsuguen te NENGAZEN,
ke sikandin te, “Uli ka ziya te egalen nu ne pevayabaye ka kandin.” 10 Ne migkagi zaan
is belinsuguen te,

“Edhimuwen ku he utew medmezakel keuzema is menge kevuwazan nu, ne kené dan
egkengevilang.”

11 Ne impelaus din is egkegiyen din kandin te, “Megingey ka, ne maama is id-anak nu.
Ishmael is igngazan nu kandin, su nezineg te NENGAZEN iS menge pengemuyu nu
kandin tenged te merasey is egkeulaula nu.

12 Ne heini is anak nu, iring sikandin keuzema te asnu he leew su kena ebpevayabaya
te minsan hentei. Ebpekigkuntada sikandin te minsan hentei ne egkunteda-
han daan sikandin te langun. Minsan is langun he menge kezuzumahi zin,
egkuntedahan din pa.”

13Umbe migngezanan ni Hagar is NENGAZEN te, “El-roi,” su ke sikandin te, “Neehé ku
ve is Megbevaya, ne kemulu e pa he uuyag guntaan?” 14 Tenged dutun migngezanan
haaza is kalut te Beer Lahai Roi, he ke va da egkegiya, “Kalut te uuyag he Megbevaya he
nekaaha kediey.” Kemulu pa haaza is kalut diya te pid-elangan te inged he Kadesh wey
inged he Bered.

15 Ne mid-anak si Hagar te maama pinaagi ki Abram. Ne haaza is anak din,
migngezanan ni Abram ki Ishmael. 16Is penuigen ni Abram ne 86 he tuig hein ked-enaka
ni Hagar ki Ishmael.

17

Is Kedsirkunsidar Tuus te Kebpekid-uyuna

1 Ne hein 99 en is penuigen ni Abram, mibpaaha kandin is NENGAZEN ne migkagi
kandin te, “Siak, iyan a Megbevaya he Mekegegehem. Sunuza nu is menge penuru ku
ne kinahanglan he waza igkesewayi kenikew. 2 Edtukuzen ku is kebpekid-uyun ku
kenikew: ne edhimuwen ku he utew medmezakel is menge kevuwazan nu.” 3 Ne zutun
midlangkeb si Abram diya te tana ne migkagi en maan kandin is Megbevaya te, 4 “Iyan
kebpekid-uyun ku kenikew is: Egkehimu ka he amey te langun he menge nasyun.
> Kene ke en egngezanan ki Abram, kekena, egngezanan ku en sikew ki Abraham, su
edhimuwen ku sikew he kepuun te medmezakel he menge nasyun. § Edhimuwen ku
he mepurung mevuwad is menge kevuwazan nu, ne egkehimu sikandan he zekela he
nasyun, ne is duma kandan ne egkehimu he menge hadi. 7 Edtumanen ku is kebpekid-
uyun ku kenikew wey te menge kevuwazan nu te peleebuten he lapis te kevuwazan, ne
pedayun a he Megbevayé niw. Heini he kebpekid-uyun ku ne taman te taman. 8 Ne is
tivuauk kayi he tana te Canaan he mid-ubpaan nu guntaan te lumelengyawa, ibegey ku
heini kenikew wey ziya te menge kevuwazan nu. Egkeangken niw heini te taman te
taman, ne pedayun he iyan a Megbevayé niw.”

9Nemigkagi en maanis Megbevaya diya te ki Abraham te, “Kene nu lipatiis kebpekid-
uyun ku kenikew. Iyan daan heini meupiya he ed-ul-ulahan te menge kevuwazan
nu te peleebuten he lapis te kevuwazan nu. 10 Ne mehitenged keniyan he kebpekid-
uyun, kinahanglan he ebpesirkunsidar is langun he menge maama ziyan te keniyu.
11 Kinahanglan he edsirkunsidaren is langun he menge maama, ne iyan haaza tuus
te kebpekid-uyun ku keniyu. 1213 Puun guntaan taman te peleebuten he lapis te
kevuwazan, kinahanglan he sirkunsidara niw is menge vata he menge maama zutun te
ikewalu he andew puun te ked-enaka kandin. Sirkunsidara niw zaan is menge uripen
niw he maama he neetew ziya te valey niw ragkes is nengepemasa niw he ziya ebpuun
te zuma he menge inged. Heeyan he tuus te lawa niw, iyan tistigus he tutuu is kebpekid-
uyun ku keniyu, ne kena heini egkahanew taman te taman. 14 Ne ke zuen minsan
hentei he maama he zuma niw he kena ebpesirkunsidar, kené niw en isipa he zuma
niw sikandin, su waze din ilelenged is kebpekid-uyun ku.”

15Ne elin daan migkagi te Megbevaya diya te ki Abraham is: “Ne haaza is esawa nu he
si Sarai, kené nu en ngezani ki Sarai, kekena, iyan nu en ingazan kandin si Sara, he ke
va da egkegiya, ‘Bai’. 16 Edtuvazan ku sikandin ne ebmegingey ne pinaagi kandin ibegey

ku kenikew is anak he maama. Egkehimu sikandin he kepuun te mezakel he menge
nasyun, ne is duma he menge kevuwazan din ne egkehimu he hadi.”

17Ne zutun midlangkeb en maan si Abraham diya te tana, ne mid-engit su ke sikandin
diya te gehinawa zin te, “Egkehimu ves he egkevuwad a, is maama he 100 en is penuigen
din? Ne egkehimu ves daan he ed-anak si Sara is 90 en is penuigen din?” 18 Ne ke
sikandin diya te Megbevaya te, “Emun iyan heeyan egkehitavu, edhengyuen ku he
ikegagew nu zaan is anak ku he si Ishmael.” 19 Ne midtavak is Megbevaya te, “Iyan heini
tutuu: Si Sara is esawa nu, ed-anak te maama, ne iyan ingazan nu kandin si Isaac, he
ke va da egkegiya, ‘Ked-engit’. Ibpelaus ku ziya te kandin wey ziya te menge kevuwazan
din te waza pidtemanan sikan is kebpekid-uyun ku kenikew taman te taman. 20 Ne si
Ishmael zaan, ebpeminegen ku is hangyu nu mehitenged kandin. Edtuvazan ku zaan
sikandin ne edhimuwen ku he mezakel is menge kevuwazan din. Egkehimu sikandin
he amey te 12 he menge pengulu, ne is menge kevuwazan din egkehimu he utew
egkevantug he menge etew. 21 Piru haaza is kebpekid-uyun ku kenikew, ibpelaus ku
zaan diya te anak nu he si Isaac he id-anak ni Sara seled te senge tuig pa guntaan.” 22 Ne
hein nekeipus he edlalag is Megbevaya diya te ki Abraham, nahanew sikandin dutun te

ked-aha ni Abraham. _ _ o _
23 Ne zutun da he andew, midtuman ni Abraham is insugu kandin te Megbevaya.

Midsirkunsidar zin is anak din he si Ishmael wey is langun he maama he ziya te valey
zin: is menge uripen he ziya ianak te valey zin wey is menge uripen he mibpemasa zin.
24Ne 99 he tuig is penuigen ni Abraham dutun te andew he mibpesirkunsidar sikandin.
25 Ne 13 he tuig is penuigen ni Ishmael zutun te kedsirkunsidara kandin. 26 Dutun he
andew nesirkunsidar si Abraham, is anak din he si Ishmael, 27 wey is langun he menge
uripen din he maama he ziya ianak te valey zin, wey menge uripen he maama he
mibpemasa zin diya te menge lumelengyawa.

18

Is Tetelu he Megeliyug ni Abraham

1 Ne mid-uman mebpaaha is NENGAZEN ki Abraham diya te uvey te menge kayu he
ulayan ni Mamre. Hein ebmeudtu zutun is andew, ebpimpinuu si Abraham diya te
gemawan te tulda zin. 2 Mibpememantew si Abraham ne neehe din is tetelu he maama
ziya te uvey. Ne zutun te kegkaahaa zin, migaanggaan medsinugung ne midlangkeb
diya te tana su edtahud. 3 Ke sikandin te, “Datli, emun meupiya za te gehinawa niw,
ne tuluy kew zepa kayi te kenami. 4 Itugut niw he ed-uwit key te wahig wey kew
mekepenlulu te menge paa niw. Himeley kew zepa kayi te sihung te kayu. 5 Ne itugut
niw zaan he ibpekaan dey pa sikiyu te zeisek su wey kew meulii te zesen te kene kew pa
edlaus te hipenawan niw su iyan buwa heini ketezengan ke maan is imbanglis kediey
is kedhendini niw te kediey te suluguen niw.” Ne zutun midtavak dan te, “Uya, meupiya
iyan ke egkeulaula haaza is migkagi nu.”

6 Ne zutun migaanggaan si Abraham ne midhendiya te ki Sara he ziya te tulda ne ke
sikandin te, “Ganggaang ka, kuwa ka te menge pitu he gantang he herina wey vaal ka te
supas.” 7 Ne mibpelelaguy sikandin pehendiya te uyagen din ne mibpili te nati he vaka
he utew meupiya ne impelape din duen te betan-en he suluguen din ne impehilutu din.

8 Ne hein naandam en is langun, midtangel en ni Abraham haaza is usa wey zuen
daan gatas wey kisu. Ne migkaan dan diya te sihung te kayu ne zutun daan si Abraham
is ebpenilbi kandan.

9 Ne zutun mid-insaan dan si Abraham te, “Hendei is esawa nu he si Sara?” Ne
midtavak sikandin te, “Diye ded te seled te tulda.” 10 Ne zutun migkagi is NENGAZEN
te, “Senge tuig pa guntaan, edlikuan ku sikiyu ne zutun he timpu, si Sara, is esawa nu,
id-anak din is maama.”

Ne ziya si Sara te gemawan te valey he egkeiniyugan dan is ebpemineg te vitiyara zan.
11(Si Abraham wey si Sara, utew zan en megurang ne waza bahi he ebpekaanak emun
is penuigen din, iring te penuigen ni Sara.) 12 Ne tenged dutun nekeengit si Sara ziya te
gehinawa zin, ne neisip din is, “Egkehimu ve he egkeulaula heini is meupiya kediey te
nemezahan e en wey utew en megurang is esawa ku?”

13Ne zutun migkagi is NENGAZEN diya te ki Abraham te, “Maan is mid-engit si Sara he
egkagi te, ‘Egkehimu ve he ed-anak a is utew en megurang?’ ” 14 Ne mid-uman megkagi
is NENGAZEN te, “Duen be minsan hengkey he kena egkehimu te NENGAZEN? Sumala
is migkagi ku, edlikuan ku sikiyu seled te senge tuig ne ed-anak iyan dutun si Sara te
maama.”

15 Ne mibarew zutun si Sara tenged kegkahandek din he egkagi te, “Waza a med-
engit!” Ne midtavak is NENGAZEN te, “Mid-engit ka iyan.”

Mibpehizuhizu si Abraham para te Inged he Sodom

16 Ne migenat en dutun haaza is tetelu he maama. Inhated sikandan ni Abraham
taman te nepantew zan is inged he Sodom. 17 Ne migkagi is NENGAZEN diya te gehinawa
zin te, “Kene ku id-eles ki Abraham is ebeelan ku. 18 Su kepuun si Abraham te utew
zekela wey mekegegehem he nasyun wey is kevuwazan din te peleebuten. Pinaagi
kandin edtuvazan ku is langun he menge nasyun dini te kelibutan. 19 Mibpili ku si
Abraham su wey zin ikepenuru diya te menge anak din wey menge kevuwazan din
he med-ikul zan te ibaye ku te NENGAZEN pinaagi te ked-ul-ulaha zan te metazeng wey
hustu. Pinaagi kayi, egketuman is menge pesarig ku kandin.”

20 Ne migkagi zutun is NENGAZEN diya te ki Abraham te, “Utew kun mezaat is menge
ulaula te menge tig-Sodom wey menge tig-Gomora wey utew kun mevegat is menge sale
dan. 21Umbe edhendiya a su ed-ahaan ku is menge ulaula zan ke utew subra he mezaat
he iring te nezineg ku, su kinahanglan he egketuenan ku.”

22 Ne zutun migenat is dezuwa he menge maama su edhendiye dan te Sodom, piru
si Abraham, diye ded edhithitindeg te etuvangan te NENGAZEN. 23 Ne mid-uvayan ni
Abraham is NENGAZEN ne nenginginsa te, “Tutuu ve he idragkes nu is menge metazeng
dutun te kedlimasa nu te utew menge mekesesala he etew? 24 Penenglitan ke zuen
50 he menge metazeng he etew ziya te inged, tutuu ve he edlimasen nu? Ne kene
nu egkehizuwan haaza is menge meginged minsan pa te zuen 50 he menge metazeng
dutun? 25 Kena haaza dait he edsilutan nu is menge metazeng duma te menge
mekesesala. Kena egkehimu he id-iring nu is menge lalung kandan. Iyan ka ebayabaya
te tivuuk kelibutan, kene be kinahanglan he ebeelan nu ke hengkey is hustu?” 26 Ne
midtavak dutun is NENGAZEN te, “Emun duen egkeehe ku he 50 he menge metazeng he
etew zutun te inged, kené ku edédeetan is tivuuk he inged tenged dutun te 50.”

27Ne mid-uman dutun si Abraham megkagi te, “Peseyluwa a, su geina te mibpekevurut
a he egkagi ziyan te kenikew te Nengazen, ibpelaus ku pa is egkegiyen ku, minsan pa te
kayi te etuvangan nu iring a te eliyavuk da wey igmuk su utew minus is pid-etawan ku.
28 Penenglitan, ke waza 50 he menge metazeng dutun te inged su 45, edlimasen nu zed
be haazaisinged su egkurang te lelima he menge metazeng?” Ne midtavak is Nengazen
te, “Emun duen egkeehé ku he 45, ne kené ku en edlimasen.”

29 Ne mid-inse pa maan si Abraham te, “Ne emun iyan nu za egkaaha dutun is 40 he
menge metazeng?” Ne midtavak is Nengazen te, “Emun duen egkeehe ku he 40 ne kenée
ku edlimasen.”

30 Ne migkagi en maan si Abraham te, “Pekelalaglalag ka, Nengazen, ne kena a
kenikew mepeuki su ebpenginginse e pa. Penenglitan ke zuen egkeehé nu he 30 he
menge metazeng?” Ne midtavak is Nengazen te, “Emun duen egkeehé ku he 30 ne kené
ku zaan edlimasen.”

31Ne migkagi en maan si Abraham te, “Nengazen, geina te mibpekevurut e pamaan he
egkagi ziyan te kenikew te, ibpelaus ku pa is egkegiyen ku. Ne penenglitan, emun duen
20 he metazeng he egkeehé nu, edlimasen nu zed be?” Ne midtavak is Nengazen te, “Ke
zuen minsan 20, kené ku en edlimasen is inged.”

32 Ne migkagi pa maan si Abraham te, “Nengazen, Kena a kenikew mepeuki, ketepu-
san en heini he id-insé ku. Penenglitan ke zuen 10 he menge metazeng he egkeehé nu
zutun?” Ne midtavak is Nengazen te, “Ke zuen egkeeheé ku ziya he minsan 10 da he
menge metazeng, ne keneé kud edlimasen.”

33Ne zutun nepasad is kebitiyara zan, nahanew is NENGAZEN, ne mid-uli si Abraham
diya te kandan.

19

Is Kegkemekesesala te menge Etew ziya te Sodoma

1Ne haaza is dezuwa he menge velinsuguen te NENGAZEN, hein nekeuma zan diya te
inged he Sodom ne mahapun en, diya si Lot ebpimpinuu te uvey te pultahan dutun
te inged. Ne hein neehé din sikandan, midhitindeg sikandin ne midsinugung din ne
midlangkeb sikandin diya te tana te kedtahud, he egkagi te, 2 “Edhengyuan ku sikiyu,
menge zatu, tuluy kew pa ziya te valey ku te suluguen niw. Penlului mw is menge paa
niw wey hulavung kew pa. Keeselem kew en laus te hipenawan niw.” Ne midtavak
sikandan te, “Maambe en su zini key za edhulavung te pelasa.” 3 Piru midtegel sikandan
ni Lot, umbe miduma zan diya te valey zin. Ne mid-andam si Lot te menge inumen wey
egkeenen dan, ne mibpevaal zaan sikandin te supas he wazé din tapey, ne midlavung
sikandan.

4Ne zutun te wazeé dan pa mekehizega, nemekeuma islangun he menge maama zutun
te tivuuk he inged he Sodom, menge kengkenakan wey menge megurang he maama, ne
midlingutan dan is baley ni Lot. > Mid-umew zan si Lot, ne mid-insaan dan te, “Hendei
sikan is menge maama he megeliyug nu he nekeuma geina te mahapun? Ipegawas nu su
egkesuat key he ebpekidhilavet kandan.”

6 Ne migawas dutun si Lot te valey su edlelagan din sikandan. Ne hein nekegawas en
sikandin, ne midlekevan din is gemawan. 7 Migkegiyan din sikandan te, “Menge geli ku,
kena haaza egkehimu. Edhangyu a he kené niw ul-ulaha heeyan is utew mezaat. 8 Heini
zed is menge anak ku he raga. Waze pa sikandan meuvayi te maama. Ibpegawas ku en
sikandan ne egkehimu he ziyé niw ul-ulaha te kandan is egkesuatan niw, iyan, kene
niw pesipelahi heini is dezuwa he maama su menge megeliyug ku man ne kinahanglan
he ed-elimahan ku sikandan.” 9 Piru nasi dan medtavak te, “Lumelengyawe ke za dini,
hentei ka is uvag en ebpelavetlavet kenami. Aweé ka keniyan! Kela ke tuwas pa he
mezaat is ed-ul-ulahan dey kenikew kena kandan.” Ne zutun insinumag dan si Lot, ne
ed-uvey zan en pezem duen te gemawan su egkebrahan dan is lekeb kayi. 10 Piru haaza
is dezuwa he maama he ziya te seled, mibpuwasan dan is gemawan ne midsengguyud
dan si Lot ne inseled dan dutun te valey ne midlelekeb dan. 11 Ne haaza is menge etew
he ziya te gawas, mibpengelinteuwan kayi te zezuwa he melakap sikandan para kena
sikandan meketuredu te gemawan.

Impepelaguy si Lot puun diya te Sodom
12Ne migkagi haaza is dezuwa ziya te ki Lot te, “Emun duen nu pa menge zuma kayi,
iring te menge anak nu he maama wey vahi, wey menge mekaamung nu, wey is minsan
hentei pa he menge sakup nu kayi te inged, kinahanglan he zumaha nu en ne pelaguy
kew pehendiya te gawas te inged, 13 su edédeetan dey en heini is inged. Nezineg en te
NENGAZEN is menge riklamu kandan tenged te menge ulaula zan he mezaat. Umbe
midsugu key zin dini su ibpelimas din kenami heini he inged.”

14 Ne zutun mibeyaan ni Lot is menge maama he nekekagun te menge anak din, ke
sikandin te, “Kuwa kew en su ebpelaguy kiw kayi su edlimasen en te NENGAZEN heini is
inged tew.” Piru waze dan mebpemineg su kunaan dan ke suyat da haaza ni Lot.

15Nehein egkeriwaswas en, impegaangaan en si Lot dutun te zezuwa he velinsuguen he
med-aweé dan en dutun te inged, ke sikandan te, “Gaanggaan ka! Genat ke en, dumaha
nu is esawa nu wey is menge anak nu he raga, su kela ke mekeragkes kew kayi te
kedlimasa kayi te inged, tenged te utew meremerik he ulaula te menge etew kayi.”
16 Ne minsan pa zutun midlanganlangan pa si Lot. Ne tenged te nehizuwan sikandan
te NENGAZEN, migewezan sikandan duen te menge velinsuguen diya te zezuwa he velad
dan, su wey zan mekegawas dutun te inged.

17 Ne hein diye dan en te gawas, migkagi is sevaha he velinsuguen diya te ki Lot te,
“Pelaguy kew en! Kené kew lilingey wey kene kew teren kayi te menge sugud. Diye kew
petandang te menge vuvungan para kene kew meragkes mepatey.” 18 Piru midtavak si
Lot te, “Egalen ku, kene ad kenikew epepelaguy diya te vuntud. 19 Utew zekela is tavang
niw kediey te suluguen niw ne utew zekela is gagew niw kediey su midlibri a keniyu wey
a kena mebpatey. Utew za meziyu haaza is buntud; kena a ebpekepelaguy pehendiya
te vuvungan su egkesaut e zed kayi te kedlimas ne ebpatey a gihapun. 20 Neehé nu
ve heeyan is deisey he inged keniyan te egkehunaan? Egkesiguru ku he egkeuma ku
heeyan su uvey za. Egkehimu ve he keniyan e za ebpevaya te zeisey he inged su wey a
meluwas?”

21 Ne midtavak dutun is belinsuguen te, “Uya, egkehimu; idtugut ku heini is hangyu
nu. Kené ku en ededeetan haaza is inged he egkegiyen nu. 22 Sigi, pelaguy kew. Hendiyan
kew en, su waza egkehimu ku taman te kené kew pa ebpekeuma zutun.”

Ne tenged dutun, egngezanan haaza is inged te Zoar, he ke va da egkegiya, “Deisek.”

23 Ne hein midsile en is andew nekeume en ensi Lot diya te Zoar. 24 Seguguna
mibpeuzan is NENGAZEN te egkeregreg he esupri ziya te inged he Sodom wey Gomora.

25Pinaagi zutun midlimas te NENGAZEN haaza is dezuwa he inged wey sikan is tivuuk
he sugud. Negera is langun he menge meginged dutun wey nezeetan is langun he edtuvu
dutun. 26 Piru midlilingey sikan is esawa ni Lot su ed-ahaan din is neewaan dan, ne
mibaluy sikandin he timus he iring te tukud.

27 Ne zutun te sunud he andew, midselem med-enew si Abraham, ne midliku
diya te zaan he midhitindegan din hein mibpekidlaglag kandin is NENGAZEN. 28 Ne
mibpememantew sikandin diya te Sodom wey Gomora wey ziya te tivuuk he sugud. Ne
neehe din is dekela he evel he ebpuun dutun te tana he iring te evel te selsalan.

29'Waza melipati te NENGAZEN is kebpekid-uyun din diya te ki Abraham, su zutun te
kededeeti zin te menge inged diya te sugud he zutun med-ubpa si Lot, impepelaguy zin si
Lot su wey kena meragkes.

30 Ne mid-awa dutun si Lot wey is menge anak din he raga te inged he Zoar su
egkahandek sikandin dutun he ed-ubpa, ne ziyé dan medhalin te vuntud, ne ziye dan
med-ubpa te surung. 31 Dutun he timpu, migkagi is kakey he anak din diya te hazi zin
te, “Utew en megurang is amey ta ne waza kayi zuma pa he maama he ebpekeesawa
kenita wey edhulid kenita sumala is betasan te tivuuk he menusiya. 32 Edlenguten ta
nasl is amey ta te vinu, ne edhulizen ta sikandin su wey zuen te zed kevuwazan pinaagi
te amey ta.” 33 Ne zutun he kezukileman, midlangut dan is amey zan, ne mibpekidhulid
haaza is kakey te amey zan. Tenged te utew nelangut si Lot, wazé din metueni haaza is
neulaula.

34 Ne hein nepawa, migkagi haaza is kakey ziya te hazi zin te, “Geina te mezukilem,
iyan a midhulid ki ama. Kengkuwan te mezukilem edlenguten te en maan sikandin,
ne iyan kad maan hulid kandin su wey zuen te zed kevuwazan pinaagi te amey ta.”
35 Umbe, zutun he kezukileman, midlangut dan en maan is amey zan, ne iyan maan

haaza is hazi mibpekidhulid te amey zan. Tenged te utew nelangut si Lot, waze din
metueni is neulaula.

36 Ne pinaagi zutun negingey ni Lot haaza is menge anak din he vahi. 37 Mid-anak
haaza is kakey, ne maama is anak din, ne migngezanan din ki Moab. Iyan sikandin
kepuun te menge Moabitanhen guntaan. 38 Mid-anak daan haaza is hazi, ne maama
zaan is anak din, ne migngezanan din ki Ben Ami. Iyan sikandin kepuun te menge
Amunihanen guntaan.

20

Si Abraham wey si Abimelec

1Ne zutun midlaus medhipanew ensi Abraham ne midhendiye dan te tana he Negev.
Ne ziye dan med-ubpa te pid-elangan te inged he Kadesh wey Shur. Ne hein neuget
midhalin si Abraham diya te inged he Gerar. 2 Hein dutun dan en, ne migkegiyan din is
menge etew he etevey zin si Sara. Umbe impaangey ni Hadi Abimelec he hadi te Gerar
si Sara su ed-esewaan din.

3 Sevaha zutun he mezukilem, mibpetegeinep is NENGAZEN ki Abimelec he egkagi te,
“Ebpengelinteuwan ku he mebpatey ka, su haaza is bahi he migkuwa nu, duen din en
esawa.” 4Piru waze pa uvayi ni Abimelec si Sara, ne tenged dutun migkagi sikandin te,
“Nengazen, maan is edhimetayan nu is menge etew ku? Waza a mekesala? > Migkegiyan
ani Abraham he etevey zin si Sara, ne si Sara zaan migkegiyan e zin he meemahan din
si Abraham. Angin ke netuenan ku he esawa zin su wazé ku pezem kuwaa si Sara, iyan,
waze ku metueni.” ¢ Midtavak is NENGAZEN te, “Uya, netuenan ku he waza mezaat he
tuyu nu kandin, umbe mibpengelinteuwan ku he kené ka mekeuvey kandin, su wey
ka kena mekesala kedi. 7 Kinahanglan he iliku nu sikandin diya te ki Abraham, su
ebpeneuven sikandin, ne id-ampu ke zin su wey ka kena mebpatey. Piru emun kené nu
id-uli, ebpetizeenan ku sikew he kené en ebperis ne ebpatey ke en iyan ragkes is langun
he menge sakup nu.”

8 Ne hein nepawa dutun te sunud he andew, mid-umew ni Abimelec is langun he
menge upisyal zin, ne midtudtulan din sikandan mehitenged te tegeinep din. Ne utew

sikandan nahandek 9 Ne zutun mid-umew ni Abimelec si Abraham ne mid-insaan din
te, “Hengkey ves heini is mid-ulaula nu kenami? Hengkey is salé ku kenikew he iyan

inhimuwa nu he mekesala a wey is tivuuk he ginhedian ku? Kena hustu heini is mid-
ulaula nu.” 10Ne ke sikandin en maan diya te ki Abraham te, “Hengkey is tuyu nu kayi te
mid-ulaula nu?” 11 Midtavak si Abraham te, “Mid-ulaula ku heini, su neisip ku is kela ke
waza minsan sevaha kayi he edtahud te Megbevaya, umbe neisip ku is iring kayi su kela
ke himetayi a keniyu ne egkuwaan niw is esawa ku. 12 Tutuu iyan he etevey ku si Sara,
su anak te amey ku, piru selakew is iney zin, ne mid-esawa ku. 13 Hein migkegiyan a te
NENGAZEN he med-awa a ziya te inged te amey ku, migkegiyan ku si Sara he ipekilala zin
he telesuled key minsan hendei key mekepevaya. Pinaagi kayi igkepeehé din is dekela
he gagew zin kedi”

14Ne zutun in-ulini Abimelec si Sara ziya te ki Abraham, ne mibegayan din si Abraham
te menge kerehidu, baka, wey menge uripen he maama wey vahi. 15 Ne migkegiyan ni
Abimelec si Abraham te, “Andam a te kebpeubpa keniyu kayi te tane ku, ne iyan ka
pili ke hendei ka egkesuat he ed-ubpa.” 16 Ne migkegiyan din si Sara te, “1,000 he vuuk
he pelata is ibegey ku ziya te meemahan nu. Iyan heini ibpayupayu ku keniyu su wey
metuenite langun he menge zuma niw he waza a mekesala wey waze ka mekepehilavet
kedi”

17-18 Tenged te kegkuwaa ni Abimelec ki Sara, mibpengelinteuwan te Megbevaya
he kena mekaanak is langun he menge vahi zutun te valey zin. Umbe mid-ampu
si Abraham diya te Megbevaya, ne mibpengelinteuwan te Megbevaya he meulii si



Genesis 21:1 24 Genesis 21:23

Abimelec te zaru zin wey is esawa zin wey is menge uripen din he vahi su wey zan
mekeuman mekaanak.

21
Is Ked-enaka kiIsaac o _ _ o _
1Midtentenuzan te NENGAZEN is migkagi zin he edhimuwen din diya te ki Sara sumala

isinsaad din. 2 Mibmegingey si Sara ne in-anak din is maama minsan pa te megurang en
si Abraham. Is timpu te ked-enaka zuen te vata, ne iyan en kes timpu he midtelaan he
zaan te Megbevaya. 3 Ne haaza is bata, migngezanan ni Abraham ki Isaac.

4 Ne hein ikewalu he andew puun dutun te ked-enaka ki Isaac, midsirkunsidar
sikandin ni Abraham sumala is insugu kandin te NENGAZEN. 5 Ne 100 en is penuigen ni
Abraham dutun te ked-enaka te anak din he si Isaac. 6 Ne migkagi si Sara te, “Midhimu
human te Megbevaya he mekeengit a te kegkelipey ne ebpekeengit daan te kegkelipey
is minsan hentei he egketudtulan mehitenged kayi. 7 Hentei vuwa is ebpekekagi ki
Abraham he ebpekepesusu e pa te vata? Piru nekaanak e pa minsan megurang en

sikandin.”
8 Ne hein malu en dekela siIsaac, wey hein nelutas en sikandin, midtukud si Abraham

te zekela he keemuran.

Midsegseg si Hagar wey si Ishmael

9Ne sevaha he andew, naaha ni Sara si Ishmael (haaza is anak ni Abraham diya te ki
Hagar te Ehiptohanen) is edsudi te anak din he si Isaac. 19 Umbe migkagi si Sara ziya te
ki Abraham te, “Segseganu heeyan is uripen he vahi wey is anak din, su kena egkehimu
he ebpekaambit is anak te uripen te egkepenunud te anak ku he si Isaac.” 11 Utew heini
ingkeseeng ni Abraham tenged te anak din man daan si Ishmael. 12 Piru migkagi is
Megbevaya diya te ki Abraham te, “Kené nu ikeseeng si Ishmael wey si Hagar. Tumana
nu is egkegiyen ni Sara, su pinaagi ki Isaac is ebpuunan te menge kevuwazan nu he
insaad ku. 13 Piru edhimuwen ku zaan he utew zekela he nasyun is menge kevuwazan
niIshmael, su anak nu man daan sikandin.”

14 Meselem pa utew zutun te sunud he andew, migkuwa si Abraham te egkeenen
wey lundis he teleguey te wahig, ne imbegey zin ki Hagar. Ne impevava zin haaza ne
impegenat din haaza is bahi wey is bata. Ne migenat en dutun si Hagar ne midrigurigu
ziya te sibsivayan te Beersheba. 15Hein naamin en is wahig dutun te teleguey, intagak ni
Hagar is anak din diya te sihung te dezeisey he kayu. 16 Ne mid-awa sikandin, he menge
100 he mitrus is keziyu puun dutun te vata. Dutun sikandin mebpinuu he edsinegew, ne
egkeisip din is, “Kené ku egkaantus te ed-aha is anak ku he ebpatey.”

17 Piru nezineg te Megbevaya is ked-erang te vata. Umbe migkagi is belinsuguen te
Megbevaya diya te langit te, “Hagar, hengkey is idsinegew nu? Kene ka mahandek!
Nezineg te Megbevaya is ked-erang keniyan te anak nu. 18 Hitindeg ka ne enawa nu
heeyan is bata, su edhimuwen ku he utew zekela he nasyun is menge kevuwazan din.”
19 Ne zutun impeturedu te Megbevaya si Hagar te kalut, ne midhendiya sikandin ne
midsekezu ne impeinum din is anak din.

20-21 Ne midtuvazan te Megbevaya haaza is bata ne midekela, ne ziya med-ubpa te
sibsivayan te Paran. Nehimu sikandin he mememana. Ne zutun impeesawa sikandin
te iney zin te vahi he Ehiptohanen.

22Ne zutun he timpu, midhendiya si Abimelec te ki Abraham wey is pengulu te menge
sundaru zin he si Ficol. Migkegiyan ni Abimelec si Abraham te, “Netuenan dey iyan he
edtevangan ka te Megbevaya te langun he ed-ul-ulahan nu. 23 Umbe penangdu ka kayi
te etuvangan te Megbevaya he kena a kenikew ed-ekalan ragkes is menge kevuwazan
ku. Ipeehe nu kediey is gagew nu wey te menge meginged kayi te tana he ed ubpaan nu
te lumelengyawa, iring te impeeheé ku kenikew is gagew ku kenikew.”

24 Ne midtavak si Abraham te, “Ebpenangdu a kenikew.”

25Piru zuen riklamu ni Abraham diya te ki Abimelec mehitenged te kalut he mid-agew
te menge sakup din. 26 Ne migkagi si Abimelec te, “Waze ku metueni ke hentei ki vaal
heini. Waze nu kegiya kediey ne sikan ku pa mezineg.” 27 Ne zutun mid-uwit ni Abraham
is menge kerehidu wey vaka ne imbegey zin ki Abimelec ne midhimu sikandan is
dezuwa te kesebutan. 28 Ne zutun migkuwa ni Abraham is pitu he vehiyan he nati
he kerehidu zutun te menge kerehidu ne insivey zin heini. 29 Mid-insaan sikandin ni
Abimelec te, “Ebmenuwen heini is pitu he vehiyan he nati he kerehidu he insivey nu?”
30Ne midtavak si Abraham te, “Kuwaa nu heini is pitu he vehiyan he nati he kerehidu he
tuus te neketistigus ka he iyan a mibangbang kayi te kalut.” 31 Tenged dutun te midhimu
zan he kesebutan, migngezanan haaza is kalut te Beersheba su zutun dan himuwa is

kesebutan dan. o . ’ .
32 Hein nepasad dan haaza is kesebutan dan diya te Beersheba, migenat en si

Abimelec duma ki Ficol, is pengulu te menge sundaru zin, ne mid-uli dan diya te
tané dan te menge Filistihanen. 33 Mibpemula si Abraham te sengepuun he kayu he
tamarisko ziya te Beersheba ne mid-azap din dutun is NENGAZEN, he iyan kes waza
pidtemanan he Megbevaya. 34 Neuget pa zutun is ked-ubpa ni Abraham diya te tana
te menge Filistihanen.

22

Midsugu si Abraham te Megbevaya he Ipemuhat Din si Isaac

1 Midlavey is nepipira he tuig ne neuma is timpu he migezaman si Abraham te
Megbevaya. Migkegiyan sikandin te Megbevaya te, “Abraham!” Ne midtavak si
Abraham te, “Hengkey!” 2 Ne migkagi zutun is Megbevaya te, “Kuwaa nu is budtung
he anak nu he si Isaac he utew nu mibmahal ne hendiye ka te tana he Moria. Tekezeg
kew zutun te vuvungan he ibpeehé ku kenikew ne ipemuhat nu sikandin kayi te kedi
he pemuhat he edtutungen.”

3 Umbe, zutun te utew pa meselem te sunud he andew, midselem med-enew si
Abraham ne midsilyahan din is asnu zin. Mibpengayu pa sikandin te idtavun dutun
te pemuhat he edtutungen ne miduma zin is dezuwa he suluguen din wey is anak din
he si Isaac ne migenat dan pehendiya te vuvungan he migkagi te Megbevaya. 4 Dutun
te iketelu he andew te kedhipanew zan, nepantew ni Abraham haaza is buvungan he
malu pa meziyudiyu. 5 Migkegiyan din is menge suluguen din te, “Dini kew za depa tagad
duma is asnu, su edlaus key pa ziya su ed-azap key te Megbevaya. Edliku key ze kan
dini.” 6 Migkuwa zutun ni Abraham sikan is menge kayu ne impeuwit din ki Isaac ne
iyan sikandin migkulang te tigtigen wey ubpit. Ne midlaus dan dutun.

7Dutun te kemulu zan en edhipanew, migkagi si Isaac diya te amey zin he si Abraham
te, “Ama!” Ne midtavak si Abraham te, “Hengkey, Mama?” Mid-insa si Isaac te, “Duen
ta tigtigen wey kayu, piru hendei ta egkekuwa is nati he kerehidu he ibpemuhat he
edtutungen?” 8 Ne midtavak dutun si Abraham te, “Is Megbevaya, Mama, iyan ebegey
kenita te nati he kerehidu he egkehimu he ibpemuhat he edtutungen.” Ne midlaus dan
en dutun is dezuwa he edhipanew.

9Ne hein nekeuma zan en dutun te vuvungan he impaaha te Megbevaya ki Abraham,
mibaal si Abraham te pemuhata, ne insavuk din dutun is menge kayu. Mibakus din
dutun si Isaac ne insavuk din daan sikandin dutun te zivavew te kayu he ziya te
pemuhata. 10 Ne migewezan ni Abraham is ubpit su edhimetayan din en is anak din.
11 Mid-umew si Abraham te velinsuguen te NENGAZEN he ebpuun te langit te, “Abraham!
Abraham!” Ne midtavak sikandin te, “Hengkey.” 12 Ne migkagi is belinsuguen te,
“Isavuk nu za heeyanisubpit! Kené nu peliiisbata te minsan deisek da! Netuenan ku en
he iyan a is Meghbevaya, utew lavew he ebmahalen nu su minsan is anak nu he utew nu

minahal, waze nu isipa he kené nu ibegey kediey.” 13 Dutun te nekelilingey si Abraham,
ne neehe din is kerehidu he meemahan he nekesanggat is sungey zin diya te dezeisey
he kayu. Ne migkuwa ni Abraham haaza ne impemuhat din he pemuhat he edtutungen
ilis te anak din. 14 Migngezanan ni Abraham haaza te, “Iyan Ebegey is NENGAZEN.” Ne
zuen pa erubasa guntaan he edhenduen te, “Diya te Buvungan te NENGAZEN egkevegayan
kiw te tavang.”

15 Ne zutun mid-uman med-umew is belinsuguen te NENGAZEN he ziya te langit ki
Abraham, 16-17 ke sikandin te, “Iyan heini migkagi te NENGAZEN: Ibpenangdu ku kayi te
gehinawa ku he edtuvazan ku iyan sikew tenged te waze nu ikelegezi kedi is namanama
he anak nu. Edhimuwen ku he utew medmezakel is menge kevuwazan nu su iring
te menge vituen diya te langit wey iring te menge pantad diya te veyvey te zagat.
Egkeveyveyaan dan is menge inged te menge kuntada zan. 18 Ne pinaagi te menge
kevuwazan nu, edtuvazan ku is langun he menge nasyun diyan te kelibutan, tenged
te midtuman nu is sugu ku kenikew.”

19 Hein nepasad haaza, midlikuan eni Abraham sikan is dezuwa he suluguen din, ne
midhendiyé dan te Beersheba, ne ziya si Abraham med-ubpa te Beersheba.

Is menge Kevuwazan ni Nahor

20 Midlavey zutun is timpu, ne nezineg ni Abraham is tudtul te zuen en menge anak te
hazi zin he si Nahor ziya te ki Milca. 21 Is kinekekayan he anak dan he maama ne si Uz,
is sunud ne si Buz, is sunud pa ne si Kemuel (he nehimu he amey ni Aram), 22 si Kesed,
si Hazo, si Pildash, si Jidlaf, wey si Betuel. 23 Si Betuel, ne zuen anak din he raga he si
Rebeka. Sikandan is walu ne menge anak ni Nahor ziya te ki Milca. 24 Duen pa menge
anak ni Nahor ziya te sevaha he esawa zin he si Reuma. Iyan ensi Tiba, Gaham, Tahash
wey si Maaca.

23

Minatey si Sara, ne Nemasa st Abraham te Edlevengan Kandin

11s kelugayad te untung ni Sara 127 he tuig. 2 Diya sikandin mebpatey te inged he
Kiriat Arba (he iyan en guntaan inged he Hebron) diya te tana he Canaan. Utew inlalew
ni Abraham is kebpatey ni Sara.

3 Ne mid-ewaan din dépa is esawa zin he minatey ne midhendiya te menge Hiti-
hanen ne migkegiyan din sikandan te, 4 “Nekeubpa a kayi te lugar niw he sevaha he
lumelengyawe da, umbe emun egkehimu ipepemsa a keniyu te tana he edlevengan
ku te esawa ku.” 5 Ne midtavak dutun is menge Hitihanen te, 6 “Datl, peminega nu is
egkegiyen dey. Migkilala zey sikew he telehuzen he etew, umbe egkehimu he minsan
hendei nu idleveng is esawa nu kayi te pinekemeupiya he penlevengeé dey. Waza
minsan hentei kenami he kena ebegey kenikew te edlevengan te esawa nu.” 7 Ne zutun,
seguguna midluhud si Abraham diya te etuvangan te menge Hitihanen he iyan tuus te
kebpeselamat din. & Ke sikandin te, “Emun idtugut niw he idleveng ku kayi is esawa ku,
edhengyuen ku keniyu he melelagi ku si Efron is anak ni Zohar, 9 su wey zin ivelegya
kayite kedihaazais surung hekilid te vevesuke din diya te Macpela. Kegiyi niw sikandin
he ebeyazan ku te hustu he prisyu, kayi te etuvangan niw para egkehimu he penlevenge
ku.”

10 Ebpimpinuu zutun si Efron duma te menge zuma zin he menge Hitihanen, umbe
midtavak din si Abraham diya te etuvangan te langun he menge zuma zin he menge
Hitihanen he midtigum dutun te pultahan te inged. 11 Ke sikandin te, “Kayi te etuvangan
te menge zuma ku, ibegey ku kenikew is tivuuk he vevesuke ku ragkes sikan is surung.
Umbe egkehimu en idleveng nu is esawa nu.” 12 Ne mid-uman si Abraham medluhud
he tuus te kebpeselamat din diya te etuvangan te menge meginged dutun, 13 ne migkagi

sikandin diya te ki Efron he nezineg te langun te, “Peminega a. Egkesuatan ku he
ebeyazan ku haaza is bevesuka. Dewata nu en is ibayad ku, su wey zutun ku en
ikelevengis esawa ku.” 14 Ne midtavak dutun si Efron ki Abraham te, 15 “Datu, peminega
a zep-a. Is bali zuen te tana, ne 400 he vuuk he pelata, piru kena haaza ebpekesamuk
kenita te teleemigu. Kuwaa nu en is tana ne igkeleveng nu zutun is esawa nu.” 16 Ne
mid-uyun dutun si Abraham sumala is migkagi ni Efron, ne midtimbang din is 400 he
vuuk he pelata sumala is kevegat he neuyunan he zaan te menge nigusyanti zutun. Ne
imbayad din heini ki Efron dutun te etuvangan te menge Hitihanen.

1718 Umbe naangken ni Abraham haaza is bevesuka ni Efron diya te Macpela, he
uvey te inged he Mamre, ragkes is surung wey is menge kayu he nekeelibet dutun te
vevesuka. Nepirmahan te langun he menge Hitihanen he nevurun diya te pultahan te
inged. 19 Ne inleveng ni Abraham is esawa zin he si Sara ziya te surung he ziya te tana
he Macpela, he sakup te tana he Canaan. Is Macpela uvey te Mamre he iyan guntaan kes
inged he Hebron. 20 Umbe, is bevesuka ragkes is surung he iyan dengan tegigaked kayi is
menge Hitihanen, nehimu en heini he ki Abraham, ne midhimu zin heini he penlevenge
din.

24

Is Ibpeesawa ki Isaac

1Utew en megurang dutun si Abraham, ne midtuvazan sikandin te NENGAZEN diya te
langun he menge vaal zin. 2-3 Sevaha zutun he andew, migkegiyan ni Abraham is egalen
te menge suluguen din he iyan sinerigan te langun he menge azen din te, “Isavuk nu is
belad nu kayi te laang ku. Tuus heini te penaad nu he edtistigusan te NENGAZEN, he iyan
da Megbevaya te langit wey tana, ne kené ka mebpili te ed-esawaan te anak ku he si
Isaac te vahi he tig-Canaan he emure tew kayi te mid-ubpaan tew guntaan. 4 Hendiye
ka te inged he mibpuunan ku, ne ziyé ka pili te ed-esawaan te anak ku he si Isaac te
menge kezuzumahi ku.” 5 Piru mid-insaan dutun si Abraham te suluguen din te, “Na,
hengkey ve is ed-ul-ulahan ku emun kena egkesuat is bahi he eduma kediey ke ed-uli a
zini? Egkesuatan nu ve he edumahan ku ziya is anak nu?” ¢ Ne midtavak si Abraham
te, “Kene nu zumaha si Isaac diya! 7 Is NENGAZEN, he iyan da Megbevaya diya te langit,
migkagi kedi, he ewai ku is menge kezuzumahi te amey ku wey is inged ku he zutun
a meetew. Ne nenangdu sikandin he ibegey zin heini is tana he Canaan diya te menge
kevuwazan ku. Umbe hipanew ke en su ebpezumahan ke zin te menge velinsuguen din
he ibpehuna kenikew ne iyan edtavang kenikew wey ka mekaaha diya te egkeesawa te
anak ku. 8 Piru emun kena eduma haaza is bahi kenikew, waze nu en televaken te heini
he penangdu nu kediey. Piru kené nu ziya dumaha is anak ku.” 9 Umbe insavuk duen
te suluguen is belad din diya te laang ni Abraham te egalen din, ne nenangdu sikandin
he edtumanen din is langun he insugu kandin. 10 Ne hein nepasad dutun, migkuwa is
suluguen te sepulu he menge ayam he kemilyu ne migkergahan din te langun he kelasi
te menge mahalen he igasa he ebpuun te egalen din he si Abraham. Migenat sikandin
pehendiya te inged he Aram Naharaim, he iyan inged he mid-ubpaan ni Nahor he hazi
ni Abraham.

11 Impeleku zin is menge kemilyu ziya te uvey te kalut he gawas te inged. Mahapun en
dutun he iyan uras he edsekezu is menge vahi. 12Ne zutun mid-ampu haaza is suluguen,
“Sikew is NENGAZEN, Megbevaya te egalen ku he si Abraham, tevangi a guntaan ne ipeehe
nu is gagew nu te egalen ku he si Abraham. 13 Kayi a medhithitindeg te uvey te kalut ne
ebpekeume en is menge raga he menge meginged kayi te inged su edsekezu zan. 14Emun
ebuyu a te wahig duen te umuy te raga, ne emun ebpemineg sikandin he ibpeinum a
ragkes is menge kemilyu ku, berakat he iyan sikandin kes mibpili nu he egkehimu he

esawa te suluguen nu he siIsaac. Pinaagi kayi egketuenan ku he impeeheé nu is gagew nu
te egalen ku he si Abraham.”

15Waze pa zutun sikandin mekepasad he ed-ampu, ne nekeuma si Rebeka he edtiang
te umuy. Anak si Rebeka ni Betuel, ne si Betuel anak ni Nahor wey ni Milca. Si
Nahor suled ni Abraham. 16 Utew mekempet he raga si Rebeka ne wazeé pa sikandin
meuvayi te maama. Mibpenaug sikandin dutun te kalut ne midteguan din is umuy zin
te wahig. Ne hein nekepasad ne migaun sikandin dutun ne mid-uli. 17 Ne migaanggaan
sikan is suluguen te kedsinugung kandin ne migkagi te, “Ipeinum a, bayi, keniyan te
sinekezu nu.” 18 Midtavak si Rebeka te, “Uya zatu, inum ka.” Impekevave din is
umuy zin ne impeinum din sikan is suluguen. 19 Hein nekeinum en haaza is suluguen,
migkagi sikandin te, “Edsekezu e pa su ibpeinum ku zaan is menge kemilyu nu.” 20 Ne
ingaanggaan din ivusbus haaza is sinekezu zin diya te pelungan, ne midliku en maan
sikandin medsekezu taman te nekeinum is langun he menge kemilyu. 21 Mibpeniid da
haaza is suluguen, ne ed-is-isipen din ke ebmenmenuwen te NENGAZEN te edhimu wey
metuman is tuyu din te kedhendutun te haaza he lugar.

22Ne hein nekeinum en is menge kemilyu, midkedkad duen te suluguen is uwiten din
he galunggalung he vulawan he heenem he gramu is kevegat din. Midkedkad din daan
is dezuwa he rinti he vulawan he 120 he gramu is kevegat. Ne imbegey zin haaza ki
Rebeka. 23 Ne mid-insaan din si Rebeka te, “Hentei ka ki anak? Egkehimu ve he ziyan
key edhizega guntaan te valey niw?” 24 Midtavak si Rebeka te, “Iyan amey ku si Betuel
he anak ni Milca wey ni Nahor. 25 Duen egkehizegaan niw ziya te kenami, wey zekela
daan is menge regami he idsamak para te menge kemilyu niw.” 26 Ne zutun midluhud
is suluguen diya te etuvangan te NENGAZEN. 27 Ke sikandin te, “Edeligen is NENGAZEN, he
iyan Meghevaya te egalen ku he si Abraham. Impeeheé din is kena egkahanew he gagew
zin te egalen ku. Iyan sikandin migiya kedi wey a mekehendiya te kezuzumabhi te egalen
ku.”

28 Ne mibpelelaguy si Rebeka is ed-uli diya te valey zan, ne midtudtulan din is iney
zin te langun he nengeulaula. 2930 Is suled din he si Laban dutun daan is ebpemineg
te edtudtulen din, he ebpengegiyen duen te etew mehitenged kandin. Naaha ni Laban
is galunggalung wey sikan is menge rinti diya te velad te etevey zin he si Rebeka.
Umbe mibpelelaguy sikandin pehendiya te kalut ne midhendiya te etew he migkagi
ni Rebeka. Diyé ded haaza is etew medhithitindeg te uvey te kalut, duma te menge
kemilyu. 31 Migkegiyan sikandin ni Laban te, “Iyan ke ves is midtuvazan te NENGAZEN.
Maan is kayi ke za edhithitindeg? Laus ka ziya te valey zey, su mid-endaman dey en
sikew te edhizegaan nu wey lugar para te menge kemilyu nu.”

32Miduma sikandin ki Laban. Hein nekeuma zan en diya te valey, impenaug ni Laban
is menge karga zuen te menge kemilyu, ne impekaan din haaza is menge kemilyu te
regami wey kumpey. Mid-uwitan din daan te wahig haaza is suluguen wey is menge
zuma zin, para mekepenlulu dan te menge paa zan. 33 Hein netangel en is ibpekaan
kandan, migkagi haaza is suluguen te, “Kena a egkaan ke kené ku egketudtul is tuyu ku
te kedhengkayi.” Midtavak si Laban te, “Sigi en, tudtuli key en.”

34 Migkagi sikandin te, “Suluguen a ni Abraham. 35 Midtuvazan sikandin te NENGAZEN,
ne utew zekela is ketigeyunan din guntaan. Mibegayan sikandin te NENGAZEN te menge
kerehidu, menge kambing, menge vaka, menge kemilyu, menge asnu, menge pelata,
menge vulawan, wey menge suluguen he maama wey vahi. 36 Minsan meritan en si
Sara is esawa zin, ne nekaanak pa sikandin. Ne heini is anak dan he maama iyan
ebpekepenunud te langun he menge azen din. 37 Impenangdu ku te egalen ku he
edtumanen ku is sugu din he egkagi te, ‘Kene ka mebpili te ed-esewaan te anak ku kayi
te menge tig-Canaan he is taneé dan iyan ed-ubpaan tew guntaan. 38 Pehendiye ka te
pemilya te amey ku, ne ziye ka pen-aha te vahi he kezuzumahi ku he ibpeesawa nu

te anak ku.” 39 Piru nenginginsa a, ‘Na, hengkey is ed-ul-ulahan ku emun kena eduma
haaza is bahi kedi?” 40 Midtavak sikandin te, ‘Is NENGAZEN he iyan ebpezumdumahan
ku layun, edsuguen din is belinsuguen din he ibpezuma kenikew ne ebpengelinteuwan
din para mehimu is tuyu nu ziyan, ne ebpekeeheé ka te ed-esawaan te anak ku ziya te
menge kezuzumahi ku he menge kevuwazan te amey ku. 41 Emun diye ka ebpevaya te
menge kezuzumahi ku, wazé nu televaken dutun te penangdu nu kedi emun kene dan
ebpemineg he ibpezuma kenikew is bahi.’

42“Umbe, geina te kebpekeuma ku ziya te kalut, mid-ampu a. Ke siak te, ‘NENGAZEN,
Megbevaya te egalen ku he si Abraham, berakat he itugut nu he mehimu is tuyu ku te
kedhengkayi ku. 43 Guntaan, dini a edhithitindeg te uvey kayi te kalut. Emun duen
ebpekeuma he raga he edhendini te kedsekezu, ne ebuyu a te zeisey za he wahig duen
te umuy zin. 44 Emun ebpemineg sikandin he ipeinum e zin ragkes is menge kemilyu
ku, deyzey ke iyan en sikandin mibpili nu he vahi he egkehimu he egkeesawa te anak
te egalen ku.’

45 “Ne te waze e pa mekeipus he ed-ampu, nekeuma si Rebeka he edtiang te idsekezu
zin he umuy. Midtupang sikandin pehendiya te kalut su edsekezu. Migkegiyan ku
sikandin te, ‘Ipeinum e kun.” 46 Impekevave din haaza is umuy ziya te pemenayen din,
he egkagi te, ‘Sigi, inum kad, ne ibpeinum ku zaan is menge kemilyu nu.” Umbe mid-
inum a, ne impeinum din daan is menge kemilyu. 47 Ne kegkepasad dutun, mid-insaan
ku sikandin ke hentei sikandin ki anak. Midtavak sikandin te, ‘Anak a ni Betuel te anak
ni Milca he esawa ni Nahor.’ Ne zutun mid-eritisan ku is izung din, ne imperirinti ku
sikandin. 48 Midlangkeb a su ed-ezapen ku is NENGAZEN. Midalig ku is NENGAZEN, he
Megbevaya te egalen ku si Abraham. Iyan sikandin mibpeturedu kedi te hustu he lugar,
he zutun ku egkaaha is anak te kezuzumabhi te egalen ku he egkehimu he esawa te anak
din.

49 “Ne guntaan, egkesuatan ku he metueni ku ke ibpeesawa niw si Rebeka ki Isaac he
iyan kebpaaha niw te keupiya niw te egalen ku. Kegi kew he zaan para metueni ku zaan
ke hengkey is ed-ul-ulahan ku.” 50 Ne midtavak dutun si Laban wey si Betuel te, “Tenged
te iyan egkesuatan heini te NENGAZEN, hengkey pa is egkekagi zey. 5! Heini zed si
Rebeka, dumaha niw en sikandin ke ed-uli kew para egkehimu sikandin he iyan esawa
te anak te egalen nu, sumala is migkagi kenikew te NENGAZEN.” 52Ne hein nezineg duen
te suluguen ni Abraham haaza is lalag dan midlangkeb en maan sikandin is ed-azap
diya te NENGAZEN. 53 Ne zutun migkuwa zin haaza is uwiten din he menge elahas he
pelata ragkes is menge visti, ne imbegey zin ki Rebeka. Mibegayan din daan te mahalen
he menge gasa he inggasa zin dutun te menge suled wey iney ni Rebeka. 54 Ne zutun,
migkaan haaza is suluguen wey sikan is menge zuma zin. Ne zutun dan en mekehizega
te haaza he kezukileman.

Ne hein nepawa mid-enew zan ne migkagi haaza is suluguen te, “Ed-uli ad guntaan
diyate egalen ku.” 55 Ne midtavak dutun isiney wey is meemahan ni Rebeka te, “Deyzey
ke kené nu zepa zumaha si Rebeka minsan taman da te sepulu he andew, ne egkeiwas
haaza ne human kew ebpekegenat.” 56 Piru migkagi haaza is suluguen te, “Kena a keniyu
senggena. Midhimu en te NENGAZEN he metuman is tuyu ku kayi, umbe ipeuli e en
keniyu ziya te egalen ku.” 57 Ne midtavak sikandan te, “Ed-umawen tew zépa si Rebeka,
ne ed-insaan tew sikandin ke hengkey is egkesuatan din.” 58 Umbe mid-umew zan
si Rebeka ne mid-insaan te, “Egkesuat ke ve he eduma kandin guntaan?” Midtavak
si Rebeka te, “Uya, egkesuat a he eduma.” 59 Umbe, impezuma zan si Rebeka wey is
meritan he ed-elima kandin diya te suluguen ni Abraham wey zuen te menge zuma zin.
60 Mibpenubtuvazan dan si Rebeka zutun te kegenat din. Ke sikandan te,

“Sikew is etevey zey, berakat he liblibuwen is menge kevuwazan nu.

Berakat daan he mezaag te menge kevuwazan nu is menge kuntada zan.”

61 Ne nepasad dutun, mid-untud si Rebeka wey sikan is menge suluguen din he vahi
duen te menge kemilyu zan, ne miduma sikandan duen te suluguen ni Abraham.

62Ne siIsaac, diya sikandin ed-ubpa te Negev, begu pa sikandin mekeuli he ebpuun te
Beer Lahai Roi. 63 Duen timpu zutun ne malu en merusirem, migawas sikandin te valey
ne midrigurigu. Duen nepantew zin he kemilyu he ebpelingguma. 64 Hein nepantew ni
Rebeka si Isaac, midrena sikandin dutun te kemilyu zin 65 ne mid-insaan din sikan is
suluguen ni Abraham te, “Hentei haaza is edsinugung kenitew?” Ne midtavak haaza is
suluguen te, “Egalen ku sikandin he si Isaac.” Ne zutun migkuwa ni Rebeka is lembung
din ne midtembunan din is dagwey zin.

66 Impenudtul zuen te suluguen diya te ki Isaac is langun he mid-ulaula zin. 67 Ne
miduma ni Isaac si Rebeka ziya te tulda he mid-ubpaan dengan te iney zin he si Sara.
Ne neked-esawa zan ne utew mibmahal ni Isaac si Rebeka. Human maawa is seeng ni
Isaac tenged te kebpatey te iney zin.

25

Is Duma pa he menge Kevuwazan ni Abraham
(1 Cronica 1:32, 33)

1 Ne mid-uman mebpengesawa si Abraham te vahi he migngezanan ki Ketura. 21Is
menge anak dan iyan ensi Zimran, Jokshan, Medan, Midian, Ishbak, wey si Shua. 3 Si
Jokshan ne iyan anak din si Sheba wey si Dedan. Is menge kevuwazan ni Dedan ne iyan
ismenge Ashurnen, menge Litushnen, wey Liumnen. 4Is menge anak ni Midian ne iyan
si Efa, si Efer, si Hanoc, si Abida, wey si Eldaa. Iyan heini sikandan menge kevuwazan

ni Ketura.
5 Iyan si Isaac ibpepengevilin te langun he menge azen ni Abraham. 6 Piru te waze

pa mebpatey si Abraham, duen daan impemegey zin diya te menge anak din he maama
he anak te zuma he menge esawa zin, ne ziye din sikandan ipeubpa te tana he zapit te
edsilaan, he meziyu te anak din si Isaac.

7Is kelugayad te untung ni Abraham 175 he tuig. 8 Utew en megurang sikandin dutun te
kebpatey zin, ne in-amur sikandin te menge kepuun din he nemematey en. 9 Inleveng
sikandin te menge anak din he si Isaac wey si Ishmael ziya te surung he Macpela, he
uvey te Mamre, he vevesuka dengan ni Efron he anak ni Zohar he Hitihanen. 10 Haaza
is tana, ne mibpemasa ni Abraham dutun te menge Hitihanen. Diya si Abraham
ileveng wey is esawa zin he si Sara. 11 Ne hein minatey en si Abraham, midtuvazan
te Megbevaya is anak din he si Isaac, ne ziya si Isaac med-ubpa te Beer Lahai Roi.

Is menge Kevuwazan ni Ishmael
(1 Cronica 1:28-31)

12Tyan heini gugud mehitenged te pemilya ni Ishmael he anak ni Abraham diya te ki
Hagar he Ehiptohanen, he uripen ni Sara.

13 Iyan heini menge ngazan te menge anak ni Ishmael he maama, puun te
kinikekayan: si Nebayot, Kedar, Adbeel, Mibsam, 14 Mishma, Duma, Masa, 15 Hadad,
Tema, Jetur, Nafish, wey Kedema. 16 Iyan heini sikandan menge anak ni Ishmael, ne
nehimu sikandan he pengulu te 12 he tribu he kevuwazan ni Ishmael. Ne is menge
ngazan dan, ne iyan daan inngazan te menge inged he mid-ubpaan dan.

17Iskelugayad te untung niIshmael 137 he tuig. Minatey sikandin ne in-amur sikandin
te menge kepuun din he nemematey en. 18 Diya med-ubpa is menge kevuwazan din
te menge inged he ebpuun te Havila pehendiya te Shur, he zapit te edsilaan te Ehipto
pehendiya te Asiria. Ne migkuntada zan is langun he menge kezuzumahi zan he
kevuwazan ni Ishmael.

Is Ked-enaka ki Esau wey ki Jacob

19Iyan heini gugud mehitenged te pemilya ni Isaac he anak ni Abraham.

20 Menge 40 en is penuigen ni Isaac dutun te kebpekeesawa zin ki Rebeka he anak ni
Betuel he Aramihanen he tig-Padan Aram. Etevey si Rebeka ni Laban he Aramihanen
daan. 21 Tenged te kena ed-anak si Rebeka, mid-ampu si Isaac diya te NENGAZEN he
med-anak ded is esawa zin. Midtavak te NENGAZEN is ked-ampu din, umbe mibmegingey
zutun si Rebeka. 22 Egkegezam din is henduen be te ebpezumuga haaza is sereping he
menge vata diya te getek din. Migkagi si Rebeka te, “Emun iyan bes heini egkeulaula
kandan te huziyan he timpu, deyzey nasi ke mebpatey ad.” Umbe mid-insa sikandin
diya te NENGAZEN mehitenged kayi. Migkagi is NENGAZEN diya te kandin te,

23 “Iyan heeyan ebpuunan is dezuwa he vata he keniyan te getek nu te zezuwa he
nasyun.

Ne heini is dezuwa he grupu te menge etew ne ebpekuntedehey.

Mezesen haaza is sevaha kena haaza is duma zin.
Is kakey egkehimu he suluguen te hazi zin.”

24 Ne hein mid-anak en si Rebeka, sereping iyan haaza is in-anak din. 25 Haaza is
kakey, ne merigariga wey vulvulen is tivuuk he lawa zin, umbe migngezanan dan ki
Esau, he ke va da egkegiya, “Bulvulen.” 26 Ne hein edlepew en haaza is ikezuwa, ne
migewezan din is palu te sereping din, umbe migngezanan dan haaza ki Jacob, he ke
va da egkegiya, “Egawed diya te palu.” Mibpenuigen en dutun si Isaac te 60 he tuig te
ked-enaka ni Rebeka kayi te sereping.

27 Ne hein midekelé en haaza is menge vata, utew metau si Esau he ebpenuges, ne
layun sikandin egketalus. Ne si Jacob mula ne mevented, diyé da sikandin te menge
tulda ed-ubpaubpa su perevantey te uyagen. 28 Pelangga ni Isaac si Esau su egkesuat
layun sikandin he egkaan te egkengepenganup ni Esau, piru si Jacob ne iyan mula
pinelangga ni Rebeka.

29 Ne sevaha he andew, te kemulu en edhilutu si Jacob te menge tilas he meriga, ne
nekeuli si Esau is nenuges ne utew sikandin nevitil. 30 Ne migkegiyan din si Jacob te,
“Begayi e en kun, ipekaan ad keniyan te sinuba nu he merigariga su utew ad egkevitil.”
(Ne tenged dutun, egngezanan daan si Esau ki Edom, he ke va da egkegiya, “Meriga”.)

31NemidtavaksiJacob te, “Wey ku sikew ebegayi kayi emun ibegey nu kedi is ketenged
nu te kegkekakey.” 32 Ne midtavak si Esau te, “Uya, su hengkey is pulus te ketenged ku
emun ebpatey a te kegkeumes.” 33 Piru midtavak si Jacob te, “Penangdu ka zepa kedi”
Ne zutun nenangdu si Esau he ibegey zin en ki Jacob is ketenged din te kegkekakey.

34 Ne zutun mibegayan sikandin ni Jacob te sinevawan he tilas. Nekepasad sikandin
he egkaan wey ed-inum, ne zutun migenat sikandin. Ne pinaagi zutun mid-engkezan ni
Esau is ketenged din, he kegkekakey.

26

SiIsaac diya Med-ubpa te Gerar

1 Ne mid-agi en is bitil zutun te lugar he mid-ubpaan ni Isaac, kena haaza kes bitil
te kaazen pa ni Abraham. Midhendiya si Isaac te ki Abimelec, sikan is hadi te menge
Filistihanen he ziya te inged he Gerar. 2 Ne mibpaaha is NENGAZEN kandin, he egkagi te,
“Kene ka hendiya te Ehipto; diyan ke za ubpa te lugar he ibpeehé ku kenikew. 3 Kayi ke
za ubpa dépa su edumahan ku sikew wey edtuvazan ku sikew. Ibegey ku heini kenikew
wey ziya te menge kevuwazan nu heini is langun he tana. Edtumanen ku is pesarig
ku te amey nu he si Abraham. 4 Edhimuwen ku he medmezakel is menge kevuwazan
nu iring kezakel te menge vituen diya te langit, ne ibegey ku heini kandan is langun he
tana. Ne pinaagi kandan, edtuvazan ku is langun he etew kayi te kelibutan. > Ebeelan
ku heini su mibpezumazuma si Abraham kedi. Midtuman din is langun he menge sugu
wey penuru ku.” ¢ Umbe ziya med-ubpa si Isaac te Gerar.

7 Mekempet si Rebeka, umbe emun ebpenginsa haaza is menge tig-Gerar ziya te ki
Isaac mehitenged te esawa zin, ne edtevaken din te etevey zin si Rebeka. Egkahandek
sikandin he egkagi he esawa zin, su kela ke himetayi zan sikandin para maagew zan si
Rebeka. 8 Malu en neuget is ked-ubpa eni Isaac diya te Gerar. Sevaha he andew zutun,
neserenga he midsinulew ziya te bintana si Abimelec he hadi te menge Filistihanen, ne
neehe din he ebpekepkepa si Isaac wey si Rebeka. 9 Ne zutun impetawag din si Isaac, ke
sikandin te, “Esawa nu ves sikandin? Maan is migkagi nu he etevey nu sikandin?” Ne
midtavak si Isaac te, “Nahandek a, kela ke himetayi a tenged kandin.” 10 Ne migkagi si
Abimelec te, “Kena meupiya is mibeelan nu kenami. Penenglitan ke zuen kayi te menge
sakup ku midhulid kandin, iyan ka pezem egkevasul te egkehimu he salé dey.” 11 Ne
zutun impesavut ni Abimelec is langun he menge sakup din. Ke sikandin te, “Is minsan
hentei he ebaal te kena meupiya kayi te maama wey te esawa zin ne edhimetayan.”

12 Ne zutun he lugar mid-ezek si Isaac ne nekeragun sikandin te ke 100 metakep te
haaze da he tuig, tenged midtuvazan sikandin te NENGAZEN. 13 Mid-iseg sikandin med-
uswag taman te utew en sikandin midsepian. 14 Neima kandin is menge Filistihanen su
utew mezakel is menge kerehidu zin, kambing, baka, wey menge suluguen din. 15 Ne
tenged te kegkeima te menge Filitthanen ki Isaac, mibumbunan dan te tana is menge
kalut he mibpekelutan te menge suluguen dengan te amey zin he si Abraham.

16 Ne zutun migkagi si Abimelec diya te ki Isaac te, “Deyzey ke ed-awe kew kayi,
su lavew en is keniyu he gehem te kenami.” 17 Umbe mid-aweé en dutun si Isaac, ne
ziya medhalin te zal-ug te Gerar ne midtutulda sikandin ne ziya med-ubpa. 18 Ne
mid-umanan din pekeluti haaza is menge kalut te amey zin dengan he si Abraham he
mibumbunan te menge Filistihanen hein minatey en si Abraham. Neismenge inngazan
ni Abraham duen te menge kalut, ne iyan daan inngazan ni Isaac.

19 Diya te zal-ug, mibangbang is menge suluguen ni Isaac te begu he kalut ne nekeehe
dan te serebseb. 20 Piru mibpekidtebek is menge bekidu he tig-Gerar te menge bekidu
ni Isaac su kandan kun haaza he kalut. Umbe migngezanan haaza ni Isaac he kalut te
Esek, he ke va da egkegiya, “Tebek,” tenged te mibpekidtebek is menge tig-Gerar kandin.

21 Ne mid-uman mebangbang is menge suluguen din te selakew en he kalut, piru
midtebekaayan dan ded haaza te menge tig-Gerar. Umbe migngezanan ni Isaac haaza
he kelut te Sitna, he ke va da egkegiya, “Tebekaayaan.” 22 Mid-awa dutun ensi Isaac ne
mid-uman mebangbang sikandan te selakew-en maan he kalut. Wazé dan human heini
lewenaayi, umbe migngezanan ni Isaac haaza is kalut te Rehobot, he ke va da egkegiya,
“Melu-ag.” Su ke sikandin te, “Mibegayan kiw en human te NENGAZEN te melu-ag he
ubpaan para med-iseg kiw pa mebmezakel kayi.”

23 Ne puun dutun, midhalin si Isaac diya te Beersheba. 24 Dutun te haaza he
kezukilemi te kebpekeuma zin diya, mibpaaha kandin is NENGAZEN he egkagi te, “Iyan
a kes Meghevaya te amey nu he si Abraham. Kene ka mahandek su iyan a zuma nu.
Edtuvazan ku sikew ne edhimuwen ku he utew medmezakel is menge kevuwazan nu
tenged te suluguen ku he si Abraham.” 25 Umbe mibaal si Isaac dutun te pemuhata ne
mid-azap te NENGAZEN. Impehitindeg din dutun he lugar is tulda zin ne impevangbang
din is menge suluguen din te kalut.

26 Midhendiya si Hadi Abimelec he ebpuun te Gerar ne miduma zin is sumesambag
din he si Ahuzat wey sikan is egalen te menge sundaru zin he si Picol. 27 Mid-
insaan ni Isaac sikandan te, “Maan is midhengkayi kew te kedi? Egkepeukan e man
keniyu, umbe impaawa a keniyu ziyan te lugar niw?” 28 Ne midtavak dan te, “Nesavut
dey he is NENGAZEN eduma kenikew, umbe neisip dey he kinanahanglan he edhimu
kiw te kebpekid-uyun duma zutun is penangdu. Penaad ka kenami 29 he kené key
keniyu pesipelahi, su wazé dey man daan sikew pesipelahi hein diyé ka te kenami.
Mibpurungan dey sikew, impegenat dey sikew he melinawen. Deyzey pezem he tuvazi

ke pa te NENGAZEN.” 30 Umbe midtukud si Isaac te keemuran para kandan, ne migkaan
dan wey nemen-inum dan.

31Utew pa meselem dutun te sunud he andew, ne mibpesesaazé dan. Ne hein nepasad,
ne impegenat ni Isaac sikandan he melipayen.

32Haaza he andew, nekeuma is menge suluguen ni Isaac, ne midtudtulan dan sikandin
he zuen wahig duen te kalut he mibengbangan dan. 33 Migngezanan ni Isaac haaza te
Siba. Umbe taman en guntaan iyan ngazan dutun is Beersheba.

34 Ne hein 40 en is penuigen ni Esau, mid-esawa zin si Judith he anak ni Beeri he
Hitihanen, wey si Besemat he anak ni Elon he Hitihanen daan. 35 Utew ingkeseeng ni
Isaac wey ni Rebeka haaza is menge ambey zan.

27

Mibpenubtuvazan ni Isaac si Jacob

1Utew en megurang siIsaac ne kené en utew ebpekaaha. Ne mid-umew zin is anak din
he kakey he si Esau. Ke sikandin te, “Mama.” Ne midtavak si Esau te, “Hengkey, ama?”
2 Migkagi si Isaac te, “Megurang e en utew, ne kené en egkeuget ne ebpatey a. 3 Kuwaa
nu is paneé nu, ne hendiye ka te unayan ne penugesi a ziya. 4 Ne hilutua nu kedi is utew
ku egkesuati he keenen ne uwita nu kayi te kedi su egkeenen ku. Egkepasad dutun ne
ebpenubtuvazan ku sikew te kene e pa ebpatey.”

> Mibpemineg bes dutun si Rebeka te kemulu edlelagi ni Isaac si Esau. Umbe hein
migenat en si Esau is ebpenuges diya te unayan dan, 6 migkegiyan ni Rebeka is anak
din he si Jacob te, “Nezineg ku geina he migkegiyan te amey nu is kakey nu he si Esau
te, 7‘Penugesi a ne hilutui a te utew ku egkesuati he linutuan. Su ebpenubtuvazan ku
sikew kayi te etuvangan te NENGAZEN te kene e pa ebpatey.” ® Umbe mama, pemineg
ka te idsugu ku kenikew: 9 Hendiye ka te uyagen tew ne kuwa ka te zezuwa he nati he
kambing he utew melambeg su edhilutuen ku heini te egkesuatan te amey nu te egkaan
he linutuan. 10 Ne uwita nu heini ziya te kandin su wey iyan ke zin mepenubtuvazi te
kene pa sikandin ebpatey.”

11 Ne midtavak si Jacob diya te iney zin te, “Kena buwa egkehimu, su vulvulen utew
si Esau ne siak kena mula. 12 Kela ke gewezi a ni ama ne egketuenan din he mid-ilad ku
sikandin, ne kené e zin en ebpenubtuvazan kekena, nasi e zin da edrewaki.” 13 Midtavak
si Rebeka te, “Mama, kediey en he televaken emun edrewakan ke zin. Beeli nu is
ebpeelan ku kenikew. Genat ke en ne kuwai a te menge kambing.”

14 Ne migenat si Jacob is egkuwa te kambing, ne mid-uwit din diya te iney zin, ne
midhilutu haaza ni Rebeka te utew egkesuati ni Isaac te egkaan he linutuan. 15Ne zutun
migkuwa zin is utew meupiya he visti ni Esau ziya te valey zan, ne inseluub din heini ki
Jacob. 16 Midsevukan din te lundis dutun te kambing is beklawan ni Jacob wey lieg din.
17Ne imbegey zin ki Jacob haaza is keenen wey supas he midhilutu din.

18 Mid-uwit haaza ni Jacob diya te amey zin, ke sikandin te, “Ama!” Midtavak si Isaac
te, “Hentei ka he anak ku?” 19 Ne midtavak si Jacob te, “Iyan a si Esau, kes kakey he anak
nu. Midtuman ku en is insugu nu kedi. Enew ka wey ka mekekaan duen te neutel ku
su wey a kenikew mepenubtuvazi.” 20 Ne mid-insa si Isaac te, “Mama, maan is utew ka
megaan nekeutel?” Midtavak si Jacob te, “Mid-ugupan a te NENGAZEN he Megbevaye nu.”
21MigkagisiIsaacte, “Uvey ka, mama, su wey ku sikew megewezi wey ku mesusi ke tutuu
ve iyan he iyan ka si Esau he anak ku.” 22Ne mid-uvey zutun si Jacob, ne mibpanamsam
sikandin te amey zin he egkagi te, “Is lageng nu ne lageng ni Jacob, piru is menge velad
nu ne ki Esau iyan.” 23 Waza ni Isaac mekilala si Jacob, su is menge velad din bulvulen
iring te velad ni Esau.

Umbe te waze din pa penubtuvazi, 24 mid-inse pa maan si Isaac te, “Tutuu ve iyan he
iyan ka si Esau?” Ne ke siJacob te, “Tutuu iyan su si Esau a.” 25 Migkagi zutun si Isaac te,
“Na, uwita nu en kayi heeyan is midhilutu nu he netugesan nu, ne emun ebpekekaan ad
ne epenubtuvazan ku sikew.” Ne zutun imbegey ni Jacob haaza is egkeenen wey vinu,
ne migkaan sikandin wey mid-inum. 26 Ne migkegiyan ni Isaac sikandin te, “Uvey ke kun
kayi, mama, ne hezekia.” 27 Ne mid-uvey si Jacob diya te kandin ne midhezekan din. Ne
Pein nahazek ni Isaac is ngazeg te visti zin, ne mibpenubtuvazan din si Jacob he egkagi

e,
“Heiniis ngazeg kayite anak kuiring te ngazeg te vevesuka he midtuvazan te NENGAZEN.
28 Berakat he vegayi ka te Meghevaya te uuzaran he tana he layun egkahames te
zehemug he ibegey zin, su wey utew zekela is keuyagan nu wey vinu.
29 Berakat he mezakel he menge tribu is egkehimu menge suluguen nu, wey edtahud

dan kenikew.
Berakat he iyan ka mehimu he egalen te menge suled nu, wey medtahud kenikew is

menge hazi nu.
Berakat he is edrawak kenikew ne iyan merewaki,
ne tuvazi mula is ebpenuvadtuvad kenikew.”

Mibpehizuhizu si Esau he Penubtuvazi zaan Sikandin

30Ne hein neipus ni Isaac is kebpenubtuvazi zin ki Jacob, ne migenat si Jacob. Begu pa
utew zutun mid-awa si Jacob, ne iyan daan kebpekeuli ni Esau te nenuges. 31 Midhilutu
daan sikandin te metaam he idseza ne mid-uwit din diya te amey zin. Ke sikandin
diya te amey zin te, “Ama, enew ka wey ka mekekaan kayi te netugesan ku su wey
a kenikew mepenubtuvazi.” 32 Mid-insa si Isaac kandin te, “Hentei ka?” Midtavak
sikandin te, “Si Esau a, is kakey he anak nu.” 33 Hein nezineg haaza ni Isaac, migkerker
sikandin ne nemensag, “Hentei ves haaza is neketuges duen te mid-uwit kayi te kedi he
keenen? Begu e pa nekepasad he egkaan kayi te kebpekeuma nu. Mibpenubtuvazan
ku en sikandin ne kené ku en egkehimu te edhawi” 34 Hein nezineg haaza ni Esau,
nekelelendag is edsinegew ne migkegiyan din is amey zin te, “Ama, penubtuvazi a zaan!”
35Midtavak siIsaac te, “Mid-ekalan a te hazi nu ne mid-egawan ke zin te ibpenuvadtuvad
ku pezem kenikew.” 36 Ne migkagi si Esau te, “Ikezuwe en heini te kebinuangi zin kedi.
Umba ves Jacob is inngazan kandin. Mid-egawan e zin te ketenged te kegkekakey ku,
ne guntaan migkuwa zin pa is kebpenubtuvad he para kedi” Ne zutun mid-isaan din is
amey zin te, “Ama, waze nu en be igkepenuvadtuvad kediey?” 37 Ne midtavak si Isaac
te, “Midhimu ku en he iyan sikandin egalen nu ne is langun he menge kezuzumahi zin
ne midhimu ku en he menge suluguen din. Impenuvadtuvad ku en diya te kandin is
idsegkaya he egkekaan wey egkeinum. Umbe wazé en egkehimu ku para kenikew?”
38 Ne mibpehizuhizu pa utew si Esau te amey zin te, “Ama, wazé en be iyan minsan
sevaha za he igkepenuvadtuvad nu? Penubtuvazi a zaan.” Ne zutun midsinegew en
maan sikandin.

39 Midtavak si Isaac te,

“Diye ka ebpekeubpa te tana he kena uuzaran,

wey kena heini lelayun egkahames te zehemug he tuvad te Meghevaya.
40 Pinaagi za te kebpekidtebek egkekuwa nu is igkeuyag nu,

ne egkehimu ka he suluguen te hazi nu.

Piru emun ed-atu ka kandin,

ebpekegawas ka te kegkeveyveyai zin kenikew.”

41 Ne midumutan ni Esau si Jacob tenged te kebpenubtuvazi ki Jacob te amey zin.
Nekekagisi Esau ziya te gehinawa zin te, “Kené en utew egkeuget ne ebpatey siama; emun
ebpatey en sikandin, edhimetayan ku si Jacob.” 42 Piru netudtulan si Rebeka te egkeisip
ni Esau, umbe mid-umew zin si Jacob ne migkegiyan din te, “Is kakey nu he si Esau,

iyan ebpekepayupayu te gehinawa zin is egkeisip din he edhimetayan ke zin. 43 Umbe,
mama, peminega nu is egkegiyen ku: Pelaguy ka ziya te Haran, diya te meemahan ku
he si Laban. 44 Ne ziyé ka ubpa dépa taman te egkaawa is pauk kenikew te kakey nu,
45 ne egkelipatan din en is mibeelan nu kandin. Ebpeveyaan ku za sikew ziyan emun
egkaaween is rerangit din kenikew. Kené ku egkesuatan he egkaawé kew is dezuwa
kayi te kedi te senga andew za”

46 Ne migkegiyan dutun ni Rebeka si Isaac te, “Utew ku en igkerasey te ed-isip-isip is
tenged kayi te menge esawa ni Esau he menge Hitihanen. Emun iyan ed-esewaan ni
Jacob is tig-kayi zed he vahi he Hitihanen, deyzey pa ke ebpatey e en nasi.”

28

1Ne mid-umew zutun ni Isaac si Jacob, ne mibpenubtuvazan din, wey migkegiyan din
te, “Kene ka limbe pengesawa te vahi he tig-Canaan. 2 Penines ka, ne pehendiye ka te
Padan Aram, diya te apu nu he si Betuel he amey te iney nu. Diye ka pengesawa te
sevaha te menge raga he anak ni Laban te meemahan te iney nu. 3 Berakat he tuvazi
ka te Meghbevaya he Mekegegehem, ne vegayi ke zin te mezakel he kevuwazan, su wey ka
mehimu he amey te mezakel he grupu te menge etew. 4 Berakat he ivegey zin kenikew
wey te kevuwazan nu is tuvad he imbegey zin diya te apu nu he si Abraham, su wey
mehimu heini he kenikew he tana is neubpaan nu guntaan te sevaha he lumelengyawa.
Heini he tana ne imbegey te Meghevaya diya te ki Abraham.” 5 Ne impehipanew ni
Isaac si Jacob pehendiya Padan Aram, diya te lugar ni Laban he anak ni Betuel he
Aramihanen. Si Laban meemahan ni Rebeka he iney ni Jacob wey ni Esau.

6 Netuenan ni Esau he mibpenubtuvazan ni Isaac si Jacob wey impehendiye din te
Padan Aram su wey ziya sikandin mekepengesawa. Ne nezineg din daan he zutun te
kebpenuvadtuvad ni Isaac intelaan din ki Jacob he kena sikandin mebpengesawa te
vahi he tig-Canaan. 7 Ne netuenan din daan he mibpemineg si Jacob te sugu te amey
zin wey iney zin su migenat en pehendiya te Padan Aram. 8 Ne human dutun mesavut
ni Esau he keneé bes iyan egkesuatan te amey zin he si Isaac sikan is menge vahi he
tig-Canaan. 9 Ne zutun midhendiya sikandin te anggam din he si Ishmael he anak ni
Abraham diya te ki Hagar. Gawas dutun te zezuwa he esawa zin, mid-esawa zin daan
si Mahalat he anak ni Ishmael wey etevey ni Nebayot.

10 Mid-awa si Jacob dutun te Beersheba ne midhendiya sikandin te Haran. 11 Ne hein
nekeuma sikandin diya te sevaha he lugar, ne zutun da sikandin medhizega te haaza
he kezukilemi su midsanlep en is andew. Migkuwa sikandin te vatu, ne mid-ulune din
haaza dutun te kedlipezeng din. 12 Ne zutun te kedlipezeng din, neketegeinep sikandin
te hegezan he nekehitindeg kayi te tana ne nekeuma ziya te langit. Neeheé din is menge
velinsuguen te Megbevaya he ebpememenahik wey ebpemenaug dutun te hegezan. 13Ne
ziya te zivavew zutun te hegezan, neehé din is NENGAZEN he edhithitindeg ne migkagi
sikandin te, “Iyan a sikan is NENGAZEN, is Meghevaya ni Abraham wey ni Isaac. Ibegey
ku kenikew wey te menge kevuwazan nu heini he tana is midhizegaan nu. 14Is menge
kevuwazan nu egkehimu he iring kezakel te eliyavuk te tana. Pinaagi kenikew wey
te menge kevuwazan nu, edtuvazan ku is langun he menge etew kayi te kelibutan.
15 Tentenuzi nu he layun a eduma kenikew wey ebentayan ku sikew minsan hendei
ka ebpevaya. Ibpeliku ku sikew kayi he tana, ne kené ku sikew ed-ewaan taman te
egketuman ku is menge saad ku kenikew.”

16 Ne nepukew si Jacob, ne ke sikandin te, “Wazé ku metueni he mibulusan bes
te NENGAZEN heini he lugar” 17 Ne nahandek sikandin, ke sikandin te, “Utew a
ebpendegubduva kayi he lugar! Ubpeey heini te Megbevaya ne kayi ves is gemawan
pehendiya te langit!”

18 Utew pa zutun meselem te ked-enew ni Jacob. Migkuwa zin haaza is batu he mid-
ulune din, ne impehitindeg din haaza he tedeman din. Mid-itisan din haaza te lana su
wey mehimu he segradu. 19 Migngezanan haaza ni Jacob he lugar te Betel, he ke va
da egkegiya, “Baley te Megbevaya.” Piru is inged dutun dengan migngezanan te Luz.
20Ne mibpenangdu dutun si Jacob he egkagi te, “He Megbevaya, emun edumahan a wey
ebentayan a kenikew kayi te hipenawan ku wey emun ebegayan a kenikew te egkeenen
wey igkevisti, 21 wey emun ebpekeliku a ziya te ubpaan te amey ku he waza mezaat
he egkehitavu kedi, ne sikew is NENGAZEN, iyan ka Megbevaya he ed-ezapen ku. 22 Ne
heiniis batu he impelastar ku kayi he tedeman ku, ebpekepenistigus he kayi ka ed-ubpa
he lugar. Ne ibegey ku kenikew is ikesepulu te langun he ibegey nu kediey.”

29

Nekeuma si Jacob diya te Valey ni Laban

1Ne midlaus si Jacob te kedhipanew zin, ne nekeuma sikandin diya te tana te menge
etew he zapit te edsilaan. 2Ne zuen neeheé din diya te unayan he sevaha he kalut, ne ziya
te uvey kayi zuen tetelu he leyuzan he kerehidu, su ziya egkuwa is menge etew zutun
te wahig he ibpeinum dan te menge kerehidu zan. Heini he kalut ne midtengevan te
zekela he vatu. 3 Edtegan te menge bekidu te kerehidu he egkevurunburun is langun he
menge kerehidu zan ne human dan id-awa haaza is batu he intangeb. Emun egkepasad
dan te kebpeinum is menge kerehidu zan, ne idliku dan haaza is batu.

4 Ne mid-insaan ni Jacob haaza is menge bekidu te kerehidu te, “Geli, hendei kew
ebpuun?” Midtavak sikandan te, “Tig-Haran key.” 5 Ne mid-insé en maan si Jacob te,
“Egkekilala niw ve si Laban he apu ni Nahor?” Midtavak dan te, “Uya, egkekilala zey.”
6 Ne mid-insaan en maan ni Jacob te, “Egkemenumenu en sikandin?” Midtavak dan te,
“Meupiya zed man. Ahaanu, heeyan ded is anak din he si Raquel is ebpelingguma duma
te menge kerehidu zin.” 7Ne migkegiyan en maan ni Jacob te, “Metikang pa is andew, ne
keneé pa uras he edtudilen is menge kerehidu, deyzey vuwa ke ibpeinum niw sikandan,
ne ipeuman niw pa ipepenabtab.” 8 Midtavak sikandan te, “Kena egkehimu emun kené
dey pa egkevurunburun is menge kerehidu zey. Emun kayi en is langun he kerehidu ne
edlilizen dey haaza is intangeb he vatu su wey mekeinum sikandan.”

9 Kemulu pa ebpekibitiyara si Jacob kandan dutun kebpekeuma ni Raquel he ed-
tundan te menge kerehidu te amey zin, su sikandin is ed-elima kayi. 10 Ne hein
naaha ni Jacob si Raquel, is anak te anggam din he si Laban he edtundan te menge
kerehidu, midhendutun sikandin te kalut, ne in-aweé din is batu he intangeb dutun, ne
impemeinum din is menge kerehidu te anggam din he si Laban. 11 Nepasad haaza, ne
midhezekan din si Raquel, ne nekesinegew sikandin su nehilelaut. 12 Migkegiyan din si
Raquel te, “Anak a ni Rebeka, umbe enaken a te amey nu.” Mibpelelaguy si Raquel is ed-
uli ne midtudtulan din is amey zin. 13 Hein nezineg ni Laban he zutun si Jacob is enaken
din he anak te etevey zin he si Raquel, migégaanan din sinugunga. Migkepkepan din ne
midhezekan din ne miduma zin diya te valey zan. Ne ipenudtul ni Jacob ki Laban is
langun he nengeulaula. 14 Ne migkegiyan sikandin ni Laban te, “Tutuu iyan he mesipeg
ku sikew.”

Mibpenilbi si Jacob diya te ki Laban Tenged ki Raquel wey ki Lea
15Ne hein senge vulan en is ked-ubpa ni Jacob diya te ki Laban, migkegiyan ni Laban
sikandin te, “Kena meupiya he edterebahu ka kayi te kedi he wazé nu suhul minsan
pa te enaken ku sikew. Kegiyi a kenikew ke hengkey is egkesuatan nu he idsuhul ku

kenikew?” ) _ ) .
16 Duen dezuwa he anak ni Laban he raga. Iyan ngazan te kakey si Lea ne si Raquel is

hazi. 17 Meupiya he ed-ahaan is mata ni Lea, piru edhuna he mekempet wey mezagwey
he ed-ahaan is dagwey ni Raquel. 18 Tenged te egkesuatan ni Jacob si Raquel, migkegiyan

din si Laban te, “Edterebahu a kayi te kenikew seled te pitu he tuig emun ibpeesawa nu
kedi si Raquel.” 19 Migkagi si Laban te, “Deyzey pa ke iyan ke za ebpekeesawa kandin
kena te zuma he maama. Kayi ke za ubpa.” 20 Ne zutun, impepeniwaka ni Laban si Jacob
taman te pitu he tuig wey zin meesawa si Raquel. Tenged te utew zin nesuati si Raquel
henduen te pira za he andew ziya te kandin haaza is pitu he tuig.

21 Hein netuman en haaza is pitu he tuig, migkegiyan ni Jacob si Laban te, “Nepasad-
en is kebpeniwaké ku kenikew, ivegey nu en kediey si Raquel su ebpehulizé key en.”
22 Mid-uyun dutun si Laban, umbe midtukud sikandin te keemuran ne mid-imbita zin
islangun he menge meginged dutun. 23 Piru hein mezukilem en, iyan miduma ni Laban
si Lea ziya ki Jacob, he si Raquel man pezem. Ne mibpehuliza si Jacob wey si Lea. 24 (Ne
zaan he imbegey ni Laban si Zilpa is suluguen din he vahi ziya te ki Lea wey mehimu he
suluguen din.)

25 Hein nepawa, netuenan ni Jacob he si Lea ves is hulid din. Ne zutun mibeyaan din
si Laban he egkagi te, “Maan is mid-ulaula nu heini kediey? Mibpeniwaka a kenikew
para meesawa ku si Raquel. Maan is mid-ekalan a kenikew?” 26 Ne midtavak si Laban
te, “Kena heeyan betasan kayi te kenami he lugar is iyan ibpehuna ibpeesawa is hazi
kena is kakey. 27 Tegazi nu zépa he mepasad heini is pitu he andew he keemuran te
eseweey niw ki Lea, su ibpeesawa ku human kenikew si Raquel, emun ebpekeuman
ka ebpekepenilbi kedi te pitu pa maan he tuig.”

28 Ne mid-uyun dutun si Jacob te migkagi ni Laban. Hein nepasad haaza is senges-
imana he keemuran te eseweey ni Lea, impeesawa zaan ni Laban kandin si Raquel.
29 (Imbegey zaan ni Laban si Bilha is suluguen din he vahi ziya te ki Raquel su wey
mehimu he suluguen din.) 30 Ne mibpekidhulid si Jacob ki Raquel. Utew minahal ni
Jacob si Raquel kena si Lea. Ne mid-uman en maan si Jacob mebpeniwaka diya te ki
Laban te pitu pa maan he tuig.

31Naaha te NENGAZEN he kena mahal ni Jacob si Lea, umbe mibpengelinteuwan din he
mekaanak si Lea, piru si Raquel ne kena. 32 Mibmegingey si Lea ne mid-anak te maama
ne migngezanan din ki Reuben, su ke sikandin te, “Naaha te NENGAZEN is merasey
he egkeulaula ku, guntaan siguradu he ebmahalen ad human te esawa ku.” 33 Ne
mid-uman sikandin mebmegingey, ne mid-anak en maan sikandin te maama. Migkagi
sikandin te, “Mid-umanan a vegayi te NENGAZEN te sevaha he anak he maama sunezineg
din he waza a mahala te esawa ku.” Umbe migngezanan din haaza is bata te Simeon.
34Ne mibmegingey en maan si Lea, ne mid-anak sikandin te sevaha pa maan he maama.
Migkagi sikandin te, “Human ad buwa ebmahala te esawa ku su tetelu en is anak dey
he maama.” Umbe migngezanan din haaza is bata ki Levi. 35 Mibmegingey med-uman
si Lea ne mid-anak sikandin te sevaha pa he maama. Migkagi sikandin te, “Edeligen
ku is NENGAZEN.” Umbe migngezanan din haaza is bata te Juda. Puun dutun, wazé en
sikandin med-anak.

30

1Hein naaha ni Raquel he kena sikandin ed-anak, neima sikandin ki Lea. Migkegiyan
din si Jacob te, “Begayi a te anak su emun kena a kenikew ebegayan te vata ne ebpatey e
en!” 2 Ne nepeukan sikandin ni Jacob he egkagi te, “Maan, Megbevaye e ve? Kandin
he ketau is kené nu kebpekaanak!” 3 Migkagi si Raquel ziya te ki Jacob te, “Emun
iyan heeyan, pekidhulid ka ki Bilha he uripen ku su minsan pinaagi za kandin is
kebpekekuwa ku te vata.” 4 Ne imbegey ni Raquel ki Jacob si Bilha is uripen din para
mehimu he esawa zin daan, ne mibpekidhulid si Jacob kandin.

> Mibmegingey si Bilha, ne mid-anak te maama. 6 Ne migkagi si Raquel te, “In-awa
human te Megbevaya is keelezan ku. Midtavak din is pengemuyu ku, su imbegey zin
kediis sevaha he anak he maama.” Umbe migngezanan din haaza is bata ki Dan.



Genesis 30:7 38 Genesis 30:31

7 Ne mibmegingey en maan si Bilha is suluguen ni Raquel, ne mid-anak sikandin te
maama, ikezuwe en haaza he anak dan ki Jacob. 8 Migkagi si Raquel te, “Mibpurung a
mebpekidlawan te suled ku, ne nezaag ku sikandin.” Umbe migngezanan din haaza ki
Naftali.

9 Ne hein kene en si Lea ebpekaanak, ne impeesawa zin ki Jacob is uripen din he
si Zilpa. 10 Mibmegingey si Zilpa, ne mid-anak te maama. 11 Migkagi si Lea te, “Utew
meupiya is palad ku!” Umbe migngezanan din haaza is bata ki Gad.

12Mid-uman med-anak si Zilpa te maama he ikezuwa he anak dan ki Jacob. 13 Migkagi
siLeate, “Utew anelipey! Ebpekekagiis menge zuma ku he vahi he utew ad melipayen.”
Umbe migngezanan din haaza is bata ki Asher.

14 Sevaha zutun he timpu he iyan ting-egani te trigu, midhendiya si Reuben te
vevesuka, ne zuen neehe din he pinemula he mandagura. Mibpenguwa sikandin te
vegas kayi, ne mid-uwit din diya te iney zin he si Lea. Hein naaha haaza ni Raquel,
migkagi sikandin te, “Begayi ad kun keniyan te mandragura he mid-uwit te anak
nu.” 15 Ne midtavak si Lea te, “Waze nu pe bes ikesuat is ked-egawa nu te esawa ku?
Egkuwaan nupazaanis mandragura te anak ku?” Migkagi si Raquel te, “Emun ebegayan
a kenikew te mandragura ne ibpehulid ku si Jacob kenikew kengkuwan ke mezukilem.”

16 Hein mahapun en, ne ebpelingguma si Jacob is ebpuun diya te vevesuka is ed-uli
en, ne midsinugung sikandin ni Lea, he egkagi te, “Kinahanglan he kayi ka edhulid te
kedi guntaan te mezukilem, su mibeyazan ku en sikew ziya te ki Raquel te mandragura
he mid-uwit te anak ku.” Umbe ziya te ki Lea medhulid si Jacob dutun te kezukilemi.

17 Midtavak te Megbevaya is pengemuyu ni Lea, ne mibmegingey sikandin. Ne
mid-anak sikandin te maama he ikelima te anak dan ki Jacob. 18 Migkagi si Lea te,
“Midsuhulan a te Megbevaya su impeesawa ku is uripen ku te esawa ku.” Umbe
migngezanan din haaza is bata ki Isacar.

19 Mibmegingey en maan si Lea ne mid-anak te maama he ikeenem te anak dan ki
Jacob. 20 Migkagi si Lea te, “Utew mahal is imbegey kediey te Megbevaya. Edtehuzen ad
human te esawa ku su nevegayan ku en sikandin te heenem he anak he maama.” Umbe
migngezanan din haaza is bata te Zebulun.

21Ne is huziyan he in-anak ni Lea vahi, ne migngezanan din ki Dina.

22 Si Raquel ne waza daan melipati te Megbevaya. Midtavak din daan is pengemuyu
din he mekaanak daan sikandin. 23 Mibmegingey sikandin ne mid-anak te maama.
Migkagi sikandin te, “In-awa human te Megbevaya is utew ku igkeeled.” Umbe
migngezanan din haaza is bata te Jose, su ke sikandin te, 24 “Berakat he umani e pa te
NENGAZEN te sevaha pa he anak.”

Is Neuyunan ni Jacob wey ni Laban

25 Hein in-anak en ni Raquel si Jose, migkegiyan ni Jacob si Laban te, “Tuguti e en
human he mekeuli a ziya te inged dey. 26 Ivegey nu en kediey is menge esawa ku he
mibpenilbiyan ku ziyan te kenikew wey menge anak ku, su ed-uli e en. Netuenan nu
ke hengkey kezekela is nehimu ku te kebpenilbi ku kenikew.” 27 Midtavak si Laban
te, “Emun meupiya za is gehinawa nu, ne zini ke pa ubpa. Su sumala te kebare ku,
netuenan ku he midtuvazan a te NENGAZEN pinaagi kenikew. 28 Kegiya nu ke pira is
idsuhul ku kenikew, su ebeyazan ku sikew.” 29 Ne midtavak si Jacob te, “Nesavut
nu en he utew a midhagu dini te kenikew, ne nesavut nu zaan ke hengkey is uswag
te menge uyagen nu tenged te ked-elima ku. 30 Hein nekeuma a keyi pirapira za is
menge uyagen Nu, piru guntaan utew en mibmezakel, su midtuvazan ka te NENGAZEN
pinaagi kedl. Umbe guntaan kinahanglan he edsiguruwen ku is para te keugelingen
ku he pemilya.” 31 Nenginginsa si Laban te, “Hengkey is egkesuatan nu he ibayad ku
kenikew?” Midtavak si Jacob te, “Kene e en kenikew suhuli. Emun ebpemineg ka te

egkesuatan ku ne kena a ed-awa kayi, su ed-elimahan ku is menge uyagen nu. 32Iyan
heini: edsusiyen ku guntaan is menge uyagen nu ne egkuwaan ku is meitem he menge
kerehidu wey kevangan he menge kambing. Iyan da haaza suhul ku. 33 Ne emun
egkeuget en, egketuenan nu ke egkeserigan a wey ke kena, su edsusiyen nu haaza is
menge uyagen he insuhul nu kedi. Emun duen egkeehe nu he kambing he kevangan
etawa kerehidu he kena meitem, kegiya nu he tinakew ku.” 34 Midtavak si Laban te,
“Emun iyan heeyan egkesuatan nu, ebpemineg a.”

35Piru te haaza he andew, insivey ni Laban is kevangan he kambing, meemahan wey
vehiyan, ragkes is meitem he menge kerehidu. Mibpeelimahan din heini te anak din he
maama. 36 Insivey ni Laban is kandin he menge uyagen dutun te menge uyagen ni Jacob
te keziyu he tetelu he andew emun edhipenawen. Iyan da nesama he uyagen dutun is
mid-elimahan ni Jacob.

37 Ne zutun, migkuwa si Jacob te menge subpang te kayu he alamu, ebilyanu wey
platanu ne mibpenluk-itan din. Piru waze din emini penluk-iti, umbe mibpemelvel-
etan din te waza luk-iti su wey mebevereka he ed-ehaan haaza is subpang. 38 Diye
din haaza ipasek te uvey te peinuma te menge uyagen para maaha haaza dutun
te menge uyagen emun ebpekeinum dan. 39 Dutun te egkesineruwan te subpang
ebpepenpeniwelaya haaza is menge kambing emun edhendutun dan is ed-inum. Emun
ed-anak dan, ne kevengan is anak dan. 40 Piru is ki Jacob he mibeelan te menge
kerehidu: Zutun te kemulu en ebpepenpeniwelaya haaza is menge uyagen, ibpesinaru
zin sikandan duen te kevangan he kambing wey zuen te menge meitem he kambing
ni Laban. Ne pinaagi zutun te paagi ni Jacob, mibmezakel is kandin he menge uyagen,
ne insivey zin te menge uyagen ni Laban. 4! Emun ebpepenpeniwelaye en haaza is
menge uyagen he memeupiya is lawa ziya te peinuma, ne ibpasek en maan ni Jacob
haaza is bevereka he subpang dutun te egkesineruwan dan. 42 Emun memeluya haaza
is menge uyagen he ebpepenpeniwelaya, ne keneé din ibpasek haaza is subpang. Umbe
egketuusan is ki Laban su memeluya piru is ki Jacob ne memeupiya is menge lawa
mula. 43 Pinaagi kayi, midsepian utew si Jacob. Ne utew midmezakel is menge uyagen
din ragkes is menge kemilyu wey menge asnu. Mezakel zaan is menge suluguen din he
menge maama wey vahi.

31

1 Nezineg ni Jacob is lalag te menge anak ni Laban, ke sikandan te, “Migkuwe en
ni Jacob is hapit langun he menge azen te amey tew. Is langun he ketigeyunan din ne
ebpuun te menge azen te amey tew.” 2 Negezam ni Jacob he nahalin en is gehinawa ni
Laban kandin kena te nehuna.

3 Migkegiyan te NENGAZEN si Jacob te, “Uli ke en diya te lugar he mid-ubpaan te menge
kepuun nu, ziya te menge kezuzumahi nu, ne iyan a eduma kenikew.”

4 Ne zutun mibpesuguan ni Jacob is menge esawa zin he si Raquel wey si Lea he
medhendiyé dan te kandin, diya te pepenebtava te menge uyagen. > Migkegiyan din
sikandan te, “Negezam ku he nahalin en is gehinawa zin kedi guntaan kena te nehuna.
Piru is Megbevaya te amey ku iyan edtavang kedi. 6 Netuenan niw en he mid-amin ku
is taman te egkehimu ku te kebpenilbi ku ziya te amey niw, 7 piru midterteruan e zin
pa. Kesepulu din en helina is paagi zin te kedsuhuli kedi. Piru waza itugut te NENGAZEN
he mezaagdaag e zin. & Piru emun egkagi sikandin te, ‘Iyan suhul ku kenikew is menge
uyagen he bevereka, ne beverekaislangun he anak te menge uyagen. 9 Ne pinaagi zutun
migkuwa te Megbevaya is menge uyagen te amey niw ne imbegey zin kediey.”

10 Ne mid-uman megkagi si Jacob te, “Duen timpu he ebpemelelevag is menge
uyagen, ne neketegeinep a. Netegeinep ku he is menge meemahan he kambing ne
ebpemeniwaley te menge vehiyan he menge bevereka he kambing. 11 Dutun te tegeinep

ku, migkegiyan a te velinsuguen te Megbevaya. Ke sikandin te, ‘Jacob!” Midtavak a te,
‘Heini e zed!” 12 Ne ke sikandin te, ‘Ahaa nu is langun he menge meemahan he kambing
ne nekepeniwaley te menge vehiyan he menge bevereka he kambing. Mid-ulaula ku
heini tenged te neehe ku is langun he mibeelan ni Laban. 13Iyan a sikan is Meghevaya
he mibpaaha kenikew ziya te Betel kes lugar he zutun nu ipelastar kes tedeman nu he
vatu he mid-itisan nu te lana. Dutun ka zaan mebpesarig kediey. Ne guntaan, awe ka
kayi te inged ne uli ke en diya te kenikew en he inged he zutun ka ianak.””

14 Ne zutun midtavak si Raquel wey si Lea ziya te ki Jacob te, “Waze dey en
egkepengevilin te amey zey. 15 Mid-isip key zin en he iring te kene din menge anak.
Imbelegye key zin ne mid-amin din en te egastu is ingkepemasa kenami. 16Is langun
he ketigeyunan he midhawl te Megbevaya diya te amey zey, ne egkeisip dey he iyan
egkepengevﬂm dey wey te menge anak dey. Umbe peminega nu is egkegiyen te
Megbevayé nu.”

17-19 Ne zutun, mibpenines si Jacob su ed-uli diya te Canaan, kes lugar te amey zin
he si Isaac. Impeuntud din is menge esawa zin wey menge anak din te kemilyu. Mid-
uwit din is menge uyagen wey is langun he menge azen he netigum din diya te Padan
Aram. Neserenga haaza duen te kegenat ni Laban hein mibpen-elutan din is menge
kerehidu zin, ne zutun te waze pa sikandin mekeuli, migkuwa ni Raquel kes ed-ezapen
te amey zin. 20 Neekalan ni Jacob si Laban is Aramihanen su wazé din kegiyi he ed-awe
dan en dutun. 21 Ne zutun te kegenat eni Jacob, mid-uwit din is langun he keleglagan
din. Midrapas dan te Wahig he Eufrates ne ziyé dan medtandang te menge vuvungan
te Gilead.

Midal-as ni Laban si Jacob

22 Tetelu en dutun he andew is midlavey te kebpelaguy eni Jacob, ne human metueni
ni Laban. 23 Ne zutun midtigum din is menge kezuzumahi zin ne midal-as dan. Ne hein
ikepitu en he andew te kedal-as dan, ne neseutan dan si Jacob diya te menge vuvungan
te Gilead. 24 Ne zutun he kezukilemi, mibpaaha is Megbevaya ki Laban te Aramihanen
pinaagi te tegeinep. Migkegiyan sikandin te Megbevaya te, “Kené nu pesipelahi si Jacob.”

25 Mibpehitindeg si Jacob te tulda zin diya te menge vuvungan te Gilead dutun te
kegkeumahi kandin ni Laban. Ne zutun daan mebpehitindeg si Laban wey is menge
zuma zin te menge tulda zan. 26 Ne migkegiyan ni Laban si Jacob te, “Maan is mid-
ulaula nu heini kedi! Maan is mid-ekalan a kenikew? Mid-uwit nu pa is menge anak
ku, he henduen be te nengevihag te tebek. 27 Maan is mid-ekalan a kenikew ne migenat
kew he waza mebpenanghid kedi? Angin pezem ke migkagi kew kedi, minsan pezem
mekegenat kew ne edlipeylipey kiw he edsunetahan te tamburin wey alpa. 28 Waze e
en gani kenikew ipehazek te menge apu ku wey menge anak ku te kegenat dan. Kena
meupiya is mid-ulaula nu. 29 Duen ku ketezengan pezem te kebpesipala kenikew, piru
mibpaaha kedi is Megbevaya geina te mezukilem he ed-ezapen te amey nu, ke sikandin
te, ‘Kene nu pesipelahi si Jacob.” 30 Netuenan ku he utew ka ebulunga ziya te keniyu,
umbe egkesuatan nu en he mekeuli ka. Piru maan is midtakew nu is menge ed-ezapen
ku?”

31 Midtavak si Jacob te, “Waza ad mebpenanghid kenikew su egkahandek a he kela
ke tegela nu hewia kayi te kedi is menge anak nu. 32 Piru emun mehitenged te ed-
ezapen nu he netazin, emun egkehé nu heini kayi te minsan hentei kayi te kenami, ne
siluti nu sikandin te kemetayen. Kayi te etuvangan te menge kezuzumahi ku he iyan
ebpemekepenistigus, ahaa nu emun duen egkeehé nu he menge azen nu kayi te kenami,
emun duen ne kuwaa nu.” Waza metueni ni Jacob he si Raquel ves is migkuwa zuen te
menge ed-ezapen ni Laban.

33 Ne zutun, mibpen-aha ni Laban haaza is menge ed-ezapen din dutun te tulda ni
Jacob, diya te ki Lea ragkes is menge tulda zuen te zezuwa he menge uripen he vahi

te menge esawa ni Jacob. Piru waze din maaha haaza is ed-ezapen din. Dutun te
kedligawang din duen te tulda ni Lea, midseled sikandin daan diya te tulda ni Raquel.
34 Piru ingke-eles-en ni Raquel ziya te bulsavulsa zuen te silya te kemilyu zin, ne
mibpinuuwan din heini. Ne midsusi ni Laban is langun he menge tagu dutun te tulda
ne waze din maaha. 35 Ne migkagi si Raquel ziya te amey zin te, “Ama, kena a kenikew
mepeuki te kena a ebpekehitindeg su neumahan a te binulan he zaru te vahi.” Waza
mesanggen si Laban he ebpen-aha piru wazeé din iyan maaha sikan is menge ed-ezapen
din.

36 Waza meegen ni Jacob is kegkepauk din, umbe migkegiyan din si Laban te, “Hengkey
ves is mezaat he neveelan ku? Hengkey utew is sale ku maan is midtelukunan e pa
kenikew? 37 Guntaan te nesusinu enislangun he azen ku, emun duen azen nu he neehé
nu, isavuk nu kayi te etuvangan te menge kezuzumahi ku wey te menge kezuzumahi
nu, para meehé dan, ne iyan en sikandan metau ke hengkey is kandan he kukuman
para kenita. 38 Seled te 20 he tuig is ked-ubpe ku ziyan te keniyu, ne waza merenrani is
menge vehiyan he kerehidu wey kambing nu minsan kesevaha. Waza a zaan mekekaan
te menge kerehidu nu he meemahan. 39 Wazé ku en uwita ziyan te kenikew is menge
uyagen nu he midhimetayan te menge zumezaas he menge langgam; seguguné ku
heini ed-ilisi. Mibpeveyazan nu zaan kedi is menge uyagen nu he midtakew te timpu
te maandew wey te mezukilem. 40 Iyan heini egkeulaula ku: utew a egkeiniti emun
maandew, utew a egkegenew emun mezukilem, ne layun a egkepurang. 41 Menge 20 en
he tuig is ked-ubpé ku ziyan te keniyu, 14 he tuig is kebpenilbi ku kenikew para kayi te
zezuwa he anak nu he menge vahi. Ne mid-uman e pa medterebahu te heenem he tuig
te kebekidu te menge uyagen nu. Piru hengkey heini is mibeelan nu? Ne kesepulu nu
en helhelina is suhul ku. 42 Emun buwa waza a tevangi te Megbevaya te amey ku he si
Isaac, kes Megbevaya ni Abraham, kela ke midsegseg e en kenikew he waza uwiten he
minsan hengkey. Piru naaha te Megbevaya is kedhagu ku wey kedterebahu ku, umbe
midawey ke zin geina he mezukilem.”

43Midtavak si Laban te, “Heini is menge vahi he esawa nu ne menge anak ku, is menge
anak dan ne menge apu ku. Heeyan is menge uyagen nu ne kediey zaan. Langun he
egkeehe nu kayi ne kediey. Piru guntaan, kene ku en egkahawi is menge anak ku wey
menge apu ku? 4 Meupiya vuwa ke edhimu ki te uyun. Edtukud ki te tedeman he vatu
he iyan ebpenistigus te kebpeked-uyun ta.”

45 Umbe migkuwa zutun si Jacob te zekela he vatu ne impelastar zin he tedeman.
46 Ne zutun midsuglu din is menge kezuzumahi zin he medtambu dan te menge
vatu. Kebpekepasad dan he edtambu te menge vatu ne zutun dan mebpemengaan.
47 Migngezanan haaza ni Laban is intambu he menge vatu te Jegar Sahaduta. Piru
migngezanan heini ni Jacob te Galeed. Diya te Hebreo, he ke va da egkegiya, “Intambu
he Ebpeketistigus.”

48 Migkagi si Laban te, “Heini is intambu he menge vatu, ne iyan ebpenistigus te
kebpeked-uyun ta te dezuwa.” Iyan heeyan mibpuunan ke maan is migngezanan
haaza is intambu he menge vatu te Galeed. 4° Migngezanan daan te, “Mizpa,” he ke
va da egkegiya, “Ebantey,” su migkagi si Laban te, “Berakat he iyan ebantey kenitew
is NENGAZEN emun ebpesuwaye kiw. 50 Emun ebpesipelahan nu is menge esawa nu
he menge anak ku, wey emun ebpengesawa ke pa te zuma pa he vahi, tentenuzi nu
he minsan ke kene ku egkaaha, egkeehé ka mula te Megbevaya he iyan ebpenistigus te
neuyunan ta.”

51 Ne mid-uman pa megkagi si Laban diya te ki Jacob te, “Heini zed is menge vatu he
intambu he iyan tedeman wey ebpenistigus te kebpeked-uyun ta. 52Iyan menge tuus he
ebpeketistigus is Megbevaya. Tuus heini is intambu wey tuus daan heini is impelastar
he vatu te uyun ta he kena a edlavey kayi te intambu te kebpesipala kenikew, ne sikew

zaan, kene ka edlavey kayi te kebpesipala kedi. 33 Ne ke edsupaken heini te minsan
hentei kenita, berakat he siluti sikandin te Megbevaya ni Abraham wey Megbevaya
ni Nahor he iyan daan Megbevaya te amey zan.” Ne mibpesarig daan si Jacob ne
mibpetistigus te Megbevaya he edtehuzen te amey zin he si Isaac. 3¢ Ne mibpemuhat
sikandin dutun te vuvungan ne impekaan din te menge kezuzumahi zin. Ne hein
nekekaan dan, dutun dan medhulavung.

55 Ne hein nepawa, midhezekan ni Laban is menge apu din wey menge anak din he
esawa ni Jacob ne mibpenubtuvazan din. Ne zutun migenat su ed-uli.

32

Nengandam si Jacob te Kebpekidhinguma ki Esau

1Ne migenat en daan dutun ensi Jacob ne neumahan sikandin te menge velinsuguen
te Megbevaya. 2Ne hein naaha sikandan ni Jacob, ke sikandin te, “Menge sundaru heini
te Megbevaya!” Ne migngezanan din haaza is tana te Mahanaim.

3 Ne zuen menge midsugu ni Jacob he impehuna zin diya te ki Esau ziya te tana he
Seir, kes lugar he egngezanan daan he Edom. 4 Mibpenuru din sikandan ke hengkey
is egkegiyen dan diya te ki Esau. Migkagi si Jacob te, “Kegiyi niw si Esau te ziya a med-
ubpa te ki Laban ne waze e pa gani mekeuli taman guntaan. 5Ne kegiyi niw sikandan he
zuen ku en menge vaka, menge asnu, menge kerehidu, wey menge kambing, ne zuen
ku zaan menge suluguen he vahi wey maama. Kegiyi niw sikandin he midsugu ku sikiyu
he edhangyu kandin he ikegagew e zin ded.”

6 Ne hein nekeliku is menge midsugu ni Jacob, ke sikandan te, “Midhendiye key te ki
Esau, ne migenat en su edsinugungen ke zin. Duen din duma he 400 he menge maama.”
7 Ne zutun utew nahandek si Jacob ne kena ebpeketareg, ne mibahin din te zezuwa
he grupu is menge sakup din ragkes is menge kerehidu, baka, kambing, wey kemilyu.
8 Tenged te neisip din is penenglitan ke ebpekeuma si Esau ne edsurungen din haaza is
senge grupu ne ebpekepelaguy pa haaza is senge grupu.

9 Ne zutun mid-ampu si Jacob te, “He Megbevaya te apu ku he si Abraham wey
Megbevaya te amey ku he si Isaac, iyan ka kes NENGAZEN he migkagi kediey he med-uli
a ziya te menge kezuzumahi ku, diya te tana he zutun a ianak, ne edtuvazan a kenikew.
10 Ne siak is suluguen nu, kena a zait te zekela he gagew nu kediey he kena egkaamin.
Dengan hein midrapas a kayi te wahig he Jordan su edhendiya a te ki Laban ne iyan da
naazen ku zutun is tuked ku. Ne guntaan utew mezakel is menge azen ku su egkehimu he
ebehinen te zezuwa he vahin. 11 Ne tevangi a guntaan kenikew su wey a kena mekeizi te
kakey ku he si Esau su utew ad egkahandek su kela ke edtebeken e zin, ne ebpesipelahan
din is menge esawa ku wey menge anak ku. 12 Piru mibpesarig ka kedi he edtuvazan a
kenikew ne edhimuwen nu is menge kevuwazan ku he iring kezakel te pantad diya te
veyvey te zagat su kene en egkengevilang.”

13 Ne ziya medhulavung ensi Jacob. Ne hein meselem, mibpili si Jacob te menge
uyagen heigasa zin ki Esau: 14200 he menge vehiyan he kambing wey 20 daan he menge
meemahan he kambing, 200 he menge vehiyan he kerehidu wey 20 daan he menge
meemahan he kerehidu, 15 30 he menge vehiyan he kemilyu wey menge nati zan, 40
he vehiyan he vaka wey 10 he menge tudu he vaka, 20 he vehiyan he asnu wey 10 he
menge meemahan he asnu. 16 Mibahin ni Jacob is menge uyagen din, ne kada grupu ne
zuen dutun impevantey zin. Migkegiyan din dutun is menge suluguen din te, “Huna kew
kedi, ne hipanew kew he kena utew ebpesundula is kada grupu.” 17 Migkegiyan din kes
menge suluguen he edtundan duen te nehuna he grupu te, “Emun ebpeked-uma kew ki
Esau ne ebpenginginsa sikandin ke hentei kew ki suluguen wey hendei kew ebpevaya,
wey ke hentei ki uyagen heeyan is edtundanen niw, 18 tevaka niw sikandin te kedi heini
he menge uyagen ne igasa ku heini kandin. Kegiyi niw zaan sikandin te keniyan en

edtundug.” 19 Iyan ded haaza migkagi zin dutun te ikezuwa, wey te iketelu wey te
langun he menge suluguen he edtundan duen te menge uyagen. 20 Ne mibpetizeenan
din sikandan he kené dan lipati he kegiyi zan si Esau he edtundug en sikandin. Su neisip
ni Jacob he, “Ebpeypeyuan ku si Esau kayi te menge igasa ku he ibpehuna ku. Su kela
ke meked-ehé key ne ebpeseyluwen e zin ded.” 21 Umbe impehuna zin haaza is menge
igasa zin, piru sikandin mula dutun da mebpelintetagak te haaza he kezukilimi te mid-
ubpaan dan.

22 Ne hein mezukilem, mid-enew si Jacob ne miduma zin is dezuwa he esawa zin, is
dezuwa he menge suluguen dan he vahi, wey is 11 he anak din he maama, ne imperapas
din sikandan ipehuna te repasan te Jabok. 23 Ne impenlayun daan ni Jacob is langun he
menge azen din. 24 Ne hein iyan da si Jacob netagak dutun, duen nekeuma he sevaha
he maama ne mibuteng din si Jacob. Mibuteng sikandan taman te egkepawa. 25 Hein
neisip dutun te etew he keneé din egkezaag si Jacob, migewezan din is segang ni Jacob
ne nekiluwan haaza is midsuuran te tulan kayi. 26 Ne zutun migkagi haaza is etew te,
“Lekai a kenikew su egkepaweé en.” Ne midtavak si Jacob te, “Kene ku sikew edlekaan
emun kena a kenikew ebpenubtuvazan.” 27 Ne mid-insaan sikandin dutun te etew te,
“Henteiis ngazan nu?” Ne midtavak sikandin te, “Si Jacob.” 28 Ne migkagi haaza is etew
te, “Puun guntaan kene en maan Jacob is igngazan kenikew, kekena, Israel en tenged te
nekibuteng ka te Megbevaya wey te etew, ne nekezaag ka.” 29 Ne migkegiyan sikandin
ni Jacob te, “Tezemi a kenikew ke hentei is ngazan nu?” Ne midtavak haaza is etew te,
“Kene nu en i-insai ke hentei is ngazan ku.” Ne zutun mibpenubtuvazan din si Jacob.

30 Migngezanan haaza ni Jacob he tana te Peniel, he ke va da egkegiya, “Neehé ku is
dagwey te Megbevaya piru uuyag e zed.” 31 Ne hein midsila is andew mid-awa si Jacob
diya te Peniel. Ebpiangpiang sikandin tenged te kegkekiluwi te midsuuran te tulan te
segang din. 32Iyan heini hinungdan ke maan is taman guntaan he is menge Israilihanen
ne kena egkaan te ugat he zutun te tulan he zapit te segang. Su keniyan dapit gewezi te
Megbevaya si Jacob.

33

Is Kebpeked-uma ni Esau wey ni Jacob

1Ne hein kebpantew ni Jacob, neehé din si Esau is ebpelingguma he edumahan te 400
he menge maama. Ne zutun, impedtetepize din is menge anak din diya te menge esawa
zin he si Lea wey si Raquel, wey ziya te menge suluguen dan he vahi. 2 Ne hein migenat
sikandan, impehuna zin is dezuwa he menge suluguen din wey is menge anak dan, ne
edtinundug si Lea wey is menge anak din, ne midtinundug si Raquel wey is anak din he
siJose. 3Neiyan sikandin midhuna te langun kandan ne kepipitu sikandin medlangkeb
diya te tana dutun te ked-uvey zin diya te kakey zin.

4Ne si Esau mibpelelaguy is edsinugung ki Jacob ne migkepkepan din ne midhezekan
din, ne nekesinegew zan is dezuwa. > Ne hein neehe din is menge vahi wey menge vata,
ne mid-insaan din si Jacob te, “Hentei heini is menge zuma nu?” Ne midtavak si Jacob
te, “Iyan heini menge anak ku he imbegey kediey te Megbevaya su ingkehizu e zin.” 6 Ne
mid-uvey ziya te ki Esau haaza is dezuwa he suluguen he vahi wey ismenge anak dan, ne
midluhud sikandan he iyan kedtahud dan kandin. 7 Ne midsunud si Lea wey is menge
anak din, ne midluhud daan sikandan. Ne iyan nehuziyan he mid-uvey he ed-luhud si
Jose wey is iney zin he si Raquel.

8 Ne mid-insaan ni Esau si Jacob te, “Hengkey is ibpesavut dutun te nesinugung ku
he grupu te menge uyagen nu?” Midtavak si Jacob te, “Ibpayupayu ku kenikew para
mezawat a kenikew.” 9 Ne migkagi si Esau te, “Mezakel en is menge azen ku, geli, umbe
kenikew zed haaza.” 10 Piru midtegel ni Jacob, ke sikandin te, “Sigi en, dewata nud
haaza. Suemun tutuu he igkegagew a kenikew dewata nu en is gasa ku kenikew. Su hein

kedtengtengi ku te zagwey nu ne henduen be te zagwey te Megbevaya. Ne guntaan te
midawat a kenikew, 11 dewata nu en is ibegey ku kenikew su nehizuwan a te Megbevaya
ne waza a mekurangi te menge penginehenglanen ku.” Midtegel ni Jacob si Esau taman
te nezawat en nasi ni Esau haaza is igasa zin.

12Ne migkagi si Esau te, “Kuwa kiw en su egenat kiw en. Ebpezumeheé kiw en.” 13 Piru
midtavaksiJacob te, “Netuenan nu he utew key menaney he edhipanew sumemenaney
he edhipanew is menge vata, ne egkesuatan ku zaan he egkepurungan egkeelimahi is
menge uyagen he edsusuwan. Emun ebpegesen ta te kedhipanew is menge uyagen te
tivuuk he andew ne kela ke mebpematey sikandan. 14 Deyzey ke edhuna ke en kenami.
Ednaneynaney key en edsunud kenikew sumala te kegaan kayi te menge vata wey te
menge uyagen he egketundug dey. Diye kiw en ebpeked-uuma te Seir.” 15 Ne migkagi
si Esau te, “Emun iyan heeyan, idtagak ku nasi is duma he menge sakup ku kenikew.”
Midtavak siJacob te, “Kene en kinahanglan. Isimpurtanti ne midawat a kenikew.” 16 Ne
zutun he andew migenat si Esau is ed-uli diya te Seir. 17 Piru ziya mebpevaya ensi Jacob
te Sucot, he ke va da egkegiya, “Helunga,” ne hein nekeuma zan diya, midlelawig si Jacob
te helunga te menge uyagen din. Umbe Sucot is inngazan dan dutun te inged.

18 Hein neuget ne nekeuma sikandan diya te Canaan puun te Padan Aram he waza
mezaat he neulaula kandan. Nekeuma zan diya te inged he Shekem. Ne impehitindeg
dan dutun is menge tulda zan diya te uvey zutun te inged. 19 Ne haaza is tana he
mibpehitindegan dan te tulda ne mibpemasa ni Jacob diya te menge anak ni Hamor
te 100 he vuuk he pelata. Si Hamor ne iyan amey ni Shekem. 20 Ne zutun mibaal si
Jacob te pemuhata he migngezanan din te El Elohe Israel, he ke va da egkagiya, “Utew
mekegegehem is Megbevaya he ed-ezapen ni Israel.”

34
Midlayug si Dina

1SiDina, sikan is anak ni Jacob he raga he anak ni Lea, mibpenumbaley ziya te menge
vahi he menge meginged dutun te inged. 2Naaha sikandin ni Shekem he anak ni Hamor
he Hivihanen, he pengulu zengan dutun he lugar. Mid-egen din si Dina ne midlayug din.
3Utew zin nesuati si Dina, ne utew zin mibmahal ne midneyneyuan din. 4Ne migkegiyan
din is amey zin he si Hamor te, “Ipeesawa nu kedi heeyan is bahi.”

5 Hein netuenan ni Jacob he midlayug ni Shekem si Dina, waze din pa ul-ulaha is
egkeisip din su wazeée pa mekeuli is menge anak din he menge maama he ziya te unayan
su abantey te menge uyagen dan. 8 Midhendiya si Hamor wey is anak din he si Shekem
te ki Jacob su ebpekidlalag kandin.

7Ne hein netudtulan is menge anak ni Jacob he menge maama zutun te neulaula,
seguguneé dan mid-uli. Utew mibmezaat is gehinawa zan ne utew zan egkepeuki si
Shekem tenged te mid-ulaula zin he kena meupiya he vaal, he nekevegey te keelezan
te pemilya ni Jacob. 8 Piru migkegiyan sikandan ni Hamor te, “Utew nesuati te anak ku
he si Shekem is raga niw, umbe edhangyu a he ipeesawa niw en sikandin ki Shekem.
9Egkesuatan dey zaan he ebpengesawa kew kayi te kenami. Is menge anak niw he vahi,
ne ipeesawa niw kenami ne ibpeesawa zey zaan is menge anak dey keniyu. 10 Egkehimu
he ebpekeubpé kew kayi te kenami he tana su kené dey keniyu ibarew. Dini kew ubpa;
dini kew petigayun minsan hendei ne ebpekaangken kew te tana.”

11 Midhangyu daan si Shekem diya te amey wey menge suled ni Dina te, “Emun
egkehizuwan a keniyu ne ipeesawa niw en kedi si Dina, ne minsan hengkey he ebuyuen
niw ibegey ku. 12 Minsan pira is ibpesunggud niw kediey wey is minsan hengkey he
ebuyuen he igasa ku kandin ne ibegey ku asal ipeesawa niw kediey si Dina.”

13 Tenged te midedeetan ni Shekem is dengeg ni Dina, mid-ekalan te menge anak ni
Jacob si Shekem wey is amey zin he si Hamor. 14 Ke sikandan te, “Kena egkehimu

he ibpeesawa zey is etevey zey te maama he waza mesirkunsidar, su utew heeyan
mekeeled-eled dini te kenami. 15 Ebpemineg key he ibpeesawa kenikew is etevey
zey ke ebpekeiring kew kenami. 16 Emun ebpesirkunsidar kew ne human egkehimu
he ibpeesawa zey keniyu is menge anak dey he raga. Human egkehimu he zini key
ed-ubpa te keniyu ne egkehimu kiw he sevaha za he tribu. 17 Piru emun kene kew
ebpesirkunsidar, ne egkuwaan dey is etevey zey ne egenat key.”

18 Nesuat dutun si Hamor wey si Shekem. 19 Umbe tenged te utew nesuati ni Shekem si
Dina, waze en sikandin medlanganlangan ne midtuman din is migkagi kandin te menge
anak niJacob.

Si Shekem utew midtahud kandin is pemilya te amey zin. 20 Umbe midhendiyé dan
te amey zin te pultahan te inged su edlelagan dan is menge maama zutun te inged
dan. 21 Ke sikandan te, “Haaza is menge etew, ne ebpekid-emigu zan kenitew, umbe
meupiya ke kayi tew en sikandan ibpeubpa te kenitew. Meluag daan heini is tane
tew. Ebpekepengesawa kiw te menge anak dan he raga ne ebpekepengesawa zan daan
te kenitew he menge raga. 22 Iyan, wey zan da ebpekeuyun he zini zan ed-ubpa te
kenitew ke ebpesirkunsidar kiw is langun he menge maama iring kandan. 23 Ne emun
ebpekeubpeé dan en kayi, egkehimu en he is langun he uyagen dan wey menge azen dan
ne kenitew en daan. Umbe ebpemineg kiw en te egkesuatan dan su wey zan mekeubpa
kayi zuma kenitew.” 24 Ne mid-uyunan te langun he menge maama he meginged dutun
haaza is sambag ni Hamor wey te anak din he si Shekem. Umbe mibpesirkunsidar is
langun he menge maama zutun te inged.

25Kedlevey zutun te tetelu he andew, zutun te kemulu pa egkesekiti is menge maama
te kedsirkunsidara kandan, midseled dutun te inged kes dezuwa he menge anak ni
Jacob, si Simeon wey si Levi, is menge kakey ni Dina. Waza metueni te menge etew
zutun he mezaat bes is tuyu dan. Mid-uwit dan te ispada ne mibpenhimetayan dan is
langun he menge maama zutun. 26 Midhimetayan dan si Hamor wey is anak din he si
Shekem, ne migkuwa zan dutun si Dina te valey ni Shekem ne migenat dan. 27 Ne zutun,
nekeuma zaan is duma pa he menge anak ni Jacob dutun te inged ne mibpenavan dan
is menge azen dutun te inged. Mid-ulaula zan haaza tenged te midedeetan is dengeg
te etevey zan he si Dina. 28 Mibpenguwa zan is menge kerehidu, menge vaka, menge
asnu, wey is minsan hengkey he menge azen diya te inged wey minsan is diya te menge
unayan. 29 Mibpenguwa zan is langun he ketigeyunan dutun te inged, ragkes is menge
azen he zutun te seled te menge valey. Ne mibpemihag dan is langun he menge vahi
wey menge vata.

30 Ne migkegiyan ni Jacob si Simeon wey si Levi te, “Mibegayan a keniyu te utew
zekela he samuk. Edumutan kiw en te menge Canaanhen wey menge Pirisihanen he
menge meginged kayi te tana. Mezakel zan, kene kiw, ne emun ebpetebtevange dan
ne edsurungen kiw zan, egkaamin kiw zan te edhimatey.” 31 Piru midtavak haaza is
dezuwa he anak din te, “Idtugut dey ve he ebpesipelahan is etevey zey su id-iring te
vahi he ebelegya te zengeg din?”

35

Mibpenubtuvazan te Megbevaya si Jacob diya te Betel

1 Ne zutun migkagi is Megbevaya diya te ki Jacob te, “Penines ka ne halin ka ziya te
Betel ne ziye ka ubpa. Ne vaal ka ziya te pemuhata para kediey, kes Megbevaya he
mibpaaha kenikew zengan dutun te timpu he ebpeleguyan nu is kakey nu he si Esau.”

2Umbe migkegiyan ni Jacob is tivuuk he pemilya zin wey is langun he menge sakup
din te, “Ipenimbag niw is menge ed-ezapen niw. Mebpenlumpiyu kew te keugelingen
niw ne ilisi niw is bisti niw. 3 Ne edhendiye kiw te Betel; ne ebaal a zutun te pemuhata
ne ed-ezapen ku is Megbevaya he midtavang kedi te menge kelised ku, wey miduma

kedi minsan hendei a ebpevaya.” 4 Ne haaza is menge ed-ezapen dan wey menge eritis,
imbegey zan ki Jacob ne inleveng din diya te sihung te kayu he ulayan diya te uvey te
Shekem. 5 Ne hein migenat en dutun ensi Jacob, mibpengelinteuwan te Megbevaya he
mahandek is menge meginged te menge siringan dan he inged, umbe waze dan mezal-as
ensi Jacob.

6 Nekeuma ensi Jacob wey is menge zuma zin diya te inged he Luz he egngezanan
daan he Betel ziya te tana he Canaan. 7 Ne mibeelan din dutun is pemuhata. Iyan
inngazan din dutun he lugar is El Betel, he ke va da egkegiya, “Megbevaya te Betel,” su
hein mibpeleguyan din is kakey zin he si Esau, dutun mebpaaha kandin is Meghevaya.

8 Ne zutun, minatey si Debora he mid-uyamu zengan ki Rebeka. Ne ziya ileveng
sikandin te sihung te kayu he ulayan he ziya te alug te Betel. Egngezanan haaza he kayu
he Alon Bacut, he ke va egkegiya, “kayu he midsinegawan.”

9 Ne zutun te timpu he nekeuli ensi Jacob he ebpuun te Padan Aram, mid-uman
en maan mebpaaha is Megbevaya diya te kandin, ne mibpenubtuvazan din si Jacob.
10 Migkegiyan sikandin te Megbevaya te, “Jacob is ngazan nu, puun guntaan ne kené en
maan Jacob is igngazan kenikew, kekena, Israel en.” Umbe Israel en is ngazan ni Jacob.

11Ne mid-uman megkagi is Meghevaya diya kandin te, “Iyan a sikan is Mekegegehem
he Megbevaya. Edhimuwen ku he mevuwad ka. Egkehimu ka he kepuun te sevaha
he nasyun wey te mezakel he menge nasyun, ne egkehimu he hadi is duma he menge
kevuwazan nu. 12 Heini is tana he imbegey ku ziya te ki Abraham wey ziya te ki
Isaac, ibegey ku zaan kenikew wey ziya te menge kevuwazan nu.” 13-14 Ne mid-awa
is Megbevaya dutun te tana he zutun mebpekidlalag ki Jacob. Ne impelastar ni Jacob
dutun is batu. Mid-itisan din te vinu wey lana su wey mehimu he segradu. 15 Ne haaza
is tana, migngezanan ni Jacob te Betel, he ke va egkegiya, “baley te Megbevaya.”

16 Ne mid-awa ensiJacob dutun te Betel duma is pemilya zin. Megaan dutun ed-anak si
Raquel. Ne te waze dan pa mekeuma ziya te inged he Efrat ne ebeliliten en si Raquel su
ed-anak. Ne utew sikandin midlised. 17 Ne zutun te egkesegunsun en is belilit, migkagi is
mengunguyamu te, “Kene ka meseeng su maama en maan is id-anak nu.” 18 Ne hein
edluweéluwe en te gehinawa si Raquel, migngezanan din is anak din ki Ben Oni. Piru
migngezanan mula ni Jacob haaza is bata ki Benjamin. 19 Ne mibpatey zutun si Raquel
ne ziyeé dan ileveng te uvey te zalan pehendiya te inged he Efrat. (Ne haaza is inged he
Efratneiyan guntaaninged he Betlehem.) 20Ne zuen batu he impelastar ni Jacob diya te
leveng ni Raquel, ne taman en guntaan kemulu pa egketuusi is leveng ni Raquel tenged

dutun.
21 Ne midlaus pa medhipanew ensi Jacob ne ziya dan med-ubpa te tana he ziya dapit

te inged he Migdal Eder. 22 Ne zutun te timpu he kemulu pa ed-ubpa ensi Jacob dutun,
midhulizan ni Reuben is esawa te amey zin he si Bilha. Hein netuenan haaza ni Jacob,
utew sikandin nepauk.

Is menge Anak ni Jacob he menge Maama
(1 Cronica2:1,2)

Duen 12 he menge anak niJacob. 23Is menge anak din diya te ki Lea ne iyan si Reuben,
is kakey, ne sunud si Simeon, si Levi, si Juda, si Isacar, wey si Zebulun. 24Is menge anak
din diya te ki Raquel, ne iyan si Jose wey si Benjamin. 25Is menge anak din diya te ki
Bilha, sikan is suluguen ni Raquel he vahi, ne iyan si Dan wey si Naftali. 26 Is menge
anak din diya te ki Zilpa, sikan is suluguen ni Lea he vahi, ne iyan si Gad wey si Asher.
Iyan heini sikandan langun menge anak ni Jacob he maama he in-anak diya te inged he

Padan Aram. - : : - :
27 Mid-uli si Jacob diya te amey zin he si Isaac he ziya te Mamre he uvey te inged he

Kiriat Arba (he iyan daan Hebron). Iyan haaza mid-ubpaan dengan ni Abraham wey
ni Isaac. 281s kelugayad te untung ni Isaac 180 he tuig. 29 Megurang en utew sikandin te

kebpatey zin, ne in-amur sikandin te menge kepuun din he nemematey en. Inleveng
sikandin te menge anak din he si Esau wey si Jacob.

36

Is menge Kevuwazan ni Esau
(1 Cronica 1:34-37)

1Tyan heini gugud mehitenged te pemilya ni Esau (he egngenazan daan te Edom).

2 Nengesawa si Esau te menge vahi he tig-Canaan. Iyan sikandan si Ada he anak ni
Elon te Hitihanen, si Oholibama he anak ni Ana wey apu ni Zibeon te Hivihanen, 3 wey
si Basemat he suled ni Nebayot te anak ni Ishmael. 4Is anak ni Esau ziya te ki Ada ne
iyan si Elifaz. Is anak din diya te ki Basemat ne iyan si Reuel. 5 Ne is menge anak din
diya te ki Oholibama ne iyan si Jeush, Jalam, wey Kora. Iyan sikandan menge anak ni
Esau he neetew ziya te Canaan.

6 Miduma ni Esau is menge esawa zin, menge anak din, wey is langun he sakup te
pemilya zin, wey mid-uwit din is menge azen din wey menge uyagen din he nekuwa
zin diya te Canaan, ne midhalin sikandin te sevaha he lugar, he meziyu te mid-ubpaan
te suled din he si Jacob. 7 Su kena sikandan egkehimu he ebpeemura diya te sevaha za
he lugar su mahabet is menge azen dan; ne kena ereg kandan haaza is lugar he mid-
ubpaan dan tenged te kahabet te menge uyagen dan. 8 Umbe, si Esau (he egngenazan
daan ki Edom) diya med-ubpa te menge vuvungan he Seir.

91yan heini gugud mehitenged te pemilya ni Esau he iyan kepuun te menge Edoman-
hen he meginged diya te menge vuvungan he Seir.

10Is maama he anak ni Esau ziya te ki Basemat ne iyan si Reuel, ne is anak din he
maama ziya te ki Ada ne iyan si Elifaz.

111s menge anak ni Elifaz he menge maama ne iyan ensi Teman, Omar, Zefo, Gatam,
wey Kenaz. 12 Ne zuen daan anak din diya te esawa zin he si Timna he si Amalek. Iyan
sikandan menge apu ni Esau ziya te esawa zin he si Ada.

13 Is menge anak ni Reuel he menge maama ne iyan ensi Nahat, Zera, Shama, wey
Miza. Iyan sikandan menge apu ni Esau ziya te esawa zin he si Basemat.

14Ts maama he menge anak ni Esau ziya te ki Oholibama ne iyan ensi Jeush, Jalam,
wey si Kora (si Oholibama anak ni Ana wey apu ni Zibeon).

15 Iyan heini nehimu he menge pengulu te menge kevuwazan ni Esau: si Teman, si
Omar, si Zefo, si Kenaz, 16 si Kora, si Gatam, wey si Amalek. Heini sikandan menge
pengulu ziya te lugar he Edom, menge anak sikandan ni Elifaz wey menge apu ni Ada.

17Nehimu zaan he menge pengulu te Edom is menge anak ni Reuel he iyan ensi Nahat,
Zera, Shama, wey Miza. Menge apu sikandan ni Esau ziya te esawa zin he si Basemat.
18 Nehimu zaan he menge pengulu is menge anak ni Esau ziya te ki Oholibama te anak
ni Ana. Iyan sikandan si Jeush, si Jalam, wey si Kora.

19 Pudu sikandan menge kevuwazan ni Esau he menge pengulu ziya te Edom.

Is menge Kevuwazan ni Seir
(1 Cronica 1:38-42)

20 Jyan heini menge maama he kevuwazan ni Seir he Hurhanen he meginged diya te
Edom: Si Lotan, Shobal, Zibeon, Ana, 21 Dishon, Ezer, wey Dishan. Nehimu sikandan he
menge pengulu te menge Hurhanen he meginged diya te Edom.

22Ts menge anak ni Lotan iyan si Hori wey si Hemam. Telesuled si Lotan wey si Timna
he sevaha zuen te menge asawa ni Elifaz.

231s menge anak ni Shobal iyan si Alvan, Manahat, Ebal, Shefo, wey si Onam.

24Ts menge anak ni Zibeon iyan si Aya wey si Ana. Iyan si Ana sikan is neketuredu
te serebseb diya te sibsivayan hein ebantey sikandin te menge asnu te amey zin. 251Is
menge anak ni Ana iyan si Dishon wey si Oholibama.

26 [s menge anak ni Dishon he menge maama, iyan si Hemdan, Eshban, Itran, wey si

Keran.
27Ts menge anak ni Ezer iyan si Bilhan, Zaavan, wey si Akan.

28 Is menge anak ni Dishan iyan si Uz wey si Aran. 29-30 Iyan heini sikandan menge
pengulu te menge Hurhanen he midumala te menge lugar ziya te Seir: Si Lotan, si
Shobal, si Zibeon, si Ana, si Dishon, si Ezer, wey si Dishan.

Is menge Hadi te Edom
(1 Cronica 1:43-54)

31Tyan heini sikandan menge hadi diya te Edom dutun te timpu he waze pa menge
hadi te menge Israilihanen: 32 Si Bela he tig-Dinhaba he anak ni Beor nehimu he hadi
te Edom. 33 Hein minatey sikandin, iyan mid-ilis kandin si Jobab he anak ni Zera te tig-
Bozra. 34 Hein minatey si Jobab, iyan mid-ilis kandin si Husham he tig-Teman. 35 Ne
hein minatey si Husham, iyan mid-ilis kandin si Hadad he tig-Avet he anak ni Bedad. Si
Hadad iyan kes nekezaag te menge Midianhen diya te Moab. 36 Hein minatey si Hadad,
iyan mid-ilis kandin si Samla he tig-Masreka. 37 Hein minatey si Samla, iyan mid-ilis
kandin si Shaul he tig-Rehobot he uvey te Wahig he Eufrates. 38 Hein minatey si Shaul,
iyan mid-ilis kandin si Baal Hanan he anak ni Acbor. 39 Hein minatey si Baal Hanan, iyan
mid-ilis kandin si Hadar he tig-Pau. Iyan esawa zin si Mehetabel he anak ni Matred wey
apu ni Mezahab.

40-43 §i Esau (he migngezanan daan te Edom) iyan kepuun te menge Edomanhen. Ne
iyan heini nehimu he menge pengulu te menge kevuwazan ni Esau he is menge tribu
zan wey menge inged dan iyan inngazan kandan: Timna, Alva, Jetet, Oholibama, Elah,
Pinon, Kenaz, Teman, Mibzar, Magdiel, wey Iram.

37

1 Ne ziya med-ubpa si Jacob te tana he Canaan he iyan daan sikan is tana he mid-
ubpaan dengan te amey zin he si Abraham. 2 Iyan heini gugud mehitenged te pemilya
ni Jacob:

Hein 17 is penuigen ni Jose, mid-ugup en sikandin te menge kakey zin te kebantey
te menge uyagen. Haaza he menge kakey zin, ne menge anak ni Bilha wey ni Zilpa he
menge esawa te amey zin. Ebpenudtulen ni Jose ziya te amey zin mezaat he menge
ulaula te menge kakey zin.

3Ne ssiJacob, edhuna is kebmahala zin ki Jose kena haaza is duma he menge anak din,
su geina te megurang en sikandin te kegkeetew ni Jose. Umbe mibpetehian din si Jose te
meupiya he visti wey melayat. 4Ne hein nesavut te menge kakey ni Jose he mibmahal si
Jose te amey zan, kena sikandan, nepeukan dan si Jose ne layun en memesakit he lalag
dan emun ebpekidlalag dan kandin.

> Sevaha he kezukileman neketegeinep si Jose. Hein midtudtul zin haaza is tegeinep
din diya te menge kakey zin, ne mid-iseg is kegkepeuki zan kandin. 6 Su iyan heini
midtudtul zin diya te menge kakey zin, ke sikandin te, “Netegeinep ku 7 he zutun te
ziyé kiw te vevesuka is ebpemagkes te ginarab, ne netekewtekew kiw te zuen binagkes
ku he mid-enew he midhitindeg he midlingutan duen te keniyu he menge vinagkes su
edtahud dan.” 8 Migkagi haaza is menge suled din te, “Hengkey? Egkehimu ka edhadi
wey ebayabaya kenami?” Umbe mid-iseg pa is kegkepeuki zan ki Jose.

9 Ne nekeuman si Jose meketegeinep ne midtudtul zin en maan diya te menge kakey
zin. Ke sikandin te, “Nekeuman a meketegeinep, neehe ku is andew, vulan, wey 11 he
menge vituen he edtahud kedi.” 10 Midtudtul zaan ni Jose haaza is tegeinep din diya



Genesis 37:11 49 Genesis 37:35

te amey zin piru midsawey sikandin te amey zin. Migkagi is amey zin te, “Hengkey,
mama, is ibpesavut nu? Egkehimu ve he siak wey is iney nu wey is menge suled nu ne
ebpekepevayabaye key kenikew?” 11 Ne utew neepesi si Jose te menge suled din, piru si
Jacob mula mid-isip-isip din heini he menge hitavu.

12 Sevaha zutun he andew, midhendiya is menge kakey ni Jose te Shekem su ebpe-
mepenabtab te menge uyagen te amey zan. 13 Ne zutun, migkegiyan ni Jacob si Jose te,
“Is menge kakey nu ne ziya te Shekem su ebpemepenabtab dan te menge uyagen tew.
14 Hendiye ka wey nu melauy ke meupiya ve is egkeulaula te menge kakey nu wey te
menge uyagen, ne megaan ke za liku kayi wey a metudtuli kenikew.” Midtavak si Jose te,
“Uya, ama.”

Umbe, puun dutun te Hebron, midhendiya si Jose te Shekem. 15 Ne hein diyé en
sikandin is edrigurigu ziya te unayan, duen etew he nenginginsa kandin ke hentei is
ebpen-ahaan din. 16 Midtavak si Jose te, “Ebpen-ahaan ku is menge kakey ku. Netuenan
ve ke hendei zan ebpemepenabtab?” 17 Migkagi haaza is etew te, “Mid-awe dan en kayi.
Nezineg ku he ebpehendiyé kun sikandan te Dotan.” Ne midtelukun si Jose ziya, ne
neturedu zin sikandan diya te Dotan.

18 Hein malu pa meziyu si Jose is ebpelingguma, ne naaha sikandin te menge suled
din, ne mibpelenuwan dan en sikandin te edhimatey. 19 Ke sikandan te, “Heeyan en
kes menenegeinep is ebpelingguma. 20 Kuwa kew en su edhimetayan tew sikandin,
ne id-ulug tew sikandin kayi te vudsi he punduwa te wahig. Egkegiyen tew za he
midhimetayan sikandin te dumezaas he langgam. Ed-ahaan te kun be ke metuman is
menge tegeinep din.” 21 Ne hein nezineg heini ni Reuben is pelanu, egkesuatan din he
edluwasen din si Jose. Ke sikandin te, “Kené tew edhimetayan. 22 [ulug niw za sikandin
te vudsi kayi te sibsivayan, kene niw sikandin himetayi.” Umbe migkagi heini ni Reuben
su wey zin melibri si Jose wey zin ikeuli diya te amey zan.

23 Ne hein nekeuma si Jose ziya te kandan, migewezan dan ne midluwas dan sikan
is bisti ni Jose he nepurung mezeyzeyani 24 ne intimbag dan sikandin diya te vudsi he
punduwa te wahig. Ne haaza is budsi ne wazé din tagu he wahig.

25 Ne te egkaan sikandan, ne zuen dan nepantew he ebpemelingguma he nigusyanti
he menge Ismailihanen he ebpuun diya te Gilead. Duen menge kemilyu zan he migk-
ergahan dan te menge penaket, bawi, wey menge perehemut he ed-uwiten dan diya te
Ehipto. 26 Migkegiyan ni Juda haaza is menge suled din te, “Hengkey is egkepupulus tew
ke edhimetayan tew is hazi tew he id-eles tew is kedhimetayi tew kandin? 27 Deyzey pa
vuwa ke ibelegye tew sikandin keniyan te menge Ismailihanen. Kené tew edhimetayan
su hazi tew man sikandin.” Ne mid-uyunan haaza te menge suled din.

28 Hein midsagad haaza is menge nigusyanti he tig-Midian, mibatun dan si Jose puun
dutun te vudsi, ne imbelegye dan sikandin te 20 he vuuk he pelata. Ne mid-uwit dan si
Jose ziya te Ehipto.

29 Ne hein midlikuan ni Reuben haaza is budsi ne wazé en dutun si Jose, ne mibindas
din is bisti zin su utew neseeng. 30 Ne zutun, midliku sikandin diya te menge suled din
he egkagi te, “Wazé en dutun kes hazi tew. Ebmenmenu ad be te ked-uli ku ziya te ki
ama?”

31 Midhimatey sikandan te kambing ne midlupit dan te lengesa is bisti ni Jose. 32 Ne
mid-uwit dan is bisti ni Jose ziya te amey zan, migkagi sikandan te, “Neehe dey heini.
Ahaa kun heini, ki Jose ve heini etawa kena.” 33 Nekilala ni Jacob haaza is bisti.
Ke sikandin te, “Kumbala heeyan ni Jose. Midhimetayan sikandin te kumekaid he
langgam! Siguradu he mibpurungan sikandin deesi te langgam.” 34 Ne mibindas ni
Jacob is bisti zin ne mibivisti te saku he tuus te kegkeseeng din. Neuget is kedlalew zin
te anak din. 35Midhendutun te kandin is langun he menge anak din su edlenganen dan,
piru waza maawa is kegkeseeng din. Ke sikandin te, “Belegaza ad keniyu! Iyan ibpatey



Genesis 37:36 50 Genesis 38:18-19

ku is kegkeseeng ku tenged te kebpatedany te anak ku.” Ne midsigudu en sikandin
medsinegew tenged Ki Jose.
36 Ne mid-uwit si Jose te menge Midianhen diya te Ehipto ne imbelegyé dan sikandin

Eliya te ki Potifar he sevaha he upisyal te hadi te Ehipto, he kepitan te menge vantey te
urugan.

38

Si Juda wey si Tamar

1 Dutun he timpu, midsuwey si Juda te menge suled din ne ziya sikandin med-ubpa
te ed-ubpaan ni Hira he tig-Adulam. 2 Ne zutun nekilala ni Juda is anak ni Shua he
tig-Canaan ne mid-esawa zin haaza. 3 Ne mibmegingey haaza ne mid-anak te maama
ne migngezanan haaza ni Juda te Er. 4 Mid-uman sikandin mebmegingey ne mid-anak
en maan te maama ne migngezanan din te Onan. > Ne mid-uman en maan sikandin
mebmegingey ne mid-anak en maan te maama ne migngezanan din haaza te Shela. In-
anak si Shela ziya te Kezib.

6 Impeesawa ni Juda is kinekekayan he anak din he si Er te vahi he iyan ngazan
din si Tamar. 7 Piru mezaat is ulaula ni Er ziya te etuvangan te NENGAZEN, umbe
midhimetayan sikandin te NENGAZEN. & Umbe, migkegiyan ni Juda si Onan te, “Esawaa
nu is ipag nu su veveluwan nu sikandin su suled nu is minatey he esawa zin, su
wey pinaagi kenikew egkevuwad is minatey he suled nu.” 9 Netuenan ni Onan he
is egkehimu he anak dan ki Tamar ne kena heini ed-isipen he keugelingen din he
kevuwazan. Umbe kada zin edhileveti si Tamar ne kene din ibpeseled is similya zin
su para kena sikandin mekaanak para zuen te minatey he suled din. 10 Ne mezaat diya
te etuvangan te NENGAZEN haaza is mibeelan ni Onan, umbe midhimetayan din si Onan.

11 Ne migkegiyan ni Juda haaza is ambey zin he si Tamar te, “Uli ka zépa ziya te amey
nu, ne kene ka mebpeesawa taman te egkenakan en si Shela.” Migkagi haaza ni Juda su
nahandek sikandin he kela ke mebpatey zaan si Shela iring duen te menge suled din.
Umbe mid-uli dépa si Tamar ziya te amey zin.

12Ne hein neuget en minatey is esawa ni Juda. Ne hein netapus is timpu te kedlalew
zin, ne midhendiya sikandin te menge peraalut te menge kerehidu zin diya te Timnah.
Duma zin te midhendutun is emigu zin he si Hira he tig-Adulam.

13 Ne netudtulan si Tamar he edhendiya is enugang din te Timnah su ed-elutan din is
menge kerehidu zin. 14 Kegkezinega zutun ni Tamar, mid-ilisan din is bisti zin he visti
te valu, ne midtembunan din te lembung is buked din. Ne mibpimpinuu sikandin diya
te pultahan te inged he Enaim, he ziya te kilid te zalan he ibpehendiya te Timnah. Iyan
diya te isip din he edlimbungan din si Juda su nesegipe din he waza gihapun sikandin
ipeesawa ki Shela minsan pa te kenakan en heini.

15-16 Ne hein naaha ni Juda si Tamar, waze din mekilala he iyan kes ambey zin su
netembunan man is buked din. Kunaan din ke vahi haaza he ebelegya te zengeg din.
Umbe mid-uvayan din haaza dutun te kilid te zalan he ke sikandin te, “Hendini ka su
ebpehileveteé ki.” Ne midtavak si Tamar te, “Hengkey is ibayad nu kedi ke ebpehilavet
a kenikew?” 17 Migkagi si Juda te, “Ebegayan ku sikew te kambing he ebpuun diya te
menge uyagen ku.” Midtavak si Tamar te, “Edsukul a emun duen idsandé nu he wey
nu en egkahawi emun igkepeuwit nu en sikan is kambing.” 18-19 Mid-insa si Juda te,
“Hengkey is ibpesande nu kedi?” Midtavak si Tamar te, “Ivegey nu kediey is penmarka
nu wey is hiket din he imbevelieg nu, ragkes en is tuked nu.” Umbe imbegey haaza ni
Juda ne mibpekidhilavet sikandin ki Tamar. Ne hein nepasad haaza mid-uli si Tamar,
ne in-awe din is tambun te vuked din ne mid-uman mebivisti te visti he para te valu. Ne
hein malu en neuget mibmegingey sikandin.

20 Waze en meuget ne impahated en ni Juda zuen te emigu zin he si Hira he tig-Adulam
sikan is kambing he idlekat duen te menge azen he insande din diya te vahi, piru waze
din meturedu haaza is bahi. 21 Nenginginsa si Hira te menge tig-Enaim ke hendei en
sikan is bahi he ebelegya te zengeg din, he ebpimpinuu ziya te kilid te zalan. Piru
midtavak is menge etew te, “Wazé man bahi kayi he ebelegya te zengeg din.”

22 Umbe, midliku si Hira ziya te ki Juda he ke sikandin te, “Waze ku sikandin
meturedu. Ne iyan lalag te menge etew zutun he waza bahi zutun he ebelegya te zengeg
din.” 23 Migkagi si Juda te, “Ebey-anan en sikan is menge azen ku he ziya te kandin, su
kela ke va kiza eengiti te menge etew is edtulung ebpen-aha te waza duen. Mibpeuwitan
ku en man pezem sikandin te kambing piru wazé nu sikandin meturedu ziya.

24Hein midlavey en is tetelu he vulan, netudtulan si Juda he is ambey zin he si Tamar
ebpemelegya te zengeg din ne mibmegingey en. Umbe migkagi si Juda te, “Uwita niw
sikandin diya te gawas te inged ne binsuli niw.” 25 Piru hein ed-uwiten dan en si Tamar,
duen impekagi zin diya te ki Juda he ziya te kandin is penmarka wey is hiket kayi, ragkes
en istuked. Neis tegigaked dutun iyan nekegingey kandin. Ne kinahanglan he egkilelaan
ke hentei is tegigaked dutun.

26 Nekilala ni Juda he kandin haaza he menge azen, umbe migkagi sikandin te, “Waza
mekesala si Tamar. Iyan a nekesala su wazeé ku sikandin ipeesawa te anak ku he si
Shela.” Ne waze en si Juda med-uman medhilavet ki Tamar.

27 Hein hapit en ed-anak si Tamar, netuenan he sereping is kegingayan din. 28 Hein
ebeliliten en sikandin, migawas is belad te sevaha he vata. Ne is mengunguyamu
midhiketan din heini te meriga he hiket su wey metuusi he iyan kakey. 29 Piru inseled
dutuntevataisbelad din neiyan midhuna megawas sikan is sereping din. Ne migkagiis
mengunguyamu te, “Mibpekid-agew ka te kegawas.” Umbe migngezanan haaza is bata
te Perez. 30 Ne migawas daan sikan is sereping din he midhiketan te meriga he hiket is
belad din. Ne migngezanan sikandin te Zera.

39

Si Jose wey is Esawa ni Potifar

1 Hein mid-uwit en duen te menge Ismailihanen si Jose ziya te Ehipto, imbelegya
sikandin diya te ki Potifar he sevaha te menge upisyal te hadi te Ehipto he kepitan
te menge vantey te turugan. 2 Midumahan te NENGAZEN si Jose umbe mid-iseg meb-
meupiya is kebpekesavuk din. Diya sikandin med-ubpa te valey te egalen din he tig-
Ehipto he si Potifar. 3 Naaha te egalen din he midumahan si Jose te NENGAZEN wey
midtuvazan is langun he menge vaal zin, 4 umbe utew zin ingkegagew si Jose. Midhimu
zin siJose he sinerigan din te kedumalaha te langun he menge suluguen din diya te valey
zin wey is kebayabaya te langun he menge azen din. 5 Ne puun dutun te kedserigi ki Jose,
midtuvazan te NENGAZEN is pemilya ni Potifar he Ehiptohanen wey is langun he menge
azen din diya te baley zin wey ziya te vevesuké din. Midhimu heini te NENGAZEN tenged
ki Jose. 6 Ne tenged dutun, insarig ni Potifar ki Jose is langun he azen din su emun iyan
siJose edumala ne kené en sikandin egkesamuk gawas te kegkaan.

Metaid si Jose wey meupiya is kedlelawa zin. 7 Ne waza meuget, neimahan sikandin
te esawa te egalen din. Ne midhinggat din si Jose he ebpehulizé dan. 8 Ne si Jose, waze
din peminega, kekena, migkegiyan din te, “Sikan is egalen ku, waza igkesamuk din he
minsan hengkey tenged te insarig din kediey is langun he menge azen din.  Henduen
be te nekedrepeng key kayi te valey, su insarig din is langun kediey kayi gawas kenikew
su esawa ke zin man. Kena egkehimu he edlimbungan ku is egalen ku wey ebaal a te
sala diya te Meghevaya.” 10 Ne minsan pa te andew-andew is kedhinggata zuen te vahi
ki Jose he ebpehulid, waza si Jose mebpemineg.

11Sevaha zutun he andew, midseled si Jose ziya te valey su zuen din ebeelan, ne waza
dutun is menge zuma zin he menge suluguen. 12 Migewezan duen te esawa zuen te
egalen ni Jose bisti zin ne migkegiyan din te, “Hulid ka kedi” Piru mibpelaguy si Jose
pehendiya te gawas, piru netagak din is samput din dutun te vahi. 13 Hein naaha duen te
vahi he migawas si Jose ne negewezan din is bisti ni Jose, 14 ne mid-umew zin is menge
suluguen din, he egkagi te, “Ahaa niw man heini! Mid-uwitan kiw kayi te esawa ku te
Hebriyuhanen para mepeel-elezi kiw. Kunaan niw vuwa, midseled sikandin kayi te
rugu ku su edleyugen e zin, piru nengulahi a. 15 Ne tenged dutun, mibpelaguy sikandin
diya te gawas, piru netagak din is samput din.”

16 Ne intagu dutun te vahi haaza is samput ni Jose taman te nekeuli is esawa zin. 17 Ne
midtudtul zin haaza diya te esawa zin. Ke sikandin te, “Kes Hebriyuhanen he uripen nu
he mid-uwit nu zini, egkesuatan din he mepeel-elezi a su midseled geina kayi te rugu
ku su edleyugen e zin. 18 Piru hein migkulahi a ne mibpelaguy sikandin pehendiya te
gawas, ne netagak gani is samput din.”

19 Hein nezineg ni Potifar haaza is tudtul te esawa zin mehitenged ki Jose, utew
sikandin nepauk. 20 Ne tenged dutun, impezakep din si Jose ne inseled duen te pirisuan
te menge pirisu te hadi. Piru minsan pa te ziya si Jose te pirisuwan, 2! midumahan ded
si Jose te NENGAZEN. Tenged te tuvad te NENGAZEN, nehizuwan duen te ebantey zuen
te pirisuwan si Jose. 22 Ne tenged dutun, insarig duen te ebantey te pinirisu ki Jose is
kebayabaya te langun he menge pirisu ziya te pirisuwan ne iyan impezumala sikandin
te langun he menge vaal zutun. 23 Haaza is egalen te pirisuwan, waze en igkesemuki
zin duen te langun he insarig din ki Jose su midtuvazan man si Jose te NENGAZEN ne
mibpengelinteuwan din he layun meupiya is minsan hengkey he ebeelan ni Jose.

40

Inseysey ni Jose is Kehulugan te Zezuwa he Tegeinep

1-2 Mibpenlavey is timpu, is pengulu te pereuwit te vinu te hadi wey kes pengulu te
mememaal te supas ne nekesala diya te kandin. Utew nepeuki te hadi haaza is dezuwa
he menge upisyal zin. 3 Umbe, impepirisu sikandan diya te valey te kepitan te menge
vantey ziya te pirisuwan he iyan ded sikan is mibpirisuan daan ki Jose. 4 Si Jose is
midserigan te kepitan te menge vantey he iyan ebegey kandan te egkinehenglanen dan.
Neuget is kegkepirisuwa kandan.

5> Sevaha zutun he mezukilem, neketegeinep kes pereuwit te inumen wey mememaal
te supas dutun te kemulu pa sikandan nepirisu. Uman sevaha kandan ne selakew is
tegeinep din wey selakew is kehulugan te tegeinep din. 6 Ne hein nepawa te kedleuya
kandan ni Jose, neehe din he utew zan neseeng. 7 Mid-insaan din haaza is dezuwa he
upisyal te hadi te Ehipto ke maan is utew zan neseeng. 8 Ne midtavak dan te, “Geina
te neketegeinep key, iyan, waza ebpekeseysey ke hengkey is kehulugan duen te tegeinep
dey.” Ne migkagizutunsijosete, “Megbevaye da is ebpekepezayag kenitew te kehulugan
te menge tegeinep. Kegiya niw kun kediey is tegeinep niw.”

9Ne zutun impenudtul ki Jose te egalen te menge pereuwit te inumen is tegeinep din.
Ke sikandin te, “Netegeinep ku he zuen gawed diya te egkesineruan ku. 10 Ne tetelu is
subpang duen te gawed. Ne mibpeneringsing ne mibpengevukad ne mibpemegas ne
nengelutuan is begas din. 11 Migewezan ku kun is tasa te hadi te Ehipto ne midrupu ku
haaza is menge paras ne migkeres ku ne midtigis is wahig din diya te tasa. Ne nepasad
ne imbegey ku haaza is tasa ziya te hadi”

12Ne migkagi siJose te, “Iyan heini kehulugan te tegeinep nu: Sikanis tetelu he subpang
ne iyan kehulugan din is tetelu he andew. 13 Dutun te kené pa egkeuma is tetelu he
andew, ne ibpegawas ke en te hadi kayi te pirisuwan, ne ibpeliku ke zin diya te zaan
he terebahu nu he iyan is ked-uwiti nu kandin te vinu. 14 Berakat he kena a kenikew

lipati emun meupiya en is kebpekesavuk nu, he iyan kebpaaha a nu te keupiya nu kedi,
kegiya nu ziya te hadi is ngazan ku su wey a kenikew metevangi wey a mekegawas kayi
te pirisuwan. 15 Migebpaan a puun te inged dey te menge Hebriyuhanen, ne waza salé
ku he zait he igkepirisuwa kedi.”

16 Hein nezineg duen te egalen te mememaal te supas he meupiya is kehulugan
duen te tegeinep, midtudtul zin daan is tegeinep din diya te ki Jose. Ke sikandin te,
“Neketegeinep a zaan he zuen ku ed-utuken he tetelu he revan he nepenu te supas. 17 Ne
is kinezivevawan en utew zutun te revan, ne zuen tagu he nekedseselekawa he kelasi
he supas he para te hadji, piru mibpengaan heini te menge tagbis.”

18 Ne midtavak i Jose te, “Iyan heini kehulugan te tegeinep nu: Sikanis tetelu he revan,
ne tetelu zaan he andew. 19 Seled te tetelu he andew ebpepungelan ka te hadi te ulu ne
ibitey ka ziya te kayu ne ebpengeenen te menge tagbis is sapu nu.”

20 Ne netuman iyan haaza su neketelu pa zutun iyan kedsilibra te ked-enaka te hadi
te Ehipto ne midtukud sikandin te keemuran ne impetampu zin is langun he menge
upisyal zin. Mid-umew zin is egalen te menge pereuwit te inumen wey is egalen te
menge mememaal te supas ne impeetuvang sikandan te menge zuma zan he upisyal.
21 Ne sikan is egalen te menge pereuwit te inumen, impeliku din te zaan he vaal zin ne
iyan en maan sikandin eduwal te inumen diya te hadi. 22 Ne sikan is egalen te menge
mememaal te supas, impevitey te hadi sumala is kehulugan he midseysey ni Jose. 23 Piru
sikan is pereuwit te inumen, waze din tevangi si Jose su nelipatan din.

41

Inseysey ni Jose is Kehulugan te Tegeinep te Hadl

INe hein midlavey en is dezuwa he tuig ne neketegeinep is hadi te Ehipto he edhithitin-
deg sikandin diya te veyvey te Wahig he Nilo. 2 Ne neehé din he zuen egaun diya te
wahig he pitu he vaka he utew memeupiya wey memelambu he mibpemenabtab dan
te menge sagbet diya te veyvey. 3Ne zuen daan neeheé din he pitu he vaka he nekesunud
he migaun, he memegasa wey memezaat. 4 Ne heini is nengehuziyan he vaka he
memegasa wey memezaat, migkaan dan haaza is nengehuna he utew memelambu wey
memeupiya. Ne zutun nepukew haaza is hadi.

> Ne midlipezeng en maan sikan is hadi ne nekeuman meketegeinep. Ne zutun te
tegeinep din duen neehe din he menge pungu he utew memeupiya wey memetiugkey.
6Ne huziyan dutun duen mibpenuvu he pitu zaan he pungu he mid-ukap da he nezeetan
te keramag he ziya ebpuun te edsilaan. 7” Ne mibpengeveleng duen te nengepis haaza is
pitu he utew memerimigas. Ne zutun nepukew haaza is hadi ne tegeinep dé bes.

8 Ne hein nepawa, utew neliveg haaza is hadi tenged dutun te menge tegeinep din, ne
impetawag din is langun he menge selemengkiru wey uluwanen he menge etew ziya
te ginhedian din he Ehipto. Ne midtudtulan din sikandan te menge tegeinep din, piru
waza minsan hentei kandan he ebpekeseysey zutun te hadi ke hengkey is kehulugan
dutun. ? Ne zutun mid-uvayan duen te egalen te pereuwit te vinu sikan is hadi te Ehipto
he egkagi te, “Netenuzan ku guntaan is menge sale ku. 10 Netenuzan ku is kegkepeuki
nu zengan kedi wey zuen te egalen te mememaal te supas, ne impepirisu key kenikew
ziya te valey te kepitan te menge vantey te turugan? 11 Sevaha zutun he kezukileman,
neketegeinep key is dezuwa, ne nekedselekawa is kehulugan te tegeinep dey. 12 Duen
duma zey ziya he kenakan he Hebriyuhanen, he suluguen te kepitan te menge vantey
te turugan. Midtudtul zey kandin is menge tegeinep dey ne midseysey zin kenami is
kehulugan dutun. 13 Ne sumala is kehulugan te kada sevaha ne iyan daan neulaula
kenami, su siak, impeliku a kenikew kayi te zaan he terebahu ku ne sikan is sevaha,
ne impevitey nu.”

14 Ne zutun mibpeveyaan te hadi si Jose, ne seguguna impegawas sikandin duen te
pirisuwan. Hein nepesazan sikandin te ed-alut wey ebpemarbas, ne mid-ilis sikandin
ne mid-etuvang diya te hadi. 15 Ne migkagi is hadi diya te ki Jose te, “Neketegeinep a
piru waza minsan hentei he ebpekeseysey te kehulugan din. Duen mibpenudtul kedi he
metau ka he edseysey te kehulugan te menge tegeinep.” 16 Ne midtavak si Jose te, “Kena a
iyan, Mahal he Hadi, kekena, iyan da is Meghevaya ebpekevegey te kehulugan te menge
tegeinep he meupiya para kenikew.”

17 Ne migkagi zutun te hadi is menge tegeinep din diya te ki Jose. Ke sikandin te,
“Netegeinep ku he ziya a edhithitindeg te veyvey te Wahig he Nilo. 18 Ne zuen neehé ku
he pitu he menge vaka he memeupiya wey memelambu he migaun, ne mibpemenabtab
te menge sagbet. 19 Ne netegtegaad duen migaun daan he pitu he vaka he memezaat
wey memegasa. Waza a mekaaha te vaka kayi te tivuauk he ginhedian ku he Ehipto te
iring dutun te utew mezaat. 20 Ne migkaan dutun te memezaat wey memegasa haaza
is pitu he memelambu he nengehuna he migaun. 21 Piru hein nekaan dan en, kena
egketuusan he nekaan dan su memegasé ded gihapun sikandan. Ne zutun nepukew
a. 22 Ne nekeuman a mekelipezeng ne neketegeinep ad maan he zutun duen neehe
ku he senge puun te parey he trigu he pitu is pungu zin he utew memeupiya wey
memetiugkey. 23 Ne zutun midlepew zaan is pitu he pungu he mid-ukap da he nezeetan
te keramag he ziya ebpuun te edsilaan. 24 Ne haaza is menge pungu he mid-ukap, ne
mid-eveleng danis pitu he pungu he memeupiya. Neimpenudtul ku heini ziya te menge
selemengkiru, iyan, waza minsan hentei kandan he nekeseysey kediey te kehulugan
din.”

25 Ne migkagi zutun si Jose ziya te hadi te, “Mahal he Hadj, sebsevaha za is kehulugan
duen te zezuwa he tegeinep nu. Impezayag en kenikew te Megbevaya ke hengkey is ed-
ul-ulahan din. 26 Su haaza is pitu he vaka he memelambu wey kes pitu he memetiugkey
he menge parey ne sevaha za is kehulugan din he iyan is pitu he tuig. 27 Ne haaza is
pitu he vaka he memegasa wey memezaat wey haaza is pitu he pungu te parey he mid-
ukap ne iyan ibpaalung dutun is pitu he tuig he vitil. 28 Ne haaza he egkehitavu ne iyan
en kes migkagi ku kenikew, Mahal he Hadi, he impezayag en kenikew te Meghevaya
ke hengkey is ed-ul-ulahan din. 29 Puun guntaan ebpekesunud is pitu he tuig he utew
zekelaisuzarhe parey zini te tivuuk he ginhedian te Ehipto. 30Piru zuen daan pitu he tuig
he vitil he ebpekesunud dutun te egkehuna he pitu he tuig ne tenged dutun egkelipatan
en haaza is nehuna he menge tuig he zekela is egkeenen su haaza is bitil ebpekezezaat
kayi te tana te Ehipto. 31 Ne tenged dutun te utew mepait he vitil, ne henduen be te
waza mekesagad is tig-Ehipto te zekela he uzar. 32 Kezezuwa ipetegeinep te Meghevaya
kenikew, Mahal he Hadji, su ibpesavut din he siguradu he ed-ul-ulahan din haaza wey
megaan en utew is kegkeul-ulaha zuen.

33 “Umbe, Mahal he Hadji, kinahanglan he ebpen-ahaan nu is sevaha he etew he
uluwanen para egkehimu he iyan edumala te tana te Ehipto. 34Ne kinahanglan daan he
zuen ebpilien nu he menge egalen dini te tivuuk he Ehipto para ibpepenukut te ikelima
he vahin telangun he egkeragun seled te pitu he tuig he zekela is uzar. 35Kinahanglan he
ibegey nu kandan is kegehem wey zan mekepenguwa te egkeenen dutun te menge tuig
he meupiyais menge abut suwey zan ikepezerengdeng wey ikepeventayi kandan seled
te menge inged. 36 Ne haaza is iderengdeng, ne egkehimu he iyan egkeenen te menge
meginged dini te Ehipto emun ed-agi en is pitu he tuig he vitil, su wey kena sikandan
mengevitil.”

37 Ne haaza is hadi wey is menge upisyal zin, ingkesuat dan utew heini is sambag
ni Jose. 38 Ne migkagi haaza is hadi diya te menge upisyal zin te, “Wazé en duma
pa he egkeehé tew he iring ki Jose su mid-ulinan iyan sikandin te Meghevaya.” 39 Ne
migkegiyan din si Jose te, “Geina te iyan ka kes mibpezayagan te Megbevaya te langun

kayi, nesavut dey he waza duma pa he etew he metau wey zuen din kedsavut he iring
kenikew. 40 Edhimuwen ku sikew he iyan ebayabaya te turugan ku ne kinahanglan he
ebpevayabaya kenikew is minsan hentei he sakup ku. Iyan e za lavew kenikew suiyan a
hadi” 41 Ne mid-uman megkagi is hadi diya te ki Jose te, “Idsarig ku en kenikew guntaan
is kebayabaya te tivuuk he ginhedian ku he Ehipto.” 42Ne mibpul-ut dutun te hadi is sising
din he iyan tuus te kegehem din he insarig din ki Jose. Mibpesun-uzan din si Jose te utew
mahal he manggad he meputi ne mibpeveliegan din sikandin te rantey he vulawan.
43Ne insugu din he ibpeuntud si Jose te ikezuwa he lavew he kerwahi zin, ne insugu din
daan he zuen menge etew he edhuna ki Jose wey zan mekevensag te, “Luhud kew!” Ne
iyan haaza neulaula hein insarig duen te hadi te Ehipto ki Jose is kebayabaya te tivuuk
he ginhedian din he Ehipto.

44 Ne migkegiyan te hadi si Jose te, “Minsan pa te iyan a sikan is hadi, waza minsan
hentei he menge sakup ku kayi te tivuuk he ginhedian ku he Ehipto he ebpekeulaula te
minsan hengkey emun kene nu idtugut.” 45 Ne migngezanan dutun te hadi si Jose te
si Zafenat Panea, ne impepengesawa zin ki Asenat he anak ni Potifera he iyan lavew
he memumubhat diya te inged he On. Ne nehimu si Jose he gubirnedur te tivuuk he
ginhedian te Ehipto. 46 Mibpenuigen dutun si Jose te 30 zutun te timpu te kedhimuwa
kandin he lavew he upisyal te hadi. Ne mid-awa sikandin dutun te etuvangan te hadi
ne midhipanew he midtukid din susiya is langun he menge inged diya te Ehipto.

47 Ne zutun te netagna he pitu he tuig he zekela is uzar, dekela iyan is menge abut
dan diya te menge tané dan. 48 Ne heini he menge tuig, impetigum ni Jose is langun he
nekulikta he ebpuun te menge neragun. Ne impezerengdeng din diya te kada inged is
menge neragun he ebpuun te menge vevesuka diya te pelingut kayi. 49 Utew zekela he
parey he trigu isimpezerengdeng ni Jose; iring kezekela haaza is parey te pantad diya te
veyvey te zagat. Ne geina te utew haaza dekela mid-engkezan en ni Jose is kedtimbanga
wey kebilanga zuen su kene en egkengevilang.

50 Ne te wazeé pa meuma sikan is pitu he tuig he vitil duen dezuwa he anak he maama
ni Jose he in-anak te esawa zin he si Asenat, sikan is anak ni Potifera he memumuhat
diya te On. 51Is kakey he anak ni Jose, ne migngezanan din ki Manase su ke sikandin
te, “Geina te midhimu te Megbevaya he melipati ku is langun he menge keseengan ku
wey is kebulunga ku te amey ku wey menge kezuzumahi ku.” 52 Ne haaza is hazi he
anak din, migngezanan din ki Efraim su ke sikandin te, “Midhimu te Megbevaya he
mebmeuswagen a zini te tana he mezakel is menge kemeregenan ku.”

53 Ne nepangkus haaza is pitu he tuig he utew zekela is neragun diya te Ehipto, 34 ne
neume en haaza is pitu he tuig he vitil sumala is netagna ni Jose. Mibitil is menge
meginged te minsan hendei he ginhedian, iyan, duen mula egkeenen diya te ginhedian he
Ehipto. 55 Ne hein negezam en te langun he menge tig-Ehipto is bitil midhengyuan dan
is hadi dan he vegayi sikandan te egkeenen. Ne migkegiyan din sikandan te, “Hendiyé
kew te ki Jose ne veeli niw is egkegiyen din.”

56 Ne hein nekeeneb en is bitil ziya te tivuuk he ginhedian, mibpepuwasan ni Jose is
menge budiga ne mibelegya te egkeenen diya te menge tig-Ehipto su utew en mepait is
bitil ziya te tivuuk he Ehipto. 57 Ne zuen menge etew he ebpuun te langun he menge
zuma he ginhedian ne midhendiyé dan te Ehipto, su ebpemasa zan te egkeenen diya te
ki Jose, su mepait daan is bitil ziya te minsan hendei he lugar.

42

Midhendiya is menge Suled ni Jose te Ehipto su Ebpemasa Zan te Keuyagan
1Hein nezineg ni Jacob he zuen belegya he egkeenen diya te Ehipto, migkegiyan din
is menge anak din he maama te, “Hengkey pa is edtegazan niw? 2 Nezineg ku he zuen
kun egkeenen diya te Ehipto. Hendiyé kew ne pemasa kew te egkeenen su wey kiw

kena mebpatey kayi te vitil.” 3 Ne zutun midhendiya te Ehipto is sepulul he kakey ni
Jose su ebpemasa zan te egkeenen. 4 Waza ni Jacob ibpezuma si Benjamin is hazi ni
Jose te menge kakey zin, su egkahandek si Jacob kela ke zuen mezaat he egkeulaula ki
Benjamin.

> Ne midhendiya is menge anak ni Jacob te Ehipto, ne zuen menge zuma zan he ziya
te zuma he inged su ebpemasa zaan te egkeenen, su bitil en diya te tivuuk he Canaan.
6 Ne iyan si Jose gubirnedur te tivuuk he ginhedian te Ehipto, iyan sikandin ebelegya te
egkeenen diya te tivuuk he menge meginged dutun. Ne zutun te kebpekeuma te menge
kakey zin, midluhud dan diya te etuvangan ni Jose he iyan kedtahud dan. 7-9 Ne zutun
te naaha sikandan ni Jose, nekilala zin sikandan, piru henduen be te kené din uvag
egkengekilala ne midhenggeran din sikandan ne ke sikandin te, “Hendei kew ebpuun?”
Ne midtavak dan te, “Diye key ebpuun te Canaan, ne midhengkayi key su ebpemasa
key te egkeenen.” Ne netenuzan din is menge tegeinep din mehitenged kandan ne ke
sikandin diya te kandan te, “Teruen kew! Umbe midhendini kew su ed-ahaan niw is
kebpekesavuk dey wey niw metueni ke egkezaag key keniyu!”

10 Ne midtavak dan te, “Es! Es! Kena iyan, datu, su sikami is menge suluguen nu, iyan
dey za inhendini is kebpemasa te egkeenen. 11 Su menge anak key pudu te sevaha za
he etew. Kene key teruen su sikami is menge suluguen nu, kena iyan dey inhendini is
kebpeniid!” 12“A, teruen kew iyan,” ke si Jose, “su midhendini kew wey niw iyan maaha
is kebpekesavuk dey wey niw metueni ke egkezaag key keniyu.” 13 Ne midtavak dan
te, “Sikami, datu, is menge suluguen nu, ne sepulu key wey zezuwa he menge anak te
sevaha za he etew. Diye pa is amey zey te Canaan. Diya daan te kandin is hazi zey. Duen
pa sevaha he hazi zey he minatey en.”

14 Ne midtavak si Jose te, “Tutuu ves iyan he kebpeniid da is inhendini niw.
15 Egezaman ku sikiyu wey ku metueni ke tutuu ve is migkagi niw. Idsesape ku he
mintras uuyag pais hadite Ehipto ne kené kew ebpekaawa kayi emun kena edhendini is
hazi niw. 16 Kinahanglan he ebpeveyaan te sevaha keniyu is hazi niw. Is duma keniyu
ne ebpirisuwen ku su egezaman ku sikiyu wey ku metueni ke teruen kew. Su emun
kena tutuu is migkagi niw ne egketuenan ku he tutuu ves iyan he iyan inhendini niw is
kebpeniid.” 17 Ne mibpirisu zin sikandan taman te tetelu he andew.

18 Ne zutun te iketelu he andew migkegiyan sikandan ni Jose te, “Duen ebpeveelan
ku keniyu wey kew melibri su siak, edtahud a te Megbevaya. 19 Emun tutuu is migkagi
niw, kinahanglan he itagak niw is sevaha keniyu te teltelesuled kayi ne uli kew wey niw
ikehated is egkeenen diya te menge pemilya niw he egkengevitil. 20 Ne zumaha niw
zini sikan is hazi niw su wey ku metueni he wazeé kew medtarutaru para kene ku sikiyu
ebpehimetayan.” Ne mibeelan dan haaza.

21 Ne pesikagi zan dutun te, “Umbe egkeulaula en heini kenitew su silut tenged te
mid-ulaula tew ziya te hazi tew he si Jose. Suminsan pa te utew sikandin nerasey wey
midhengyuan kiw zin, midtengtengan tew za ne wazeé kiw mebpehangyu. Umbe edlised
kiw en guntaan.” 22 Ne migkagi zutun si Reuben te, “Migkegiyan ku zengan sikiyu te,
‘Kene niw pesipelahi is hazi tew? Piru waze kew mebpemineg kedi. Umbe edsilutan
kiw en guntaan tenged te kemetayen din.” ” 23 Waze dan metueni he egkesavut ni Jose
is egkegiyen dan, su emun ebpekidlalag sikandin kandan ne zuen tigseysey zin. 24 Mid-
awa depa si Jose ziya te kandan su edsinegew. Ne netetegtegaad ne midliku sikandin ne
mid-uman mebpekidlalag kandan. Ne zutun mibpili din si Simeon dutun te kandan ne
impevakus din diya te etuvangan dan.

25 Ne midsugu ni Jose is menge suluguen din he penua zan te keuyagan is menge saku
te menge kakey zin ne insugu din daan he ieles diya te saku te kada sevaha is selapi he
imbayad din dutun, ne insugu din daan he vegayi sikandan te lutu para te ked-uli dan.

Ne netuman is langun he insugu ni Jose. 26 Ne hein nepasad heini migkergahan dan is
menge asnu zan te keuyagan, ne migenat dan.

27Ne hein mezukilem en midhulavung dan diya te sevaha he lugar. Ne mibengkasan
te sevaha kandan is saku zin su ibpekaan din is asnu zin ne neeheée din is selapi
he imbayad din. 28 Ne migkegiyan din is menge suled din te, “Inliku is imbayad
ku! Su neketagu kayi te saku ku.” Ne zutun mibpengguyaan sikandan langun is
mibpengulbaan. Mibpein-inseey sikandan te, “Hengkey vuwa heini is mid-ulaula te
Megbevaya kenitew?”

29 Ne hein nekeuli dan diya te amey zan he si Jacob he ziya te Canaan midtudtulan
dan sikandin te langun he neulaula kandan. Ke sikandan te, 30 “Sikan is gubirnedur he
impevayabaya te tivuuk he ginhedian, mid-egetan key zin he migkagi te iyan inhendiyé
dey is kebpeniid kandan. 31 Piru midtavak dey sikandin te kené key menge meniniid,
ne tutuu is egkegiyen dey. 32 Migkagi key zaan he 12 key he teltelesuled he menge anak
te sevaha za he etew. Minatey is sevaha he hazi zey, ne ziye ded mula is sevaha te amey
zey ziya te Canaan. 33 Piru migkegiyan key zin te, ‘Egezaman ku sikiyu ke tutuu ve iyan
is migkagi niw. Kinahanglan he itagak niw zini is sevaha keniyu ne uli kew wey niw
ikehated is keuyagan diya te menge pemilya niw he egkengevitil. 34 Ne kinahanglan
he edumahan niw is hazi niw kayi su wey ku metueni ke kené kew teruen wey kena
kebpeniid da is inhendini niw. Ne idliku ku is sevaha he suled niw ziyan te keniyu, ne
edtugutan ku sikiyu te kednigusyu zini te Ehipto.””

35 Ne hein imbusbus dan is tagu te menge saku zan neehé dan diya te kada saku is
selapl he imbayad te kada sevaha. Ne zutun te kegkaahaa ni Jacob wey is menge anak
din te selapi dan ne utew zan migkulbai.

36 Ne migkagi si Jacob diya te kandan te, “Pinaagi keniyu egkeewaan a te menge anak
ku. Su minatey en si Jose, neewaan a ni Simeon, ne egkuwaan niw pe bes si Benjamin?
Utew e en nerasey.” 37 Ne migkagi si Reuben diya te amey zin te, “Ama, iyan e en metau ki
Benjamin. Himetayi nu is menge anak ku he zezuwa emun keneé ku sikandin egkezuma
te ed-uli dini te kenikew.” 38 Piru midtavak si Jacob te, “Kena egkehimu he ibpezuma ku
keniyu si Benjamin. Minatey en is kakey zin ne iyan da sikandin nesama is sebsevaha.
Kele ke zuen mezaat he egkeulaula kandin diya te hipenawan, ne siak megurang e en,
kela ke iyan ibpatey ku is kegkeseeng ku.”

43

Midliku diya te Ehipto is menge Suled ni Jose

1 Ne utew en mid-iseg haaza is bitil ziya te Canaan. 2 Ne hein naamin dan en is
egkeenen he migkuwa zan diya te Ehipto migkagi si Jacob diya te kandan te, “Hendiye
kew en maan wey kew mekepemasa te egkeenen tew minsan deisey za.” 3 Ne midtavak
si Juda te, “Haaza is gubirnedur, mibpeketelteleenan key zin he kena egkehimu he
ebpekeetuvang key ziya te kandin emun kené dey egkezuma is hazi zey. 4 Ne emun
ibpezuma nu si Benjamin edhendiyé key ne ebpemasa key te egkeenen tew. 5 Iyan,
emun kené nu ibpezuma, ne kene key zaan edhendiya su migkagi sikan is gubirnedur
he emun kene dey egkezuma is hazi zey ne kena egkehimu he ebpekeetuvang key ziya

te kandin.”
6 Ne migkagi si Jacob te, “Maan is midhimu niw he utew a meseeng? Maan is migkagi

niw kandin he zuen niw pahazi?” 7Ne midtavak dan te, “Geina te mibpeniguduwan key
zin insai mehitenged te pemilya tew. Ke sikandin te, ‘Uuyag pe be is amey niw? Duen
niw pe be hazi?” Umbe intug-an dey su wazé dey isipa he egkegiyen din he kinahanglan
he edumahan dey pa is hazi zey ziya te Ehipto.”

8 Ne zutun migkagi siJuda ziya te amey zin he siIsrael te, “Isarig nu kediey si Benjamin
ne egenat key en guntaan su wey kiw kena meumes te vitil. 9 Iyan a ebantey kandin ne

iyan a ebpesarig kenikew he emun keneé ku sikandin igkeuli dini te etuvangan nu ne
kediey he sala diya te kenikew te waza pidtemanan. 10 Angin ke waze key mesanggen
su kezezuwa key en pezem mekehendiya wey mekeuli dini.”

11Ne migkagi zutun is amey zan te, “Emun iyan en heeyan egkeulaula su waza duma
he paagi, ne zeyzey ke zuen edtinesen niw he menge meupiya he igasa he zini ebpuun te
kenitew wey niw meuwit diya te egalen dan. Uwit kew te menge bawl, teneb, penaket,
menge perehemut, wey menge vegas te kayu he pistasyu wey almindru. 12 Tekepa niw
is selapl niw wey niw ikeuli haaza is selapi he neketagu diya te menge saku niw su kela
ke nesayep dan da. 13 Ne zumaha niw zaan is hazi niw ne gaanggaan kew liku dutun te
gubirnedur. 14 Berakat he pengelinteuwi te Mekegegehem he Megbevaya he mehizuwi
kew zin su wey itugut din he mekeuli si Simeon wey si Benjamin. Ne siak, emun iyan
imbanglis kediey he egkeewaan e pa te menge anak ku ne kinahanglan he ed-entusen
ku.”

15 Ne zutun mibpenines dan is menge igasa zan ne midtakep dan is selapi dan.
Migenat dan ne miduma zan si Benjamin pehendiya te Ehipto, ne mibpekid-ehe dan
te ki Jose. 16 Hein naaha sikandan ni Jose he nezuma zan si Benjamin, migkegiyan din is
suluguen din te, “Dumaha nu heiniis menge etew ziya te valey ku. Lapé ka te uyagen wey
susuba ka, su kayi sikandan ebpeniudtu zuma kedi.” 17 Ne midtuman dutun te suluguen
is insugu kandin. Ne miduma zin sikandan diya te valey ni Jose.

18 Ne utew sikandan nahandek dutun te kedumaha kandan diya te valey ni Jose su
neisip dan is, “Kela ke iyan indumaha kenitew kayi is tenged te selapl he neketagu diya
te menge saku tew zutun te nehuna he kedhendini tew. Kela ke edekepen kiw ne ed-
uripenen kiw ne egkuwaan dan is menge asnu tew.” 19 Ne tenged dutun mid-uvayan
dan haaza is suluguen ni Jose ne mibpekidlalag dan diya te gemawan dutun te valey. 20 Ke
sikandan te, “Datu, midhendini key zengan su mibpemasa key te egkeenen. 21 Piru hein
nezukileman key ne nekehulavung key ziya te sevaha he lugar, ne mibengkasan dey is
menge saku zey, ne neehé dey zutun te menge saku zey sikan is selapi he impemasa zey
te egkekaan. Heini zed, id-uli dey. 22 Ne zuen selakew en maan he selapi dey guntaan he
ibpemasa te egkeenen. Waze dey metueni ke hentei is midtagu te selapi diya te menge
saku zey.” 23 Ne midtavak is suluguen te, “Waza kinahanglan he igkeseeng niw heeyan.
Kene kew mahandek. Is Megbevaye niw he Meghevaya te amey niw, iyan buwa mibegey
keniyu te selapi diya te menge saku niw, su nezawat ku man is selapi niw.” Ne mid-uwit
din diya te kandan si Simeon.

24Impeseled din dutun sikandan te valey ni Jose ne mibegayan din sikandan te wahig
he ibpenlulu te menge paa zan. Ne migkumpayan din daan is menge asnu zan. 25 Ne
mid-andam dan dutun is menge igasa zan ki Jose ke ed-uli te meudtu su nezineg dan he
ziye din sikandan ibpekaan te valey zin.

26 Ne hein nekeuma si Jose, midluhud dan he iyan kedtahud dan kandin ne imbegey
zanis menge igasa zan. 27 Ne nenginginsa si Jose kandan ke egkemenumenu zan en. Ne
nenginginse en maan sikandin te, “Egkemenumenu en is amey niw he megurang en he
midtudtul niw zengan kedi? Uuyag pe be sikandin?” 28 Ne midtavak dan te, “Uuyag pa
is amey zey wey meupiya zed daan sikandin.” Ne mid-uman dan medluhud su ibpeehé
dan is kedtahud dan kandin.

29 Hein naaha ni Jose si Benjamin is lumune din en te getek, ke sikandan te, “Iyan be
heini sikan is hazi niw he migkagi niw zengan kedi?” Ne migkegiyan din si Benjamin
te, “Mama, berakat he tuvazi ka te Megbevaya.” 30 Ne zutun utew si Jose nerurunu te
kebulunga zin te hazi zin. Migaanggaan sikandin med-awa dutun ne midseled diya te
rugu zin ne ziya medsinegew. 31 Ne hein netegtegaad, mibpendapug ne midlikuan din is
menge suled din ne midtigker zin is gehinawa zin ne ke sikandin diya te menge suluguen
te, “Isavuk niw en is egkeenen.”

32 Impedsisivey zan is egkeenan: is egkeenan ni Jose, is egkeenan te menge suled
din, wey is egkeenan te menge etew zutun he tig-Ehipto. Su is menge tig-Ehipto kené
dan ebpekidtugen te menge Hebriyuhanen su utew haaza supak te menge vetasan dan.
33Impemepinuu is menge suled ni Jose sumala is idad dan puun duen te kakey kandan
pehendiya te hazi ne tenged dutun mibpetengtengtengé dan su utew zan nengeinuinu.
34Duen menge idseza he ebpuun te lemisahan ni Jose he impehated din diya te kandan
ne is imbegey ki Benjamin, ne kelelima metakep te kezekela te imbegey ziya te menge
kakey zin. Ne migkaan dan ne mid-inum dan duma ki Jose ne mibmeupiya is gehinawa

Zan.
44

Is Tasa he Netazin

1 Ne zuen insugu ni Jose ziya te suluguen din he ebayabaya diya te valey zin. Ke
sikandin te, “Penua nu is saku te kada sevaha kandan sumala is egkehenat te menge
asnu zan, ne itagi nu is selapi he ibpemasa te kada sevaha ziya te saku zin. 2 Ne haaza
is saku te hazi zan, dutun nu itagu is tasa ku he pelata zuma te selapi din he ibpemasa
zin te egkeenen.” Ne midtuman din haaza is insugu ni Jose.

3 Ne hein nepawa impegenat din en is menge suled ni Jose wey menge asnu zan. 4 Ne
hein keneé pa utew meziyu is imbayé dan migkagi si Jose ziya te suluguen din te, “Gégaani
nu telukuni haaza is menge etew ne emun egkesaut nu, kegiyi nu sikandan te, ‘Maan is
utew mezaat is imbales niw te gagew te egalen ku? > Maan is migkuwa niw kes tasa he
inuma te egalen ku he egemiten din te kebpenagna? Kena meupiya hini is mid-ulaula
niw.’ ”

6 Ne nesaut din sikandan ne migkagi zin kandan haaza is impekagi kandin ni Jose.
7 Piru midtavak dan te, “Datu, maan is egkagi ka te iring keniyan? Kena egkehimu
he zuen ebeelan dey he iring te migkagi nu. ® Netuenan nu en man he puun pa te
Canaan, inliku dey is neehé dey he selapi duen te saku zey ziyan te kenikew. Maan
is egkinahanglan key pa te kebpenakew te selapi wey vulawan diya te valey te egalen
nu? 9Emun duen kayi te kenami egkaahaan nu keniyan te tasa he nekagi nu, himetayi
sikandin ne uripena key is duma.” 10 Ne midtavak haaza is suluguen ni Jose te, “Uya,
emun duen minsan hentei keniyu he egkaahaan ku kayi ne ed-uripenen ku sikandin, ne
is duma keniyu ne wazeé din mula televaken.” 11 Ne zutun migégaanan hew-asa te kada
sevaha is saku zin ne mibengkasan din. 12 Ne zutun midsusi te suluguen is saku te kada
sevaha puun dutun te kakey kandan pehendiya te kineheziyan, ne ziyé din meturedu is
tasa te saku ni Benjamin. 13 Ne hein naaha heini zutun te teltelesuled, mibindas dan is
menge ugelingen dan tuus te utew zan kegkeseeng. Migkergahan dan en maan is menge
asnu zan ne midliku dan diya te inged.

14 Ne hein nekeuma si Juda wey is menge suled din, ne zutun ded si Jose te valey
zin. Midseled sikandan dutun te valey ne midluhud dan diya te etuvangan ni Jose.
15 Migkegiyan ni Jose sikandan te, “Hengkey heini is mid-ulaula niw? Wazeé niw ves
metueni he metau a he edtagna?” 16 Ne midtavak si Juda te, “Datu, waze dey en
igkepengetezengan kenikew, ne keneé dey zaan egkekagi he waze dey sala. Iyan is
Megbevaya mibpezayag te sale dey. Sikami is langun ne menge uripen key en kenikew
wey kesnaahaan nuzuen te tasa.” 17Iyan, midtavak dutun si Jose te, “Kena egkehimu he
pudu kew ed-uripenen ku su kena haaza metazeng he kukuman. Iyan da ed-uripenen
ku is sevaha he ziya te kandin maaha kes tasa ku. Is duma keniyu ne egkehimu he ed-uli
kew ziya te amey niw te waza samuk.”

Mibpehizuhizu si Juda para ki Benjamin

18 Ne zutun mid-uvayan si Jose ni Juda ne ke si Juda te, “Pekelalaglalag ka, datu,
ne tuguti a kenikew is suluguen nu he mekekagi a ziya te kenikew. Ne minsan pa te

nekedrepeng kew te hadi te Ehipto ne kena a kenikew mepeuki. 19 Dutun te nehuna
he kedhendini zey, in-insé nu kenami te menge suluguen nu ke zuen dey pa amey wey
hazi. 20 Ne midtavak key te duen dey iyan amey he megurang en utew wey zuen dey pa
hazi he in-anak te megurang en utew is amey zey. Iyan da sikandin nesama te menge
anak te iney zin su minatey en is kakey zin. Ne utew sikandin pinelangga te amey zey.
21 Ne migkagi nu he kinahanglan he edumahan dey sikandin dini wey nu zaan maaha.
22Ne migkagi key he kena egkehimu he ed-ewaan din is amey zey su ebpatey is amey zey
ke egkeewaan sikandin te hazi zey. 23 Ne iyan migkagi nu is: ‘emun kené dey edumahan
dini is hazi zey ne kene en egkehimu he ebpekeetuvang key maan kenikew.” 24 Ne hein
mid-ull key ziya te suluguen nu he amey zey midtudtul zey kandin haaza is migkagi
nu. 25 Ne zuen timpu he migkagi is amey zey he kinahanglan he medliku key kayi te
Ehipto wey key mekepemasa en maan te egkeenen. 26 Ne migkagi key zutun he kené key
ebpekeliku. Wey key za ebpekeliku ke egkezuma zey is hazi zey su migkagi key he kena
egkehimu he ebpekeetuvang key kenikew emun kena ebpekezuma is hazi zey. 27 Ne
zutun migkagi kenami is suluguen nu he amey zey, ke sikandin te, ‘Netuenan niw he
zuen dezuwa he maama he in-anak te esawa ku. 28 Neewaan a te sevaha, ne migkagi
ku zutun he siguradu midawi sikandin te kumekaid, ne taman en guntaan waze ku
en maan sikandin maaha. 29 Ne emun edumahan niw si Benjamin ne ke zuen mezaat
he egkeulaula kandin, siak is uvanen en, tenged keniyu kené en egkaawa is utew ku
kegkeseeng taman te keneé e pa ebpatey.’

30-31“Ne emun kena ebpekezuma kenami is hazi zey ke ed-uli key ziya te amey zey, ne
isamey zey emun kene din egkaaha is anak din, ebpatey sikandin su iring te untung din
heini is anak din. Ne sikami is menge suluguen nu, tenged kenami utew en egkeseeng
is amey zey he uvanen en ne kena egkaawa is seeng din taman te kené pa sikandin
ebpatey. 32Siak is sevaha he suluguen nu, mibpesarig a ziya te amey zey he waza mezaat
he egkeulaula te anak din he ke siak te, ‘Emun kene ku sikandin igkeuli kayi ne kediey
he sala diya te kenikew te waza pidtemanan.’ 33 Ne pekelalaglalag ka guntaan ne itugut
nu he iyan a is suluguen nu ebpetagak kayi su iyan a ed-uripenen he id-ilis te hazi ku ne
ipeuli nu zed sikandin duma is menge suled din. 34 Su kena a ebpekeuli diya te amey ku
emun kena ebpekezuma is hazi ku. Kené ku egkaantus is utew gerabi he kegkeseeng te
amey ku.”

45

Mibpekilala si Jose te menge Suled Din

1Kene en dutun egketigker ni Jose is gehinawa zin, umbe impeligawang din is menge
suluguen din. Hein wazé en dutun menge etew he zuma ni Jose, mibepekilala sikandin
te menge suled din. 2Midsinegew zutun si Jose, ne nezineg haaza te menge Ehiptohanen,
ne netudtulan dutun is pemilya te hadi.

3 Migkagi si Jose ziya te menge suled din te, “Iyan a si Jose! Uuyag pe be is amey
ku?” Piru waza meketavak dutun is menge kakey zin su utew zan netentani. 4Ne zutun
migkegiyan ni Jose is menge suled din te, “Uvey kew kayi te kedi” Ne hein mid-uvayan
dan en, ke sikandin te, “Iyan a sikan is suled niw he si Jose, kes imbelegyé niw ne mid-
uwit dini te Ehipto. 5 Kene kew meseeng, ne kene kew mebasul te ingkevelegya a keniyu
kayi, su paagi heini te Megbevaya is impehuna a kayi para meluwas kew te meregen he
ked-ubpa. ¢ Dezuwe en he tuig is ked-agi te vitil zini te kenitew ne egkeumanan pa heini
te lelima he tuig he waza egkeragun te ebasuk. 7 Piru impehuna a zini te Megbevaya
su ebpengelinteuwan din he kené kew mebpatey te vitil ne zuen sama kenitew zini
te kelibutan. 8 Umbe, kene kew iyan mibpuwit kayi kedi, kekena, iyan is Megbevaya.
Midhimu e zin he peresambag te hadi kayi te Ehipto wey ibpezumala te pemilya zin,
wey edumala te tivuuk he ginhedian te Ehipto. 9 Ne guntaan, gaanggaan kew uli diya te



Genesis 45:10 61 Genesis 46:2

amey tew ne kegiya niw kandin he is anak din he si Jose ne midhimu te Meghevaya he
iyan ebayabaya te tivuuk he ginhedian te Ehipto. Ne kegiyi niw sikandin te ibpegaanggaan
ku ibpehendini. 10 Kegiyi niw sikandin he egkehimu he ebpekeubpa sikandin diya te
inged he Goshen duma te menge anak din wey menge apu din, menge uyagen, wey
is langun he menge azen din, para uvey za sikandin kayi te kedi. 11 Ne emun diye
en sikandin te Goshen, ne ed-elimahan ku sikandin su zuen pa lelima he tuig he vitil
he ebpeebuten. Kené ku egkesuatan he egkeumes sikandin wey is menge pemilya zin
ragkes is menge uyagen din.”

12 Ne impelaus ni Jose is menge lalag din te, “Guntaan, waze en mekeeles keniyu,
wey te suled ku he si Benjamin he tutuu iyan he iyan a si Jose is ebpekidlalag keniyu.
13 Kegiya niw ziya te amey ku is mehitenged te ketengdanan ku kayi te Ehipto wey is
langun he neehé niw parti kedi, ne gégaani niw sikandin ipehendini te kedi” 14 Ne zutun
migkepkepan din is hazi zin he si Benjamin ne midsinegawan din, ne midsinegew zaan si
Benjamin is egkepkep daan kandin. 15Ne midhezekan ni Jose is langun he menge kakey
zin he edsinegaw sikandin. Ne zutun human mekepekidlalag kandin is menge suled din.

16 Ne hein netudtul haaza diya te turugan te hadi te Ehipto he nemekeuma is menge
suled ni Jose, utew nesuat kes hadi ne nesuat daan is menge upisyal zin. 17 Migkagi
haaza is hadi diya te ki Jose te, “Kegiyi nu is menge suled nu he iyan ibpeulaula ku
kandanis: ‘Kergahizanis menge asnu zan ne med-uli dan diya te Canaan. 18 Ne dumaha
zan is amey niw wey is menge pemilya zan dini te kediey. Ebegayan ku sikandan te
utew meupiya he tana dini te ginhedian ku he Ehipto. Ibpekaan ku sikandan te utew
meupiya zini te ginhedian ku.” 19 Kegiyi nu sikandan he med-uwit dan te menge kerumata
he ebpuun kayi te Ehipto he egkeuntuzan te menge esawa zan wey te menge anak dan
wey zan mekahalin dini. Ne uwita zan dini is amey zan. 20 Kené dan menuguni is menge
azen dan he egkengetagak dan su is menge meupiya he menge azen kayi te tivuuk he
Ehipto ne egkaangken dan.”

21 Midtuman heini te menge anak ni Jacob. Ne sumala te sugu te hadi te Ehipto, im-
peuwit niJose ismenge suled din te menge kerumata ne impelulutu din te egkekaan dan
te edhipanew. 22 Mibegayan ni Jose te ed-ilisan is kada sevaha kandan; piru is imbegey
zin ki Benjamin ne lelima he ed-ilisan wey 300 he elad he pelata. 23 Mibpeuwitan din
daan is amey zin te 10 he asnu he migkergahan te menge meupiya he menge pruduktu
te Ehipto, wey 10 he asnu he menge vehiyan he migkergahan te vegas te trigu, supas,
wey edlutuen te amey zan te kedhipanew. 24 Ne hein impegenat din is menge suled din,
ke sikandin te, “Kené kew mebpeeg-egeta diya te zalan.”

25 Ne mid-awe dan diya te Ehipto ne nekeuma zan diya te amey zan he si Jacob diya
te Canaan. 26 Hein nekeuma zan diya, midtudtulan dan is amey zan te uuyag pa si
Jose, ne iyan sikandin ebayabaya te tivuuk he ginhedian te Ehipto. Ne netentanan dutun
si Jacob ne waza mekekagi; henduen te kena dutun ebpeketuu sikandin. 27 Piru hein
midtudtulan dan sikandin te langun he migkagi ni Jose ziya te kandan, wey hein neehe
din is menge kerwahi he impeuwit ni Jose he ebpeuntuzan kandin wey mekehalin
sikandin diya te Ehipto, ne nekeliku is hustu he ked-isip-isip din. 28 Ne migkagi si Jacob
te, “Nevenaran a human! Uuyag pe besiyanis anak ku he siJose! Edhendiya a te kandin
wey ku sikandin maaha te kene e pa ebpatey!”

46

Midhendiya si Jacob te Ehipto
INe zutun migenat si Jacob duma te pemilya zin, ne mid-uwit dan is langun he menge
azen dan. Ne hein nekeuma zan diya te Beersheba, mibpemuhat din is Megbevaya te
amey zin he si Isaac. 2 Ne hein mezukilem, mibpaaha is Megbevaya ki Jacob. Ne mid-
umew te Megbevaya si Jacob, ke sikandin te, “Jacob.” Ne midtavak si Jacob te, “Heini e

zed.” 3Ne ke sikandin te, “Megbevaya a; iyan a kes Megbevaya te amey nu. Kinahanglan
he kene ka mahandek he ebpehendiya te Ehipto, su edhimuwen ku sikiyu he utew
zekela he nasyun. 4Eduma a keniyu ke edhendiye kew te Ehipto ne edhimuwen ku he
mekeull daan keuzema is menge kevuwazan nu. Ne sikew, emun ebpatey ka ne iyan si
Jose edleveng kenikew.”

5 Ne zutun, migenat en maan ensi Jacob he ebpuun te Beersheba, ne impeuntud dan
sikandin te menge kerwahi he imbegey te hadi te Ehipto para kandin. Ne impeuntud
dan daan is menge esawa zan wey menge anak dan. 67 Midtundan dan daan is langun
he menge uyagen dan wey mid-uwit dan is menge ketigeyunan dan he nekuwa zan
diya te tana he Canaan. Miduma ni Jacob pehendiya te Ehipto is langun he menge
kevuwazan din: is menge anak din wey menge apu din.

8 Iyan heini menge ngazan te menge Israilihanen he menge kevuwazan ni Jacob he
midhendiya te Ehipto:

si Reuben is kinekekayan he anak ni Jacob, 9 ne is menge anak he maama ni Reuben

ne iyan si Hanoc, si Palu, si Hezron, wey si Carmi.

10Ts menge anak he maama ni Simeon iyan ensi Jemuel, si Jamin, si Ohad, si Jakin, si

Zohar, wey si Shaul ne iyan heini anak ni Simeon pinaagi te vahi he tig-Canaan.
11Ts menge anak he maama ni Levi ne iyan si Gershon, si Kohat, wey si Merari.

12Is menge anak he maama ni Juda ne iyan si Er; si Onan, si Shela, si Perez, wey si Zera

(piru si Er wey si Onan, diyé dan da mebpatey te Canaan), ne zuen menge anak ni
Perez he si Hezron wey si Hamul.

13Is menge anak he maama ni Isacar ne iyan si Tola, si Pua, si Jashub, wey si Shimron.

141s menge anak he maama ni Zebulun ne iyan si Sered, si Elon, wey si Jaleel.

15Tyan heini menge anak wey menge apu ni Jacob he in-anak ni Lea ziya te inged he
Padan Aram. Ne 33 is langun he menge kevuwazan ni Jacob waza lavet te anak din he

vahi he si Dina. _ _ _ . o o .
16 Ts menge anak he maama ni Gad ne iyan si Zefon, si Hagi, si Shuni, si Ezbon, si Eri,

si Arodi, wey si Areli.

17Ts menge anak he maama ni Asher ne iyan si Imnabh, si Ishva, si Ishvi, si Beria, wey
is etevey zan he si Sera. Duen menge anak ni Beria he iyan si Heber wey si Malkiel.

18 Menge kevuwazan heini ni Zilpa, is suluguen he imbegey ni Laban diya te anak din
he si Lea. Ne heini is 16 ne menge kevuwazan ded daan ni Jacob.

19-20 Is menge anak he maama ni Jacob pinaagi te esawa zin he si Raquel ne iyan
si Jose wey si Benjamin. Is menge anak ni Jose, ne si Efraim wey si Manase. Diya
sikandan ianak te Ehipto. (In-anak sikandan ni Asenat, sikan is anak ni Potifera he iyan
memumuhat diya te inged he On.)

21Ts menge anak he maama ni Benjamin ne iyan si Bela, si Beker; si Ashbel, si Gera, si
Naaman, si Ehi, si Rosh, si Mupim, si Hupim, wey si Ard.

22Tyan sikandan kes 14 he menge anak wey menge apu ni Jacob diya te ki Raquel.

23]s anak he maama ni Dan ne iyan si Hushim.

24]s menge anak he maama ni Naftali ne iyan si Jaziel, si Guni, si Jezer, wey si Shilem.

25Menge kevuwazan heini ni Bilha, sikan is suluguen he imbegey ni Laban diya te anak
din he si Raquel. Pitu sikandan he menge kevuwazan daan ni Jacob.

26 Is kezakel te menge anak wey apu ni Jacob he midhendiya te Ehipto ne 66 langun,
kena ragkes is menge esawa te menge anak din. 27 Is menge anak he maama ni Jose he
in-anak diya te Ehipto, ne zezuwa. Ne 70 is langun he menge kevuwazan ni Jacob dutun
te timpu te kedseled dan diya te Ehipto.

28 Si Jacob, ne impehuna zin si Juda ziya te ki Jose su wey ikepenuru kandin is ibaya
pehendiya te tana he Goshen. Ne hein nekeume en ensi Jacob diya te tana he Goshen,
29 impaandam ni Jose is kerwahi zin, ne mid-untud sikandin su egenat te kedtelavuk te

amey zin diya te Goshen. Ne hein nekeuma si Jose migkepkepan din is amey zin ne utew
neuget is kedsinegew zin. 30 Ne migkagi si Jacob diya te anak din he si Jose te, “Egkehimu
en ke ebpatey a su neehé ku en he uuyag ke pa iyan.”

31 Ne migkagi zutun si Jose ziya te menge suled din wey ziya te langun he menge
sakup te amey zin te, “Edhendiya a te hadi su kinahanglan he edlelagan ku sikandin
te, ‘Sikan is menge suled ku wey is langun he menge sakup te amey ku nekeuma zan en
dini te kediey he ebpuun te ed-ubpaan dan diya te Canaan.’ 32 Egkegiyan ku sikandin
te, ‘Is menge maama, ne menge bekidu sikandan te menge uyagen, ne mid-uwit dan
daan is langun he menge azen dan wey is langun he menge uyagen dan.” 33 Ne emun
ibpeumew kew te hadine ed-insaan kew zin ke hengkey is terebahu niw, 34kinahanglan
he medtavak kew, ke sikiyu te, ‘Sikami is menge suluguen nu, menge bekidu key; puun
da te kedekdekele dey su iyan daan heini ulaula te menge ginikanan dey.” ” Ne ke
si Jose te, “Dutun edtugutan kew zin he ed-ubpa diya te tana he Goshen, su is menge
Ehiptohanen utew zan egkeepesi is minsan hentei he menge bekidu te menge uyagen.”

47

1Ne midhendiya si Jose te hadi te Ehipto ne ke sikandin te, “Nemekeume en is amey
kuwey menge suled ku he ebpuun te tana he Canaan, ne uwiten dan is langun he menge
azen dan wey menge uyagen dan, ne ziye dan en te Goshen.” 2Impekilala zutun ni Jose
te hadi is lelima zuen te menge suled din. 3 Ne mid-insaan sikandan dutun te hadi te,
“Hengkey is terebahu niw?” Ne midtavak sikandan te, “Menge bekidu key te menge
uyagen, iring te menge ginikanan dey.” 4 Ne migkagi zan daan te, “Midhendini key su
zinikey zépa ed-ubpa su utew gerabi he vitil ziya te Canaan, ne wazeé en egkepenebtavan
te menge uyagen dey. Pekelalaglalag ka he tuguti key he mekeubpé key ziya te Goshen.”

5 Ne migkagi haaza is hadi diya te ki Jose te, “Guntaan te nekeuma en is amey nu
wey menge suled nu, 6 egkehimu he ebpekeubpa is pemilya nu kayi te Ehipto. Diye
nu ipeubpa sikandan te Goshen, he sevaha te meupiya he tana te Ehipto. Emun duen
nu netuenan kandan he egkeserigan, himuwa nu sikandan he menge bekidu te menge
uyagen ku.”

7 Ne impeetuvang daan ni Jose is amey zin he si Jacob ne impekilala zin dutun te
hadi, ne mibpenubtuvazan ni Jacob haaza is hadi. & Mid-insaan dutun te hadi si Jacob,
ke sikandin te, “Pira, anggam, is penuigen nu?” ° Ne midtavak si Jacob te, “130 en is
penuigen ku. Mevave da is kedi he untung ne meregen is neulaula ku. Is kelugayad te
kedihe untung ne kena ebpekerepeng te kelugayad te untung te menge kepuun ku.” 10Ne
zutun, mibpenubtuvazan en maan ni Jacob haaza is hadi ne mid-ewaan din.

11Ne mibegayanniJose is amey zin wey is menge suled din te utew memeupiya he tana
diya te Ehipto ziya te tana he Rameses sumala is insugu kandin dutun te hadi. 12 Ne is
amey zin, is menge suled din, wey islangun he menge sakup te amey zin ragkes te menge
vata, ne midsupurtar ni Jose te egkeenen.

13 Ne zutun, mid-iseg pa utew is bitil, umbe waze en keuyagan diya te minsan hendei
he lugar. Is menge meginged diya te Ehipto wey ziya te Canaan, ne utew zan midlised
tenged dutun te vitil. 14 Midtigum ni Jose is langun he selapi te menge tig-Ehipto wey
tig-Canaan he ingkepemasa zan te keuyagan. Ne haaza is selapi, mid-uwit ni Jose ziya
te turugan te hadi. 15 Ne hein naamin en is selapi te menge tig-Ehipto wey menge tig-
Canaan, midhendiya te ki Jose is langun he menge tig-Ehipto. Ke sikandan te, “Waze
dey en selapl. Begayi key te keuyagan su henduen be te ebpatey key en te kegkevitil.”
16 Migkagi si Jose te, “Emun waze niw en selapi, uwita niw zini is menge uyagen niw ne
egkehimu he idliwe niw te keuyagan.” 17 Ne zutun mid-uwit dan diya te ki Jose is menge
uyagen dan he menge kuda, asnu, vaka, wey kerehidu, ne inliwé dan haaza diya te ki

Jose te keuyagan. Ne pinaagi kayi te kedliwaa zan te menge uyagen dan midhimu ni Jose
he kené dan bitila taman te senge tuig.

18 Kedlavey te senge-tuig, midhendiye en maan is menge etew te ki Jose, ke sikandan
te, “Waza mekeeles kenikew he wazé dey en selapi, ne is menge uyagen dey diyan en te
kenikew. Waze en nesama kenami, gawas te lawa zey wey tana. 19 Umbe tevangi key he
kene key mebpatey wey kene dey mevey-ani is menge taneé dey. Ebpezumazuma key he
egkehimu he menge uripen te hadi wey mekuwa zin is menge tané dey asal za duen dey
keuyagan. Begayi key en te menge veni he ibpemula zey su wey key kena mebpematey
wey kené dey mevey-ani is menge tane dey.” 20 Umbe imbelegya te langun he tig-Ehipto
is menge taneé dan diya te ki Jose tenged te utew mepait he vitil. Ne mibpemasa ni Jose
haaza is langun he menge vevesuka diya te Ehipto su wey megaked te hadi. 21 Pinaagi
zutun midhimu ni Jose he menge suluguen te hadi is menge etew ziya te tivuuk he tana
te Ehipto. 22Iyan da tana he waze din mekuwa sikan is gaked te menge memumuhat su
zuen layun idsuhul kandan te hadi ne tenged dutun wazeé dan mula bitila ne wazé dan
ikevelegya is tane dan.

23 Ne zuen migkagi ni Jose ziya te menge etew, ke sikandin te, “Guntaan te nepemasa
ku en sikiyu wey is menge tané niw he para te hadi, ebegayan ku sikiyu te veni wey kew
mekepemula. 24 Ne emun edragun kew en, ivegey niw ziya te hadi is ikelima he vahin
te egkeragun niw. Ne keniyu en haaza is nesama, para zuen niw igkepemula wey zuen
daan keuyagan te tivuuk he pemilya niw.” 25 Ne midtavak dan te, “Datl, utew meupiya
is mibeelan nu kenami, su midlibri key kenikew. Ne ebpezumazuma key he egkehimu
he menge uripen te hadi” 26 Umbe midhimu ni Jose is belaud diya te tana te Ehipto he
is ikelima he vahin te egkeragun ne para te hadi. Heini he velaud kemulu pa taman en
guntaan. Iyan da waza maangken te hadi is tana te menge memumubhat.

271s menge kevuwazan ni Israel, ne ziye dan med-ubpa te tana he Goshen he sakup
te Ehipto. Nekaangken sikandan te menge tana dutun ne mibmezakel zan utew. 28 Si
Jacob, ne 17 he tuig is ked-ubpé din diya te Ehipto ne is kelugayad te untung din, ne
147 he tuig. 29 Hein egkegezam din he megaan en sikandin egkeumuri, mid-umew zin
si Jose, ne ke sikandin diya te kandin te, “Emun egkehimu isavuk nu is belad nu kayi
te laang ku, ne penangdu ka he ipeehée nu he kena egkaawa is gagew nu kedi. Kena a
ileveng kayi te Ehipto. 30 Emun ebpatey ad, ne ileveng a kenikew ziya te penlevenga
te menge kepuun ku.” Ne midtavak dutun si Jose te, “Uya, edtumanen ku is intelaan
nu kediey.” 31 Ne migkagi si Jacob te, “Penangdu ka kediey he edtumanen nu iyan
heini.” Ne mibpenangdu si Jose. Ne zutun midlangkeb si Jacob dutun te hizegaan din
su ebpeselamat te Meghevaya.

48

Si Manase wey si Efraim

1 Neuma is timpu he netudtulan si Jose he edezaru is amey zin he si Jacob. Umbe
miduma zin is dezuwa he anak din he si Manase wey si Efraim ne midhendiya dan
te amey zin. 2 Hein netudtulan si Jacob he nekeuma is anak din he si Jose, midtegel
sikandin med-enew ne mibpinuu ziya te hizegaan din. 3 Ne migkagi si Jacob diya te ki
Jose te, “Mibpaaha dengan kediey is Mekegegehem he Megbevaya diya te inged he Lus
he ziya te Canaan ne zutun midtuvazan e zin. 4 Ke sikandin te, ‘Ebegayan ku sikew te
mezakel he menge kevuwazan su wey ka mehimu he amey te mezakel he menge etew.
Ne ibegey ku heini is tana te Canaan diya te menge kevuwazan nu, ne egkehimu heini

he kandan te taman te taman.’ ” _ _ .
5Ne ke siJacob en maan te, “Ne guntaan, sikan is dezuwa he anak nu he maama he kayi

ianak te Ehipto te waze e pa mekeuma zini, ne egkeragkes sikandan te kediey he menge
anak. Kediey en si Efraim wey si Manase, iring te menge anak ku zaan si Reuben wey si

Simeon. 6 Ke zuen menge anak nu he wazé pa ianak ne kenikew mula. Ke zuen menge
kevuwazan dan ne elin ebpekepengevilin te menge azen he ebpuun ki Efraim wey ki
Manase.”

7 Ne zutun migkagi pa maan sikandin te, “Egketenuzan ku is kebpatey te iney nu.
Ebpuun key zengan diya te Padan ne midhipanew key pehendiya te tana te Canaan.
Hein uvey key en diya te Efrat ne minatey sikandin, umbe ziyé ku za sikandin ileveng
te kilid te zalan pehendiya te Efrat.” (Ne haaza is inged he Efrat ne iyan guntaan inged
he Betlehem.)

8 Ne hein naaha ni Israel is dezuwa he anak ni Jose, mid-insa sikandin te, “Hentei
heini?” 9Ne midtavak si Jose te, “Iyan en heini, ama, sikan is menge anak ku he imbegey
kediey te Megbevaya.” Ne migkagi si Israel te, “Ipeuvey nu sikandan kayi su wey ku
sikandan mepenubtuvazi.” 10 Egkezeetan en dutun is menge mata ni Israel su utew en
sikandin megurang, ne tenged dutun henduen te kené en sikandin ebpekaaha, umbe
impeuvey ni Jose is menge anak din diya te ki Israel. Ne midhezekan wey migkepkepan
sikandan ni Israel. 11 Ne migkagi si Israel ziya te ki Jose te, “Kunaan ku zengan ke kene
ku en sikew egkaaha, piru guntaan intugut te Meghevaya he kena iyan ke za neehe ku,
kekena, elin daan is menge anak nu.”

12 Ne migkuwa ni Jose is menge anak din he midsekepu ni Israel, ne midlangkeb
sikandin he iyan kedtahud din te amey zin. 13 Ne zutun impeuvey en maan ni Jose
is menge anak din diya te apu dan su wey mepenubtuvazi sikandan. Ne ziya si
Efraim te egkekewanan ni Jose, ne si Manase ziya te egkegivang ni Jose. 14 Ne si Israel,
impedlambid din is menge velad din ne ingkawé din is kewanan he velad din ne
indampe din te puru ni Efraim minsan pa te iyan si Efraim hazi. Ne is givang he
velad din indampeé din diya te puru ni Manase he iyan sikan is kakey. 15 Ne zutun
mibpenubtuvazan din sikandan ke sikandin te,

“Berakat he ebpenubtuvazan heini he menge vata te Megbevaya he ed-ezapen te menge
kepuun ku he si Abraham wey si Isaac, kes Megbevaya he mid-elima kedi te
tivuuk he untung ku taman en guntaan.

16 Ne verakat he tuvazi zaan sikandan duen te velinsuguen he midlibri kedi te langun he
menge kezeetan.

Berakat he kena a melipati wey is menge kepuun ku he si Abraham wey si Isaac.
Berakat he mebmahabet utew is menge kevuwazan dan dini te kelibutan.”

17Ne hein naaha ni Jose he indampeé te amey zin is kewanan he velad din diya te puru
ni Efraim, waze din haaza mesuati umbe migewezan din is kewanan he velad te amey
zin suwey iyan din mezampa is puru ni Manase. 18 Migkagi siJose te, “Ama, kena haaza
hustu. Suiyan heini kakey; kinahanglan he iyan nu sikandin edempaan te kewanan.”
19 Piru midtavak is amey zin te, “Uya, mama, netuenan ku. Is menge kevuwazan ni
Manase egkehimu he egkevantug ded daan he menge etew. Piru egkelewanan sikandin
ni Efraim su egkehimu he utew bentugan is menge kevuwazan din, ne egkehimu
sikandan he mezakel he menge grupu te menge etew.” 20 Umbe midhimu zin he lavew
si Efraim ki Manase. Ne zutun he andew, mibpenubtuvazan din sikandan he egkagi te,
“Egemiten te menge Israilihanen is menge ngazan niw te kebpenuvadtuvad. He egkagi
te, ‘Berakat he tuvazi kew te Meghevaya he iring ki Efraim wey ki Manase.” ”

21 Ne zutun migkagi si Israel ziya te ki Jose te, “Megaan en is kebpatey ku, iyan,
edumahan kew zed te Megbevaya, ne ibpeuli din ded keuzema is menge kevuwazan tew
ziya te tana he mid-ubpaan te menge kepuun tew. 22 Ne sikew Jose is ebpekepenunud
te Shekem kena is menge suled nu. Heeyan he lugar ne naagew ku te kebpekidtebek ku
te menge Amorihanen.”

49

Mibpenubtuvazan ni Jacob is menge Anak Din

I Ne zutun mid-umew ni Jacob is menge anak din, ne ke sikandin te, “Pen-uvey kew
kayi su wey ku sikiyu mekegiyi ke hengkey is egkeulaula keniyu keuzema. 2 Sikiyu is
menge anak ku, uvey kew wey pemineg kew te menge lalag ku te amey niw.

3“Sikew Reuben, is kinekekayan he anak ku, iyan ka nehuna he vegas te kegkemaama
ku. Edhuna is kegkeventuga wey kedtehuza kenikew te menge suled nu. 4Piru iring ka
te edidl he wahig, su kené nu egkeegen is kegkeiveg nu. Umbe mibpekidhilavet ka te
esawa ku he suluguen, kené ke en maan lavew te zuma.

> “Sikiyu Simeon wey Levi, ebpeked-iring kew su egemiten niw is gumaan niw te
kebpendaagdaag. 6 Kena a edtampu etawa edtelavuk te menge kevurunan niw su
tenged te kegkepauk niw ne ebpenhimetayan niw is menge etew, ne emun meupiya
is gehinawa niw ne ebpiangan niw is menge vaka. 7 Edrewakan ku sikiyu tenged te
kegkepauk niw he utew subra. Ebpedsusuwayen ku is menge kevuwazan niw kayi te

Israel.
8 “Sikew Juda, edeligen wey edtehuzen ka te menge suled nu. Ne egkezaag nu is

menge kuntada nu. 9 Iring ka te nati he erimaung he ebpekaaha te edewiyen din, ne
edliku sikandin diya te eleseé din, ne ziya sikandin edleku. Ne waza minsan hentei he
ebpekesamuk kandin. 10 Pedayun ka he edumala, Juda. Ebpuun te kevuwazan nu is
egkehimu he menge sinerigan. Umbe ebegey is menge nasyun te vuhis diya te kenikew
wey ebpevayébayé dan kenikew. 11 Ne utew uuzaran is tané nu; umbe minsan pa ke
idtagkes nu is asnu ziya te gawed he paras he utew merapung, ne kené din pa egkeamin
te edtabtab tenged te kehabet din. Ne minsan pa ke ibpemipl nu pa is binu ne kene pa
heini egkaamin. 12 Umbe te subra he ked-inum nu te vinu, ne ebmeziga is mata nu. Ne
tenged daan te subra he ked-inum nu te gatas, ne ebmeputi is ngipen nu.

13 “Sikew Zebulun, ed-ubpe ka ziya te veyvey te zagat. Ne is kenikew he lugar ne
egkehimu he zungguan te menge untuza. Ne is kenikew he tana ne taman diya te Sidon.

14 “Sikew Isacar, iring ka te utew mezesen he asnu piru edleku ke za diya te ubpeey
te menge kerehidu. 15 Ed-entusen nu is ked-uripena kenikew minsan pa ke ibpetiang
ka te mevegat wey ebpegesen ka he edterebahu, asal meupiya wey uuzaran is lugar he
egkeubpaan nu.

16 “Sikew Dan, ne metazeng he kukuman is ibegey nu ziya te menge sakup nu
he sevaha he tribu te menge Israilihanen. 17 Egkeiring ka te uled diya te zalan he
ebpemengagat te paa te kuda, ne egkeulug is ed-untud dutun.”

18 Ne migkagi si Jacob te, “He NENGAZEN, edtegad a te kedlibri nu.” 19 Ne impelaus ni
Jacob is egkegiyen din, ke sikandin te,

“Sikew Gad, edsurungen ka te grupu te menge tulisan, piru edel-asen nu sikandan
dutun te kebpelaguy zan, ne ebelesan nu sikandan.

20 “Sikew Asher, egkehimu ka he uuzaran. Ebpekeragun ka te menge keenen he para
te menge dungganen he menge etew.

21“Sikew Naftali, iring ka te impelayud he selazeng he utew memekempet is menge

nati zin.
22 “Sikew Jose, iring ka te mesegila he asnu he ziya te kilid te serebseb etawa ziya

te kelendigan. 23 Edumutan ka te menge mememana. Ne ebpenaan ke zan tenged te
kegkeuringer zan, 24piru edsiguduwan nu zaan sikandan ebpenaa. Ne kena egkeewaan
te zesen is beklawan nu, tenged te tavang te Gemhanan he Meghevayeé ku he ebantey
wey eputa he vatu te Israel. 25Iyan sikandin kes Mekegegehem he Megbevaya he ed-
ezapen te menge kepuun nu he edtavang wey ebpenuvadtuvad kenikew. Ebegayan ke
zin te uzan wey wahig diya te serebseb. Ebegayan ke zin daan te mezakel he menge anak
wey menge uyagen. 26 Guntaan, utew pa mezakel is menge ibpenuvadtuvad ku; lavew

pa te meupiya he menge vuvungan he utew uuzaran. Berakat he mezawat nu heini he
menge penuvadtuvad, Jose-iyan ka lavew te menge suled nu.

27 “Sikew Benjamin, iring ka te zumezaas he asu, he maandew wey mezukilem is
kebpenhimatey zin wey kegkaan.”

28 Tyan heini sikan is 12 he anak ni Jacob he menge tribu te Israel. Ne iyan haaza
menge petizaan ni Jacob te kada sevaha kandan.

29 Ne zutun duen intelaan ni Jacob diya te menge anak din, ke sikandin te, “Megaan e
en ebpekaamur te menge kepuun ku he nemematey en. Ne emun egkehitavu en heini,
ne ziya a keniyu ileveng te surung duma te menge kepuun ku he ziya te vevesuka ni
Efron he Hitihanen. 30 Haaza he vevesuka ne ziya te Macpela, he ebpekesinaru te inged
he Mamre, he sakup te Canaan. Mibpemasa ni Abraham haaza is bevesuka diya te ki
Efron he Hitihanen su wey zuen penlevenge din. 31 Diya ileveng si Abraham wey is
esawa zin he si Sara, ne ziya daan ileveng is amey ku he si Isaac wey is iney ku he si
Rebeka, ne ziye ku zaan ileveng si Lea. 32Iyan haaza sikan is surung wey vevesuka he
mibpemasa zengan diya te menge Hitihanen.”

33 Ne hein nepasad ni Jacob is menge idtelaan din te menge anak din, mid-ayun
sikandin medhizega diya te hizegaan ne minatey sikandin. Ne nekaamur sikandin te
menge kepuun din he nemematey en.

30

1Ne zutun midlingketawan ni Jose is amey zin ne midsinegawan din wey midhezekan
din. 2 Ne midsugu din dutun is menge perebelsamar he belsemara zan is lawa te amey
zin. Umbe mibelsamar zan dutun is lawa ni Jacob. 3 Ne 40 he andew is kelugayad te
kebelsemara zan su iyan haaza hustu he kelugayad te kebelsemar te minatey. Ne 70 he
andew is kedlalew te menge Ehiptohanen tenged ki Jacob.

4Ne hein netapus haaza is timpu te kedlalew zan, midlelagan ni Jose is menge upisyal
te hadi te Ehipto, ke sikandin te, “Emun egkehimu ne lelagi niw is hadi > he tuguti e
zin te kedleveng te amey ku ziya te Canaan. Su zuen intelaan kediey te amey ku, ne
impepenangdu e zin he ke sikandin te, ‘Emun ebpatey a kinahanglan he ziya a kenikew
ileveng te penlevenga he zaan he mid-andam ku ziya te tana he Canaan.” Ne emun
egkepasad is kedlevenga kandin, ne edliku e zed dini.” 6 Ne hein netuenan duen te hadj,
ne midtavak sikandin te, “Tumana nu is impenangdu nu ziya te amey nu. Ne genat kad
ne ileveng nu en sikandin.”

7 Ne zutun migenat si Jose, ne miduma kandin is mezakel he menge upisyal te
hadi te Ehipto, wey is menge lavew he menge sinerigan din wey is langun he menge
ebmegurangen te tivuuk he tana te Ehipto. 8 Ne miduma zaan is langun he menge sakup
ni Jose, is menge suled din wey is menge sakup te amey zin. Ne iyan da nesama diya te
Goshen is menge anak dan wey is menge uyagen dan. 9 Duen daan mibpemen-untud te
kuda wey kerwahi he mibpemenduma, ne utew zan mezakel is midhendiya.

10 Ne hein nekeuma sikandan diya te gunasa diya te Atad he uvey te Wahig he Jordan,
ne midlalew sikandan para ki Jacob, ne utew subra is kedlelendag dan. Ne midlalew
si Jose seled te pitu he andew. 11 Ne is menge tig-Canaan he meginged dutun, hein
neehe dan is ebpemenlelendag dutun te gunasa diya te Atad, ne migkagi zan te, “Utew
neseeng is menge Ehiptohanen.” Ne tenged dutun haaza is inged he uvey te Wahig he
Jordan ne migngezanan te Abel Mizraim, he ke va da egkegiya, midlelendagan te menge
Ehiptohanen.

12 Midtuman te menge anak ni Jacob is intelaan din kandan. 13 Ne mid-uwit dan is
lawa zin diya te Canaan ne inleveng dan diya te surung he ziya te vevesuka te Macpela,
diya te edsilaan te Mamre. Heini he vevesuka mibpemasa ni Abraham diya te ki Efron
he Hitihanen, su ebeelan din he penlevenga. 14 Ne si Jose, hein nepasad en haaza is

kedlevenga te amey zin, mid-uli sikandin diya te Ehipto zuma te menge suled din wey
islangun he menge etew he miduma kandin te kedleveng te amey zin.

15 Ne haaza is menge suled ni Jose, dutun te minatey en is amey zan, pesikagi zan te,
“Kela ke ebelesan kiw en ni Jose tenged te mezaat he mid-ulaula tew zengan kandin.”
16 Ne tenged dutun duen surat he impeuwit dan diya te ki Jose he edhenduen te,
“Is amey tew, te waze pa sikandin mebpatey intelaan din kenami 17 he megkagi key
ziyan te kenikew te egkegiyen din kenikew he iyan is: ‘Edhengyuan ku sikew, mama,
he peseyluwa nu is sala wey mezaat he mid-ulaula kenikew te menge kakey nu su
mibpesipelahan ke zan,” ke sikandin. Ne sikami zaan is menge suluguen te Megbevaya
te amey tew, edhengyuan dey sikew he peseyluwa nu is saleé dey kenikew.” Ne hein
nekeuma heini is surat diya te ki Jose, mibpenluluhaan sikandin su nerurunu.

18 Ne zutun nemekeuma is menge suled din ne midlangkeb dan diya te etuvangan din.
Ke sikandan te, “Menge uripen key en kenikew.”

19 Piru midtavak si Jose ziya te kandan te, “Kené kew mahandek. Kené ku sikiyu
ebelesan su kena egkehimu he iyan a ed-ilis te Megbevaya! 20 Su minsan pa te mezaat
is tuyu niw kediey, mibpengelinteuwan te Megbevaya he meupiya is pangkus din. Su
impelavew e zin su wey kiw is mezakel melibri ne kena meumes. 21 Umbe kene kew
mahandek su ed-elimahan ku sikiyu wey is menge anak niw.” Iyan heini menge lalag
din kandan he menayu su wey mekesarig dan kandin.

22 Ne si Jose wey is langun he menge sakup wey kevuwazan te amey zin, diyeé dan
med-ubpa te Ehipto. Is kelugayad te untung ni Jose 110 he tuig. 23 Neseutan pa sikandin
te menge apu din te veul he menge kevuwazan ni Efraim. Ne neseutan pa zaan sikandin
te menge apu din he menge anak ni Makir he anak ni Manase.

24 Duen timpu he migkagi si Jose ziya te menge suled din te, “Megaan en is kebpatey
ku, piru kena egkehimu he kene kew en edtevangan te Megbevaya. Ne ibpaawé kew
zin ded kayi he tana, ne ibpeuli kew zin diya te tana he impesarig din te menge kepuun
tew he si Abraham, si Isaac, wey si Jacob.” 25 Ne zutun, impepenangdu ni Jose is menge
Israilihanen. Ke sikandin te, “Ipenangdu niw he emun ibpeawe kew en te Meghevaya
kayi he lugar ne uwita niw is menge tulan ku.”

26 Ne hein 110 en is penuigen ni Jose ne minatey sikandin. Mibelsamar zan is lawa zin
ne insavuk dan diya te lungun diya te Ehipto.

Exodus

Midaagdaag is menge Israilihanen diya te Ehipto

1Iyan heini menge ngazan te menge maama he anak ni Jacob™ he miduma kandin
diya te Ehipto, duma te menge pemilya zan: 2 Si Reuben, si Simeon, si Levi, si Juda, 3 si
Isacar, si Zebulun, si Benjamin, 4 si Dan, si Naftali, si Gad, wey si Asher. > Ne 70 langun is
kevuwazan ni Jacob he nemenduma kandin diya te Ehipto, ragkes en si Jose he zaan en
he ziya te Ehipto.

6 Neuma is timpu he minatey si Jose wey is langun he menge suled din. Midlavey
haaza he lapis te kevuwazan, 7 piru megaan da nevuwad is menge kevuwazan dan, ne
utew en subra is kahabet dan, umbe nekeeneb en sikandan dutun te tana te Ehipto he
neubpaan dan.

8Ne zuen beguhe nehimu he hadi diya te Ehipto he waza mesayud mehitenged ki Jose.
9 Ne migkegiyan din is menge sakup din te, “Ahaa niw man! Ebpemiligru kiw su utew
en subra is kahabet te menge kevuwazan ni Israel. 10 Kinahanglan he zuen tew paagi
he para kena sikandan medsigudu mebmahabet, su wey zan kena mekesukul kenitew
pinaagi te kedtampu te menge etew he ebpekigira kenitew, su wey zan kena mekaawa
kayi te kenitew.”

11 Umbe, duen menge upisyal he midserigan te kedlisliseza te menge kevuwazan ni
Israel pinaagi te kebpeterebehuwa kandan te utew subra, ne zutun netukud dan is
menge inged he iyan is Pitom wey Rameses he zutun is menge budiga te hadi te Ehipto.t
12 Iyan, dutun te utew sikandan ededaaga, nasi en sikandan mebmahabet ne mid-iseg
en mebmeluag is egkeubpaan dan, ne tenged kayi egkahandek kandan is menge tig-
Ehipto. 13 Tenged kayi, impeiseg dan pa is kebpesipelahi zan te menge Israilihanen.
14Waze dan kegkehizu te menge Israilihanen. Utew zan midlisedlised sikandan pinaagi
te kebpeterebehuwa kandan te kebaal te menge brik wey kedsimintu. Ne midrasey zan
sikandan te kebpeterebehuwa zan diya te pemuleey zan.

15 Ne migkegiyan duen te hadi diya te Ehipto si Shifra wey si Pua he menge He-
briyuhanen he mengunguyamu te, 16 “Emun ebpenguyemuwan niw is ed-anak he
Hebriyuhanen, ne himetayi niw emun maama, iyan, emun bahi ne kene niw en
himetayi.” 17 Ne geina te egkahandek te Megbevaya haaza is menge mengunguyamu,
wazeé dan tumana haaza is migkagi kandan duen te hadi; wazé dan himetayi is menge
vata he maama he neuyemuwan dan.

18 Ne 1mpetawag duen te hadi diya te Ehipto sikan is menge mengunguyamu ne
migkegiyan din te, “Maan is midsupak niw is insugu ku keniyu? Maan is waze niw
penhimetayi is menge vata he maama he neuyemuwan niw?” 19 Ne midtavak dan is
hadi te Ehipto he ke sikandan te, “Is menge vahi he Hebriyuhanen ne kena iring te
menge vahi he Ehiptohanen; lelemuwan sikandan umbe edlusazan dan en te kené
pa ebpekeuma is mengunguyamu.” 20 Mibpurungan te Megbevaya haaza is menge
mengunguyamu. Ne mid-iseg pa mebmahabet haaza is menge kevuwazan ni Israel.
21 Ne geina te midtahud dutun te menge mengunguyamu is Megbevaya, mibegayan din
sikandan te keugelingen dan he menge pemilya. 22 Ne midsugu te hadi te Ehipto is
langun he sakup din he itimbag dan diya te Wahig he Nilo is langun he menge maama
he vegu he id-anak te menge Israilihanen, iyan, kene dan mula idtimbag emun bahi.

* 1:1 Jacob: te Hebreo, Israel. T 1:11 hadite Ehipto: te literal, Faraon.

2

Is Ked-enaka ki Moises _ ' _
1Nezuenmaama he kevuwazanni Levihe nekeesawa te vahihe kevuwazan ded daan
ni Levi. 2Ne mibmegingey haaza is esawa zin ne mid-anak te maama. Ne hein naaha

dutun te vahi he meupiya he vata haaza is in-anak din, in-eles din seled te tetelu he
vulan. 3Iyan, hein keneé din en egkehimu te ed-eles haaza is bata, migkuwa sikandin te
pepirus he teleguey ne mibpinsi zin te alkitran su wey kena rehevi te wahig. Ne zutun
din itagu haaza is bata ne insavuk din diya te vereesen he veyvey te Wahig he Nilo. 4 Ne
is bahi he kakey zutun te vata, edhithitindeg diya te malu meziyu su ed-ahaan din ke
egkemenumenu haaza is hazi zin.

5 Ne midhendutun te Wahig he Nilo haaza is bahi he anak te hadi te Ehipto su
ebpemezigu. Ne hein ebpemenhiphipanew zuen te veyvey is menge suluguen din,
neehé din sikan is teleguey he insavuk duen te vereesen dutun te ebpemezigu en
sikandin, ne impekuwa zin haaza te vahi he uripen din. 6 Mibpuwasan din haaza ne
neehe din sikan is bata. Mid-eerang haaza ne nehizuwan din. Ke sikandin te, “Sevaha
heini te menge anak te Hebriyuhanen.” 7 Ne mid-insaan duen te kakey te vata haaza is
anak te hadi te Ehipto, ke sikandin te, “Egkehimu ve ke egkuwaan ku sikew te vahi he
Hebriyuhanen su wey zin meelimahi kenikew heeyan is bata?” 8 “Uya,” ke sikandin. Ne
zutun mibeyaan dutun te vahi is iney zan. 9 Ne migkagi ziya te kandin haaza is anak
te hadi te Ehipto te, “Uwita nu heini is bata ne ipesusu nu para kediey, ne ebeyazan ku
sikew.” Umbe migkuwa zutun te vahi haaza is bata ne mid-uyamu zin.

10 Ne hein nelutas en haaza is bata, ne inhated din en diya te anak te hadi te Ehipto
ne haaza mid-isip he anak duen te anak te hadi. Migngezanan din te Moises su geina te
ziye din mekuwa te wahig.

Is Kebpelaguy ni Moises Pehendiya te Midian

11 Ne sevaha he andew, hein dekelé en si Moises, midhendiya sikandin te lugar he
zutun is menge zuma zin he menge Hebriyuhanen, ne neehe din is kemeregenan dan.
Neeheé din is sevaha he Ehiptohanen he mibugel zin is sevaha he Hebriyuhanen he
kezuzumahi ni Moises. 12Nenlangulangu sikandin ke zuen be ebpekaaha; ne hein waza
duma he etew he neehé din, midhimetayan din sikan is tig-Ehipto ne mibumbunan din
te pantad.

13Ne hein sunud he andew, mid-uman medhipanew sikandin ne neehe din is dezuwa
he Hebriyuhanen he ebpetebeka. Ne migkegiyan din sikan is mibaal te mezaat te, “Maan
is ebpesekitan nu heeyan is duma nu he Hebriyuhanen?” 14 Ne migkagi haaza is etew
te, “Hentei is mibegey kenikew te ketenged te kedatudatu kayi te kenami? Edhimetayan
e ve kenikew iring te kedhimetayi nu zuen te tig-Ehipto?” Ne nahandek si Moises te
kegkezinega zin dutun su netuenan din he zuen bes netau zuen te mibeelan din.

15 Hein nezineg te hadi te Ehipto haaza is mibeelan ni Moises, ebpen-ahaan din te
paagi he mepatey zin si Moises, piru mibpelaguy si Moises diya te Midian ne zutun med-
ubpa. Ne zutun te kebpekeuma zin, mibpinuu sikandin diya te uvey te kalut. 16 Ne
zutun, is pitu he anak he vahi te memumuhat diya te Midian, midhendiyé dan te kalut
su edsekezu te ibpeinum te menge uyagen te amey zan. 17 Ne nemekeuma is duma
he ebpemen-elima te kerehidu ne edsegsegen dan haaza is menge vahi wey is menge
uyagen dan, iyan, midtevangan sikandan ni Moises, ne impeinum din sikan is menge
kerehidu he ed-elimahan dan.

18 Ne hein nekeuli dan en diya te amey zan he si Reuel, mid-insa si Reuel, ke sikandin

“Maan is megaan kew za nekeuli?” 19 Ne midtavak sikandan te, “Duen tig-Ehipto
he mid-ugup kenami para kene key melupiglupig duen te zuma he menge ed-lima te
uyagen. Mibpenekezuwan key zin pa wey impemeinum din is menge uyagen tew.”

20 Ne migkegiyan din haaza is menge anak din te, “Hendei sikandin? Maan is waze niw
zumaha? Ipehendini niw su wey mekekaan.”

21 Ne mibpezumazuma si Moises ne zutun en med-ubpa te kandan, ne impeesawa
kandin ni Reuel is anak din he si Zipora. 22 Ne mid-anak si Zipora te maama, ne haaza
migngezanan ni Moises te Gershom, su ke sikandin te, “Lumelengyawa a kayi he inged.”

23 Ne hein neuget en, mibpatey en sikan is hadi te Ehipto. Ne is menge kevuwazan
ni Israel kemulu gihapun is kegkengeregeni zan tenged te ked-uripena kandan. Ne
nengemuyu sikandan wey zan metevangi, ne nekeuma haaza diya te Meghevaya.
24 Nezineg te Megbevaya is dag-es dan, ne netenuzan din is paagi te kebpekid-uyun
din diya te ki Abraham, ki Isaac, wey ki Jacob. 25 Naaha sikandan te Meghevaya ne
nehizuwan din sikandan.

3

Is Kedtewaga ki Moises

1 Ne sevaha he andew, ebantey si Moises te menge uyagen te enugang din he si Jetro
he memumuhat diya te Midian. Ne midtundan ni Moises haaza is menge uyagen
pehendiya te hunaan te sibsivayan ne nekeuma zan diya te Horeb, kes buntud te
Megbevaya. 2 Ne zutun mibpaaha kandin is belinsuguen te NENGAZEN pinaagi te
egkeregreg he hapuy ziya te teliwaza te dezeisey he kayu. Naaha ni Moises haaza ne
minsan pa te egkeregreg haaza, iyan, kena egketutung. 3 Ne neisip din is malu din haaza
ed-uvayi su wey zin mesusi haaza is sikan din pa maaha su neinuinu sikandin ke maan
is kena egketutung haaza.

4Ne hein naaha sikandin te NENGAZEN is malu ed-uvey te kedsusi, nezineg din is ked-
umew te Megbevaya he ebpuun dutun te teliwaza te egkeregreg he egkagi te, “Moises!
Moises!” Ne midtavak si Moises te, “Heini e zed.” 5> Migkagi is Megbevaya te, “Kene ke
en utew uvey, pul-uta nu is sandalyas nu su segradu heini is tana he nehitindegan nu.”
6 Ne mid-uman sikandin megkagi te, “Iyan a sikan is Meghevaya he ed-ezapen te menge
kepuun nu, ed-ezapen a ni Abraham, ed-ezapen a ni Isaac wey ed-ezapen a niJacob.” Ne
zutun midtembunan ni Moises is dagwey zin su egkahandek he ed-aha te Megbevaya.

7Migkagi is NENGAZEN te, “Neehe ku is kemeregenan te menge etew ku ziya te Ehipto.
Nezineg ku is kebuyu dan te tavang tenged te kebpesipelahi kandan te menge edumala
kandan te edterebahu, ne edtevangan ku su egkehizuwan ku sikandan. & Ne umbe
mibulus a su edlibriyen ku sikandan te menge pesipala kandan te menge tig-Ehipto, wey
ibpaawe ku sikandan diya te Ehipto ne ziyé ku sikandan ibpeubpa te tana he meupiya
wey meluag, tana he egkeerubasa he ebpuunan te edtuda he gatas wey teneb he iyan
ed-ubpaan te menge Canaanhen, Hitithanen, Amorihanen, Pirisihanen, Hivihanen wey
Jebusihanen. 9Nezineg ku is pengemuyu te menge kevuwazan niIsrael, wey neehe ku is
paagi te kededaaga kandan te menge Ehiptohanen. 19 Umbe, edsuguen ku sikew guntaan
pehendiya te hadi te Ehipto su wey nu mepenguluwi is menge etew ku he Israilihanen
te kegawas dan puun te Ehipto.”

11 Iyan, migkagi si Moises diya te Meghevaya te, “Siak, utew minus is pid-etawan ku;
kena a zait he edhendiya te hadi wey ebpengulu te menge Israilihanen te kegawas puun
te Ehipto.” 12Ne migkagiis Megbevaya te, “Eduma a kenikew. Ne is egkehimu he singyal
he iyan a midsugu kenikew iyan is: Emun igkepegawas nu en sikandan puun te Ehipto,
ne kayi a keniyu ed-ezapa te vuvungan.”

13 Ne migkagi en maan si Moises diya te Megbevaya te, “Emun edhendiya a te menge
Israilihanen ne egkegiyan ku sikandan te, ‘Midsugu a zini te keniyu te Megbevaya he ed-
ezapen te menge kepuun niw, kela ke egkagi sikandan te, ‘Henteiis ngazan din?” Emun
iyvan haaza, hengkey ve is egkegiyen ku ziya te kandan?”

14 Ne migkagi is Megbevaya diya te ki Moises te, “Iyan a is Megbevaya he kena
egkahalin. Kegiyi nu is menge Israilihanen he iyan a is Megbevaya he kena egkahalin
midsugu kenikew.” 15 Migkagi zaan is Megbevaya diya te ki Moises te, “Kegiyi nu is
menge Israilihanen: ‘Is NENGAZEN, is Meghevaya he ed-ezapen te menge kebpuun niw
he si Abraham, si Isaac, wey si Jacob ne iyan midsugu kenikew.” Kilelaa niw is ngazan
ku he NENGAZEN te waza pidtemanan.

16 “Genat ke en ne tiguma nu is menge edumala te menge kevuwazan ni Israel ne
kegiyi nu sikandan te, ‘Is NENGAZEN, is Megbevaya he ed-ezapen te menge kebpuun
niw he si Abraham, si Isaac, wey si Jacob mibpaaha kediey, ne migkegiyan e zin te:
Ebpurungan kew zin ebentayi, ne egkeehe din is ed-ulaula keniyu te menge Ehipto-
hanen. 17 Nenangdu sikandin he ibpegawas kew zin puun te menge kemeregenan he
nengesegazan niw zini te Ehipto, ne ziyé kew zin ed-uwita te tana te menge Canaanhen,
menge Hitihanen, menge Amorihanen, menge Pirisihanen, menge Hivihanen wey
menge Jebusihanen-tana he egkeerubasa he ebpunan te edtuda he gatas wey teneb.’

18 “Ne ebpemineg kenikew is menge edumala te menge Israilihanen. Ne zumaha nu
sikandan diya te hadi te Ehipto ne kegiyi niw sikandin te, ‘Is NENGAZEN, is Meghevaya
he ed-ezapen te menge Hebriyuhanen, nekidhinguma kenami. Umbe tuguti key te
kedhipanew seled te tetelu he andew su edhendiye key te sibsivayan su ebpemuhaten
dey is NENGAZEN he Meghbevaye dey.” 19 Iyan, netuenan ku he kené kew edtugutan
duen te hadi te Ehipto emun waza ebpeges kandin. 20 Ne tenged te kene din kedtugut
ibayew ku is belad ku te kebpigada te menge Ehiptohanen pinaagi te menge egkengein-
inuwan he ibpezayag ku ziya te kandan, ne emun egkeuleule en heini ne edtugutan
kew zin en human te kegenat. 21 Ne ebpengelinteuwan ku he megkelelagan is menge
Ehiptohanen diya te keniyu su para zuen niw egkeuwit dutun te kegenat niw. 22 Dutun
he timpu, is kada vahi keniyu, mebuyu diya te Ehiptohanen he siringan din he vahi wey
megeliyug dutun te siringan din te menge elahas he pelata wey vulawan wey manggad
he igkepevisti niw te menge anak niw. Pinaagi kayi egkepenevanan niw is menge
Ehiptohanen.”

4

Is menge Singyal para ki Moises

1 Ne midtavak si Moises te, “Hengkey is ebeelan ku emun kena sikandan edtuu
kediey etawa kena sikandan ebpemineg kediey? Su va dan da egkagi te, kena tutuu
he mibpaaha kenikew is Megbevaya.” 2 Ne migkagi is NENGAZEN diya te kandin te,
“Hengkey heeyan is egewezan nu?” Ne midtavak sikandin te, “Tuked.” 3 Ne migkagi
is NENGAZEN te, “Itimbag nu ziya te tana.” Ne intimbag ni Moises haaza diya te tana ne
mibaluy he uled, ne zutun nepeleguyan din tenged te kegkahandek din. 4 Ne migkagi is
NENGAZEN diya te kandin te, “Kuwaa nu, ne ziye nu gewazi te ikug.” Umbe migkuwa
ni Moises haaza is uled ne te kegkegewezi zin dutun mibaluy zed he tuked. > Ne
migkagi is NENGAZEN te, “Pinaagi keniyan he singyal ebpeketuu zan he, is NENGAZEN,
he Meghevaya he ed-ezapen te menge kepuun dan he si Abraham, siIsaac, wey si Jacob,
iyan mibpaaha kenikew.”

6 Ne mid-uman megkagi is NENGAZEN te, “Isuksuk nu is belad nu ziya te kumbalé nu.”
Midtuman haaza ni Moises, ne hein in-awe din en is belad din, ne utew heini mibmeputi
tenged te midletunan heini te melimezang he zaru te lundis. 7 Ne migkagi is NENGAZEN
te, “luman nu isuksuk diya te kumbale nu.” Ne inliku ni Moises isuksuk is belad din diya

te kumbale din, ne hein in-aweé din ne iring ded te zuma he vahin te lawa zin su neulian
en. _ . . R
8 Ne migkagi is NENGAZEN te, “Emun kené ke zan edtuuwan etawa kené ke zan

edsegipaan pinaagi zuen te nehuna he singyal, ne egkehimu he edtuuwan ke zan pinaagi



Exodus 4:9 73 Exodus 4:28

keniyan te ikezuwa. 9Iyan, emun kené ke zan pa ebpeminegen pinaagi kayi te zezuwa
he singyal, kuwa ka te wahig diya te Wahig he Nilo ne ivusbus nu ziya te memaza he
tana, ne egkehimu heini he lengesa.”

10 Ne migkagi si Moises diya te NENGAZEN te, “He Nengazen, waze ku pa mesegazi
is mibmetau a he ebpengagikagi puun pa zengan taman en guntaan te kebpekidlalag
nu kedi te suluguen nu. Kena a metau he epengagikagi wey ngulit a zaan.” 11 Ne
migkagi is NENGAZEN diya te kandin te, “Hentei ves is mibaal te veba te etew? Hentei
is midhimu kandin he vengel etawa emew? Hentei is midhimu kandin he ebpekaaha
etawa midhimu kandin he lakap? Kene be iyan a, is NENGAZEN? 12Umbe, genat ke en ne
ed-ugupan ku sikew te kegkag1 wey ibpenuru ku kenikew ke hengkey is egkegiyen nu.”

13 Piru migkagi en maan si Moises te, “He Nengazen, iyan nu keniyan 1pevaa1 is
sengeeetew en.” 14 Dutun nepeukan si Moises te NENGAZEN ne migkagi te, “Iyan nasi is
kakeynu he si Aaron he kevuwazan daan ni Levi. Netuenan ku he metau mula sikandin
he ebpengagikagi. Guntaan kemulu en sikandin edhipanew te kedsinugung kenikew, ne
ibmeupiya te gehinawa zin is kegkaahaa zin kenikew. 15 Lelagi nu sikandin, ne ipenuru
nu kandin is egkegiyen din. Ne ed-ugupan ku sikiyu is dezuwa te kegkagi, wey ibpenuru
ku keniyu is ereg he ebeelan niw. 16 Is idlalag nu pezem diya te menge etew ne si Aaron
is egkagi. Penurua nu sikandin ke hengkey is idlalag din; kuwinta henduen te iyan
ka Megbevaya. 17 Iyan, uwita nu heeyan is tuked he egewezan nu su pinaagi keniyan
ebpekehimu ka te menge singyal.”

Is Kedliku ni Moises diya te Ehipto

18 Ne mid-uli si Moises diya te enugang din he si Jetro ne migkegiyan din te, “Tuguti a
kenikew te kedliku diya te menge kezumahan ku ziya te Ehipto te ked-aha ke menge
uuyag ded be sikandan.” Ne midtavak si Jetro te, “Uya, egkehimu he egenat ka, ne
verakat he meupiya is hipanew nu.”

19 Ne zutun he timpu te kemulu pa si Moises diya te Midian ne migkegiyan sikandin
te NENGAZEN te, “Liku ke en diya te Ehipto su pudu en minatey sikan is menge etew he
egkesuat he edhimatey kenikew.” 20 Ne migkuwa ni Moises is esawa zin wey sikan is
menge anak din he pudu maama, ne impeuntud din sikandan te asnu su egenat dan en
pehendiya te Ehipto. Ne mid-uwit daan ni Moises sikan is tuked te Megbevaya.

21 Migkagiis NENGAZEN diya te ki Moises te, “Emun diye ke en te Ehipto kinahanglan he
ipeehé nute hadite Ehiptoislangun he menge singyal he impeehe ku kenikew. Imbegey
ku en kenikew is gehem te ked-ul-ulaha zuen. Ne zutun ebpengelinteuwan ku he kena
haaza med-uteng diya te gehinawa zin su wey kew zin kena metuguti te ked-awa puun
te Ehipto. 22 Ne zutun kegiyi nu haaza is hadi te, ‘Iyan heini lalag te NENGAZEN diya te
kenikew: Ed-isipen ku is menge Israilihanen he iring te kakey he anak ku, 23 umbe,
migkegiyan ku sikew he tuguti nu he mekegenat heeyan is anak ku su wey mekaazap
kedi. Iyan, wazeé nu tuguti he mekegenat, umbe edhimetayan ku is kakey he anak nu he

maama!’ ”
24 Dutun te kedhipanew eni Moises wey is pemilya zin, midhulavung dan diya te

himelaya. Midhinguma si Moises te NENGAZEN su edhimetayan din pezem. 25-26 Piru
migkuwa si Zipora te megarang he vatu ne midsirkunsidar zin is anak din, ne is lundis
he nekuwa zin, indazas din diya te sineruwan ni Moises. Ne migkagi si Zipora te, “Tutuu
iyan he esawa ku sikew tenged te lengesa.” (Nekagi ni Zipora heini he iyan ibpesavut is
kegkesirkunsidara.) Umbe waza himetayi te NENGAZEN si Moises.

27 Migkagi is NENGAZEN diya te ki Aaron te, “Hipanew ka ne sinugunga nu si Moises
diya te sibsivayan.” Umbe midsinugung din si Moises diya te Buntud te Meghevaya ne
midhezekan din si Moises tuus te kegkegalew zin. 28 Ne midtudtul ni Moises diya te ki
Aaron is minsan hengkey he ibpekagi kandin te NENGAZEN, wey is langun he menge
singyal he ebpeveelan kandin te NENGAZEN.

29 Umbe midhendiyé dan is dezuwa, ne midtigum dan is langun he ebpemendumala
te menge Israilihanen. 30 Ne migkagi ni Aaron diya te kandan is langun he migkagi te
NENGAZEN diya te ki Moises. Wey impaaha ni Moises te menge etew sikan is menge
singyal, 31 ne midtuu sikandan. Ne hein netuenan dan he igkeseeng sikandan te
NENGAZEN wey naaha te NENGAZEN is kemeresayan dan, midluhud sikandan te ked-azap
kandin.

)

Is menge Brik he waza Megemiti te Regami

1 Ne midhendiya si Moises wey si Aaron te hadi te Ehipto, ne migkegiyan dan te,
“Iyan heini migkagi te NENGAZEN he Megbevaya te Israel: ‘Tuguti nu he mekegenat
is menge etew ku, su wey zan mekesilibra te pista para kedi diya te sibsivayan.” ”
2 Ne migkagi is hadi te, “Hentei is NENGAZEN he ebpepezumdumahan niw kedi is
lalag din he tuguti ku is menge kevuwazan ni Israel te kegenat? Wazé ku mekilala
is NENGAZEN ne kene ku edtugutan is menge kevuwazan ni Israel te kegenat.” 3 Ne
midtavak si Moises wey si Aaron te, “Nekidhinguma kenami is Meghevaya he ed-
ezapen dey te menge Hebriyuhanen. Ne tuguti key kenikew te kedhipanew seled te
tetelu he andew su edhendiye key te sibsivayan su ebpemuhaten dey is NENGAZEN he
iyan Megbevayé dey, su emun kene dey heini ebeelan, ne ebpenhimetayan key zin
pinaagi te zaru etawa tebek.” 4Iyan, migkagi haaza is hadi te Ehipto te, “Moises wey
Aaron, maan is ibpeengked niw is menge etew te terebahu zan? Likui niw is keniyu he
menge terebahu.” 5 Migkagi med-uman sikandin te, “Kena ereg he ibpeengked niw te
kedterebahu is menge etew su utew sikandan mahabet.”

6 Ne zutun daan he andew, migkegiyan te hadi te Ehipto is menge Ehiptohanen he
edumala te ebpemenerebahu he menge Israilihanen wey is impepengulu zin kandan
he menge Israilihanen te: 7 “Kené niw en human begayi is menge etew te regami
he egkagamit dan te kebpemaal te menge brik, iyan en human sikandan ibpepen-
aha te regami he egkegamit dan. 8 Piru is kahabet te menge brik he ebpeveelan niw
kandan hein iyan kew pa ebegey kandan te regami, ne iyan ded kahabet te menge brik
he ebpeveelan niw kandan minsan pa te kené niw en sikandan ebegayan te regami.
Ebpemepepegul sikandan, pegelitan dan da is kedhangyu dan he ipegenat sikandan su
wey zan mepemuhat is Megbevaye dan. ° Ipeiseg niw is keregen te terebahu zan su para
mekepenigudu sikandan he edterebahu su para wazeé dan en timpu te kebpemineg te
taru he ebpengegiyen diya te kandan.”

10 Ne zutun sikan is menge upisyal te kebantey te ebpemenerebahu wey sikan is
menge pengulu zan, midhendiya te kandan, ne migkagi ziya te kandan te, “Iyan sugu
te hadi is kené kew en kun human ebegayan te regami. 11 Iyan kew en kun pen-aha
ke hendei kew ebpeketuredu, iyan, kena edterinan is kezakel te ebpeveelan keniyu he
menge brik.” 12 Umbe, nekeeneb sikandan diya te tivuuk he Ehipto is ebpenguwa te
tued te regami he iyan egemiten dan he ilis te regami. 13 Is menge upisyal he ebantey
kandan edsigudu en kandan ebmandar he egkagi te, “Kinahanglan he edhimesazen niw
te kada andew is iring kahabet te brik he ebpeveelan keniyu hein ebegayan kew pa te
regami.” 14 Mibpenlagkut is menge Israilihanen he mibpili te menge upisyal te hadi he
ibpepengulu te menge zuma zan, su maan kun is waze dan mehimu zutun he andew
wey te midlavey he andew is iring kahabet duen te nehuna.

15 Ne midhendiya sikandan te hadi ne ke sikandan te, “Maan is ed-iringen key
kenikew kayi is menge suluguen nu? 16 Ebpenlegkuten key, piru kena kenami he sayep
is kené dey kebpekehimu te ebpeveelan kenami, su edtegelen key keniyu te kebaal te
menge brik he iring kahabet duen te nehuna, iyan, waze key vegayi te regami” 17 Ne
migkagi is hadi te Ehipto te, “Ebpemepepegul kew, umbe layun kew edhangyu he tuguti

kew te kegenat su ebpemuhaten niw is NENGAZEN. 18 Terebahu kew en! Kené kew
ebegayan te regami piru kinahanglan he ebeelan niw ke sengemenu kahabet is brik he
ebpeveelan keniyu.”

19 Ne zutun te kegkegiyi kandan he kena edterinan is kahabet te menge brik he
ebpeveelan kandan te kada andew neisip dan he meregen en is kebpekesavuk dan. 20Ne
hein mid-awe dan en diya te hadi, neehé dan si Moises wey si Aaron is edtagad kandan,
21ne migkegiyan dan haaza is dezuwa te, “Berakat he siluti kew te NENGAZEN, su keniyu
he vaal is utew ingkeepesi kenami te hadi wey te menge upisyal zin. Is mibeelan niw ne
iyan egkehimu he hinungdan te kedhimetayi zan kenami.”

Is Penangdu te Megbevaya he Edlibriyen Din is menge Israilihanen
22 Ne mid-uman mebpekidlalag si Moises te NENGAZEN ke sikandin te, “He Nengazen,
maan is ed-uwitan nu te samuk heini is menge etew? Iyan be insugua nu kediey is
kebegey kandan te samuk? 23 Su puun da te kedhendiyée ku te hadi te kegkagi ziya te
kandin te menge lalag he ibpekagi nu, midlisedlised din en heiniis menge etew, ne waze
nu sikandan libriya.”

1Ne migkagi is NENGAZEN diya te ki Moises te, “Egkeehé nu en human is ed-ul-ulahan
ku ziya te hadi te Ehipto. Pinaagi te gehem he ibpeeheé ku, edtugut sikandin he mekegenat
kew puun te nasyun din. Ne egketegel sikandin te kebpegenat keniyu.”

2Migkagizaan is Megbevaya diya te ki Moises te, “Iyan a NENGAZEN. 3 Hein mibpaaha
a ki Abraham, ki Isaac, wey ki Jacob, nesavut dan he iyan a is Mekegegehem he
Megbevaya. Iyan, waza a mekepekilala kandan pinaagi te ngazan ku he NENGAZEN.
4 Midhimu ku is kebpekid-uyun ku kandan, he ibegey ku kandan is tana te Canaan he
iyan neubpaan dan dutun te kegkelumelengyawe dan. > Ne guntaan nezineg ku en is
dag-es te menge Israilihanen he ed-uripenen te menge Ehiptohanen, ne netenuzan ku
en haaza is kebpekid-uyun ku kandan. 6 Umbe, kegiyi nu is menge Israilihanen: ‘Iyan
a NENGAZEN. Ne ibpegawas ku sikiyu te kegkeuripena keniyu te menge Ehiptohanen.
Pinaagi te gehem ku, ebpurungan ku edsiluti is menge Ehiptohanen, ne edlibriyen ku
sikiyu. 7 Ed-isipen ku sikiyu he menge etew ku ne iyan a egkehimu he Meghevaye niw.
Ne egketuenan niw he siak is NENGAZEN he Megbevayeé niw, iyan a mibpegawas keniyu
puun te kegkeuripena keniyu te menge tig-Ehipto. & Ne ziyé ku sikiyu ed-uwita te tana
he insaad ku he ibegey ku ziya te ki Abraham, ki Isaac, wey ki Jacob. Ibegey ku haaza
keniyu, ne egkaangken niw en. Iyan a sikan is NENGAZEN." ”

9 Ne midtultul haaza ni Moises diya te menge Israilihanen, iyan, wazé dan sikandin
peminega tenged te kegkesugey zan wey te gerabi he pesipala kandan dutun te ked-
uripena kandan.

10 Ne migkegiyan si Moises te NENGAZEN te, 11 “Genat ka, ne kegiyi nu is Faraon
he hadi te Ehipto he tuguti zin en is menge Israilihanen he egawas te nasyun din.”
12Tyan, migkagi si Moises diya te NENGAZEN te, “Emun waza mebpemineg kedi is menge
Israilihanen, iyan pe be is hadi? Su kena a metau he ebpengagikagi!”

13 Ne migkagi is NENGAZEN diya te ki Moises wey ki Aaron te, “Kegiyi niw is menge
Israilihanen wey is Faraon he hadi te Ehipto he midsugu ku sikiyu is dezuwa te
kebpegawas te menge Israilihanen diya te Ehipto.”

Is menge Kepuun ni Moises wey ni Aaron
14Tyan heini menge kepuun te nepipira he menge pemilya te tribu te Israel: Is menge
anak ni Reuben he maama te kinekekayan he anak ni Israel iyan ensi Hanoc, Palu,
Hezron wey si Carmi. Ne iyan sikandan wey is menge kevuwazan dan menge pemilya
he ebpuun diya te ki Reuben.



Exodus 6:15 76 Exodus 7:7

15Is menge anak he maama ni Simeon iyan ensi Jemuel, Jamin, Ohad, Jakin, Zohar,
wey si Shaul. (Heini si Shaul anak ni Simeon he Canaanhen is iney zin.) Ne iyan
sikandan wey is menge kevuwazan dan menge pemilya he ebpuun ki Simeon.

16 Sumala isinsurat he keguguza iyan heini menge ngazan te menge maama he menge
anak ni Levi: si Gershon, si Kohat, wey si Merari. Is kelugayad te untung ni Levi 137 he
tuig.

17Ts menge anak he maama ni Gershon iyan si Libni wey si Shimei.

18 Is menge anak he maama ni Kohat iyan si Amram, si Izhar, si Hebron, wey si Uziel.
Is kelugayad te untung ni Kohat 133 he tuig.

19 Is menge anak he maama ni Merari iyan si Mali wey si Mushi. Ne iyan heini
ebpuunan te menge kevuwazan ni Levi sumala is keguguza te menge kevuwazan dan.

20 Mid-esawa ni Amram is etevey te amey zin he si Jokebed. Ne iyan menge anak dan
he maama si Moises wey si Aaron. Is kelugayad te untung ni Amram 137 he tuig.

21Ts maama he menge anak ni Izhar iyan si Kora, si Nefeg, wey si Zicri.

22]s maama he menge anak ni Uziel iyan si Mishael, si Elzafan, wey si Sitri.

23Si Aaron, neesawa zin si Elisheba is anak he vahi ni Aminadab wey etevey zaan ni
Nashon. Ne in-anak dan si Nadab, si Abihu, si Eleazar, wey si Itamar.

24Ts maama he menge anak ni Kora iyan si Asir, si Elkana, wey si Abiasaf. Ne iyan
sikandan wey is menge kevuwazan dan menge pemilya he ebpuun te ki Kora.

25 Si Eleazar is anak he maama ni Aaron, neesawa zin is sevaha zuen te menge anak
he vahi ni Putiel ne in-anak dan si Finehas.

Iyan heini menge kepuun te menge pemilya he Levihanen.

26 Sikan is Aaron wey Moises he ingkelista kayi te gugud te menge pemilya iyan
en sikan is Aaron wey Moises he migkegiyan te NENGAZEN te, “Dumaha niw is menge
Israilihanen pehendiya te gawas te Ehipto.” 27 Iyan sikandan sikan is nekidlalag te
Faraon he hadite Ehipto mehitenged te kedumaha zan te menge Israilihanen pehendiya
te gawas te Ehipto.

SiAaronis Egkagi te Egkegiyen ni Moises
28 Ne hein nekidlalag is NENGAZEN ki Moises diya te Ehipto, 29 migkegiyan din si Moises
te, “Siak, is NENGAZEN, edsuguen ku sikew. Kegiya nu ziya te Faraon he hadi te Ehipto is
langun he migkagi ku ziya te kenikew.” 30 Iyan, migkagi si Moises diya te NENGAZEN te,
“Kena ebpemineg kedi is hadi su kena a metau he ebpengagikagi.”

7

1Ne migkagi is NENGAZEN diya te ki Moises te, “Pemineg ka! Edhimuwen ku sikew he
iring te sevaha he megbevaya he para te hadi te Ehipto. Pekidlalag ka kandin pinaagi te
suled nu he si Aaron. 2 Egkegiyen nu ziya te suled nu he si Aaron is minsan hengkey he
egkegiyen ku kenikew, ne iyan sikandin egkagi ziya te hadi he tuguti zin he mekegawas
is menge Israilihanen puun te nasyun din. 3 Ne ebpengelinteuwan ku he kena ed-
uteng is menge lalag niw ziya te gehinawa te hadi, ne minsan ke mezakel he menge
singyal wey egkengein-inuwan he menge vaal is ebeelan ku ziya te Ehipto, 4 kené kew
zin gihapun ebpeminegen. Ne ibpesegazan ku te menge Ehiptohanen is utew merasey,
ne ibpegawas ku puun diya te kandan is langun he tribu te Israel he menge etew ku.
5 Is menge Ehiptohanen, ne egketuenan dan he iyan a NENGAZEN emun igkepesegazan
ku en kandan is utew merasey wey igkepegawas ku en puun diya te kandan is menge
Israilihanen.”

6 Midtuman ni Moises wey ni Aaron is insugu kandan te NENGAZEN. 7 Ne 80 en is
penuigen ni Moises ne si Aaron, ne 83 is penuigen din hein mibpekidlalag sikandan te
hadi te Ehipto.

8 Migkegiyan te NENGAZEN si Moises wey si Aaron te, 2 “Emun egkegiyan kew te hadi te
Ehipto te peehé kew te singyal, ne kegiyi nu Moises si Aaron te, ‘Itimbag nu is tuked nu
ziya te etuvangan te hadi ne ebaluy haaza he uled.” ”

10 Ne midhendiya si Moises wey si Aaron te hadi ne mibeelan dan is insugu kandan
te NENGAZEN. Intimbag ni Aaron sikan is tuked din diya te etuvangan te hadi wey te
menge upisyal zin, ne mibaluy he uled haaza is tuked. 11 Ne zutun mibpesuguan te
hadiis menge uluwanen he etew wey is menge selemengkiru ziya te Ehipto ne nehimu
zan daan is iring dutun pinaagi te kegkeselemengkiru zan. 12 Is kada sevaha kandan,
midtimbag te tuked din ne haaza nememaluy he uled. Iyan, mibakal zuen te tuked ni
Aaron sikan is kandan he menge tuked. 13Iyan, waza haaza med-uteng diya te gehinawa
te hadi ne waze din peminega si Moises wey si Aaron sumala is daan he impetizaan
kandan te NENGAZEN.

Is Pigada Pinaagi te Lengesa

14Ne migkagi is NENGAZEN diya te ki Moises te, “Mezesen is gehinawa te hadi he kena
edtugut he mekegenat is menge Israilihanen. 15 Umbe, hendiye ka te hadi keeselem
te meselem emun edhendiya sikandin te Wahig he Nilo. Ne zutun ka pekidhinguma
kandin te veyvey te wahig, ne uwita nu sikan is tuked nu he mibaluy he uled. 16 Ne kegiyi
nu sikandin te, ‘Midsugu a te NENGAZEN he iyan Megbevaya te menge Hebriyuhanen, su
ebpekegiyan ke zin he: Tuguti nu en is menge etew ku te kegenat su wey zan mekaazap
kedi diya te sibsivayan. Iyan, taman en guntaan ne wazeé ka mebpezumazuma. 17 Siak,
is NENGAZEN, egkagi a he pinaagi te edhimuwen ku, egketuenan nu he iyan a NENGAZEN.
Pinaagi kayi he tuked, idlagkut ku heini ziya te wahig he Nilo ne ebaluy he lengesa is
wahig. 18 Ne zutun ebpemematey is menge isda kayi te Nilo wey ebmemahu heini is
wahig ne kené en egkehimu he ed-inumen te menge Ehiptohanen.””

19 Ne migkegiyan si Moises te NENGAZEN te, “Kegiyi nu si Aaron te, ‘Kuwaa nu is tuked
nu ne ivayew nu ziya te menge wahig kayi te Ehipto: dezekela he wahig he edtuda,
beugan, kanal, wey menge wahig he mibpeneng, wey ziya te langun he punduwa te
wahig.” Ne is langun dutun ebaluy he lengesa. Iyan heini egkeulaula ziya te Ehipto.
Minsan is wahig he ziya te menge teleguey he kayu etawa vatu ne egkehimu he lengesa.”

20 Ne midtuman ni Moises wey ni Aaron is insugu kandan te NENGAZEN. Imbayew ni
Aaron sikan is tuked din diya te etuvangan te hadi te Ehipto wey te menge upisyal zin,
ne inlagkut din diya te Wahig he Nilo, ne zutun mid-amin mebaluy he lengesa haaza
is wahig. 21 Nemematey is menge isda dutun ne mibmemahu haaza is wahig, ne kené
en egkehimu he ed-inumen te menge Ehiptohanen. Minsan hendei ziya te Ehipto ne
zuen wahig he mibaluy he lengesa. 22 Piru is Ehiptohanen he menge selemengkiru
nekehimu zaan sikandan te iring dutun pinaagi te kegkeselemengkiru zan, ne haaza
is neulaula waza med-uteng diya te gehinawa te hadi, ne waza sikandin mebpemineg
ki Moises wey ki Aaron, su iyan haaza migkagi te NENGAZEN. 23 Midliku haaza is hadi
diya te turugan din ne wazé din en itagu diya te gehinawa zin haaza is neulaula. 24 Ne is
menge Ehiptohanen nemengalut sikandan diya te uvey te Wahig he Nilo su para zuen
dan egkekuwaan te ed-inumen dan su kené en man egkehimu he ed-inumen is wahig.

Is Pigada Pinaagi te menge Bakbak
25Ne hein pitu en he andew puun duen te kebpeveluya te NENGAZEN te Wahig he Nilo
he lengesa pinaagi ki Aaron,

Ine migkegiyan te NENGAZEN si Moises te, “Hendiyeé ka te hadi te Ehipto ne kegiyi nu
sikandin te, ‘Iyan heini lalag te NENGAZEN diya te kenikew: Tuguti nu is menge etew
ku te kegenat su wey zan mekaazap kedi. 2 Ne emun kene nu sikandan edtugutan,

ebpigedahan ku sikiyu is menge Ehiptohanen kayi te tivuuk he Ehipto pinaagi te menge
vakbak. 3 Utew edsubra is kebmahabet te menge vakbak diya te Wahig he Nilo ne
edseled dan diya te turugan nu, diya te rugu nu wey minsan diya te hizegaan nu. Edseled
dan daan diya te menge valey te menge upisyal nu wey te ginsekupan nu, ragkes en is
menge avu wey menge lugar he ebmesahan te herina. 4 Edlingketawan ka te menge
bakbak wey is menge etew nu wey elin is menge upisyal nu.” ”

5 Ne zutun migkagi is NENGAZEN diya te ki Moises te, “Kegiyi nu si Aaron he beyawa
zin is belad din he zuen tuked he ibpetezu diya te menge dezekela he wahig he edtuda,
beugan, kanal, wey menge wahig he mibpeneng, ne egaun is menge vakbak kayi te
tivuuk he tana he Ehipto.”

6 Ne imbayew ni Aaron is belad din he ibpetezu diya te zivavew te menge wahig diya
te Ehipto, ne zutun migaun is utew midtaman he mahabet he menge vakbak ne giranap
dan diya te tivuuk he Ehipto. 7Ne sikan is menge selemengkiru nehimu zan daanisiring
dutun su ingkepegaun dan daan is menge vakbak puun te menge wahig diya te Ehipto.

8 Ne mibpesuguan te hadi te Ehipto si Moises wey si Aaron ne migkegiyan din te, “Ampu
kew ziya te NENGAZEN he iawe din heini is menge vakbak kayi te kediey wey te menge
etew ku, ne edtugutan ku te kegenat is menge zuma niw su wey zan mepemuhat is
NENGAZEN.” 9 Ne migkagi si Moises te, “Iyan ke en telaan ke keenu ku sikew id-ampu
duma te menge upisyal nu wey te tivuuk he gin-etawan nu, su wey maawa is nenggaun
he menge vakbak diya te keniyu wey ziya te menge valey niw. Iyan da egkesama he
menge vakbak is diya te Wahig he Nilo.” 19 Ne midtavak haaza is hadi te, “Keeselem
iampu a kenikew.” Ne midtavak si Moises te, “Uya, edtumanen ku heeyan is nekagi nu,
su wey nu metueni he waza ebpekerepeng te NENGAZEN he iyan Megbevayeé dey. 11 Ed-
awa is langun he menge vakbak diya te keniyu ne iyan da egkesama is diya te Wahig he
Nilo.”

12 Ne hein mid-ewaan en ni Moises wey ni Aaron kes hadi, ne mibpengemuyu
si Moises diya te NENGAZEN he iawe din sikan is menge vakbak he midsugu din
diya te Ehipto. 13 Ne mibeelan te NENGAZEN is inhangyu ni Moises. Nemematey is
menge vakbak diya te menge valey, diya te menge lama, wey menge vevesuka. 14 Ne
miburunburun heini te menge Ehiptohanen ne metikang is tambu dan ne mibmemahu
is tivuuk he Ehipto tenged dutun. 15 Iyan, hein naaha duen te hadi he naawe en sikan
is menge vakbak, ne impemezesen din en maan is gehinawa zin, ne waza sikandin
mebpemineg ki Moises wey ki Aaron, sumala te nekagi te NENGAZEN.

Is Pigada Pinaagi te menge Rengit

16 Ne migkagi is NENGAZEN diya te ki Moises te, “Kegiyi nu si Aaron te ilagkut nu is
tuked nu ziya te tana, ne egkehimu he rengit is eliyavuk te tana te tivuuk he Ehipto.”
17Ne mibeelan dan heini, ne hein inlagkut ni Aaron diya te tana sikan is tuked din, ne
mibaluy he menge rengit is eliyavuk diya te tivuuk he tana he Ehipto. Ne midhurunan
te menge rengit is menge etew wey menge uyagen. 18 Ne hein iyan migezam mebaal
te menge rengit sikan is menge selemengkiru pinaagi te kegkeselemengkiru zan, ne
waza sikandan mekehimu. Ne zutun midhurun is menge rengit diya te menge etew
wey menge uyagen.

19 Ne migkagi sikan is menge selemengkiru ziya te hadi te, “Baal heini te Megbevaya!”
Piru mezesen gihapun is gehinawa zuen te hadi, ne waza sikandin mebpezumazuma ki
Moises wey ki Aaron, su iyan heini migkagi te NENGAZEN.

Is Pigada Pinaagi te menge Dezeizey he Keranapranap
20 Ne migkagi is NENGAZEN diya te ki Moises te, “Sayu ka enew keeselem ne veyai
nu kes hadi te kedhendiya din te wahig. Ne kegiyi nu sikandin he iyan heini migkagi
ku: ‘Tuguti nu is menge etew ku te kegenat su wey zan mekaazap kedi. 2! Ne emun

kene nu sikandan edtugutan, ebpengelinteuwan ku he ebpekeuma keniyan te kenikew
is ebmelinguwan he menge dezeizey he keranapranap he edhurun diya te kenikew
wey ziya te menge upisyal nu wey te menge keet-etawan nu. Egkengepenu te menge
dezeisey he keranapranap is menge valey niw, ne is tana ne egketembunan kayi. 22Iyan,
emun egkehitavu en haaza ne kena mula egkehitavu diya te tana he Goshen, he iyan
ed-ubpaan te menge etew ku; kena mula edhendiya te kandan is menge dezeizey he
keranapranap he ebpezumdumaha, su para metueni niw he siak, is NENGAZEN, dutun
a he lugar. 23 Edhimuwen ku is kebpekeviza te kediey he menge etew wey is kenikew
he menge etew. Ne heini is singyal egkehitavu keeselem.” ” 24 Mid-ulaula iyan heini
te NENGAZEN. Midselezan te mezakel he menge dezeisey he menge keranapranap is
turugan te hadi wey is baley te menge perezumala zin, ne is tivuuk he tana te Ehipto
ne nezeetan tenged kayi.

25 Ne mibpesuguan te hadi si Moises wey si Aaron ne ke sikandin diya te kandan te,
“Genat kew en, pemuhata niw is Megbevaya, piru kayi kew za te seled te Ehipto.” 26 Iyan,
midtavak si Moises te, “Kena heeyan hustu, su is menge pemuhat he ibpemuhat dey
te NENGAZEN he Megbevayé dey, ne utew igkelimezangi te menge Ehiptohanen. Ne
emun igkeremerik dan is ibpemuhat dey, ne ebpenulengen key zan te vatu. 27 Umbe,
kinahanglan he edtumanen dey is insugu kenami te NENGAZEN he iyan Megbevaye dey
he ibpehipanew key zin pehendiya te sibsivayan seled te tetelu he andew ne human dey
sikandin ebpemuhata.” 28 Ne migkagi is hadi te, “Edtugutan ku sikiyu te kedhendiya te
sibsivayan su wey niw mepemuhat is NENGAZEN he Meghevayé niw, piru kinahanglan
he kené kew edhendiya te utew meziyu. Ne iampu e en keniyu.” 29 Midtavak si Moises
te, “Guntaan ke ed-ewaan ku en sikew, id-ampu ku en sikew ziya te NENGAZEN, ne
keeselem ed-awa is menge zezeizey he keranapranap diya te keniyu te langun. Iyan
da is, kinahanglan he kene key en kenikew ed-umanan edlimbungi pinaagi te kené nu
kebpegenata kenami emun egenat key en su wey zey mepemuhat is NENGAZEN.”

30 Ne zutun mid-ewaan ni Moises haaza is hadi ne mid-ampu diya te NENGAZEN. 31 Ne
intugut te NENGAZEN is mibuyu ni Moises. Mid-awa is menge zezeizey he keranapranap
diya te langun he menge Ehiptohanen, ne waza minsan sevaha he nesama. 32 Ne zutun
he timpu impemezesen en maan duen te hadi is gehinawa zin he kene din edtugutan he
mekegenat haaza is menge Israilihanen.

9

Is Pigada Pinaagi te Kebpematey te menge Uyagen

1 Ne migkegiyan te NENGAZEN si Moises te, “Hendiyé ka te hadi te Ehipto ne kegiyi
sikandin te, ‘Iyan heini migkagi te NENGAZEN, is Megbevaya te menge Hebriyuhanen:
Tuguti nu is menge etew ku te kegenat su wey zan mekaazap kedi. 2 Ne emun kenée
nu pa sikandan edtugutan he mekegenat, 3 ne zuen mevegat he ibpigada ku he iyan
is kebpematey te menge uyagen nu ziya te vevesuka-ebpematey is menge kude niw,
menge asnu niw, menge kemilyu niw, menge vaka niw, menge kerehidu niw, wey
menge kambing niw. 4Iyan, ibpebiza ku is menge uyagen te menge Israilihanen wey is
menge uyagen te menge Ehiptohanen, su waza mula ebpatey he uyagen te Israilihanen.’
” 5Midtelaan te NENGAZEN is timpu, ke sikandin te, “Keeselem ku heini ed-ul-ulaha kayi

he tand” 6 Ne hein sunud en he andew mibeelan en te NENGAZEN haaza: mid-amin
mebpematey is langun he uyagen te menge Ehiptohanen. Piru waza mula mepetayi te

minsan sevaha is uyagen te menge Israilihanen. 7 Ne zuen impesusi te hadi te Ehipto
he menge etew ke zuen be nemematey te uyagen te menge Israilihanen. Piru minsan
ke netuenan din en he tutuu heini, iyan, waza mahalin is gehinawa zin, ne waze din
gihapun tuguti te kegenat is menge Israilihanen.

Is Pigada Pinaagi te menge Levag

8 Ne migkagi is NENGAZEN diya te ki Moises wey ki Aaron te, “Kuwa kew te tigsen-
gekemkem he avu ziya te repuga ne haaza ibpesimbura ki Moises diya te hewhewanan
dutun te egkeventayan sikandin te hadi. 9 Ne egkehimu haaza he eliyavuk ne haaza
ebpekeeneb te tivuuk he Ehipto, ne pinaagi zutun ebpenlevagan te menge levag he
ednana is menge etew wey menge ayam kayi he tana.” 10 Umbe, migkuwa sikandan te
avuziyaterepugane midhitindeg sikandan diya te etuvangan te hadi. Insimbura haaza
ni Moises diya te hewhewanan, ne zutun mibpenlevagan te menge levag he ednana is
menge etew wey menge ayam. 11 Ne waze en mekepegiewgiew ziya te ki Moises sikan
is menge selemengkiru su mibpenlevagan en daan sikandan iring te langun he menge
Ehiptohanen. 12 Ne haaza he singyal, midhimu te NENGAZEN he kena gihapun med-
uteng diya te gehinawa zutun te hadi. Umbe wazeé din gihapun peminega si Moises wey
si Aaron, su iyan haaza migkagi he zaan te NENGAZEN diya te ki Moises.

Is Pigada Pinaagi te Giyew

13 Migkagi is NENGAZEN diya te ki Moises te, “Selemselem ka enew keeselem ne
etuvanga nu is hadj, ne ke sikew ziya te kandin te, ‘Iyan heini migkagi te NENGAZEN
he iyan Megbevaya te menge Hebriyuhanen diya te kenikew: Tuguti nu te kegenat is
menge etew ku su wey zan mekaazap kedi. 14 Ne emun kené nu sikandan edtugutan,
ne ibpeiseg ku en is kevegat te menge pigada ku kenikew, ragkes is menge upisyal nu
wey is tivuuk he gin-etawan nu su wey nu metueni he waza ebpekerepeng kedi kayi
te tivuuk he kelibutan. 15 Ne minsan dengan ke mid-amin ku sikiyu limasa is menge
Ehiptohanen pinaagi te zaru, ne egkehimu ku ne waze ke en pezem guntaan. 16 Iyan,
intugut ku he meuyag-uyag ka para kayi he ketuyu-an: su wey nu maaha is gehem ku ne
wey a mevantug kayi te tivuuk he kelibutan. 17 Piru kemulu nu egkuntedaha is menge
etew ku, wey kené nu sikandan edtugutan te kegenat. 18 Umbe keeselem, te iyan ded
heini he uras, ibpeuzan ku te giyew he utew gerabi, he wazé pa keenu mesegazi puun
te kegketukud te Ehipto. 19 Umbe, kinahanglan he segugune ka sugu he ipemeseled is
langun he menge uyagen nu wey is langun he menge uripen nu he ziya te vevesuka, su
is langun he ziya te gawas, etew man etawa uyagen, ne ebpematey emun egkeulugan te
giyew. ” 20Ne tenged te nekagi te NENGAZEN, nengahandek is duma he menge upisyal te
hadi te Ehipto, umbe inggaanggaan dan 1pemese1ed is menge uripen dan wey is menge
uyagen dan. 21 Piru sikan is duma he waza medsegipa dutun te migkagi te NENGAZEN; ne
ziye da mula te gawas is kandan he menge uripen wey menge uyagen.

22 (Ne hein iyan en timpu te kedtumana te NENGAZEN duen te lalag din) migkegiyan
din si Moises te, “Ivayew nu en is tuked nu pehendiya te zivavew su wey mengeulug
is giyew Kkayi te tivuuk he Ehipto su wey meulugi is menge etew, menge uyagen, wey is
langun he menge pinemula.” 23Umbe, hein imbayew ni Moises sikan is tuked din diya te
zivavew, impepemeransi te NENGAZEN, impeuzan te giyew, wey impepengilat. Is menge
uzan he giyew he impeuzan te NENGAZEN diya te tana he Ehipto, 24 iyan utew gerabi
puun te kegkehimuwa te Ehipto he nasyun. Ne zutun te ebpenggiyew, edtulung en
daan ebpengilat. 25 Nekeeneb diya te Ehipto is giyew ne nekezezaat te menge etew wey
menge uyagen he ziya te gawas, ragkes is langun he menge pinemula wey menge kayu.
26 Tyan da waza duen giyew is tana he Goshen he zutun ed-ubpa is menge Israilihanen.

27 Ne mibpesuguan te hadi si Moises wey si Aaron. Ne ke sikandin diya te kandan te,
“Guntaan netuenan ku en he nekesala a; netuenan ku he ebpekevenar is NENGAZEN ne
iyan a nesayep wey is menge etew ku. 28 lampu niw ziya te NENGAZEN he ipeengked din
en heiniis gerabi he veransi wey giyew. Ne human ku en sikiyu edtuguti te kedhipanew;
kene kew en ereg he ed-ubpeé pa kayi.”

29 Ne midtavak si Moises te, “Kengkuwan te kebpekegawas ku kayi te inged, ibayew
ku is belad ku su ed-ampu e en diya te NENGAZEN. Ne ed-engked is menge veransi ne
egkaawa is giyew, su wey nu metueni he gaked te NENGAZEN heini is kelibutan. 30 Iyan,
netuenan ku en he sikew wey is menge upisyal nu, ne kené kew pa gihapun egkahandek
te NENGAZEN he Megbevaya.”

31(Nezeetan is menge pinemula zan he flax wey barli su zutun he timpu, nelutuan en
ismenge barli ne nengevukad en is menge flax. 32Ne is menge trigu wey is sintinu waza
mula mezeeti su nehuziyan.)

33 Ne mid-ewaan ni Moises haaza is hadi, ne migawas sikandin dutun te inged.
Imbayew zin is menge velad din te ked-ampu diya te NENGAZEN; ne mid-engked is
beransi, is kebpenggiyew, wey is uzan. 3¢ Ne hein naaha dutun te hadi he mid-
engked en is uzan, is giyew, wey veransi, ne mid-uman en maan sikandin mebpekesala.
Impemezesen din wey te menge upisyal zin is gehinawa zan. 35 Ne tenged te kezesen te
gehinawa zin ne wazé din ipegenat is menge Israilihanen, sumala te nekagi te NENGAZEN
pinaagi ki Moises.

10

Is Pigada Pinaagi te Terapan

1Ne migkegiyan te NENGAZEN si Moises te, “Hendiyeé ka te hadi te Ehipto, su ebpekeze-
senen ku is gehinawa zin wey is gehinawa te menge upisyal zin, su wey ku ikepedayun
ikepaaha diya te kandan is menge singyal he ebeelan ku, 2 su wey niw metudtul ziya te
menge anak niw wey menge apu niw is paagi te kedsiluti ku te menge Ehiptohanen wey
is paagi te kebpaaha ku kandan te menge singyal he mibeelan ku, su wey niw metueni
he iyan a NENGAZEN.”

3Ne midhendiya si Moises wey si Aaron te hadi ne migkegiyan dan sikandin te, “Iyan
heini migkagi te NENGAZEN he iyan Meghevaya te menge Hebriyuhanen, ‘Sengemenu
kun is kelugayad te kebpelavew nu ziya te etuvangan ku? Tuguti nu te kegenat is menge
etew ku su wey zan mekaazap kedi. 4 Ne emun kené nu edtugutan te kegenat is menge
etew ku, ibpesegazan ku keeselem te menge etew nu kayi te Ehipto is pigada pinaagi te
terapan. >Ne tenged te utew subra is kahabet dan, ne kena ebpekelepewis tana. Neiyan
heini ebpekaamin duen te zeisey he nesama keniyu hein nenggiyew, ne idragkes dan is
langun he kayu ziya te menge pemuleey niw. ¢ Ne egkepenu te terapan is turugan nu,
wey is menge valey te menge upisyal nu wey is menge valey te langun he Ehiptohanen.
Ne waze pa heeyan keenu mesegazi te menge kepuun niw puun te ked-ubpé dan kayi he
tana taman en guntaan.” ” Ne zutun miberiyung si Moises ne mid-ewaan din is hadi te
Ehipto.

7 Ne migkagi sikan is menge upisyal te hadi diya te kandin te, “Ebpekesigudu en
ebpekevegey kenitew te kezeetan heeyan he etew, umbe deyzey ke edtugutan nu en
sikandan te kegenat su wey zan maazap is NENGAZEN he Megbevaye dan. Su isipa nu
man, nezeetan en heini is Ehipto.”

8 Umbe, impeliku dutun te hadi si Moises wey si Aaron, ne migkagi haaza is hadi diya
te kandan te, “Egkehimu en he egenat kew te ked-azap te NENGAZEN he Megbevaye niw,
piru id-insé ku keniyu ke hentei keniyu is eduma te egenat?” 9 Midtavak si Moises te,
“Egenat key langun: bata wey megurang. Edumahan dey is menge anak dey wey menge
uyagen dey, su edsilibra key te pista para te NENGAZEN.”

10 Ne migkagi haaza is hadi te, “Dumahi kew te NENGAZEN; iyan, kena a edtugut, su
emun idtugut ku he edumahan niw is menge pemilya niw ne siguradu zuen mezaat
he ed-ul-ulahan niw. 11 Kena a edtugut! Iyan da is menge maama ibpehipanew para
mekaazap te NENGAZEN, emun iyan heeyan egkesuatan niw.” Ne zutun, impaawa si
Moises wey si Aaron dutun te etuvangan te hadi.

12 Ne migkagi is NENGAZEN diya te ki Moises te, “Bentanga nu is tuked nu keniyan
te tana he Ehipto su wey mekeuma is menge terapan, ne egkeenen dan is menge
pinemula he waza mezeeti zuen te giyew.” 13 Umbe, mibantang ni Moises diya te tana
he Ehipto sikan is tuked din, ne zutun te tivuuk he andew wey tivuuk he kezukileman,
impepengeramag te NENGAZEN dutun he tana te keramag he ebpuun diya te edsilaan.
Ne kegkemeselem, nekeuwit en te terapan haaza is keramag 14 he utew gerabi, ne
midhurapun heini ziya te tivauk he Ehipto. Waze pa iring dutun he kebpendezaat te
terapan puun te nehuna he timpu wey minsan te huziyan he timpu. 15 Midhurunan dan
is tivuuk he Ehipto ne henduen be te mibmeitem is tana. Mid-amin dan keena sikan is
waza mezeeti zuen te giyew. Migkaan dan is minsan hengkey he midtuvu diya te menge
pemuleey wey is menge vegas te kayu. Umbe waze en nesama he pinemula ziya te
tivuuk he Ehipto. 16 Ne tenged dutun migégaanan pesugui te hadi si Moises wey si Aaron,
ne ke sikandin diya te kandan te, “Nekesala a ziya te NENGAZEN he iyan Megbevayée
niw wey ziya daan te keniyu. 17 Umbe, peseyluwa ad maan keniyu tenged te salé ku
te minsan kesevaha za, ne ampu kew ziya te NENGAZEN he Megbevayé niw he iawe din
heini is ebpekepatey he pigada.”

18 Ne mid-awa dutun si Moises te hadi, ne mid-ampu diya te NENGAZEN. 19 Ne zutun
impepengeramag te NENGAZEN te mevandes he keramag he ebpuun diya te edsenlepan,
ne impenlayap dutun sikan is terapan ne ziya meuwit te Zagat he Meriga. Ne wazé en
terapan he nesama diya te tivuuk he Ehipto. 20 Iyan, midhimu gihapun te NENGAZEN
he mebmezesen is gehinawa te hadi te Ehipto, ne wazé din tuguti te kegenat is menge
Israilihanen.

Is Pigada Pinaagi te Kebmerusirem

21 Ne migkegiyan te NENGAZEN si Moises te, “Ivayew nu is belad nu pehendiya te
zivavew suwey utew mibmerusirem diya te tivuuk he Ehipto.” 22Ne imbayew ni Moises
is belad din pehendiya te zivavew, ne utew mibmerusirem diya te tivauk he Ehipto
seled te tetelu he andew. 23 Ne zutun, waza minsan sevaha he nekehimu he egawas
diya te ed-ubpaan din seled te tetelu he andew su kena ebpekaaha. Piru merayag mula
is diya te lugar he ed-ubpaan te menge Israilihanen.

24 Ne mibpesuguan te hadi si Moises ne migkegiyan din te, “Genat kew en! Ezapa niw
en is NENGAZEN, su elin ku en ibpezuma kemyu is menge pemllya niw, iyan da itagak
niw is menge uyagen niw.” 25 Piru midtavak si Moises te, “Kinahanglan he ed-uwiten
dey is menge uyagen dey su wey zey mepemuhat te menge pemuhat is NENGAZEN he
Megbevaye dey, ragkes en is menge pemuhat he edtutungen. 26 Ed-uwiten dey is langun
he uyagen dey; kinahanglan he waza minsan sevaha he egkesama. Su wazé dey pa
metueni ke hengkey he kelasi te uyagen is ibpepemuhat te NENGAZEN kenami. Emun
diye key en ne human dey egketueni.”

27Tyan, midhimu gihapun te NENGAZEN he mebmezesen is gehinawa te hadi te Ehipto,
ne waze din sikandan tuguti te kegenat. 28 Migkegiyan duen te hadi si Moises te, “Awe ka
kayi te etuvangan ku! Ne kene ke en peuman paaha kedi! Su ebpehimetayan ku en
sikew emun ed-uman ke pa ebpekid-etuvang kedi” 29 Ne midtavak si Moises te, “Uya,
kena ad ed-uman ed-etuvang kenikew su iyan heeyan egkesuatan nu.”

11

Is Pigada Pinaagi te Kebpematey te menge Penganey he Maama
1 Ne migkagi zutun is NENGAZEN diya te ki Moises te, “Duen pa sevaha he pigada he
ebpesegazan ku te hadi wey te zuma he menge Ehiptohanen. Ne emun egkesegazan dan
en haaza, ne human kew en edtuguti te hadi te kegenat puun kayi te Ehipto ne zutun
kene en kinahanglan he edhangyu kew ziya te kandin su iyan en sikandin edsegseg

keniyu. 2 Kegiyi nu is menge Israilihanen, maama wey vahi, he mebuyu sikandan te
menge elahas he pelata wey menge elahas he vulawan diya te menge siringan dan he
Ehiptohanen.” 3 (Su midhimu te NENGAZEN is menge Ehiptohanen he mebmahagkap is
gehinawa zan diya te menge Israilihanen, ne si Moises daan, dekela is kedtehuza kandin
te menge upisyal te hadi te Ehipto wey te zuma he menge Ehiptohanen.)

4Ne zutun migkagi en maan si Moises diya te hadji, “Iyan heini migkagi te NENGAZEN:
‘Kengkuwan te liwaza is kezukileman edhipenawen ku is tivuuk he Ehipto. 5 Ne zutun
he timpu ebpematey is kada pengenayan he maama kayi te Ehipto, puun te penganey
he anak te hadi he iyan pezem ebpekeilis kandin pehendiya te penganey he anak
duen te uripen he vahi he peregaling wey is langun he penganey he anak te menge
uyagen. 6 Egkezineg kayi te tivuuk he Ehipto is mezaging he sinegawan. Iyan heeyan
kinemezeetan he egkehitavu kayi te Ehipto he wazé pa keenu mesegazi ne kene en
egkeuman egkesegazi. 7 Piru ziya te menge Israilihanen mula duen kelinew ne waza
minsan gevu te asu he egkezineg.” Ne pinaagi keniyan egketuenan niw he impebiza te
NENGAZEN is menge Ehiptohanen wey menge Israilihanen. 8 Ne is langun kayi te menge
upisyal nu edhendiya te kedi, ne edluhud dan diya te etuvangan ku is egkagi te, ‘Genat
ke enweyislangun he edsunud kenikew!” Ne emun egkeuleule en heini ne egenate en.”
Ne zutun nepauk si Moises ne mid-ewaan din haaza is hadi.

9Daan he migkagi is NENGAZEN diya te ki Moises te, “Kene ka ebpeminegen te hadi su
para ikepeehe ku kayi te Ehipto is mezakel he menge vaal ku he egkengein-inuwan.”
10 Nemetmetahan te hadi te Ehipto is kebpaaha ni Moises wey ni Aaron duen te langun
he egkengein-inuwan, iyan, midhimu te NENGAZEN is gehinawa zin he mezesen he kena
edtugut he mekegenat is menge Israilihanen puun te Ehipto.

12

Is Kedlavey te Belinsuguen

1 Ne migkagi is NENGAZEN diya te ki Moises wey ki Aaron diya te Ehipto te, 2 “Heini
is bulan guntaan iyan egkehuna he vulan te tuig para keniyu. 3 Kegiyi niw is tivuuk
he keet-etawan te Israel he ziya te ikesepulu he andew kayi he vulan kinahanglan he
megkuwa is kada pemilya te nati he kerehidu etawa kambing para te pemilya zin. 4 Ne
emun egkeerangan te senge pemilya he kene dan egkaamin te egkaan is sengetiman he
kerehidu, mebpetelewizé dan dutun te avey zin. Edtelazen dan heini sumala te kezakel
zan wey sumala te egkekaan te kada etew. 5 Iyan niw pilia is menge meemahan he
uyagen niw he senge-tuig pa is kegurang din wey waze din sazir, egkehimu ke kerehidu,
ne egkehimu zaan emun kambing. 6 Elimahi niw haaza taman te ike-14 he andew kayi
he vulan, su sikiyu is tivuuk he keet-etawan te Israel, edlepaan niw haaza dutun he
timpu emun ebpengirum-irum en. 7 Ne kuwa kew te lengesa kayi ne izazas niw haaza
diya te gawas he ziya te pesikiliza te marku te gemawan wey egkezivavew te marku
zutun te gemawan te menge valey niw he zutun niw egkeena is edlepaan niw. 8 Dutun he
kezukileman, egkeenen niw is usa he tinuug duma te memepait he utanen wey supas
he waze din tapey.  Kene kew kaan te usa he mehilew etawa sinevawan, kekena, tuuga
niw heini is tivuuk duma is ulu, paa wey is seled te getek dutun te usa. 10 Kinahanglan
he ed-eminen niw haaza egkeena te kené pa ebmeselem, ne emun duen niw egkesama
te egkeume en is meselem kinahanglan he edtutungen niw haaza. 11 Dutun te kegkeena
niw kayi, kinahanglan he naandam kew en te kedhipanew. Sesendalyas kew ne gewezi
niw is tuked niw, ne gaanggaan kew is egkaan. Iyan haaza timpu te Pista te Kedlavey te
Belinsuguen he edsilibrahan niw te kebegey te zengeg kedi.

12 “Su zutun daan he kezukileman edhipenawen ku is tivuuk he Ehipto ne ebpen-
himetayan ku is langun he menge pengenayan he menge maama te menge Ehiptoha-
nen, meetew se meuyagen. Ne edsilutan kuislangun he menge ed-ezapen kayi te Ehipto.

Suiyan a NENGAZEN. 13Ne haaza is lengesa, ne iyan tuus te menge valey he zutun kew is
menge Israilihanen ed-ubpa. Ne emun egkeehé ku haaza is lengesa ne edlevayan ku za
sikiyu. Ne waza mula kezeetan he egkehitavu keniyu kayi te kebpigedahi ku te menge
Ehiptohanen.

14“Ne heini he andew, ne tentenuzi niw heini minsan keenu. Silibraha niw heini kada
tuig he iyan pista te kebegayi niw kedi te zengeg. Heini he sulunuzen, ne kinahanglan
he edtumanen niw taman te peleebuten he menge lapis te kevuwazan. 15 Ne iyan heini
ibpeulaula ku keniyu: Kinahanglan he kené niw edtepayan is supas he egkeenen niw
seled te pitu he andew. Umbe kinahanglan he id-awé niw is tapey ziya te menge valey
niw zutun te egkehuna he andew. Su is minsan hentei keniyu he egkaan te midtepayan
puun dutun te egkehuna he andew pehendiya te ikepitu he andew ne ed-isipen sikandin
he kena ragkes te kevuwazan ni Israel. 16 Dutun te egkehuna he andew tigum kew te
ked-azap kedi ne umana niw heini ul-ulaha zutun te ikepitu he andew. Kinahanglan he
waza duma he terebahu niw seled dutun te pitu he andew, kekena, iyan da is kebaal te
egkekaan te uman sevaha keniyu.

17“Silibraha niw is Pista te Supas he Wazé din Tapey, su wey niw kena melipati haaza
is andew te kebpegewasa ku keniyu te menge tribu ni Israel puun diya te Ehipto. Ne
iyan sugu ku is: Kinahanglan he ibpezume en diya te egketulung egkelapislapis he
kevuwazan niw is kedsilibraha kayi. 18 Puun kew te kedsilibra kayi zutun te mezukilem
teike-14 he andew te egkehuna he vulan taman te mezukilem dutun te ike-21 he andew,
ne kené niw tepayi is supas he egkeenen niw. 19 Seled te pitu he andew kinahanglan he
waza tapey ziya te menge valey niw. Is minsan hentei he egkaan te midtepayan kené en
sikandin ed-isipen he ragkes te kevuwazan ni Israel, tutuu man sikandin he kevuwazan
ni Israel wey ke kena. 20 Dutun he timpu kené kew kaan te edtepayan. Minsan hendei
kew ed-ubpa’”

21 Ne impetawag ni Moises is langun he ebpemendumala te Israel ne migkegiyan din
te, “Pen-uli kew en ne kegiyi niw is langun he menge pemilya niw, he megkuwa zan
te nati he kerehidu etawa kambing ne lepaa zan haaza para te kedsilibra te Pista te
Kedlavey te Belinsuguen. 22Ipetigis niw haaza is lengesa ziya te yahung. Ne kuwa kew te
subpang te hisup ne ipevudseng niw haaza diya te lengesa ne izazas niw ziya te zivavew
wey pesikiliza he marku te menge gemawan niw. Ne waza edligawang keniyu ziya te valey
niw taman te egkepawa. 23 Su edhipenawen te NENGAZEN is Ehipto te kebpenhimatey te
kinekekayan he menge anak he maama te menge Ehiptohanen. Piru emun egkaaha te
NENGAZEN is lengesa ziya te zivavew wey pesikiliza he marku te gemawan, ne edlevayan
din dais baley niw ne kene din edtugutan is ebpendezaat te kedseled diya te menge valey
niw te kebpenhimatey te kinekekayan he anak niw he maama. 24 Tumana niw heini he
sulunuzen wey te menge kevuwazan niw taman te taman. 25 Emun ebpekeseled kew
en duen te tana he impenaad te NENGAZEN he ibegey zin keniyu pedeyuna niw is ked-
ul-ulaha niw kayi he tulumanen. 26 Ne emun ed-insa is menge anak niw ke hengkey
is kehulugan duen te tulumanen, 27 kegiyi niw sikandan te, ‘Pista heini te Kedlavey
te Belinsuguen te NENGAZEN he edsilibrahan para te kebegey te zengeg te NENGAZEN,
su midlevayan din da is menge valey tew te menge Israilihanen diya te Ehipto hein
kebpenhimetayi zin te menge Ehiptohanen.’ ”

Ne hein nekepasad dutun he edlalag si Moises, ne midluhud is menge Israilihanen ne
mid-azap dan is NENGAZEN. 28 Ne midtuman dan is insugu te NENGAZEN ki Moises wey
ki Aaron.

29 Ne hein liwaze en is kezukileman, midhimetayan en te NENGAZEN is langun he
penganey he menge anak he maama diya te Ehipto, puun te penganey he anak te
hadji, he iyan pezem ebpekeilis kandin te kedhadi, pehendiya te penganey te menge
pinirisu ziya te pirisuwan wey is langun he penganey te menge uyagen. 30 Ne zutun

he kezukileman mid-enew is hadi wey is langun he menge upisyal zin wey is langun
he menge Ehiptohanen. Ne zutun nezineg dan is utew mezaging he sinegawan diya te
Ehipto, su kada valey zan ne zuen duen mibpatey.

31Dutun he kezukileman, mibpesuguan te hadi si Moises wey si Aaron ne ke sikandin
diya te kandan te, “Sigi, genat kew en! Ewai niw en heini is nasyun ku. Genat kew
en wey niw maazap is NENGAZEN, su iyan heeyan edtulungan niw edhengyua. 32 Elin
niw en tundana is menge uyagen niw su iyan heeyan migkagi niw. Ne hengyui niw is
Megbevaya he kehizuwi e zin!”

33Dutun he timpu edegusuwen en te menge Ehiptohanen is menge Israilihanen te ked-
awa diya te kandan. Su ke sikandan te, “Egkaamin key en ebpematey emun kené kew
pa egenat!” 34 Ne tenged dutun impenagu dan diya te menge teleguey zan is herina he
mibmasa zan he wazé pa tepayi. Mibpenenges dan te manggad ne mibpeniang dan
te egenat. 35 Midtuman te menge Israilihanen is mibpeveelan kandan ni Moises su
mibuyu dan diya te menge Ehiptohanen te menge elahas he pelata, menge elahas he
vulawan, wey menge ebistiyen. 36 Midhimu te NENGAZEN he mebmeupiya is gehinawa
te menge Ehiptohanen diya te menge Israilihanen umbe imbegey zan is mibuyu te
menge Israilihanen; pinaagi zutun nepenevanan dan is menge Ehiptohanen.

37 Midhipanew is menge Israilihanen puun te Rameses pehendiya te Sucot. Ne
600,000 is kahabet te menge maama zutun te nemenhipanew ne zuen pa menge vahi
wey menge vata. 38 Ne liyu kandan duen pa mahabet he menge etew he nemenduma
kandan he kena Israilihanen ne elin pa midtundan dan is menge uyagen dan he utew
mahabet. 39 Pinaagi zuen te uwiten dan he minasa he herina he wazeé en metepayi,
nekevaal sikandan te supas he waze din tapey. Waza haaza metepayi is minasa zan
su geina te egkezegusu sikandan su edsegsegen en sikandan te menge Ehiptohanen.

40 Ts kelugayad te ked-ubpa te menge Israilihanen diya te Ehipto, ne 430 he tuig. 41 Ne
netapus haaza is 430 he tuig, ne iyan en andew te ked-awa dutun te menge etew te
NENGAZEN diya te Ehipto. 42 Dutun te tivuuk he kezukileman te kegenat te menge
Israilihanen puun te Ehipto, henduen be te waza medlipezeng is NENGAZEN te kebantey
kandan. Umbe zutun daan he kezukileman ne kena edlipezeng is menge Israilihanen
su ebegayan dan te zengeg is NENGAZEN. Kinahanglan he ed-ul-ulahan dan heini taman
te peleebuten he lapis te menge kevuwazan.

Is menge Sulunuzen Mehitenged te Pista te Kedlavey te Belinsuguen

43 Migkagi is NENGAZEN diya te ki Moises wey ki Aaron te, “Iyan heini menge
sulunuzen mehitenged te Pista te Kedlavey te Belinsuguen:

“Dutun te kedsilibra, kene niw ipekaan is lumelengyawa. 44 Is uripen he egkepemasa
niw, egkehimu he egkaan dutun emun midsirkunsidar niw en, 45 piru is midtegaad da
med-ubpa diya te keniyu wey is menge sinuhulan niw za ne kené niw ipekaan dutun.
46 Diye da haaza egkeena te seled te valey he zutun heini endama. Ne haaza is usa
kinahanglan he waza minsan deisey zutun he ed-uwiten diya te gawas. Ne kené niw
zaan bedtia wey kené niw rupeta is minsan hengkey he tulan din. 47 Kinahanglan he

edsilibrahan heini te tivuuk he keet-etawan te Israel. .
48 “Is kena Hebriyuhanen he ebpekesahug diya te keniyu he egkesuat he edsilibra te

Pista te Kedlavey te Belinsuguen su wey mevegayi te zengeg is NENGAZEN, kinahanglan
he ipesirkunsidar zin is langun he menge maama he sakup te pemilya zin. Ne human
sikandin egkehimu he edtampu su kuwinta, egkehimu en sikandin he Hebriyuhanen.
Kena egkehimu he ebpeketampu zutun is minsan hentei he maama he waza mesirkun-
sidar. 49Is belaud he para keniyu te menge Israilihanen ne iyan ded belaud he para te
kena menge Israilihanen he mid-ubpa duma keniyu.” 50 Midtuman te langun he menge
Israilihanen is insugu te NENGAZEN diya te ki Moises wey ki Aaron. 51 Dutun he andew
impegawas te NENGAZEN puun diya te Ehipto is menge tribu te Israel.

13

Is Kebpehinunguza te menge Penganey he Maama

1 Migkegiyan te NENGAZEN si Moises te, 2 “Ipehinungud niw kedi is kada penganey he
maama te menge anak niw wey is kada meemahan he egkehuna he anak te menge
uyagen niw su migaked ku en heini.” 3 Ne migkegiyan ni Moises is menge etew te,
“Tentenuzi niw heini he andew is andew te kebpegewasa keniyu ziya te Ehipto, he zutun
kew mengeuripen, ne tenged te kebpegewasa zin keniyu zutun pinaagi te mekegegehem
he velad din. Kené kew kaan te edtepayan. 4 Tentenuzi niw heini he andew zutun
te vulan he Abib, he iyan kes andew te kebpegewasa keniyu ziya te Ehipto. 5 Is tana
te menge Canaanhen, menge Hitihanen, menge Amorihanen, menge Hivihanen wey
menge Jebusihanen, iyan kes tana he impenangdu te NENGAZEN diya te menge kepuun
niw he ibegey zin keniyu, su heini he tana, ne meupiya wey uuzaran. Ne emun ibpeseled
kew en te NENGAZEN dutun he tana, tumana niw heini he sulunuzen kayi he vulan te
egkehuna he vulan te tuig: 6 Iyan keena niw seled te pitu he andew is supas he waze din
tapey ne zutun te ikepitu he andew tukud kew te pista he para te NENGAZEN. 7 Iyan da
keena niw is supas he kena edtepayan seled dutun te pitu he andew. Dutun he timpu,
kinahanglan he waza tapey ziya te menge valey niw wey ziya te minsan hendei ziya te
gawas. 8 Dutun he andew kegiyi niw is menge anak niw he iyan id-ul-ulaha niw zutun is
tenged te kedtentenuzi niw te mid-ulaula te NENGAZEN para keniyu hein migawas kew
puun te Ehipto. 9Heini he pista, igkepetug-iring te patik diya te menge velad niw etawa
vuked niw he ebpetanudtanud keniyu he kinahanglan he edtudtulen niw is insugu te
NENGAZEN su impegawas kew zin diya te Ehipto pinaagi te gehem din. 10 Umbe, tumana
niw heini kada egkeuma is kedtumana zuen te kada tuig.

11“Emun diyé kew en te tana te menge Canaanhen su ibegey en te NENGAZEN haaza
diya te keniyu sumala is impenangdu din diya te menge kepuun niw, 12 ivegey niw
ziya te NENGAZEN is kada penganey he maama etawa meemahan he uyagen. Su
gaked sikandan te NENGAZEN. 13 Ne tenged kayi egkehimu he edlekaten niw ziya te
NENGAZEN is asnu niw he pengenayan pinaagi te kebpemuhat diya te kandin te nati
he kerehidu. Ne emun kené niw en edlekaten, kinahanglan he edhimetayan niw
pinaagi te kebunggua zuen. Egkehimu zaan he edlekaten niw ziya te NENGAZEN is
kada penganey he maama zuen te menge anak niw. 14 Dutun te huziyan he timpu,
emun ed-insa is menge anak niw ke hengkey is ibpesavut dutun, ne ke sikiyu te,
‘Impegawas kiw te NENGAZEN puun diya te Ehipto su midlibri kiw zin te kegkeuripena
kenitew pinaagi te kegemita zin te gehem din. 15 Su hein keneé kiw edtugutan te hadi te
kegenat, midhimetayan te NENGAZEN is langun he penganey he menge anak he maama
diya te Ehipto, wey minsan is meemahan he menge penganey te menge uyagen dan.
Umbe, ibpemuhat tew ziya te NENGAZEN is menge meemahan he penganey he menge
uyagen tew ne ebelukasan tew is penganey he menge anak tew he maama.” 16 Heini
he tulumanen, iring te patik diya te velad wey vuked he kena egkelipatan su layun
egkaaha su pinaagi kayi kena egkelipatan is kebpegewasa kenitew te NENGAZEN puun
diya te Ehipto pinaagi te kegamit din te gehem din.”

Is Kedlayun te Zagat he Meriga

17 Hein impegenat en te hadi is menge Israilihanen, waza sikandan ipevaya te
Megbevaya te zalan he ziya ebpekevaya te ed-ubpaan te menge Filistihanen minsan
pa te iyan haaza mepantek su migkagi is Meghevaya te, “Is menge Israilihanen, emun
ebpekepekidtebek dan te menge Filistihanen, ne kela ke mahalin is isip dan ne edliku
dan diya te Ehipto.” 18 Ne tenged kayi, ziya sikandan ipevaya te Megbevaya te ibaya
he ibpehendiya te Zagat he Meriga he ziya ebpekevaya te sibsivayan minsan pa te
mekived haaza he zalan. Dutun te kedhipanew te menge Israilihanen puun diya te

Ehipto negumeenan sikandan para te kebpekidtebek. 19 Mid-uwit ni Moises is menge
tulan ni Jose su geina te impepenangdu ni Jose is menge suled din su ke sikandin te,
“Kena duwazuwa he edtevangan kew te Meghevaya, ne emun ed-awé kew en kayi te
Ehipto kinahanglan he ed-uwiten niw is menge tulan ku.”

20 Hein mid-awe en is menge Israilihanen diya te Sucot, ne ziya sikandan megkampu
te Etam, he kilid te sibsivayan. 21 Emun maandew zutun te kedhipanew zan egiyahan
sikandan te NENGAZEN. Ebpetelihuna kandan sikandin pinaagi te mekepal he gapun
he egkeiring te tukud diya te egkehunaan dan; ne emun mezukilem, ne pinaagi maan
te regreg he egkeiring te tukud diya te egkehunaan dan. Ne iyan haaza ebpeketeyew
kandan umbe ebpekehimu sikandan he edhipanew te maandew wey mezukilem.
22 Emun maandew kena ed-awa diya te egkehunaan dan sikan is mekepal he gapun he
iring te tukud, ne emun mezukilem kena ed-awa diya te egkehunaan dan sikan is regreg
he iring te tukud.

14

1 Ne migkagi is NENGAZEN diya te ki Moises te, 2 “Kegiyi nu is menge Israilihanen he
medliku dan, ne ziye dan megkampu te uvey te Pi Hahirot, diya te mid-elangan te Migdol
wey Zagat he Meriga. Uvey heini te zagat ne egkaatbang din is Baal Zefon. 3 Umbe
edhimuwen niw heini su para meisip te hadi he egkengetazintazin kew ne kene kew
en ebpekegawas kayi te sibsivayan. 4 Ne edhimuwen ku he mebmezesen is gehinawa te
hadi su wey kew zin mezal-as. Piru ededeetan ku sikandin wey is menge sundaru zin.
Ne pinaagi kayi egkevegayan a te zengeg, ne egketuenan te menge Ehiptohanen he iyan
a kes NENGAZEN.” Umbe, mid-ulaula heini te menge Israilihanen.

> Ne hein netudtulan sikan is hadi he mibpelaguy is menge Israilihanen, nahalin is
isip din wey is isip te menge upisyal zin mehitenged te kegenat te menge Israilihanen.
Ke sikandan te, “Nesayep kiw su midtugutan tew is menge Israilihanen te kegenat ne
guntaan kene en sikandan ebpekepenilbi kenitew.” 6 Umbe, impaandam dutun te hadi is
menge kerwahi zin, ne miduma zin is menge sundaru zin. 7 Ne 600 he utew memeupiya
he kerwahi is migamit dan, ne gawas dutun duen pa zuma he menge kerwahi ziya te
Ehipto he migamitdan ne zuen netendek he menge egalen dutun te menge sundaru ziya
te kada kerwahi. 8 Mibpengelinteuwan te NENGAZEN he ibpemezesen din is gehinawa
te hadi te Ehipto, umbe, midal-as din is menge Israilihanen he migenat he mezeegen.
91s menge Ehiptohanen he miduma te kedal-as iyan is menge sundaru te hadi duma
is menge pereuntud din te kuda wey menge kerwahi. Ne ziyé dan meseuti is menge
Israilihanen te kampu zan he kilid te Zagat he Meriga wey uvey te Pi Hahirot, he atbang
te Baal Zefon.

10Ne hein ebpekeuvey en haaza is hadi wey is menge sundaru zin, midsirap is menge
Israilihanen ne neehé dan is menge Ehiptohanen he edal-as kandan. Ne nahandek
sikandan ne nekevuyu sikandan te tavang diya te NENGAZEN. 11 Ne migkegiyan dan si
Moises te, “Maan is kayi key pa kenikew zumaha te sibsivayan para mebpatey? Waze
en be penlevenga diya te Ehipto? Maan is impaawe key pa kenikew ziya te Ehipto?
12 Minsan pa te migkegiyan dey en sikew hein diye kiw pa te Ehipto te, bey-ani key en
kenikew is ebpenilbi te menge Ehiptohanen su meupiya pa is kebpenilbi kandan kena
is kebpatey ziya te sibsivayan!”

13 Ne midtavak si Moises te, “Keneé kew mahandek. Pekelig-en kew ne egkeehé niw
is paagi te NENGAZEN te kedlibriya zin keniyu guntaan he andew. Su heini is menge
Ehiptohanen he egkeehé niw guntaan, ne kene niw en sikandan egkeuman egkaaha.
14 Su iyan is NENGAZEN ebpekidtebek para keniyu. Ne kene en kinahanglan he iyan
kew ebpekidtebek.” 15 Ne nengemuyu si Moises diya te NENGAZEN ne migkegiyan
sikandin te NENGAZEN te, “Hustu ke en he edhangyu. Kegiyi nu is menge Israilihanen

he medhipanew zan en. 16 Ivayew nu is tuked nu ziya te zivavew keniyan te zagat su
wey meluwisi is egkezalandalan he tana diya te zizalem keniyan te zagat su para zutun
ebaya is menge Israilihanen. 17 Ibpemezesen ku is gehinawa te menge Ehiptohanen
su para del-asa kew zan. Piru ededeetan ku is hadi wey is menge sundaru zin, wey is
menge pereuntud din te kuda wey menge kerwahi. Ne pinaagi kayi egkevantug a. 18 Ne
emun egkezéedeetan ku en sikandan, ne egketuenan te menge Ehiptohanen he iyan a
NENGAZEN.”

19 Ne zutun is belinsuguen te Megbevaya he ziya edhipanew te egkesineruwan
te menge Israilihanen, mid-awa, ne ziya medliling te egkeiniyugan dan. Ne sikan
is mekepal he gapun he iring te tukud, mid-awa daan su midliling daan diya te
egkeiniyugan dan, 20 ne mibpetug-elang te menge Ehiptohanen wey te menge Israil-
ihanen. Ne seled te tivuuk he kezukileman nekevegey te kerusirem diya te menge
Ehiptohanen haaza is gapun he iring te tukud, iyan, nekevegey mula te kerayag diya
te menge Israilihanen. Ne tenged dutun, tekew en midlavey is kezukileman ne waza
mekeuvey is menge Ehiptohanen diya te menge Israilihanen.

21 Ne migketeng ni Moises is belad din diya te zivavew zutun te zagat, ne zutun te
tivuauk he kezukileman impehiyup te NENGAZEN haaza is dagat te mevandes he keramag
he ebpuun diya te edsilaan ne zutun nevahin is dagat ne neluwisan is nezalandalan
he tana diya te zizalem dutun te zagat. 22 Ne zutun mebaya is menge Israilihanen, te
memaza he ibaya, ne ziya te egkekewanan dan wey egkegivang dan is wahig he neiring
te elavet. 23 Ne midal-as sikandan te menge Ehiptohanen. Midal-as kandan is langun
he menge kuda te hadi he eguyud te kerwahi, wey is duma he menge sundaru zin
he ebpemen-untud te kuda. 24 Ne hein megaan en egkepawa dutun he kezukileman
nememantew is NENGAZEN puun duen te mekepal he gapun wey regreg he iring te
tukud, mibpantew zin is menge sundaru he Ehiptohanen ne mibpengelintuwan din
he mengeliveg sikandan. 25 Mibpengelinteuwan din he kena metileng is menge ligid
te menge kerwahi zan su para medlised sikandan he ebpepelelaguy zutun. Ke sikandan
te, “Ebpeleguyan tew is menge Israilihanen su iyan is NENGAZEN ebpekidtebek kenitew
para kandan.”

26 Hein nekelayun en is menge Israilihanen, migkagi is NENGAZEN diya te ki Moises
te, “Ketenga nu is belad nu ziya te zivavew keniyan te zagat su wey mekedlikuey
heeyan is dagat su wey mengelened is menge Ehiptohanen, wey mengelened heeyan
is menge kerwahi zan wey heeyan is menge pereuntud te kuda.” 27 Umbe, migketeng
ni Moises is belad din diya te zivavew zutun te zagat, ne zutun te meselem nekedlikuey
haaza is dagat. Ne ebpemelaguy pezem is menge Ehiptohanen piru midlened sikandan
te NENGAZEN dutun te zagat. 28 Nengelened is langun he menge sundaru te hadi
te Ehipto he edal-as te menge Israilihanen ragkes en is menge pereuntud te kuda
wey menge kerwahi. Waza minsan sevaha he nesama kandan. 29 Piru is menge
Israilihanen nekevaya mula sikandan dutun te zagat su zuen dan med-ikul te neluwisan
he nezalandalan he tana, ne ziya te egkekewanan dan wey egkegivang dan is wahig he
iring te elavat. 30 Dutun he andew midlibri te NENGAZEN is menge Israilihanen te mezaat
he ebeelan pezem kandan te menge Ehiptohanen, ne naaha te menge Israilihanen diya
te veyvey is nemekehidhizega he nemematey. 31 Ne hein naaha te menge Israilihanen
is dekela he gehem te NENGAZEN he impeehe din pinaagi te mid-ulaula zin, ne neteguan
sikandan te kedtahud te NENGAZEN wey te kedsarig diya te kandin wey ziya te ki Moises
he suluguen din.

15

Is Kanta ni Moises wey ni Miriam

1 Migkanta ni Moises wey is duma he menge Israilihanen diya te NENGAZEN heini he
kentahan: _ . .
“Egkentahan ku is NENGAZEN, su mezeegen sikandin.

Insinumag din diya te zagat is menge kuda wey is ebpemen-untud duen.

21s NENGAZEN iyan ebegey kedi te zesen,

wey iyan sikandin egkekanta ku.

Iyan sikandin menluluwas ku.

Iyan sikandin Megbevaye ku, ne edeligen ku sikandin.

Megbevaya sikandin te menge kepuun ku, ne ebentugen ku sikandin.

3Begani is NENGAZEN; NENGAZEN is ngazan din.

4Midlened din diya te zagat is menge kerwahi wey is menge sundaru te hadi te Ehipto.
Nengelened diya te Zagat he Meriga sikan is egkengeserigan he menge upisyal te hadi.
> Nengelened sikandan te mezalem he wahig; iring sikandan te vatu he inteledted diya

te mezalem.
6 Utew lavew is gehem nu NENGAZEN;

pinaagi kayi midruntek nu is menge kuntada.

7Tenged te kegkemekegegehem nu, midédeetan nu is edsukul kenikew.

Neregreg is ebpeketutung he pauk nu; iring sikandan te regami he nehimu he igmuk.
8 Pinaagi za te kedhiyup nu neked-untud is wahig diya te zagat ne neluwisan is tana,
ne haaza is wahig melig-en is kebpekehitindeg din he neiring te zezuwa he elavat;

ne mibadtik haaza. . .
9Mibpegalbu is kuntada tew, ke sikandin te,

‘Edel-asen ku sikandan ne edekepen ku;

ebehinen ku is ketigeyunan dan ne ebpurungan ku heini ebpemulpulusi.
Edhulevuten ku is ispada ku ne edédeetan ku sikandan.’

10Piru senge pedhiyup nu za ne nengelened sikandan te zagat.

Neiring sikandan te timega he inteledted diya te mezalem.

11Waza ed-ezapen te menge etew he ebpekerepeng kenikew, NENGAZEN.
Waza ebpekerepeng kenikew te kegkewagas nu wey kegkemekegegehem.
Iyan ke za Megbevaya he mibaal te egkein-inuwan he menge vaal!
12Pinaagi te gehem nu mid-eveleng te tana is menge kuntada zey.

13 Tenged te hizu nu he ebpedayun, mibpenguluwan nu is menge etew he midlibri nu.
Pinaagi te zesen nu, egiyahan nu sikandan pehendiya te segradu he ubpeey nu.
14Egkezineg heini te zuma he menge nasyun ne egkerkeren sikandan te kegkahandek.
Utew egkeherati is menge Filistihanen.

15Ts menge pengulu te Edom wey Moab, egkeheratan utew te kegkahandek,

ne is pengulu ziya te Canaan, ne edliyasen te kegkahandek.

16 “Uya, utew sikandan egkulbai.

Pinaagi te gehem nu ebpeketireneb sikandan iring te vatu,
taman te nekesagad en is menge etew he midlibri nu.
17Ed-uwiten nu is menge etew nu ziya te tané nu,

wey ibpeubpe nu sikandan diya te vuntud he migaked nu-
kes lugar he mibeelan nu he ed-ubpaan nu, NENGAZEN,

kes baley nu he iyan ka mismu mibaal.

18 Edhadi ka, NENGAZEN te waza pidtemanan.”

19 Midlened te NENGAZEN is menge kuda te hadi te Ehipto wey is menge kerwahi
wey is menge pereuntud te kuda dutun te kebpekerapes te menge Israilihanen duen
te memaza he tana duen te teliwaza te zagat.

20 Si Miriam is etevey ni Aaron he ebpeneuven te Meghevaya, migkuwa sikandin
te tamburin, ne iyan sikandin midhuna te menge vahi te kedtukar te tamburin ne
nemenayew sikandan. 21 Ne migkentahan ni Miriam sikandan te heini he kanta:
“Kentahi niw is NENGAZEN, su utew sikandin mezeegen.

Insinumag din diya te zagat is menge kuda wey is nemen-untud kayi.”

Is Mepait he Wahig

22 Ne puun dutun te Zagat he Meriga, miduma ni Moises is menge Israilihanen
pehendiya te sibsivayan he Shur. Ne seled te tetelu he andew is kedhipanew zan dutun
te sibsivayan ne waza wahig he neturedu zan. 23 Hein nekeuma sikandan diya te Mara,
duen dutun wahig, piru waza sikandan mekeinum su mepait haaza is wahig. (Ne iyan
haaza hinungdan te kegngezani zutun te Mara su iyan ibpesavut te Mara is mepait.)
24Ne mibegulbul is menge Israilihanen diya te ki Moises he ke sikandan te, “Hengkey is
egkeinum tew?”

25 Ne nengemuyu si Moises diya te NENGAZEN, ne zuen riag he impaaha kandin te
NENGAZEN. Intimbag ni Moises haaza dutun te wahig ne mibmeemis haaza is wahig.

Ne zutun te Mara migezaman sikandan te NENGAZEN ne zutun din daan ivegey is
sulunuzen wey sugu din kandan. 26 Ke sikandin te, “Emun ebpurungan niw ebpeminega
is lalag ku te NENGAZEN he Megbevaye niw, wey emun iyan niw ebeelan is mid-isip ku
he hustu, wey emun daan kene niw ebey-anan is menge sulunuzen wey menge sugu
ku, kekena, ebpezumdumahan niw, ne kene ku sikiyu ebpeegiyan te minsan hengkey
he zaru he impaagi ku ziya te Ehipto, suiyan a is NENGAZEN ebawi keniyu.”

27 Ne hein mid-uman dan medhipanew nekeuma zan diya te Elim, ne zuen mula
dutun 12 he menge serebseb wey 70 he kayu he palma, ne migkampu sikandan dutun
te uvey te wahig.

16

Is Keenen he ‘Manna’ wey is menge Piyugu

1Puun te Elim, ne midhipanew is tivuuk he keet-etawan te Israel taman te nekeuma
zan diya te sibsivayan te Sin, he nekepetug-elang te Elim wey Sinai. Nekeuma zan
diya hein ike-15 he andew zuen te ikezuwa he vulan te tuig puun te ked-awé dan diya
te Ehipto. 2 Diya te sibsivayan midriklamu ziya te ki Moises wey ki Aaron haaza is
langun he menge Israilihanen. 3 Ke sikandan te, “Deyzey pa ke ziyé key za himetayi
te NENGAZEN hein diye key pa te Ehipto. Diya, ne ebayébayé key te minsan hengkey
he egkekaan dey. Piru guntaan, mid-uwit key kayi keniyu te sibsivayan wey key
mengeumes.”

4 Ne migkagi is NENGAZEN diya te ki Moises te, “Pemineg ka! Ibpeuzan ku te
egkekaan he ebpuun diya te langit para keniyu. Kada andew ne mebpengami is menge
Israilihanen te egkekaan dan he para za te haaze da he andew. Pinaagi kayi egezaman
ku sikandan ke ebeelan dan be is ibpemeveelan ku kandan wey ke kena. 5 Kegiyi nu
sikandan he dubliya zan is edtigumen dan he egkekaan te ikeenem he andew te kada

simana.”
6 Umbe, migkegiyan ni Moises wey ni Aaron is langun he menge Israilihanen

te, “Kengkuwan te mezukilem, egktuenan niw he iyan is NENGAZEN mibpegawas
keniyu puun diya te Ehipto, 7 ne zutun te meselem egkeehé niw is mekegegehem he
kebpekiduma te NENGAZEN. Su nezineg din en is menge riklamu niw. Hentei key is
edriklemuwan niw? Is tutuu, is NENGAZEN, iyan edriklemuwan niw.”

8 Ne migkagi pa si Moises te, “Ebegayan kew te NENGAZEN te usa he egkekaan niw emun
mezukilem wey emun meselem egkeveyangan kew te supas su nezineg din is kebegul-
bul niw ziya te kandin. Ne egkesavut niw human he keneé key iyan mibegulbulan niw,
kekena, iyan is NENGAZEN. Hentei key ves is ebegulbulan niw?”

9 Ne migkegiyan ni Moises si Aaron te, “Kegiyi nu is tivuuk he keet-etawan te Israel he
medhitindeg dan diya te etuvangan te NENGAZEN su nezineg din is menge riklamu zan.”

10 Ne zutun te kedlelagi ni Aaron te tivuuk he keet-etawan, midtengteng sikandan
diya te sibsivayan ne netik-ew zan maaha dutun is mekegegehem he kebpekiduma te
NENGAZEN diya te gapun. 11 Migkagi is NENGAZEN diya te ki Moises te, 12 “Nezineg ku
is menge riklamu te menge Israilihanen. Kegiyi nu sikandan te kada mezukilem ne
ebpekekaan dan te usa ne kada meselem ne egkeveyangan sikandan te supas. Ne zutun
egketuenan niw he iyan a is NENGAZEN Megbevaye niw.”

13 Ne hein merusrusirem en, nenlepew is utew mahabet he menge piyugu diya te
migkempuwan dan ne sameé da kena meketambun dutun te kampu zan. Ne hein
meselem en, nengahames te zehemug is tana dutun te migkempuwan dan. 14 Ne hein
nemezahan en haaza is dehemug, duen neehe dan diya te sibsivayan he memenipis
he utew meputi. 15 Ne waze dan metueni ke hengkey haaza, umbe mibpein-inseey
sikandan, ke “Hengkey heini?” Ne migkegiyan sikandan ni Moises te, “Iyan heini supas
he imbegey te NENGAZEN diya te kenyu he para egkekaan niw. 16 Migkagi is NENGAZEN
he is kada sevaha keniyu ne medtigum sumala te egkinehenglanen din: senge-gantang
kada andew is para te sevaha he etew.”

17 Umbe nenguwa is menge Israilihanen dutun he keenen; is duma, mezakel is
netigum dan ne is duma, ne zeisey za. 18 Ne hein migantang dan heini, is kada sevaha
ne neketigum te tig senge-gantang. Is neketigum te zekela ne waza medsubra, ne is
neketigum te zeisey ne waza megkurang. Netengkaan da is nekuwa te uman sevaha.
19 Ne migkegiyan sikandan ni Moises te, “Kinahanglan he waza medtegana kayi para
te sunud he andew.” 20 Iyan, is duma kandan ne waza mebpezumazuma ki Moises,
su midtegenahan dan is sunud he andew. Piru midtagkey heini ne nerangug. Umbe
nepeukan dan ni Moises.

21 Kada meselem ne ebpenguwa is uman sevaha kandan sumala te egkinehenglanen
din. Ne emun ebmeinit en is andew, egkengereney sikan is egkesamé dan. 22 Hein
ikeenem he andew, midtakep dan is migkuwa zan-menge zezuwa he gantang is para
te sevaha he etew. Umbe midhendiya is menge pengulu te ki Moises ne nenginginse
dan ke maan is midtakep. 23 Ne migkagi si Moises diya te kandan te, “Midsugu is
NENGAZEN he kinahanglan he medhimeley kew keeselem suiyan Andew te Kedhimeley,
sevaha he segradu he andew para te NENGAZEN. Umbe hilutua niw is egkesuatan niw te
edhilutu; sevawi niw is egkesuatan niw te edsavew. Ne is egkesama, ne itegana niw para
keeselem.” 24 Umbe integana zan is nesame dan para te sunud he andew su iyan man
ibpeulaula kandan ni Moises, ne haaza waza mula merangug wey waza daan tegkayi.

25 Dutun migkagi si Moises diya te kandan te, “Keena niw heeyan guntaan he andew.
Waza guntaan egkengeulug he keenen suiyan heini Andew te Kedhimeley he insugu te
NENGAZEN. 26 Penguwa kew kayi he keenen seled te heenem he andew, piru te ikepitu
he andew ne himeley kew. Heeyan he andew ne waza ebpekepenguwa te egkekaan.”

27 Piru zuen ded gihapun migawas dutun te ikepitu he andew su ebpenguwa zutun
he keenen, piru waza neehé dan. 28 Ne migkagi is NENGAZEN diya te ki Moises te,
“Sengemenu kelugayad is kedsupaka kayi te menge etew te menge sugu ku wey menge
penuru ku? 29 Tentenuzi niw he mibegayan ku sikiyu te Andew te Kedhimeley, umbe
kada ikeenem he andew ne edubliyen ku is menge egkekaan niw para te zezuwa
he andew. Kinahanglan he is kada sevaha, ne med-ubpa diya te seled te valey zin
emun ikepitu he andew. Waza medligawang te kebpenguwa te egkeenen.” 30 Umbe,
midhimeley haaza is menge etew zutun te ikepitu he andew.

31 Migngezanan haaza te menge Israilihanen he ‘manna’. Iring heini te zeisey he
lisu ne meputi, ne meemis iring te menipis he menge supas he midsevukan te teneb.
32 Migkagi si Moises te, “Iyan heini sugu te NENGAZEN: Tagu kew te senge-gantang he

‘manna’, para te peleebuten he egkelapislapis he menge kevuwazan, para meehé dan
is keenen he imbegey ku keniyu ziya te sibsivayan hein impegawas ku sikiyu puun diya
te Ehipto.”

33Ne migkegiyan ni Moises si Aaron te, “Kuwa ka te umuy ne tegui nu te senge-gantang
he ‘manna.” Ne isavuk nu heini ziya te etuvangan te NENGAZEN para te peleebuten he
menge lapis te kevuwazan.” 34 Ne midtuman ni Aaron haaza is insugu te NENGAZEN Kki
Moises. Midtagu si Aaron te ‘manna’ ziya te Kavan te Kebpekid-uyun su para egketipigan
heini. 35Migkaan is menge Israilihanen te ‘manna’seled te 40 he tuig, taman te nekeuma
zandiyate tana he ed-ubpaan dan heiyanis Canaan. 36 (Kada andew ebpumpun is kada
sevaha kandan te senge-gantang he ‘manna’.)

17

Is Wahig he Ebpuun diya te Batu
(Menge Numero 20:1-13)

1 Sumala te sugu te NENGAZEN, mid-awa is tivuuk he keet-etawan te Israel ziya
te sibsivayan he Sin ne midlaus dan te kedhipanew zan. Neketulung en sikandan
mekahalinhalin taman te nekeuma zan diya te sevaha he lugar. Ne ziyé dan megkampu
te Refidim, piru waza wahig he egkeinum diya. 2 Umbe midtebek dan si Moises ke
sikandan te, “Begayi key te wahig he egkeinum dey.” Ne midtavak si Moises te, “Maan is
edtebeken a keniyu? Maan is egezaman niw is NENGAZEN?” 3 Piru egkengemezahan
utew haaza is menge etew zutun, umbe mibpedayun is kedriklamu zan diya te ki
Moises. Ke sikandan te, “Maan is impegawas key pa kenikew ziya te Ehipto? Ebpematey
key zé bes te kegkemezahi kayi duma te menge anak dey wey menge uyagen dey.” 4 Ne
zutun mibuyu te tavang si Moises diya te NENGAZEN, “He NENGAZEN, hengkey is ebeelan
ku kayi te menge etew? Same da kene e zan penulenga te vatu!” SMidtavak is NENGAZEN
diya te ki Moises te, “Kuwaa nu is tuked nu he inlagkut nu te Wahig he Nilo, ne huna ka
te menge etew. Dumaha nu is duma he menge ebmegurangen te menge Israilihanen.
6 Edtagazan ku sikew ziya te vatu ziya te Horeb. Emun dutun ke en, legkuta nu haaza is
batu, ne edtuda puun dutun is wahig su wey zuen egkeinum keniyan te menge etew.”
Ne mid-ulaula ni Moises haaza dutun te etuvangan te menge edumala te Israel. 7 Ne
haaza he lugar migngezanan, ni Moises te Masa wey Meriba, su geina te zutun sikandin
tebeka te menge Israilihanen wey migezaman dan is NENGAZEN pinaagi te kegkagi te,
“Midumahan kiw ve te NENGAZEN etawa waza?”

Nezaag is menge Amalikanhen

8 Midsurung te menge Amalikanhen is menge Israilihanen hein diye dan pa te
Refidim. 9 Ne migkagi si Moises diya te ki Josue te, “Pili ka te menge sakup tew kayi
he ebpekidtebek keniyan te menge Amalikanhen. Ne keeselem edhitindeg a ziya te
vuvungan is egkulang duen te tuked te NENGAZEN.”

10 Umbe, mibpekidtebek ensi Josue te menge Amalikanhen sumala te insugu kandan
ni Moises hein kemulu pa si Moises, si Aaron, wey si Hur edtekezeg diya te vuvungan.
11 Ne zutun te imbayew ni Moises is menge velad din, nekezaag is menge Israilihanen,
iyan, emunibpezizalem din is menge velad din, neiyan ebpekezaag is menge Amalikan-
hen. 12 Ne hein neuget en ne neveley en is menge velad ni Moises. Umbe migkuwa si
Aaron wey si Hur te vatu ne zutun dan ipepinuu si Moises. Ne mibpeziveluya si Aaron
wey si Hur is egawed te menge velad ni Moises taman te kedsanlep te andew. 13 Umbe
nezaag eniJosue is menge Amalikanhen.

14Ne migkagiis NENGAZEN diya te ki Moises te, “Isurat nu heini zuen te libru para kena
heini melipati ne ipehibelu nu heini ki Josue: Edezeetan ku is menge Amalikanhen.”

15 Ne mibaal si Moises te pemuhata he migngezanan din te, “Iyan Bendire ku te
Kezeegan is NENGAZEN.” 16 Ke sikandin te, “Tenged te impaaha te menge Amalikanhen
is kedsukul zan te NENGAZEN, ne kena ed-engkezan te NENGAZEN te edtebek is menge
Amalikanhen taman te taman.”

18

Mibpenumbaley si Jetro ziya te ki Moises

1 8i Jetro, sikan is memumuhat diya te Midian he enugang ni Moises, netudtulan
sikandin te langun he mid-ulaula te Megbevaya diya te ki Moises wey ziya te menge
etew zin he menge kevuwazan ni Israel. Nezineg din ke mibmenumenu te NENGAZEN is
kebpegewasa zin te menge Israilihanen puun te Ehipto.

2-3 Hein aney, impeuli ni Moises is esawa zin he si Sipora wey sikan is dezuwa he
anak dan he menge maama ziya te ki Jetro he enugang din. Is ngazan te sevaha he anak
dan iyan si Gershom, su geina te in-anak sikandin te timpu te kegkelumelengyawa ni
Moises. 4 Ne is sevaha pa, migngezanan din te Eliezer su geina te iyan edtavang kandin
is Megbevaya he ed-ezapen te kepuun din; ne iyan midlibri kandin wey kena sikandin
mepatey te hadi te Ehipto.

> Ne midhendiya si Jetro, wey is esawa ni Moises he si Sipora wey sikan is dezuwa
he anak dan te kampu eni Moises diya te sibsivayan he uvey te vuntud te Meghevaya.
6 Daan he mibpeuwitan ni Jetro si Moises te lalag he edhenduen te, “Siak is enugang nu
he si Jetro, ebpekeuma a ziyan, ne zuma ku is esawa nu wey is dezuwa he anak nu.”

7 Ne tenged kayi midsinugung ni Moises is enugang din diya te gawas ne midluhud
sikandin diya te etuvangan te enugang din wey midhezekan din daan. Ne mibpeinseey
sikandan mehitenged te kebpekesavuk te uman sevaha kandan, ne zutun midseled dan
diya te tulda. 8 Ne zutun midtultul ni Moises diya te enugang din is minsan hengkey
he mid-ulaula te NENGAZEN diya te hadi te Ehipto, wey ziya te zuma pa he menge
Ehiptohanen he para te keupiyaanan te menge Israilihanen. Midtudtul zin is langun he
menge meregen he nengesegazan dan diya teimbayé dan weyis menge vaal te NENGAZEN

te kedlibri kandan.
9Ne ingkelipey ni Jetro is langun he meupiya he menge paagi te NENGAZEN te kedlib-

riya zin te menge Israilihanen para kena mekezezaat kandan is menge Ehiptohanen.
10Ke sikandin te, “Idalig tew te NENGAZEN is kedlibriya zin keniyu ziya te gehem te menge
Ehiptohanen wey te hadi dan. 11 Guntaan, netuenan ku en he utew lavew he gemhanan
is NENGAZEN Kkena te langun he ed-ezapen, su midlibri zin is menge Israilihanen te
kedédaaga kandan te menge Ehiptohanen.” 12Ne si Jetro he enugang ni Moises, nemuhat
diya te Megbevaya te pemuhat he edtutungen wey zuma he menge ibpemuhat diya
te Megbevaya. Ne zutun te kemulu zin en ebeeli haaza, ne nekeuma si Aaron wey is
langun he menge edumala te Israel. Ne migkaan dan duma Ki Jetro zutun te etuvangan
te Megbevaya.

Mibpili si Moises te menge Pengulu he Ebpekeugup Kandin te Kebpenhusey
(Deuteronomio 1:9-18)

13 Ne zutun te sunud he andew, mibpinuu si Moises is ebpenhusey wey edsambag
te menge etew, ne nehepunan is kedliguyi kandin te menge etew. 14 Ne hein naaha ni
Jetro is langun he mibeelan ni Moises dutun te menge etew, migkegiyan din si Moises
te, “Maan is ebeelan nu heini kayi te menge etew? Maan is sebsevaha nu is ebaal
kayi? Edlinya is menge etew kayi te etuvangan nu puun pa te meselem taman en te

ebmerusrusirem en.” . . _ ' o
15 Ne midtavak si Moises te, “Geina te ed-uvey sikandan kayi te kediey su id-inse dan

ke hengkey is egkesutan te Megbevaya. 16 Ne emun duen menge kesevaan dan, idangep
dan kayi te kediey, ne edhusayen ku sikandan ke hentei kandan is ebpekevenar. Ne

ibpenuru ku kandan is menge sugu wey menge sulunuzen he ibpesunud te Megbevaya.”
17 Ne migkagi si Jetro te, “Kena meupiya heeyan is paagi nu te kedhimuwa nu kayi.
18 Mibeelan nu is kegkeregeni nu wey kayi te menge etew. Utew meregen heini ke iyan
ke za. 19 Peminega a kenikew guntaan su edsembagan ku sikew, ne verakat he zumahi
ka te Meghbevaya. Leusa nu is ked-ul-ulaha nu te ked-uvey ziya te Megbevaya para te
menge etew. Izangep nu ziya te kandin is kesevaan dan. 20 Ipelaus nu is kebpenuru nu
kandan te menge sugu wey menge sulunuzen he ibpesunud te Meghevaya. Penurua
nu sikandan te paagi te kebpengungubpaan wey minsan hengkey he ebeelan dan.
21Tyan, pili ka te metau he menge etew he ebpekeugup kenikew te kebpenhusey nu.
Kinahanglan he metau sikandan he edhusey, edtahud te Megbevaya, egkeserigan, ne
kena edawat te sipsip. Himuwa sikandan he menge zatu te menge grupu te menge
etew he tig-1,000, tig-100, tig-50 wey tig-10. 22 Ebpenilbi sikandan he menhuhusey te
langun he timpu. Iyan sikandan ebpenhusey te minsan hengkey he melemu za he
menge samuk, iyan, is meregen he menge samuk, ne ziye dan idangep te kenikew. Ne
heini he paagi, ebmahagkap is menge vaal nu te kedtavang kandan. 23 Netuenan ku
he iyan heini egkesuatan te Meghevaya he ebeelan nu; emun ed-ul-ulahan nu heini ne
keneé ka egkeregenan. Ne heini he menge etew. Ne zutun, melinawen is kebpekeuli kayi
te menge etew.”

24 Ne mibpezumdumahan ni Moises haaza is sambag te enugang din. 25 Mibpili
sikandin te menge Israilihanen te menge etew he uluwanen he edhusey, ne midhimu
zin sikandan he menge upisyal te grupu te menge etew he tig-1,000, tig-100, tig-50, wey
tig-10. 26 Nenilbi sikandan te menge etew he iyan menge zatu te langun he timpu. Iyan
sikandan edhusey te menge melemu za he menge samuk, iyan, is menge meregen he
menge samuk ne idangep dan diya te ki Moises.

27Ne impeuli ni Moises is enugang din diya te nasyun din.

19

Is menge Israilihanen diya te Buntud he Sinai

12 Mid-awa is menge Israilihanen diya te Refidim ne midhendiyé dan te sibsivayan
he Sinai. Diya sikandan megkampu te egkesineruwan te vuntud. Iketelu haaza he
vulan te ked-aweé dan diya te Ehipto. 3 Ne midtekezeg si Moises diya te vuntud su
ebpekidhinguma te Meghbevaya. Mid-umew sikandin te NENGAZEN he edhenduen te,
“Iyan heini kegiya nu ziya te menge Israilihanen he kevuwazan ni Jacob: 4 ‘Neehe
niw is mibeelan ku ziya te menge Ehiptohanen, wey ke mibmenumenu ku sikiyu te
ked-uwita ku keniyu zini te kediey, iring te ked-uwit te kulagu te menge pispis din
he ebpengelangan din te menge pakpak din. 5 Emun ebpurung kew ebpezumazuma
kedi wey edsunud kew te kebpekid-uyun ku keniyu, ebpilien ku sikiyu kayi te langun
he menge nasyun he egkehimu he menge pinili he menge etew ku. Kedi is tivuuk he
kelibutan, 6 piru egkehimu kew he gaked ku he pinili he menge etew, ne egkehimu kew
he ginhedian he ebpenilbi kediey pinaagi te kegkememumuhat niw.” Iyan heini kegiya
nu ziya te menge Israilihanen.”

7Ne tenged dutun midtupang si Moises he ebpuun diya te vuntud ne midtawag din
is menge edumala zutun te menge Israilihanen ne midtudtulan din sikandan dutun
te migkagi kandin te NENGAZEN. & Mid-uyun haaza is langun he menge Israilihanen
te migkagi kandan ni Moises ne ke sikandan te, “Edtumanen dey is langun he insugu
kenami te NENGAZEN.” Ne midtudtul ni Moises diya te NENGAZEN is tavak te menge etew.

9Migkagiis NENGAZEN diya te ki Moises, “Edhendiya a te kenikew pinaagi te mekepal
he gapun su wey mezineg keniyan te menge etew is kebpekidlalag ku kenikew. Ne zutun
ebpekesarig sikandan layun kenikew.”

Hein neipus ni Moises te egkagi ziya te NENGAZEN is menge tavak te menge etew,
10migkagi pa is NENGAZEN diya te kandin te, “Hendiyé ka te kandan ne kegiyi nu sikan-
dan he mebpekelumpiyu sikandan guntaan wey keeselem. Kinahanglan he pemipii zan
is menge visti zan. 11 Sigureduwa nu he andam sikandan dutun te iketelu he andew,
su zutun he andew, siak is NENGAZEN, ebulus a kayi te Buntud he Sinai ne egkaaha
a te langun he etew. 12 Teltali niw is peliguy kayi te vuntud te edtemanan te menge
etew. Kegiyi nu sikandan he keneé dan medtekezeg etawa med-uvey zutun te lugtenaan
dutun te vuntud. Is minsan hentei he ed-uvey kayi te vuntud ne edhimetayan, 13 etew
man etawa uyagen. Edhimetayan pinaagi te kedtuleng te vatu etawa kebpana; ne waza
kayi egawed. Egkehimu he edtekezeg is menge etew kayi te vuntud emun egkezineg is
melugayad he kebpezeginga te vudyung.”

14 Ne zutun midtupang si Moises puun dutun te vuntud ne midsugu din is menge
etew he mebpekelumpiyu. Ne mibpemipian dutun te menge etew is menge visti zan.
15 Migkegiyan ni Moises sikandan te, “Pengandam kew para te meketelu guntaan; kene
niw en dépa hileveti is esawa niw.”

16 Ne hein meselem dutun te iyan en iketelu he andew, nemeransi wey egkeserasab is
kilat, ne zuen mekepal he gapun he nekeselikuvung dutun te vuntud, ne egkezineg dutun
is utew mezaging he vudyung. Ne tenged kayi, migkerker te kegkahandek is langun he
menge etew ziya te kampu zan. 17 Ne miduma ni Moises haaza is menge etew ziya te
gawas te kampu su ebpekidhinguma zan te Megbevaya, ne ziya sikandan medhitindeg
te lugtenaan duen te vuntud. 18 Ne neselikuvungan te evel haaza is Buntud he Sinai
su mibulus is NENGAZEN dutun pinaagi te hapuy. Midlipuwak is evel zutun he iring te
evel te utew zekela he rapug, ne nehuyung haaza is tivuuk he vuntud, 19 ne mid-iseg is
daging dutun te vudyung. Mibpekidlalag si Moises te Megbevaya ne nezineg dan daan
is lageng te Megbevaya pinaagi te mezesen he rugung. 20 Mibulus is NENGAZEN dutun te
puntur te Buntud he Sinai, ne zutun migkegiyan din si Moises he medtekezeg dutun te
puntur te Buntud. Umbe midtekezeg si Moises 21 ne migkegiyan sikandin te NENGAZEN
te, “Tupangi nu is menge etew ne petizeeni nu sikandan he kene dan medrapas duen te
taltal zuen te nekepeliguy zuen te vuntud su ed-ahaan ku. Su emun ebeelan dan heini,
mahabet kandan is ebpatey. 22 Minsan is menge memumuhat he layun ed-uvey kayi te
kediey kinahanglan he mebpekelumpiyu sikandan te keugelingen dan su emun kena,

ne edsilutan ku sikandan.” . o
23 Ne migkagi si Moises diya te NENGAZEN te, “Kena ebpekehimu is menge etew te

kedtekezeg kayi te vuntud su mibpetizeenan key man kenikew he isipa zey he utew
segradu he lugar heini is buntud, ne mibpeteltalan nu kenami is ebpekeliguy kayi he
kene dey edrepasen.”

24 Ne midtavak is NENGAZEN te, “Tupang ka ne veyai nu si Aaron ne zumaha nu
kayi. Piru sikan is menge memumuhat wey is kezekelan, ne kené nu mula ipehengkayi
te kediey. Su emun edtegel zan edhengkayi, ne edsilutan ku sikandan.” 25 Umbe,
midtupangan ni Moises ne migkegiyan din is menge etew.

20

Kes Sepulu he Sugu
(Deuteronomio 5:1-21)
1Ne migkagiis Meghevaya, 2“Iyan a NENGAZEN he Megbevaye niw, iyan a mibpegawas
keniyu ziya te Ehipto he zutun kew uripena.
3“Kene kew med-azap te zuma he ed-ezapen gawas kedi.
4 “Kené kew mebaal te ed-ezapen he ledawan te minsan hengkey he ziya te langit,
wey minsan hengkey he kayi te tana, wey ziya te wahig. 5> Kené kew mebpenilbi wey
med-azap kayi; su siak, is NENGAZEN, iyan a Megbevayé niw, ne kena a egkesuat he

zuen pa zuma he ed-ezapen niw. Edsilutan ku is menge nekesala kedi, apil en is menge
kevuwazan dan taman te iketelu wey ikeepat he lapis te kevuwazan dan he midselikwey
kedi. 6 Piru ibpeehé ku is keupiya ku ziya te mahabet he lapis te kevuwazan he ebmahal
kedil wey edtuman te menge sugu ku.

7“Kene niw gemita is ngazan ku te waze din pulus, su siak is NENGAZEN he Megbevaye
niw, edsilut te minsan hentei he egamit te ngazan ku te waze din pulus.

8 “Tumana niw is ebpeveelan ku zutun te Andew te Kedhimeley, ne isipa niw haaza
he segradu he andew para kediey.  Terebahu kew seled te heenem he andew, 10iyan, is
ikepitu he andew he iyan Andew te Kedhimeley ne isipa niw he para heeyan kediey, kes
NENGAZEN he Megbevaye niw. Dutun he andew ne kene kew medterebahu te minsan
hengkey. Kinahanglan daan he kena medterebahu is menge anak niw, menge suluguen
niw, wey minsan is kena menge Israilihanen he mid-ubpa diya te inged niw. Kené niw
zaan iterebahu is menge ayam niw. 11 Su seled te heenem he andew is kebeeli ku te
langit, tana, dagat, wey te langun he menge seled dutun, ne midhimeley a hein ikepitu
en he andew. Ne mibpenubtuvazan ku haaza is Andew te Kedhimeley ne midhimu ku
he segradu he andew para kediey.

12“Tehuza niw is amey niw wey iney niw, su para lugeyazi kew te untung ne egkeuget
is ked-ubpe niw zutun te tana he ibegey ku keniyu.

13“Kené kew mebunu.

14 “Kené kew mebpengumpadi.

15 “Kene kew mebpenakew.

16 “Kene kew medtarutaru diya te hukmanan te kedezaat te zuma niw he etew.

17“Kené niw meimahi is baley te zuma niw, etawa esawa te zuma, menge suluguen,
menge uyagen dan, wey minsan hengkey he gaked dan.”

18 Ne hein nezineg duen te menge etew is beransi, wey zaging te vudyung, wey hein
neehe dan is egkeserasab he kilat, wey evel zutun te vuntud, migkerker sikandan
te kegkahandek dan, ne mibpekeziyu sikandan. 19 Ne migkegiyan dan si Moises
te, “Ebpemineg key minsan iyan ke za ebpekidlalag kenami ne kene nu en iyan
ipepekidlalag kenami is Megbevaya su kela ke mebpemematey key.” 20 Ne migkegiyan
sikandan ni Moises te, “Kené kew mahandek su ibpeehé da keniyu te Meghevaya is
mekahandekhandek he gehem din su wey kew metegui te zekela he kedtahud kandin,
su para kene kew mekesala.” 21 Waza med-awa is menge etew zuen te nepunduwan
dan, ne si Moises mula mid-uvey zuen te mekepal he gapun he zutun is Meghevaya.

22 Ne migkegiyan te NENGAZEN si Moises te, “Kegiya nu ziya te menge Israilihanen heini
is lalag ku ziya te kandan he edhenduen: Neehé niw is kebpekidlalag ku keniyu puun
diya te langit. 23 Kene kew mebaal te ledawan he ed-ezapen niw zaan iring te ked-ezapa
niw kedi, kene kew mebaal te ledawan he pelata weyledawan he vulawan he ed-ezapen
niw.

24 “Baal kew te tana he pemuhata he iyan ebpemuhatan niw kediey, ne zutun niw
ipemuhat is menge kerehidu niw, menge kambing, wey menge vaka he pemuhat he
edtutungen wey pemuhat he para te meupiya he kedepita. Ne veeli niw heini ziya te
lugar he mibpili ku he zutun a ed-ezapa, ne edhendutun a is ebpenuvadtuvad keniyu.
25Emun ebaal kew te pemuhata he vatu para kediey ne kené niw heini vesbasi, su emun
egemitan niw heini te gelemiten he para ibasbas, ne kené en heini ereg he egemiten
para te kebpemuhata kedi. 26 Ne kene kew pemenahik dutun te pemuhata pinaagi te
hegezan su wey kena mesiniling is id-eelesé niw.”

21

Is Hebriyuhanen he menge Uripen
(Deuteronomio 15:12-18)

1Migkagiis NENGAZEN diya te ki Moises, “Iyan heini menge sulunuzen he ibpetuman
nu te menge Israilihanen:

2 “Emun duen ebpemasa te uripen he Hebriyuhanen, kinahanglan he seled da te
heenem he tuig is kebpesilbiya zin dutun diya te kandin. Ne zutun te ikepitu he tuig,
kinahanglan he ed-engkezan din en te ed-uripen, ne kene en ibpevayad te minsan
hengkey. 3 Emun wazé din esawa zutun te timpu te kegkeuripena kandin ne zutun
en sikandin mekepengesawa te uripen en sikandin, ne iyan da sikandin ebpekegawas
te kegkeuripen dutun te ikepitu he tuig. Iyan, emun duen din en esawa zutun te
kegkeuripena kandin, ne ebpekegawas haaza is esawa zin duma kandin. 4 Ne emun
impepengesawa sikandin te egalen din dutun te timpu he kemulu en sikandin uripen,
ne is bahi wey is menge vata, ne egketagak dan dutun te egalen dan, umbe iyan da
ebpekegawas te kegkeuripen haaza is maama.

5> “Iyan, emun egkagi haaza is maama te, ‘Kena a egawas te kegkeuripena kedi su
mahal ziya te gehinawa ku is egalen ku, esawa ku wey is menge anak ku.” 6 Emun iyan
haaza, kinahanglan he ed-uwiten sikandin dutun te egalen din diya te menge zatu. Ne
ed-uwiten sikandin diya te marku te gemawan ne ebusluwen is telinga zin. Ne egkehimu
sikandin he uripen dutun te egalen din taman te kemetayen din.”

7 “Ne emun ibpeuripen te maama is anak din he vahi pinaagi te kebelegyaa zin
dutun, ne kena iring te paagi te kebpekegawas te maama he uripen is paagi te kandin
he kebpekegawas te kegkeuripen su kena mula sikandin ebpekegawas dutun te ikepitu
he tuig. 8 Ne emun kena sikandin ebpekepenunuat dutun te egalen din he tegiuripen
kandin, kinahanglan he velukasi sikandin te pemilya zin. Iyan, waze en ketenged dutun
te egalen te kebelegya dutun te vahi ziya te menge lumelengyawa su iyan haaza is
egalen midsupak te kuntrata. 9 Ne emun ibpeesawa te egalen is uripen din he vahi te
anak din he maama, kinahanglan he kené din en ed-isipen he uripen haaza is bahi,
kekena, isipa zin en he anak din. 19 Ne emun eduwayan sikandin dutun te esawa zin,
kinahanglan he kena egkahalin is ked-elimahi zin dutun te kakey he esawa zin pinaagi
te keenen, pemisti, wey kedhuliza kandin. 11 Ne emun kene din heini igkevegey zutun te
kakey he esawa zin is tetelu he kelasi, ne ebpekegawas en haaza is bahi te kegkeuripena
kandin ne kené ne kinahanglan he ebayad sikandin te selapi.

Menge Kesuguan Mehitenged te menge Mezaat he Vaal

12 “Sikan is ebpekepatey te zuma zin he etew, kinahanglan daan he edhimetayan.
13 Iyan, emun wazeé din tivevaa is kegkepetaya zin dutun, kekena, nevébeelan is kegke-
hitevua zutun su tenged te imbanglis ku, ne egkehimu sikandin he ebpelaguy ziya te
lugar he idtegana ku. 14Iyan, emun duen edhimatey te zuma zin he etew pinaagi te akal,
ne minsan diye pa sikandin mebpelaguy te pemuhata para kediey, iawe niw zutun ne
himetayi niw ziya te gawas.

15 “Is minsan hentei he ebugel etawa ebpali te amey zin etawa iney zin, kinahanglan
he edhimetayan.

16 “Is minsan hentei keniyu he egebpa te sengeeetew su ibelegyé din, ne minsan waze
din pa haaza ikevelegya dutun te kegkezekepi kandin, kinahanglan he edhimetayen

sikandin.
17“Is minsan hentei keniyu he edrawak te amey zin etawa iney zin, kinahanglan he

edhimetayan.

18 “Emun duen ebpetebeka, ne is sevaha egkepelian etawa egkeruugan pinaagi te
vatu etawa pinaagi te sumbag, iyan, kena sikandin ebpatey, kekena, kene da sikandin
ebpekehimu he edterebahu seled te egkepipira he andew. 19 Ne emun ebpekeenew
en wey ebpekehipanew en minsan pa ke edtutuked da, ne iyan da silut duen te etew
he nekevaal zuen is: ebpeveyazan kandin is menge timpu te kegkeetresadu zutun te
sevaha, ne etimana zin taman te egkepurung haaza egkeulii.

20 “Emun duen ebpukpuk te uripen din he maama etawa vahi ne edsilutan sikandin
emun ibpatey zutun te uripen haaza. 21 Iyan, emun kena ibpatey zutun te uripen haaza
is kebpukpuka kandin ne ebpekeenew heini, kena edsilutan haaza is egalen su gaked
din man haaza is uripen.

22“Emun duen maama he ebpetebeka he tenged dutun duen megingey he egkesazir he
tenged dutun egketegel is kebpekaanak din iyan, kené ded utew ebpekezezaat kandin
haaza, ne haaza is nekesazir kandin kinahanglan he ibpevayad sumala is ibpevayad
te tegiesawa zuen te vahi he ebpezumdumahan te menge zatu. 23 Iyan, emun grabi is
kegkesazir zin ne iyan heini kukuman he ikula niw: Is ebpekepatey edhimetayan daan.
241s ebpekezezaat te mata te zuma zin edezeetan daan is kandin he mata, is ebpekesepu
te ngipen te zuma zin edsepuan daan, is ebpekezezaat te velad te zuma zin edezeetan
daan is kandin he velad, is ebpekezezaat te paa te zuma zin edezeetan daan is kandin
he paa. 25 Sikan is edtutung te zuma zin, ne edtutungen daan. Sikan is ebpali te zuma
zin, ne ebpelian daan. Ne sikan is ebugel te zuma zin, ebugelen daan.

26 “Emun duen ebpekezezaat te mata te uripen din he maama etawa vahi, ne iyan
bayad dutun is: ebpekegawas haaza is uripen te kegkeuripena kandin. 27 Ne emun duen
ebpekesepu te ngipen te uripen din, ne iyan ded bayad dutun is ebpekegawas haaza is
uripen te kegkeuripena kandin.

28 “Emun duen baka he ebpekesungey te maama etawa vahi ne ebpatey haaza is
egkesungey, kinahanglan he edhimetayan haaza is baka pinaagi te kebpenulenga zuen
te vatu, ne kena haaza egkeenen. Ne kena edsilutan is tegigaked dutun te vaka. 29 Iyan,
emun daan he vetasan dutun te vaka is kebpemenungey ne nepetizeenan en is tegigaked
duen, iyan, mibpesagdan din da, ne emun ebpekepatey haaza is baka te maama etawa
vahi, kinahanglan he edhimetayan haaza is baka wey is tegigaked duen. 30 Iyan, emun
ebpevayad da is menge kezumahan dutun te nepatey, ne kené ne edhimetayan haaza
is tegigaked piru kinahanglan he ebeyazan din is ibpevayad kandin. 31 Iyan ded heini
velaud emun bata he maama etawa vahi is ebpatey te kegkesungayi kandin te vaka.
32 Ne emun iyan ebpatey te kegkesungayi kandin te vaka is uripen he maama etawa
vahi kinahanglan he ebayad is tegigaked dutun te vaka ziya te tegiuripen dutun te 30 he
vuuk he pelata, ne edhimetayan haaza is baka pinaagi te kebpenulenga zuen te vatu.

33“Emun duen edluwisen din is tambun te vudsi etawa ebangbang sikandin, ne kene
din edtembunan ne egkeulug dutun is baka etawa asnu, 34 kinahanglan he ebeyazan
duen te tegigaked te vudsi haaza is ayam he neulug, ne kandin en haaza is minatey he
uyagen.

35“Ne emun duen etew he ebpekepatey is baka zin te vaka te zuma zin, ne ivelegye
dan haaza is uuyag ne liwezaa zan te ebahin is halin dutun. Liwezaa zan daan te
ebahin haaza is minatey he uyagen. 3¢ Iyan, emun daan he vetasan dutun te vaka
is kebpemenungey ne mibpesagdan duen te tegigaked, kinahanglan he edliwanan din
haaza ne kandin en sikan is minatey.

22

Menge Kesuguan te Kedliwan

1“Emun duen edtakew te vaka etawa kerehidu he edlepaan din etawa ibelegyeé din,
ne is sevaha he vaka ebpeliwanan kandin te lelima he vaka, ne is sevaha he kerehidu
ebpeliwanan kandin te heepat he kerehidu. 2 Emun mezukilem, ke zuen tekawen he
egkabra te elavat su wey mekeseled ne zutun nepatey sikandin, ne kena sala dutun te
nekepatey is kegkepetaya zin duen te tekawen. 3 Iyan, emun maandew is kegkehitevua
zutun ne zuen televaken dutun te nekepatey.

“Kinahanglan he ibpevayad is tekawen, ne emun wazé din igkevayad ne ivelegya
sikandin su wey iyan ikevayad te tinakew zin is bali zin. 4 Emun egkesepenan diya

te kandin is tinakew zin he vaka, etawa asnu, etawa kerehidu, he uuyag pa haaza,
kinahanglan he edtekepen is ibpevayad kandin.

>“Emun duen uyagen te sevaha he etew he impaawe din ne neketabtab te pinemula te
zuma, kinahanglan he ebeyazan din te pinekemeupiya he neragun din diya te vevesuke
din etawa pemuleey zin te paras.

6 “Emun egketuvu is hapuy he edelandap diya te meribpesen ne ebpekevinsul
te menge inemung etawa wazeé pa megarab, emun kena ne sengeereduwan en, ne
kinahanglan he ibpevayad sikan is midtuvu te hapuy.

7 “Emun duen ibpetipigan din is selapi din etawa mahal he menge azen din te
sengeeetew, ne emun egketakew haaza puun dutun te impetipig ne ibpevayad te
edtekepen is midtakew zutun emun egkezekepan. 8 Iyan, emun kena egkezekepan
sikan is tekawen ne sikan is impetipig, kinahanglan he ed-etuvang diya te menge zatu
su wey metueni ke migkuwa zin etawa waza, is mibpetipigan kandin.

9 “Is minsan hengkey he kesevaan mehitenged te kebpeegawa te azen iring te vaka,
asnu, kerehidu, manggad, etawa minsan hengkey he netazin he zuma he azen he
egkeegewaayan, ne iyan is menge zatu edhusey zutun. Ne sikan is egkegiyen dutun te
menge zatu he iyan egkevenaran, ne ibpevayad te edtekepen is bali zuen te tekew zin
en egekeza.

10 “Emun ebpeelimahan din te zuma zin is asnu zin, baka zin, kerehidu zin, etawa
zuma he kelasi te uyagen, ne emun ebpatey haaza, etawa egkeseziran, etawa egketazin,
iyan, waza netau ke maan, 11 ne egkehusey sikandan pinaagi te kedsesapa duen te
impeelima ziya te etuvangan te NENGAZEN he wazé din hanew ke maan is netazin
haaza is mibpeelimahan kandin. Ne kinahanglan he edtuu zutun sikan is tegigaked ne
haaza is impeelima ne kene en ibpevayad. 12 Iyan, emun midtakew haaza is uyagen,
kinahanglan he ibpevayad sikan is mid-elima zuen. 13 Ne emun mideesan te leew he
langgam, kinahanglan he ed-uwiten duen te mid-elima is sama dutun, su wey maaha,
suiyan haaza tuus he tutuu he nekeizan te leew he langgam.

14 “Ne emun duen edsambey te uyagen te zuma zin, ne haaza is uyagen egkesazir
etawa ebpatey te waza dutun sikan is tegigaked, kinahanglan he ebayad haaza is mid-
sambey. 15 Iyan, emun dutun sikan is tegigaked ne kena ibpevayad haaza is midsambey.
Emun mibpilitiyan haaza is uyagen ne sikan is impiliti zuen iyan en kuwinta vayad.

Menge Belaud te Kedezepita

16 “Emun edlimbungan te maama is raga he wazeé pa mekeguni ne edhilivetan din
haaza, kinahanglan he ibegey zin diya te lukes dutun te vahi is bayad te salé din,
ne human ibpeesawa kandin haaza is bahi. 17 Ne emun kena ibpeesawa te amey
zutun te vahi haaza is anak din kinahanglan gihapun he ibpevayad haaza is maama
te sungguzanan he para te raga.

18 “Himetayi niw is minsan hentei he veyilan.

19“Is minsan hentei he edtambid te ayam kinahanglan he edhimetayan.

20 “Is minsan hentei he kené din iyan ebpemuhaten is NENGAZEN su iyan din ebpe-
muhaten is duma he ed-ezapen, kinahanglan he ebpurungan ededeeti.

21“Kené niw luplupiga is lumelengyawa; kené niw pesipelahi su nehimu kew zaan he
lumelengyawa diya te Ehipto.

22“Kene niw dédaaga is balu he vahi etawa ilu he vata. 23 Emun ebeelan niw heini, ne
ebpengemuyu sikandan kayi te kedi ne siguradu ebpeminegen ku is pengemuyu dan.
24 Egkepeukan ku sikiyu emun edédaagen niw is balu etawa ilu ne ebpengelinteuwan ku
he mepatey kew te gumaan su wey mevalu is menge esawa niw, ne wey meilu is menge

anak niw.
25 “Emun ibpesambey niw te selapi is minsan hentei he etew ku he pubri, kené niw

pursintuwi iringi te ebeelan te zuma he ebpemesambey te selapi. 26 Emun idsanda te

zuma niw is samput din, ne iuli niw ziya te kandin te kené pa edsanlep is andew, 27 su
iyan da haaza idtambun din te lawa zin emun edlipezeng sikandin. Iuli niw su emun
ebpengemuyu sikandin kayi te kediey ebpeminegen ku sikandin su hihizuwen a.

28 “Kené niw sumpelita is Megbevaya wey kene niw rewaki is ebpengulu keniyu.

29 “Kene niw lipati is kebegey te halad kayi te kedi he ebpuun te neragun niw, menge
vinu, wey menge lana.

“Ipehinungud niw kedi is penganey he anak niw he menge maama. 30 Ne iring ded
kayi is ul-ulaha niw ziya te menge vaka niw wey menge kerehidu niw. Is penganey
he menge anak dan he meemahan, seled da te pitu he andew is kebpezumaha niw
zuen diya te iney zin ne ivegey niw en kediey zutun te ikewalu he andew pinaagi te
kebpemuhata niw zuen.

31 “Iyan kew menge etew he pinili ku, umbe, kené kew megkaan te usa te minsan

hengkey he uyagen he midhimetayan te zumezaas he menge langgam. Isamak niw heini
te menge asu.

23

Kukuman wey Hizu

1“Kene kew mebpenudtul te menge taru. Kene niw ugupi is mezaat he etew pinaagi te
kedtarutaru. 2 Kené kew med-iring te kezekelan dutun te kebaal zan te mezaat. Emun
duen idseysey niw ziya te hukmanan, kené niw tembuni is hustu minsan supak is
kezekelan dutun te kegkagi niw te hustu. 3 Kené niw depigi is pubri ziya te hukmanan
tenged te hizu niw kandin dutun te kasu zin.

4 “Emun egkeehé niw is baka etawa asnu te kuntada niw he nekaawa, kuwaa
niw ne ihated niw ziya te kandin. > Emun egkeehé niw is asnu he edtundanen te
ebpekigkuntada keniyu he egkelilid tenged te karga zin, kene niw va da segazi, kekena,
ugupi niw sikandin wey mekehitindeg haaza.

6 “Kené niw limbungi ziya te hukmanan is egkaayuayu. 7 Kene kew medsumbung te
taru he sumbung. Kené niw hukumi te kemetayen is etew he kena ereg he edhimetayan,
etawa etew he waza mekesala, su edsilutan ku is minsan hentei he ebaal kayi.

8 “Kene kew medawat te sipsip, su is sipsip iyan ebpekepelakap te etew su minsan
netuenan din en is tutuu, edtuisen din gihapun is menge lalag te metazeng he etew.

9 “Kene niw lupigi is lumelengyawa, su netuenan niw is kebpekesavuk te lume-
lengyawa su nehimu kew zaan he lumelengyawa diya te Ehipto.

Menge Belaud para te Kebpehimeley
10 “Seled te heenem he tuig pemulai niw is menge tané niw su wey kew sebpeta.
11 Piru zutun te ikepitu he tuig ipehimeley niw is tané niw pinaagi te kene niw zuen
kedterebehuwa. Ne emun duen dutun ebpenuvu he egkekaan, ne haaza egkehimu he
keenen te menge zuma niw he pubri, ne is egkesame dan egkehimu he keenen te menge
leew he langgam. Ne iringa niw zed daan kayi is pemuleey niw te paras wey pemuleey

te ulibu niw. . _ o
12 “Terebahu kew seled te heenem he andew, piru himeley kew emun ikepitu en he

andew, su para mekehimeley zaan is menge vaka niw wey menge asnu niw, ragkes is
menge uripen niw he neetew ziya te keniyu, wey is kena menge Israilihanen he zuma
niw he meginged. 13 Purungi niw tumana heini is langun he migkagi ku keniyu. Kené
kew ampu diya te zuma he menge ed-ezapen, ne kene niw hisguti is ngazan dan.”

Is Tetelu he Tinuig he Pista
(Exodus 34:18-26; Deuteronomio 16:1-17)
14 “Seled te senge-tuig ketetelu kew medsilibra te pista he para te kebegey kedi te
zengeg. 15Silibraha niw is Pista te Supas he Waze din Tapey. Seled te pitu he andew iyan

niw keena is supas he kena edtepayan, sumala is insugu ku en keniyu. Ne netendek he
timpu is ked-ul-ulaha niw kayi su ziye da te vulan he Abib, su iyan haaza bulan te timpu
te ked-awe niw ziya te Ehipto. Dutun he timpu kinahanglan he med-uwit te halad is
kada sevaha keniyu kayi te kediey. 16 Silibraha niw zaan is Pista te Kedragun pinaagi te
kedhelaza niw kayi te kediey te egkehuna he menge sebpet niw ziya te menge bevesuke
niw. Ne elin daan silibriha niw is Pista te Tevas emun egkezerengdeng niw en is menge
sebpet niw zutun te kegketapus te tuig. 17 Ne medtampu is menge maama keniyu te
kada kegkaamur niw seled kayi te tetelu he pista su kinahanglan he ed-ezapen e zan is
NENGAZEN he Egalen niw. 18 Kené niw ipemuhat kayi te kedi is lengesa he egkelepikan
te minsan hengkey he edtepayan. Is tava te uyagen he ibpemuhat niw kedi te pista, ne
kene niw itagak taman te meselem, kekena, emina niw tutunga.

19 “Uwita niw ziya te valey te NENGAZEN he Megbevaye niw is kinemeupiyahan duen
te egkehuna he egkeragun niw ziya te tane niw.

“Kene niw hilutua is nati he kambing te gatas te iney zin.

20 “Edsuguen ku is belinsuguen ku he medhuna keniyu wey kew zin meventayi ziya
te ibaye niw, ne wey kew zin mezuma ziya te lugar he mid-andam ku para keniyu.
21Peminega niw sikandin ne tumana niw is egkegiyen din. Kene kew sukul kandin. Su is
langun he ebeelan din, ebeelan din pinaagi te ngazan ku ne kene din ebpekewezaan
is menge salé niw, etawa kené kew zin ebpeseyluwen te menge salé niw. 22 Emun
ebpurungan niw ebpeminega is menge lalag din diya te keniyu, ne edtumanen niw is
langun he egkegiyen ku ziya te keniyu, iyan a egkehimu he kuntada te menge kuntada
niw. 23Edhuna ziya te ibayé niw is belinsuguen ku ne edumahan kew zin diya te tana te
menge Amorihanen, menge Hitihanen, menge Pirisihanen, menge Canaanhen, menge
Hivihanen wey menge Jebusihanen, ne iyan a ebpuew kandan. 24 Kene niw ezapa wey
silbiyi is kandan he ebpen-ezapen, ne kené niw iringi is menge vaal zan. Purungi niw
zédeeti is menge ed-ezapen dan wey is menge vatu he tedeman dan. 25Iyan a keniyu
ezapa is NENGAZEN he Megbevayeé niw, ne edtuvazan ku sikiyu te keenen wey wahig.
Ne id-awe ku is daru ziya te keniyu, 26 ne zutun te tane niw waza keniyu egkerenranan
etawa kena ebpekaanak. Ne ebpengelinteuwan ku he lugeyazi kew te untung.

27 “Epelihendeken ku wey edlivegen ku is menge kuntada niw he zutun te
egkesineruwan niw ne ebpemekepelaguy zan. 28 Ebpehurunan ku te petiyukan is
menge Hivihanen, menge Canaanhen, wey menge Hitihanen su wey mesegseg sikan-
dan. 29 Iyan, kené ku sikandan edsegsegen seled da te senge-tuig su emun egkedirit-
suwan egkeewai te etew heeyan is tana, ne ed-ubpaan te mahabet he menge leew he
langgam ne iyan egkehimu he prublima niw. 30 Ednenenayan ku sikandan te edsegseg
su para meiseg kew pa mevuwad su wey niw meeneb haaza is tana.

31 “Is egketemanan te tana he ibpaangken ku keniyu ne ebpuun diya te Zagat he
Meriga pehendiya te Zagat he Mediteraneo, wey ebpuun te disirtu pehendiya te Wahig
he Eufrates. Ebpengelinteuwan ku he mezaag niw is menge etew he ed-ubpa keniyan
he tana su wey niw sikandan mesegseg. 32 Kené kew pekid-uyun kandan wey te menge
ed-ezapen dan. 33 Kene niw sikandan ipeubpa diya te tané niw, su iyan sikandan
ibpekesalé niw kayi te kediey. Su emun ed-azap kew te menge ed-ezapen dan, ne iring
heini te penuges he ebpekeutel keniyu.”

24

Is Kebpekid-uyun te Megbevaya
1Ne migkegiyan te NENGAZEN si Moises te, “Tekezeg ka kayi te kediey ne zumaha nu si
Aaron, si Nadab, si Abihu, is 70 he ebpemendumala te Israel. Ne ezapa e zan kayi, iyan,
diye dan da te meziyu. 2Iyan ke za egkehimu he ed-uvey kediey, ne is menge zuma nu

kinahanglan he kené dan mula med-uvey. Ne is kezekelan keniyu kinahanglan he waza
edtekezeg kayi te vuntud duma kenikew.”

3 Ne hein nekeliku sikandin diya te menge etew migkagi zin kandan is langun he
menge lalag wey menge velaud te NENGAZEN, ne mibperedredseey sikandan is edtavak
te, “Ebeelan dey is minsan hengkey he nekagi te NENGAZEN.” 4 Ne insurat ni Moises is
langun he nekagi te NENGAZEN.

Ne hein nepawa midselemselem sikandin med-enew ne mibaal sikandin te pemuhata
diya te nevunsuzan duen te vuntud ne impelastar zin is 12 he tedeman he vatu he
iyan ibpesavut dutun is 12 he tribu te Israel. 5 Ne midsugu din te kebpemuhat is duma
zan he vetan-en he menge maama, ne nemuhat sikandan te pemuhat he edtutungen,
wey nemuhat daan sikandan te menge tudu he vaka he pemuhat he para te meupiya
he kedepita. 6 Ne midliwaza ni Moises is lengesa, is liwaza in-ahuk din diya te menge
yahung ne is sevaha he liwaza impirik din duen te pemuhata. 7 Ne migkuwa zin sikan
is Libru te Kebpekid-uyun te Meghevaya ne mibasa zin diya te etuvangan te menge
etew. Nemidtavak sikandan te, “Ebeelan dey isminsan hengkey he nekagi te NENGAZEN;
ebpezumdumahan dey sikandin.”

8 Ne migkuwa si Moises te lengesa ne haaza impirik din diya te menge etew he
ke sikandin te, “Heini is lengesa iyan lig-en wey tuus te paagi te kebpekld uyun te
NENGAZEN diya te keniyu kayi te kebegay1 zin keniyu te langun he menge sugu.”

9Ne midtekezeg diya te vuntud si Moises, si Aaron, si Nadab, wey si Abihu, wey sikan
is 70 he ebpemendumala te Israel. 10 Ne neehe dan is Megbevaya te Israel, he ziya
mekehitindeg te iring te saag he sapiru he henduen te mehigawan he langit. 11 Iyan,
minsan pa te neehé dan is Meghevaya ne wazeé din sikandan himetayi. Migkaan pa gani
sikandan wey mid-inum diya te etuvangan te Megbevaya.

12 Ne migkegiyan en maan si Moises te NENGAZEN te, “Laus ke pa tekezeg kayi te
kediey ne tagad ka kayi, su ibegey ku ziya te kenikew is melumpipi he menge vatu he
midsuratan te menge sugu ku wey menge penuru he egkesunud keniyan te menge
etew.” 13 Ne zutun midlaus medtekezeg si Moises diya te vuntud te Meghevaya duma
siJosue he suluguen din. 14Hein waze pa sikandan megenat ne migkagi si Moises diya te
menge edumala te, “Tagad kew taman te ebpekeliku key kayi te keniyu. Ne emun duen
menge kesevaan niw ne iyan niw ipehusey si Aaron wey si Hur su kayi mula sikandan
te keniyu.”

15 Ne zutun te kebpekeuma eni Moises diya te puntur zutun te vuntud, ne haaza is
buntud netembunan te gapun, 16 ne mibulus is NENGAZEN dutun te Buntud he Sinai. Ne
seled te heenem he andew netembunan te gapun haaza is buntud, ne hein ikepitu en he
andew mid-umew si Moises te NENGAZEN puun duen te gapun. 17-18 Ne zutun te kedlaus
kedtekezeg ni Moises duen te vuntud, nekeseled sikandin duen te gapun. Ne zutun
sikandin te vuntud seled te 40 he andew wey 40 he kezukileman. Ne is kezekelan mula
te menge Israilihanen, ne iyan kandan he ked-ahaa te mekegegehem he kebpekiduma te
NENGAZEN duen te puntur te vuntud is iring te edriyubriyub he hapuy.

25

Is menge Halad para te Tulda he Ed-ezapan
(Exodus 35:4-9)

1 Migkagi is NENGAZEN diya te ki Moises te, 2 “Kegiyi nu is menge Israilihanen te
uwiti e zan te menge halad. Ne iyan ka zawat dutun te idhalad dan kayi te kediey
he ebpuun diya te keputian te atey zan is kebegaya zan duen. 3 Iyan heini menge
halad he egkuwaan nu ziya te kandan: vulawan, pelata, brunsi, 4 welin he meitem is
kaavuavu zin, merudtem wey kanggan, linu, wey bulvul te kambing he hinavel, >lundis
te meemahan he kerehidu he midtina te meriga, meupiya he kelasi he lundis, kayu he

ekasya, ¢lana te ulibu para te sult, menge pehemut he para te lana he idlana wey para
te mehemut he veyewa, 7 wey vatu he uniks wey zuma pa he mahalen he menge vatu
he para ibpemikit duen te ipud wey zuen te teleguey ziya te kumeng kayi. & Ipevaal nu
sikandan te tulda he zutun a ed-ezapa, ne edlumun a ziya te kandan. 9 Is kebeeli zutun
te Tulda he Ed-ezapan wey is langun he menge gelemiten dutun, kinahanglan he iyan
egkesunud sikan is mudilu he ibpeehé ku kenikew.

Is Kavan te Kebpekid-uyun
(Exodus 37:1-9)

10 “pevaal ka te Kavan, iyan niw veeli is kayu he ekasya, ne haaza, 45 he vaney is
kelayat din, 27 he vaney is keluag din, ne 27 he vaney is ketikang din. 11 Ne ed-epizan
te lunsey he vulawan is diya te seled wey is diya te gawas te kavan wey ebpeliguyan te
ribiti he vulawan. 12 Pevaal ka te heepat he mibpen-iring te rinti he vulawan, ne haaza
diya ibpikit te heepat he paa zutun te kavan. 13 Pevaal ka zaan te menge tival he kayu
he ekasya ne haaza ed-epizan te vulawan, 14 ne id-ahuk haaza is tival zuen te menge
mibpen-iring te rinti duen te kada kilid te Kavan para metival zan haaza is Kavan. 15 Ne
haazais menge tival kinahanglan he kene en ed-ew-ewaan dutun. 16 Ne itagi niw zutun
te Kavan is dezuwa he melumpipi he vatu he ibegey ku ziya te kenikew he zutun idsurat
is menge Kesuguan.

17 “peveeli nu heini he Kavan te lunsey he vulawan he tangeb, he 45 he vaney is
kelayat din wey 27 he vaney is keluag din. 18-19 Ne pesalsal ka te vulawan ne haaza,
ebeelan he zezuwa he ledawan te velinsuguen he kirubin. Ne ziya haaza ibpelastar
te pesiziveluya he egkepengkusan duen te tangeb su para teleubpu za sikan is menge
kirubin wey haazaistangeb. 20Kinahanglan he ismenge pakpak duen te menge kirubin
ne egkevekar ziya te zivavew zuen te tangeb su para ebpekelambung duen. Ibpedsineru
haaza is dezuwa he kirubin ne zutun sikandan ibpetengteng te tangeb. 21 Ne itagli nu
zutun te Kavan is midlumpipi he menge vatu he edsuratan te menge Kesuguan ku he
ibegey ku kenikew, ne tengevi nu haaza is kavan. 22 Ne ebpekidhinguma a kenikew
zutun te mid-elangan duen te dezuwa he kirubin he ziya te zivavew zuen te Kavan, ne
ibegey ku kenikew is langun he menge velaud ku para te menge Israilihanen.

Is Lemisahan he Edsevukan te Supas
(Exodus 37:10-16)
23“Pevaal ka te lemisahan he ekasya, he 36 he vaney is kelugayad din, ne 18 he vaney is
keluag din wey 27 he vaney is ketikang din. 24 Ne peepizi nu haaza te lunsey he vulawan
wey peribitiyi nu te vulawan is peliguy zutun. 25 Sevuki niw te senipa is ebpekeliguy ziya
te zivavew zutun te lemisahan he heepat he vaney is keluag din ne haaza is ibpekaple
niw lituwi niw pekeplai ziya te zivavew zin te vulawan he ribiti zin. 26 Ne vaal kew te
heepat he mibpen-iring te rinti he vulawan ne ipikit niw haaza diya te heepat he tukud
te lemisahan, 27 ne ebpemekeuvey is kebpikita zuen diya te ibpekapla he senipa ziya te
zivavew su iyan haaza ed-ehukan te menge tival he idtival zutun te lemisahan. 28 Baal
kew te menge tival he kayu he ekasya, ne epizi niw te vulawan ne iyan haaza itival niw
zutun te lemisahan.
29“Baal kew zaan te lunsey he vulawan he menge pinggan, menge tasa, menge umuy,
wey menge yehung. Ne haaza, iyan ebpen-ehukan te menge pemuhat he inumen.
30Kinahanglan he pirmeninti is supas dutun te lemisahan he ibpemuhat kayi te kedi.

Is Selevuka te Sulu
(Exodus 37:17-24)

31“Pevaal ka zaan te selevuka te sulu he lunsey he vulawan is menge paa zin, lawa
zin, wey is dayandayan dutun he menge vulak, he is duma zuen wazé pa mebekar
ne is duma mibekar en. Haaza is dayandayan idredsé da is kebpurmaha kayi zuen

te kebpurmaha te selevuka te menge sulu su teleubpu za heini. 32 Haaza is selevuka
te sult, duen din heenem he subpang, tigtetelu is diya te kada kilid kayi. 33 Is kada
subpang dutun, duen din tetelu he zayandayan he menge vulak he mid-iring te vulak
he almindru, he is duma, memetivurun pa, ne is duma nememekar en. 34 Ne is lawa
zutun te selevuka te sulu, ne zuen dutun heepat he zayandayan he ed-iringen te vulak he
almindru he wazeé pa mebekar wey mibekar en. 35Duen sevaha he vulak diya te zizalem
te kada paris te subpang. 36 Haaza is menge zayandayan wey menge subpang, idredse
da is kebpurmaha zuen te kebeeli zuen te lewahan te selevuka te sulu. 37 Ne pevaal
ka te pitu he sulu he idsavuk niw zuen te selevuka te sulu, ne ziye niw haaza ipelastar
is selevuka te lugar he egketeyawan is diya te egkesineruwan din. 38 Kinahanglan he
lunsey he vulawan is menge lipit wey is menge selevuka te igmuk. 39 Menge 35 he kilu
he lunsey he vulawan is egkegamit niw te kebaal te selevuka te sulu wey te langun he
menge gelemiten kayi. 40 Kinahanglan he edsungkad is kebeeli niw kayi zuen te mudilu
he impeehe ku kenikew kayi te vuntud.

26

Kes Tulda he Ed-ezapan
(Exodus 36:8-38)

1“Ipeveeli nu is Tulda he Ed-ezapan. Is egemiten te kebeeli kayi, ne sepullu he lukut
he linu he eburdahan te welin he meitem is kaavuavu, merudtem wey kanggan. Ne
pepurungi nu heini peburdahi te zagwey te menge kirubin. 2Iped-iiring niw is kezekela
te kada sevaha, 42 he giek is kelayat din ne heenem he giek is keluag din. 3Is kada lelima
zutun te sepulu he kurtina ne ibpedliliib niw te edtahi (ne haaza is sepulu egkehimu za
he zezuwa). 4Ne peveeli nu te mibpen-iring te sising is manggad he meitem is kaavuavu
zinisdiyate kadakilid te ikezuwa he apid duen te sevaha zutun te impikit he menge tila;
>kinahanglan he 50 he iring te sising is diya te kada kilid ne ibped-aatbang haaza. 6 Ne
mebaal zan te 50 he kaw-it he vulawan su wey mekedliliib sikan is menge mibpen-iring
te menge sising duen te zezuwa he impebpikit he menge tila. Pinaagi kayi ne egkeveelan
is Tulda he Ed-ezapan.

7“Ne pevaal ka zaan te tambun duen te Tulda. Ne egemiten is 11 he lukut he manggad
he vulvul te kambing 8 Ne iped-iiring niw is keluag wey kelayat dutun te 11 he manggad,
kinahanglan he 45 he giek is kelayat din ne heenem he giek is keluag din. 9 Ipedliliib
niw is lelima zutun, ne sikan is heenem, ipedliliib niw gihapun. Ne is ikeenem he
manggad, ne edlumpien diya te egkesineruwan duen te Tulda. 19 Kinahanglan he zuen
50 he mibpen-iring te sising is kilid duen te id-apid te mibpebpikit he menge tila, 11 ne
kinahanglan he ebperisan haaza is menge ebpen-iringen te sising te 50 he kaw-it he
brunsi. 12 Edteyuntunen diya te egkeiniyugan duen te tulda is ketenga te manggad
he ebpekesubra. 13 Ne edteyuntunen daan diya te kada kilid is senge-giek wey tenga
he manggad he subra te idtambun duen te Tulda. 14 Is divavew zuen te tambun te
tulda, pezivevawi niw te lundis te meemahan he kerehidu he edtinaan te meriga, ne
umani niw pa pezivevawi te meupiya he kelasi te lundis. 15Is kayu he egkegamit niw
he menge tabla zuen te Tulda he ed-ezapan, iyan is; metulid he marku he ekasya. 161s
kada sevaha zutun, ne 15 he giek is kelugayad din ne zezuwa he giek is keluag din, 17 Ne
egkurtiyan niw is kada sevaha zutun su wey mekedhuhulmaha emun ibpenaud niw en.
Kinahanglan he waza minsan sevaha he kené niw egkurtiyan. 181s 20 he tabla kayi, ziya
egemita te egkezivava he vahin duen te Tulda. 19 Baal kew te 40 he untuza he pelata
he ibpesungkad duen te menge tabla, zezuwa he untuza is ibpesungkad diya te kada
sevaha he tabla he ziya ibperenged te kinurtiyan he vahin dutun te tabla. 20 Ne 20 he
tabla is egemiten para te egkezizaya he vahin te Tulda, 21 wey sungkad te 40 he menge
peuntuza he pelata-dezuwa he peuntuza is diya te kada tabla. 22 Ne heenem he tabla is

egkegamit diya te kilid he zapit te edsenlepan, 23 ne zezuwa he tabla is egkegamit diya te
kada suyuk diya te kilid 24ne haaza ibpegkepleey puun te zizalem pehendiya te zivavew
he iyan ebpekevegey te purma zutun te suyuk. Ne pudu ed-iringa kayi is dezuwa he
tabla ziya te menge suyuk. 25 Umbe, zuen walu he menge tabla he para ziya te menge
suyuk wey 16 he menge peuntuza he pelata su is kada tabla, egkinahanglan te zezuwa
he peuntuza.

26 “Pevaal ka zaan te menge marku he kayu he ekasya he para te elavat, lelima is para
te egkezizaya he vahin duen te Tulda, 27 lelima zaan is para te egkezivava he vahin, wey
lelima pa he para te zapit te edsenlepan he egkeiniyugan he vahin duen te Tulda. 28 Ne
sikan is marku he ibpeteliwaza, kinahanglan he ebpekepangkus duen te Tulda he ed-
ezapan, ne ziya haaza idtaud te teliwaza he pid-elangan duen te menge tabla. 29 Epizi
niw te vulawan sikan is menge tabla ne vaal kew te mibpen-iring te rinti he vulawan he
ibpenaud dutun te menge tabla he iyan edluglugan te menge marku. Ne elin daan epizi
niw te vulawan sikan is menge marku.

30“Kinahanglan he edsungkad duen te mudilu he impeehé ku kenikew kayi te vuntud
is kedtukuza niw zuen te Tulda he Ed-ezapan.

31 “Baal kew te kurtina he linu he miburdahan te welin he meitem is kaavuavu,
merudtem wey kanggan. Ne eburdahan heini te mekempet he zagwey te menge
kirubin. 32 Ne isanggat niw ziya te menge kaw-it he vulawan he idtaud diya te heepat
he tukud he ekasya he ed-epizan te vulawan he ziya ibpehitindeg te heepat he untuza
he pelata. 33 Isanggat niw haaza is kurtina ziya te kaw-it ne isavuk niw ziya te zivaluy
zutun te kurtina sikan is Kavan te Kebpekid-uyun ku keniyu. Pinaagi zutun te kurtina
egkevahin is seled te Segradu he Lugar wey is Utew Segradu he Lugar. 34 Sikan is Kavan
te Kebpekid-uyun ku keniyu, kinahanglan he ziya idsavuk te Utew Segradu he Lugar ne
kinahanglan he edtembunan duen te tambun din. 35 Ne isavuk niw sikan is lemisahan
diya te gawas te kurtina, diyé niw isavuk te zapit te zizaya he zutun te seled te Tulda. Ne
id-atbang niw zutun te lemisahan sikan is selevuka te sulu su ziye niw mula idsavuk te
egkezivava he vahin dutun te seled te Tulda he Ed-ezapan.

36 “Pevaal ka zaan te sevaha pa he kurtina, he para te gemawan dutun te Tulda he Ed-
ezapan. Is kurtina kinahanglan he linu he eburdahan te welin he meitem is kaavuavu
zin, merudtem wey kanggan. Kinahanglan he meupiya is kegkeburdahi kayi. 37 Ne para
kayi he kurtina, baal kew te lelima he tukud he ekasya he ed-epizan te vulawan, ne
itaud niw ziya te kada sevaha zutun is kaw-it he vulawan. Ne vaal kew zaan te lelima
he brunsi he ebpehitindegan dutun te menge tukud.”

27

Is Pemuhata te Edtutungen he Pemuhat
(Exodus 38:1-7)

1 Migkagi is NENGAZEN diya te ki Moises te, “Baal kew te kuwedradu he pemuhata he
kayu he ekasya. Pitu wey tenga he giek is kelayat din ne pitu zaan wey tenga he giek is
keluag din, ne heepat wey tenga he giek is ketikang din. 2 Ne veeli niw te sungeysungey
is heepat he suyuk dutun, he idredsé da is kebeeli zuen te kebeeli zutun te pemuhata.
Kinahanglan he ed-epizan te brunsi haaza is pemuhata. 3Is langun he menge gelemiten
dutun te pemuhata ne brunsi, he iyan is: menge selevuka te avu, menge pala, menge
yahung, menge dezekela he tinidur he para te usa, wey is menge selevuka te vaga. 4 Baal
kew zaan te tuuga he brunsi he para zutun te pemuhata, ne pikiti niw te menge brunsi
he mibpen-iring te rinti is kada suyuk dutun. 5 Ne isavuk niw heini ziya te untuze din
he ziya te tengatenga he vahin te seled duen te pemuhata puun te zivavew. 6 Baal kew
te tival he ekasya he para zutun te pemuhata, ne epizi niw haaza te brunsi. ? Ne haaza
is menge tival zuen niw idluglug te mibpen-iring te rinti he ziya te pesikiliza dutun te

pemuhata suiyan haaza idtival zutun te pemuhata emun ed-uwiten. 8 Kinahanglan he
kahun is beeli niw he pemuhata. Ne iyan niw iringi sikan is impeehé ku kenikew kayi
te vuntud.”

Is Lama zuen te Tulda he Ed-ezapan
(Exodus 38:9-20)

9“Kinahanglan he zuen lama zutun te Tulda he Ed-ezapan, elaza niw haaza pinaagi te
kegkurtinahizuen te linu. Is kelugayad te kurtina he impelingut diya te zivava he kilid ne
150 he giek. 10 Ibpikit heini he kurtina ziya te 20 he tukud he brunsi he ziya ipehitindeg
te 20 daan he ebpeuntuzan duen he brunsi. Is ebpemikitan duen te menge kurtina, ne
iyan is menge kaw-it he pelata he impikit diya te menge kebilya he pelata ziya te menge
tukud. 111s kurtina he ziya dapit te zizaya ne 150 daan he giek is keleyatan din. Ibpikit
daan heini ziya te 20 he tukud he brunsi he ziya ipehitindeg te 20 he ebpeuntuzan duen
he brunsi. Is ebpikitan duen te menge kurtina ne iyan is menge kaw-it he pelata he
ibpemikit diya te menge kebilya he pelata ziya te tukud.

12“Is kurtina he ziya dapit te edsenlepan he kilid, 75 he giek is kelugayad din, ne ibpikit
heini ziya te sepulu he tukud he impehulma ziya te sepulu daan he menge peuntuza.
131s dapit te edsilaan he kilid duen te lama 75 zaan he giek is kelugayad din. 14 Ne zuen
kayi gemawan he ed-elangan daan te kurtina is kilid din. Is kurtina ziya te egkekewanan,
22 he giek is kelugayad din, ne ibpikit heini ziya te tetelu he tukud he ibpemehulma ziya
te tetelu zaan he menge peuntuza. 15Is kurtina ziya te egkegivang, 22 wey tenga he giek
is kelugayad din, ne idtaud heini ziya te tetelu he tukud he ibpehulma ziya te tetelu
he peuntuza. 16 Ne haaza is gemawan, kinahanglan he egkurtinahan te 30 he giek is
kelugayad din he linu he eburdahan te welin he meitem is kaavuavu zin, merudtem wey
kanggan ne ebpurungan heini eburdahi. Ne idtaud haaza is kurtina ziya te heepat he
menge tukud he ibpehulma ziya te heepat he peuntuza. 17 Is langun he menge tukud he
ebpekeliguy zutun te lama kinahanglan he zuen dutun menge kaw-it wey menge kebilya
he pelata, wey zuen menge pundasyun he brunsi.

18“Umbe, haaza is lama, zuen din keleyatan he 150 he giek wey 75 he giek he keluagan.
Ebpeliguyan heini te kurtina he linu he is kelayat din, pitu wey tenga he giek. Is menge
tukud kayi, ibpehulma ziya te menge peuntuza he brunsi. 19 Kinahanglan he pudu
brunsi is langun he menge idhiman duen te Tulda he Ed-ezapan ragkes is langun he
menge palpal he ibanting dutun te tulda wey is menge kurtina ziya te lama kayi.

Is Ked-atur te menge Sulu diya te Tulda he Ed-ezapan
(Leviticus 24:1-4)

20 “Sugua nu is menge Israilihanen he uwiti ke zan te lunsey he lana te mibevayu he
ulibu he idtubil te menge sult dutun te Tulda su para layun mekesiga. 21 Is selevuka
te sulu, kinahanglan he idsavuk diya te gawas te kurtina he ebpeketambun duen te
Kavan te Kebpekid-uyun. Si Aaron wey is menge kevuwazan din iyan ed-etiman duen
te menge sulu duen te Tulda he Edtelevukaayan. Ibpesiga zan heini ziya te etuvangan
ku meselem wey mezukilem. Heini he menge sulunuzen ereg he edtumanen te menge
Israilihanen taman te huziyan he menge lapis te menge kevuwazan dan.

28

Is Bisti te Memumuhat
(Exodus 39:1-7)

1“Ipeviza nu puun te zuma he menge etew is suled nu he si Aaron wey sikan is menge
anak din he ensi Nadab, Abihu, Eleazar, wey Itamar, su edhimuwen ku sikandan he
menge memumuhat he ebpenilbi kedi. 2 Peveeli nu is suled nu he si Aaron te menge
visti he segradu he ebpekevegey kandin te zengeg. 3 Kegiyi nu sikan is menge maama he
mibegayan ku te ketau te kebpemaal te visti he veeli zan si Aaron te menge visti, su wey

niw sikandin ikepeveyveyai kedi su edhimuwen ku sikandin he memumuhat he edsilbi
kedi. 4 Ne iyan heini menge visti he ebeelan para kandin: is teleguey ziya te kumeng,
ipud, pendivavew he visti, pendizalem he visti he binurdahan, tengkulu, wey vagkes.
Kinahanglan he ebaal zan te menge visti he para ki Aaron wey para te menge anak din
he maama, su para mekepenilbi sikandan kedi pinaagi te kebpemuhat. > Is egkegamit
iyan is: linu he eburdahan te vulawan he tanur, wey welin he meitem is kaavuavu zin,
merudtem wey kanggan.

Is Ipud
(Exodus 39:2-7)

6 “Is ipud, kinahanglan he iyan ebeelan is linu he utew meupiya, wey tanur he
vulawan wey welin he tanur he meitem is kavuavu zin, merudtem wey kanggan.
Kinahanglan he meupiya is kegkeburdahi kayi. 7 Heini he visti, dezuwa he vahin; is
diya te peka wey is diya te sineruwan, ne ebpekedsumpul heini ziya te idtedted diya te
pemenayen. 8Is bakes kayi, linu zaan he miburdahan te vulawan he tanur wey welin
he meitem is kaavuavu zin, merudtem, wey kanggan.

9“Ne kuwa kew te zezuwa he vatu he uniks ne id-ukir niw zutun is sepulu wey dezuwa
he menge ngazan te menge anak ni Jacob, 10 ne ibpedsusunud pinaagi te penuigen
dan, heenem he ngazan is diya te kada vatu. 11 Is ked-ukira te menge ngazan duen
te sepulu wey dezuwa he menge ngazan te menge anak ni Israel duen te dezuwa he
vatu kinahanglan he utew ebpurpurungi ne ibpezivavew ziya te selevuka he vulawan
haazaismenge vatu. 12Neibpikitheini zuen te menge tedted diya te pemenayen duen te
ipud. Iyan tegialung kayi is sepulu wey zezuwa he tribu te Israel. Pinaagi kayi edtiangen
ni Aaron is menge ngazan dan diya te etuvangan ku, ne siak is NENGAZEN, layun ku
sikandan egketenuzi is menge etew ku. 13 Is menge selevuka he vulawan 14 pesevuki
nu te zezuwa he rantey he lunsey he vulawan su wey ikepikit heini zuen te pemenayen
duen te visti.

Is Teleguey diya te Kumeng
(Exodus 39:8-21)

15 “Pevaal kew te teleguey ziya te kumeng he egemiten te kebpesavut te egkesuatan
te NENGAZEN. Kinahanglan daan he utew metau is ebaal zuen, he utew meupiya is
kegkeveeli kayi, ne is tila kayi ne kinahanglan he iring te tila he egemiten te kebaal te
ipud: linu he miburdahan te vulawan he tanur wey welin he meitem is kaavuavu zin,
merudtem wey kanggan. 16 Heini is teleguey ziya te kumeng edubliyen is kedlumpia
zuen ne kuwedradu heini; siyam he vaney is keleyatan din wey keluagan din. 17 Ne
ibpikit dutun is heepat he linya te menge mahal he vatu. Is nehuna he linya, rubi,
tupas, wey biril; 18 is ikezuwa he linya, imirald, sapiru, wey diyemanti; 19 is iketelu he
linya, hasintu, agata wey amatista; 20 ne ikeepat he linya, krisulitu, uniks, wey haspir.
Ibpemezivavew heini ziya te selevuka he vulawan he para te ebpezivevawan duen. 211s
kada sevaha zuen te sepulu wey dezuwa he menge vatu, ne id-ukir zutun is sevaha zaan
hengazan te sevaha he anak niJacob, suiyan haaza edriprisintar te sepulu wey dezuwa
he ebpuunan te menge kevuwazan ni Israel. Is ked-ukira zutun ne iring te ked-ukir te
para ibmarka.

22 “Baal kew zaan te rantey he lunsey he vulawan he para zuen te teleguey ziya te
kumeng. 23 Ne vaal kew zaan te zezuwa he mibpen-iring te sising he vulawan, ne ipikit
niw haaza diya te egkezapit te zivavew he menge suyuk duen te teleguey ziya te kumeng.
24 Ne ihiket niw zutun te zezuwa he rantey he vulawan duen te iring te sising. 25 Ne
is divaluy he puru dan, ne zuen niw ihiket te zezuwa he selevuka he zuen idsanggat
te menge tedted diya te pemenayen duen te ipud. 26 Ne uman kew vaal te zezuwa he
mibpen-iring te sising he vulawan ne ziyé niw ipikit te egkezapit diya te zizalem he

dezuwa he suyuk duen te teleguey ziya te kumeng he sikan is egkezapit duen he mid-
epizan kayi he ipud. 27 Ne uman kew pa vaal te zezuwa he ebpen-iringen te sising he
vulawan ne ipikit niw haaza diya te kilid duen te ipud wey zivavew te imbakes duen.
28 Ne sikan is dezuwa he iring te menge sising he zuen ipikit te egkezizalem he menge
suyuk duen te teleguey ziya te kumeng, teuzi niw te hiket he meitem is kaavuavu zin ne
ihiket niw zuen te zezuwa he iring te menge sising he zuen ipikit te pesikiliza he zapit te
egkesineruwan duen te ipud su para meviger is kebpekesavuk din diya te egkezivavew
te vakes.

29 “Dutun te kedseled ni Aaron duen te Segradu he Lugar, ne idtaud din haaza is
teleguey ziya te kumeng he mideyzeyanan te mahal he menge vatu he in-ukir zuen is
menge ngazan te menge tribu te Israel su para siak is NENGAZEN, ne layun ku sikandan
egketenuzi is menge etew ku. 30 Ne idtagu daan dutun te teleguey ziya te kumeng is
dezuwa he vatu he veveraan he egngezanan te Urim wey Thumim, su para egkeuwit
ni Aaron emun ebpekid-etuvang sikandin kedi te Wagas he NENGAZEN. Dutun he menge
timpu te ked-etuvang din kedj, kinahanglan he layun din idtaud sikan is teleguey ziya te
kumeng, su wey zin metueni is egkesuatan ku para te menge kevuwazan ni Israel.

Is Duma pa he menge Bisti te Memumuhat
(Exodus 39:22-31)

31“Is pendivavew he visti he iyan egkeepizan duen te ipud he manggad he meitem is
kaavuavu zin. 32Is budsi zutun he iyan sikan is egkeehukan te lieg, kinahanglan he
edteuzan te epuru is peliguy su wey kena mevindas. 33-3¢Is peliguy he sidsid dutun
te visti kinahanglan he ibpeliguy te eburda zutun is ed-iringen te menge vegas te
kayu he pumigranata, he welin he meitem is kaavuavu zin, merudtem wey kanggan
he ebpemelvel-etan te menge seriyew he vulawan. 35 Ibivisti ni Aaron haaza is
pendivavew he visti zutun te kedseled din duen te Segradu he Lugar su ebpenilbi ziya te
etuvangan ku, su wey mezineg is daging te menge seriyew emun edseled etawa egawas
si Aaron dutun te Segradu he Lugar. Emun ebeelan din heini ne kena sikandin ebpatey.

36 “Baal kew te midalya he lunsey he vulawan he ed-iringen te pelatu ne iukir niw
zutun is menge lalag he: ‘Pehinungud te NENGAZEN.” 37-38 Thiket niw heini ziya te
etuvangan duen te tengkulu ni Aaron pinaagi te hiket he meitem is kaavuavu zin,
su wey maaha heini ziya te vuked din. Ne ebpaaha heini he ed-uwiten ni Aaron is
minsan hengkey he sala he nehimu te menge Israilihanen dutun te kebpemuhata zan
te NENGAZEN. Kinahanglan he layun heini idtaud ni Aaron diya te vuked din su wey zin
mepenunuat is NENGAZEN.

39 “Linu is hevela niw he pendizalem he visti ni Aaron ne linu zaan is beeli niw he
tengkulu zin, wey vakes din he kinahanglan he egkepurungan heini te eburda. 49Beeli
niw zaan te menge visti, menge vakes, wey menge tengkulu sikan is menge anak ni
Aaron he menge maama, su ebpekevegey kandan te zengeg.

41 “Bistiyi nu kayi is suled nu he si Aaron wey sikan is menge anak din he maama. Ne
ebpetigisan sikandan te lana tuus te kegkehimuwa kandan he memumuhat. Ne ipehin-
ungud nu sikandan kediey su wey sikandan mekepenilbi kedi pinaagi te kebpemuhat.

42 “Peveeli niw zaan sikandan te pendizalem he visti he ebpeketambun te pid-
etawan dan. Is kelugayad kayi, ne puun te hawak taman te vuel, su wey zan kena
mevikangi. 43 Emun edseled si Aaron wey sikan is menge anak din duen te Tulda he
Edtelevukaayan, etawa ed-uvey zan duen te pemuhata diya te Segradu he Lugar su
ebpemuhat sikandan, kinahanglan he egemiten dan heini su edhimetayan ku sikandan
emun ibpegawagawa zan is pid-etawan dan. Heini he sulunuzen pehendiye en te
egkelapislapis he kevuwazan ni Aaron is kedtumana zan kayi.

29

Is Kebpehinunguza ki Aaron wey menge Anak Din he menge Maama he menge Memu-
muhat
(Leviticus 8:1-36)

1“Iyan heini ul-ulaha nu te kebpehinunguza nu ki Aaron wey te menge anak din he
menge maama su wey zan mekepenilbi kedi pinaagi te kegkememumuhat dan. Kuwa
ka te sevaha he turiti he vaka wey zezuwa he meemahan he kerehidu he waze dan sazir.
2 Kuwa ka te kinemeupiyahan he herina te trigu, ne veeli nu he supas, iyan, kene nu
tepayi; baal ka zaan te mamun he ed-emutan te lana he ulibu, ne vaal ke zaan te kena
mula ed-emutan telana, is duma zutun ebpekenipisen nune edezasan nu te lana. 3Itagu
nu haaza diya te vaskit ne ipemuhat nu kayi te kedi duma te kebpemuhata nu zuen te
sevaha he turiti he vaka wey zezuwa he meemahan he kerehidu.

4 “Dumaha nu si Aaron wey sikan is menge anak din he maama ziya te idselang
pehendiya te Tulda he Edtelevukaayan, ne ipepemezigu nu sikandan. > Ne vistiyi nu
si Aaron te menge visti te memumuhat he iyan sikan is; bisti he kemisidintru wey
sikan is ipud he iyan Kkes ispisyal he visti te memumubhat, sikan is teleguey ziya te
kumeng, wey sikan is meupiya is kegkeveeli zin he vakes duen te ipud. 6 Tengkuluwi
nu sikandin ne ipikit nu zutun sikan is midalya he vulawan he tuus he impehinungud
sikandin he para te NENGAZEN. 7 Kuwa ka te lana he para za te idlana te ebpilien ku,
ne ilana nu ziya te ulu ni Aaron. 8 Ne ipehinungud nu zaan sikan is menge anak din he
maama, ne vistiyi nu sikandan te pendizalem he visti, 9 tengkulu, wey vakes. Egkehimu
sikandan he memumuhat taman te taman. Iyan heini paagi te kedhimuwa nu ki Aaron
he memumuhat wey sikan is menge anak din.

10 “Uwita nu sikan is turiti he vaka ziya te etuvangan te Tulda he Edtelevukaayan,
ne kegiyi nu si Aaron wey sikan is menge anak din he izampeé dan is palad dan diya te
ulu zutun te vaka. 11 Ne lepaa nu haaza is baka ziya te etuvangan te NENGAZEN diya te
gemawan dutun te Tulda he Edtelevukaayan. 12 Ne kuwa ka te lengesa zutun te vaka ne
ipalis nu zuen te menge sungeysungey te menge suyuk duen te pemuhata. Ne sikan is
egkesama he lengesa ivusbus nu zuen te untuza dutun te pemuhata. 13 Ne kuwaa nu is
langun he tava diya te seled te getek, ne kuwaa nu is deisey he vahin te atey, wey sikan
is menge vuwa ragkes is menge tava kayi, ne tutunga nu zuen te pemuhata. 14 Ne sikan
is sapu duen te vaka, lundis din, wey bituka zin, ne ziyé nu tutunga te gawas te kampu.
Heini he pemuhat, pemuhat para idlumpiyu.

15 “Egkepasad haaza, iyan nu en maan kuwaa sikan is sevaha zuen te zezuwa he
meemahan he menge kerehidu, ne kegiyi nu si Aaron wey sikan is menge anak din he
izampe dan is palad dan diya te ulu zuen te kerehidu. 16 Lepaa nu haaza, ne uwita nu
is lengesa zin, ne ipirik nu zuen te pesikiliza duen te pemuhata. 17 Sepuia nu haaza is
kerehidu; ne lului nu is bituka wey is duma he ebpemeketagu diya te zizalem din ne
sikan is menge paa, em-emura nu ragkes duen te ulu wey zuma he vahin. 18 Ne tutunga
nu haaza duen te pemuhata su pemuhat haaza he edtutungen para kedi. Is kehemut
kayi he pemuhat te pinaagi te hapuy ne ebpekepenunuat kedi.

19«“Ne kuwaa nu en daan sikan is nesama duen te zezuwa he meemahan he kerehidu,
neidampani Aaron wey te menge anak din diya te ulu zutun is palad dan. 20Ne himetayi
nu haaza, ne kuwa ka te lengesa zutun ne izazas nu ziya te kewanan he telinga ni
Aaron wey kewanan he telinga zuen te menge anak din he maama, wey kewanan he
tindezekela te menge velad wey paa zan. Ne piriki nu te lengesa sikan is peliguy zuen te
pemuhata. 21 Ne kuwa ka te lengesa he zutun te pemuhata, ne isahug nu heini te lana
he para idlana ne ipirik nu haaza diya te ki Aaron wey ziya te menge visti zin, ipirik nu
zaan duen te menge anak din, wey ziya te menge visti zan. Dutun, si Aaron wey sikan is
menge anak din he maama wey is menge visti zan, igkepehinungud en kayi te kediey.

22 “Kuwaa nu is menge tava duen te kerehidu, sikan is melambu he ikug din, sikan
is menge tava diya te seled te getek, sikan is deisey he vahin te atey, wey sikan is menge
vuwa ragkes is menge tava kayi, wey sikan is kewanan he vuvun. Iyan heiniis kerehidu
pemuhat para te kedhimuwa te memumuhat he memumuhat. 23 Kuwa ka te supas duen
te baskit he waza tepayi heiyan sikanis supashe impemuhat kayi te kediey. Ipedsesangi
nu is klasi te supas he egkuwaan nu, kuwa ka te sevaha he mamun he mid-emutan te
lana he ulibu, wey sevaha he pan he waza emuti telana, wey senge-elad duen te menipis
he supas. 24 Ne pegewezi nu haaza is langun ki Aaron, wey te menge anak din he maama,
ne ivayew zan haaza kayi te etuvangan ku su pemuhat haaza he ibayew. 25 Ne kuwaa
nu haaza is menge supas diya te menge velad dan, ne tutunga nu zutun te pemuhata
duma te pemuhat he edtutungen. Is kehemut kayi he pemuhat te pinaagi te hapuy ne
ebpekepenunuat kedi. 26 Ne kuwaa nu is kumeng duen te kerehidu ne ivayew nu haaza
kayi te etuvangan ku su pemuhat haaza kayi te kediey he ibayew. Iyan heini kenikew
he vahin duen te kerehidu he pemuhat he para te kedhimuwa ki Aaron he memumuhat
wey te menge anak din.

27“Ipehinungud nu kayi te kedi is menge vahin duen te kerehidu he pemuhat para te
kedhimuwa ki Aaron he memumuhat wey te menge anak din, ragkes en kayi is kumeng
wey buvun he imbayew kayi te kedi. 28 Kena egkahalin is paagi ku he iyan heini: Emun
ebpemuhat is menge etew ku te menge pemuhat he para te meupiya he kedepita, ne
sikan is kumeng wey buvun duen te ayam he ibpemuhat kinahanglan he ibegey ziya te
menge memumuhat.

29“Emun ebpatey en si Aaron, sikan is menge visti zin te kegkememumuhat din kina-
hanglan he ibegey ziya te kevuwazan din he ebpekeilis kandin te lavew he mememuhat
su para igkevivisti zan haaza emun ed-urdinahan sikandan pinaagi te kedlenahi
kandan. 30Is kevuwazan ni Aaron he ebpekeilis kandin te lavew he memumuhat
he edseled te Tulda he Edtelevukaayan su ebpenilbi kedi dutun te Segradu he Lugar,
kinahanglan he ibivisti zin haaza is menge visti seled te pitu he andew.

31“Kuwaa nu sikan is usa he kerehidu he negamit te kedhimuwa ki Aaron wey zuen
te menge anak din he memumuhat, ne hilutua nu ziya te segradu he lugar. 32 Ne
zutun dan haaza egkeena zuma zuen te supas duen te baskit te gemawan te Tulda he
Edtelevukaayan. 33 Iyan da sikandan egkehimu he egkaan dutun te usa wey supas
he impemuhat para mevelukasi is menge sale dan dutun te kedhimuwa kandan he
memumuhat. Waza duma he egkehimu he egkaan kayi zuma kandan su segradu heini
he keenen. 34 Ne emun egkeume en is meselem, ke zuen pa kena egkekaan duen te usa
etawa supas kinahanglan he edtutungen haaza; kena haaza egkeenen susegradu haaza.

35 “Tumana nu heini is insugu ku kenikew mehitenged te kedhimuwa ki Aaron he
memumuhat wey te menge anak din. Himuwa nu is ked-urdina kandan seled te pitu he
andew. 36 Kada andew zutun, kinahanglan he pemuhat ka te turiti he vaka he pemuhat
he para idlumpiyu, su wey melumpiyuwi sikan is pemuhata. Ne lenahi nu haaza is
pemuhata su wey ikepehinungud heini. 37 Ul-ulaha nu heini kada andew zutun te pitu
he andew. Ne egkepurung egkehimu he segradu haaza is pemuhata, ne ereg he idsivey
para te NENGAZEN is ebpekezegkit dutun.

Is menge Pemuhat Kada Andew
(Menge Numero 28:1-8)

38 “Kada andew kinahanglan he ibpemuhat nu zutun te pemuhata is dezuwa he
nati he kerehidu he tigsenge-tuig is kegurang dan. 39 Sevaha te meselem ne sevaha te
mahapun. 40 Dutun te kebpemuhata nu zuen te kerehidu te meselem, ne pemuhat ka te
zezuwa he kilu he meupiya he kelasi he herina. Sehugi nu heini te senge litru he lana
te vegas te mibevayu he ulibu. Pemuhat ka zaan te senge litru he vinu he pemuhat he

inumen. 41 Ne sikan is nati he kerehidu he ibpemuhat emun mahapun, iyan ded duma
zin sikan is duma zuen te ibpemuhat emun meselem, wey iring daan duen kengezekela.
Is kehemut kayi he pemuhat te pemuhat he pinaagi te hapuy ebpekepenunuat kedi.
42 Iyan heini pemuhat he edtutungen, kinahanglan he andew-andew is ked-ul-ulaha
niw kayihe pemuhat taman te sunud he menge lapis te kevuwazan. Ipemuhat niw heini
kediey zutun te gemawan te Tulda he Edtelevukaayan, su zutun a ebpekidhinguma
keniyu wey ebpekidlalag. 43 Dutun ku edhingumaa is menge kevuwazan ni Israel,
ne pinaagi te mekegegehem he kebpekiduma ku egkehimu he segradu haaza he lugar.
44 Edhimuwen ku he segradu sikan is Tulda he Edtelevukaayan wey sikan is pemuhata
dutun, ne edhimuwen ku si Aaron wey is menge anak din he maama, he selakew keniyu
su iyan mula kandan he vaal is kebpemuhata kediey. 45 Edlumun a keniyu te menge
kevuwazan ni Israel ne egkehimu a he Megbevayé niw. 46 Ne egketuenan niw he iyan a
is NENGAZEN he Megbevayée niw, mibpegawas keniyu ziya te Ehipto su para mekelumun
a ziya te keniyu. Iyan a is NENGAZEN Meghevayeé niw.

30

Is Edtutungan te Beyewa
(Exodus 37:25-28)

1“Baal kew te pemuhata he kayu he ekasya he para tutunga te veyewa. 2 Ne haaza,
kinahanglan he kuwedradu he 18 he vaney is kelayat din ne 18 zaan he vaney is keluag
din, ne 36 he vaney is ketikang din. Ne kinahanglan he zuen kayi menge sungeysungey
ziya te menge suyuk din he idredse da is kebpurmaha zuen te kebeeli zuen te pemuhata.
3 Epizi niw te lunsey he vulawan is dapit te zivavew kayi, is heepat he kilid kayi, wey
sikan ismenge sungeysungey ziya te menge suyuk. Ne rebitiyi niw te vulawan is peliguy
kayi. 4 Ne vaal kew te zezuwa he ebpen-iringen te rinti he vulawan he para idtaud diya
te zizalem duen te ribiti ziya te pesiziveluya duen te pemuhata, he para edteuzan te
menge tival he idtival kayi. 5> Kayu he ekasya is beeli niw he menge tival ne epizi niw
haaza te vulawan. 6 Isavuk niw heini he pemuhata diya te gawas duen te egkurtinahan
te kurtina he ibitey ziya te egkesineruwan duen te Kavan te Kebpekid-uyun ku keniyu.
Ne zutun a he lugar ebpekidhinguma keniyu.

7“Kada meselem emun ed-etimanen ni Aaron sikan is menge sull, kinahanglan he
edtutung sikandin dutun he pemuhata te mehemut he veyewa. 8 Ne emun edtemteman
dinsikanissulu ke egkesakep en, kinahanglan gihapun he edtutung sikandin te veyewa.
Ne heini is kebpemuhata kedi pinaagi te kedtutung te veyewa, kinahanglan he kada
andew is kebeeli zuen pehendiye en te huziyan he menge lapis te kevuwazan. °Kayi he
pemuhata, kené kew mebpemuhat te selakew he veyewa, kené niw heini pemuhati te
minsan hengkey he pemuhat he edtutungen, etawa pemuhat he gasa, etawa pemuhat
he inumen. 10 Kesevaha te kada tuig, kinahanglan he edlumpiyuwan ni Aaron sikan
is pemuhata pinaagi te kebpelisi te lengesa zuen te menge sungeysungey te menge
suyuk kayi. Haaza is lengesa he ibpalis, ne lengesa zuen te pemuhat he para idlumpiyu.
Kinahanglan he keneé en ed-engkezan is kebeeli kayi kada tuig pehendiyé en te huziyan
he lapis te menge kevuwazan; mid-isip ku heini he segradu utew he pemuhata.”

Is Buhis duen te Tulda he Ed-ezapan
11 Ne migkegiyan te NENGAZEN si Moises te, 12 “Emun edsinsusen nu is menge ke-
vuwazan ni Israel, kinahanglan he ebeyazan te kada sevaha he maama kayi te kediey
is untung din su para waza mezaat he egkehitavu diya te kandin dutun te kedsinsus.
13 Is kada sevaha he maama he egkeragkes dutun te sinsus, kinahanglan he ebayad
te heenem he gramu he pelata he edsungkad diya te timbangan te pelata te menge
memumuhat. Kinahanglan he ebayad is kada sevaha keniyu, su halad niw heini kayi

te kedi. 14Is langun he menge maama he 20 he tuig is penuigen din, pehendiye en te
metikang ne iyan sikandan ebegey kayi te kediey. 15Is sepian, kinahanglan he kena
subra is ibayad din, ne is pubri kinahanglan he kena kurang is ibayad din. 16 Gemita
niw heini he selapi para te ked-etiman duen te Tulda he Edtelevukaayan. Iyan heini
lugbak para te untung niw, su wey ku kena melemlemuwi is ked-ipat keniyu.”

Is Bisin

(Exodus 38:8)

17Migkagi is NENGAZEN diya te ki Moises te, 18 “Baal kew te brunsi he bisin he brunsi

zaan is selevuke din. Ne ziye niw isavuk te tengatenga te pid-elangan te Tulda he
Edtelevukaayan wey zuen te pemuhata, ne tegui niw haaza te wahig. 19 Ne haaza is
wahig dutun, iyan egemiten ni Aaron wey te menge anak din he maama te kedlulu
te menge velad dan wey menge paa zan, 20 te kené pa sikandan edseled te Tulda he
Edtelevukaayan, wey kené pa sikandan ed-uvey zuen te pemuhata te kebpemuhat
pinaagi te hapuy. 21 Kinahanglan he edluluan dan is menge velad dan wey menge paa
zan su wey zan kena mebpatey. Heini he sulunuzen, kinahanglan he edtumanen ni
Aaron wey te menge kevuwazan din taman te huziyan he lapis te menge kevuwazan.”

Is Lana he Idlana

22 Migkagi is NENGAZEN diya te ki Moises te, 23 “Kuwa ka te kinemeupiyahan he
pehemut: Heenem he kilu he wahig he mira, tetelu he kilu te mehemut he sinamun,
wey tetelu zaan he kilu te mehemut he calamus, 24 wey heenem he kilu he kasia
(kinahanglan he iyan idtimbang sikan is timbangan te menge memumuhat) ne ed-
umanan haaza te senge litru wey tenga he lana te ulibu; 25 pinaagi kayi beeli niw is
segradu helana he utew mehemuthe para teidlana. 26-28 Ne gemita niw heini te kedlana
te Tulda he Edtelevukaayan, wey zuen te Kavan te Kebpekid-uyun ku keniyu, wey zuen
te lemisahan wey is langun he kehimanan din wey zuen te ibpehitindeg he sulu wey is
langun he menge himan din, wey zuen te pemuhata te edtutungen he veyewa, wey zuen
te pemuhata te menge pemuhat he edtutungen wey te menge gelemiten din, is bisin
wey is selevuke din. 29 Ipehinungud nu kediey heini is langun, ne zutun, egkepurung
egkehimu he segradu heiniislangun ne tenged dutun, ereg he idsivey para te NENGAZEN
is ebpekezegkit duen.

30 “Ne lenahi niw zutun te lana si Aaron wey sikan is menge anak din he maama
he tuus te ibpeveyveyaan niw sikandan kediey su wey zan mekepenilbi kedi pinaagi
te kebpemuhat. 31 Kegiyi nu is menge Israilihanen te, ‘Heini is lana, iyan segradu he
lana te NENGAZEN he pehendiyeé en te egkalapislapis he kevuwazan is kegemita zuen,’
32Kinahanglan he kena heini idlana ziya te etew za duen, ne kinahanglan daan he kene
niw ed-iringan is kebeeli kayi he lana emun ebaal kew te lana he selakew en is egemitan
niw zuen, su para kena mevaleyvaley, su segradu heini he lana, ne kinahanglan he
ebegayan niw te kevegat is kegkesegradu zin. 33 Is minsan hentei keniyu he ebaal te
iring kayi he lana he ibpenlana zin etawa idlana zin te zuma he etew za duen su kena
memumuhat, ne kene niw en sikandin isipa he zuma niw.”

Is Beyewa

34 Ne migkagi en maan is NENGAZEN diya te ki Moises te, “Kuwa kew te ibped-
iiring is kezekelé din he menge pehemut he iyan heini: istakti, uniks, galbanum, wey
lunsey he veyewa. 35 Pinaagi te kebpedsesehuga kayi, baal kew te veyewa he utew
mehemut. Timusiniw haaza, ne egkelunsey wey egkehimu he segradu haaza is beyewa.
36 Bekbeka niw is duma kayi taman te egkepurung egkepurbus, ne isawed niw ziya te
etuvangan duen te Kavan te Kebpekid-uyun he zuen te Tulda he Edtelevukaayan, he
zutun a ebpekidhinguma kenikew. Kinahanglan he ed-isipen nu heini he utew segradu.
37Ne kene kew mebaal te veyewa he para keniyu he iring din su iring te mibpenggamit

kayiis ebpenggemiten niw te kebaal. Haaza he veyewa isipa niw he segradu he azen he
impehinungud kayi te kediey. 38 Ke zuen minsan hentei keniyu he ebaal te iring dutun
he veyewa su ebeelan din he pehemut din, ne kene niw en sikandin isipa he zuma niw.”

31

Si Besalel wey si Oholiab
(Exodus 35:30-36:1)

1 Ne migkegiyan te NENGAZEN si Moises te, 2 “Pemineg ka! Mibpili ku si Bezalel, is
anak he maama ni Uri he apu ni Hur he sakup te tribu ni Juda. 3 Ne ed-ulinan ku
sikandin pinaagi te gehem ku, ne ebegayan ku te ketau wey ebilidad te kebaal te minsan
hengkey he vuluhaten. 4Ebegayan ku sikandin te ketau te kebaal te mekempet he menge
vutang he vulawan, pelata, wey brunsi, > te kebpurma te mahalen he menge vatu he
ibpemikit, kegkurti te kayu, wey kebaal te zuma he edeyzeyanan he terebahu. ¢ Ne
nepili ku zaan he edterebahu duma kandin si Oholiab he anak he maama ni Ahisamacte
ebpuun diya te tribu ni Dan. Ne ebegayan ku zaan te ebilidad is langun he menge pandey
su para mehimu zan is minsan hengkey he idsugu ku he ebeelan he iyan is: 7 Tulda
he Edtelevukaayan, Kavan te Kebpekid-uyun ku keniyu wey is tangeb din, is langun
he menge gelemiten duen te Tulda- 8 sikan is lemisahan wey menge gelemiten kayi,
sikan is selevuka te sulu he lunsey he vulawan wey is langun he himan kayi, sikan is
pemuhata he tutunga te veyewa, 9 sikan is pemuhata te edtutungen he menge pemuhat,
wey is langun he menge gelemiten kayi, sikan is bisin wey te selevuke din, 10 sikan
is mekempet he menge visti te memumuhat he para egemiten ni Aaron wey zuen te
menge anak din he maama emun ebpemuhat dan, 11 sikan islana he idlana wey sikan is
mehemut he veyewa he para zuen te Segradu he Lugar. Kinahanglan he ebpekepurung
ebpekesungkad te insugu ku is kebeeli kayi te langun.”

Is Andew te Kedhimeley

12Midsugu si Moises te NENGAZEN 13he kegiyi zin is menge Israilihanen: “Kinahanglan
he edtumanen niw is menge ebpeveelan ku zutun te Andew te Kedhimeley, su iyan
heini taman te taman he tuus diya te pid-elangan tew he ebpetanudtanud keniyu he
siak is NENGAZEN midhimu ku sikiyu he menge etew ku. 14 Kinahanglan he edtumanen
niw is menge ebpeveelan ku zutun te Andew te Kedhimeley, su segradu heini he andew.
Is minsan hentei he kena edsunud te ibpetuman ku mehitenged keniyan he andew,
kinahanglan he edhimetayan. Is minsan hentei he edterebahu keniyan he andew, ne
kene niw en isipa he zuma niw. 15 Seled te heenem he andew is kedterebahu niw,
piru te ikepitu he andew, ne himeley kew. Su heini he andew ne segradu para kedj, is
minsan hentei keniyu he edterebahu kayi he andew ne kinahanglan he edhimetayan.
16-17 Umbe sikiyu is menge Israilihanen, kinahanglan he tumana niw is ibpetuman ku
keniyu te Andew te Kedhimeley taman te huziyan he lapis te menge kevuwazan. Su
iyan heini pirmeninti he tuus te ebpedayun he kebpekid-uyun ku keniyu. Su seled te
heenem he andew mibeelan ku is langit wey is kelibutan, ne te ikepitu he andew ne
midhimeley a.”

18 Ne hein nekepasad is NENGAZEN he ebpekidlalag ki Moises diya te puntur te Buntud
he Sinai, imbegey zin diya te ki Moises is dezuwa he midlumpipi he vatu he zutun isurat
te Megbevaya is menge velaud din.

32

Is Bulawan he Ledawan te Baka
(Deuteronomio 9:7-29)

1 Ne hein nesegipa te menge etew he neuget en he waza meketupang si Moises diya
te kandan, ne mid-amur-amur zan diya te ki Aaron, ke sikandan te, “Kela ke zuen en

mezaat he neulaula zuen te etew he si Moises he nengulu kenitew te kegawas diya te
Ehipto; umbe veeli key te ed-ezapen he ebpekepengulu kenami.” 2Ne migkagi si Aaron
diya te kandan te, “Pemul-uta niw is bulawan he menge eritis he in-eeritis te menge
esawa niw wey menge anak niw, ne uwita niw kayi te kediey.” 3 Ne mibpemul-ut dutun
te menge etew is menge eritis dan, ne mid-uwit dan diya te ki Aaron. 4 Ne migkuwa
haaza ni Aaron ne midtunew zin diya te hulmahan he mid-iring te vaka umbe neveelan
haaza he ledawan he vaka. Ne migkagi haaza is menge Israilihanen te, “Iyan heini ed-
ezapen tew he nengulu kenitew te kegawas diya te Ehipto.”

5 Ne hein naaha ni Aaron he utew haaza ingkesuat te menge etew ne mibpevaal
sikandin te pemuhata diya te etuvangan dutun te vulawan he vaka, ne migkagi sikandin
te, “Keeselem duen pista he para te kebegey te zengeg diya te NENGAZEN.” 6 Umbe, hein
meselem en, ne mid-enew is menge etew ne nemuhat dan te pemuhat he edtutungen
wey pemuhat he para te meupiya he kedepita. Ne mibpemengaan wey mibpemeng-
inum sikandan, ne mibeelan dan is egkesuatan dan te ebaal te kedlipeylipey te kedsim-
baha zan dutun te ed-ezapen dan.

7 Ne migkegiyan si Moises te NENGAZEN te, “Gegaani nu tupangi sikan is menge etew
he mibpenguluwan nu te kegawas diya te Ehipto su nekevaal zan te mezaat. 8 Wazé en
meuget ne waze en sikandan med-ikul ziya te zalan he ibpeikul ku kandan; midtunew
zan te vulawan ne mibeelan dan he ed-ezapen he vaka, ne mid-azap dan haaza wey
mibpemuhat dan. Ne egkegiyen dan te iyan haaza ed-ezapen dan he nengulu kandan te
kegawas diya te Ehipto.”

9 Ne migkagi pa is NENGAZEN diya te ki Moises te, “Utew mesinupaken heeyan he
menge etew. 10 Ne guntaan bey-ani e en kenikew su nepeukan ku en sikandan ne
ededeetan ku en sikandan. Ne iyan ke za wey is menge kevuwazan nu edhimuwen ku
he ventugan he nasyun.”

11Tyan, midhangyu si Moises diya te NENGAZEN he iyan Megbevayeé din he ke sikandin
te, “He NENGAZEN, maan is utew nu egkepeuki is menge etew nu he impegawas nu ziya
te Ehipto pinaagi te zekela he gehem nu? 12Emun egeraan nu is menge etew nu keneé be
ebpekekagi is menge Ehiptohanen te iyan nu za impegewasa kandan diya te Ehipto su
egeraan nu sikandan kayi te vuntud su wey maawa sikandan kayi te kelibutan? Umbe
deyzey ke id-awe nu is pauk nu kandan; deyzey ke edhelinen nu is isip nu ne kene nu
zed sikandan ededeetan. 13 Tentunuzi nu is menge suluguen nu he si Abraham, si Isaac
wey si Jacob; tentenuzi nu is meheget he penangdu nu ziya te kandan he ibegey nu
kandan is utew mahabet he kevuwazan su ebpekeiring te kahabet te menge vituen diya
te zivavew, ne id-amin nu ibegey zutun te menge kevuwazan dan is tana he ingkepenaad
nu he ibegey ziya te kandan, ne egkepengevilin dan haaza te taman te taman.” 14 Ne
tenged kayi waze ded leusi te NENGAZEN te edezaat is menge etew zin.

15 Ne midtupang si Moises puun dutun te vuntud is ed-uwit duen te zezuwa he
melumpipi he vatu he midsuratan te Kesuguan is pesiziveluya. 16 Baal te Megbevaya
haaza is midlumpipi he menge vatu, ne iyan en daan sikandin midsurat te menge
velaud din dutun.

17Ne hein ebpekeuvey zan en, nekezineg si Josue te utew megurub he menge etew, ne
ke sikandin diya te ki Moises te, “Egkezineg ku is henduen te kegurub te tebek diya te
kampu.” 18 Ne migkagi si Moises te, “Heeyan he kegurub, kena uruhuyan te ebpekezaag
ne kena daan erang te egkezaag, kekena, kegurub te ebpemenganta.”

19 Ne hein utew en si Moises ebpekeuvey zuen te kampu, neehe din en sikan is ed-
ezapen heledawan he tudu he vaka weyis menge etew he ebpemenayew, ne zutun utew
sikandin nererengiti. Ne intimbag din duen te lugtenaan te vuntud sikan is uwiten din
he memelumpipi he vatu ne nengetevi haaza. 20 Ne migkuwa zin sikan is ed-ezapen he

ledawan he vaka ne mibinsulan din. Ne hein nepasad dutun ne mibpurung din bekbeka
ne insimbure din haaza diya te wahig, ne impeinum din te menge Israilihanen.

21 Ne migkagi sikandin diya te ki Aaron te, “Hengkey is mibeelan kayi te menge etew
ziya te kenikew? Su maan is midtugutan nu sikandan te kebaal te zekela he sala?” 22 Ne
midtavak si Aaron te, “Kena a kenikew mepeuki su netuenan nu en man he heini is
menge etew, susuaten he ebaal te mezaat. 23 Migkagi zan kayi te kedi te, ‘Kela ke zuen
en mezaat he nehitavu duen te etew he si Moises he iyan mibpegawas kenami ziya te
Ehipto; umbe veeli key te ed-ezapen dey he ebpekepengulu kenami.” 24 Ne impeuwit
ku kandan kayi te kedi is menge zayandayan dan he vulawan, ne sikan is duen dan,
mibpemul-ut dan, ne imbegey zan kedi ne midtunew ku haaza diya te hapuy ne pinaagi
zutun nehimu is ledawan te tudu he vaka.”

25 Naaha ni Moises he wazé en dewaya ni Aaron is menge etew he subre en is
kedlipeylipey zan. Ne tenged dutun ed-eengitan sikandan te menge kuntada zan
diya te peliguy. 26 Umbe, midhitindeg sikandin diya te pultahan duen te kampu zan,
ne midhabet megkagi te, “Is minsan hentei keniyu he ebpesakup mula te NENGAZEN,
medhengkayi te kediey!” Ne midhendiya te kandin islangun he menge Levihanen. 27 Ne
migkegiyan din sikandan te, “Is NENGAZEN he Megbevaya te Israel, edsuguen kew zin is
langun te kedseluniket te menge ispada niw, ne ke va da kegkamet ne remrembanga
niw heini is kampu, ne himetayi niw is lalung he menge etew, minsan menge suled niw,
menge emigu niw, wey menge siringan niw.” 28 Ne mibpezumazuma zutun is menge
Levihanen ne nekepatey zan te 3,000 he menge maama zutun he andew. 29 Migkagi
si Moises diya te menge Levihanen te, “Guntaan he andew insivey kew te NENGAZEN
he menge memumuhat din, su mibpenhimetayan niw minsan is menge anak niw wey
menge suled niw. Umbe edtuvazan kew zin guntaan he andew.”

30 Ne hein sunud he andew, migkegiyan ni Moises sikan is menge etew te, “Nekevaal
kew te zekela he sala. Piru edtekezeg a guntaan kayi te vuvungan, diya te NENGAZEN, su
kela ke pezumdumahi zin ded is hangyu ku he peseyluwa kew zin te salé niw.” 31 Ne
midliku si Moises diya te NENGAZEN, ne migkegiyan din is NENGAZEN te, “Nekevaal te
zekela he sala sikan is menge etew. Mibaal zan te ed-ezapen dan he vulawan. 32 Ne
edhengyuan ku sikew he peseyluwa nu sikandan dutun te salé dan; ne emun kene nu
en sikandan ebpeseyluwen, ne penasa nu en daan is kedi he ngazan duen te libru he
zutun nu ilista is menge ngazan te menge etew nu.”

33Ne midtavak is NENGAZEN te, “Iyan ku id-awa duen te libru ku is menge ngazan duen
te nekesala kayi te kediey. 34 Ne genat ke en, ne zumaha nu sikan is menge etew ziya te
lugar he migkagi ku kenikew. Tentenuzi nu he iyan egiya keniyu is belinsuguen ku, iyan,
egkeuma gihapun is timpu te kedsiluti ku keniyan te menge etew tenged te sale dan.”

35 Umbe, impaagi te NENGAZEN is bangkit diya te kandan, su geina te mid-azap dan
sikan is bulawan he ed-ezapen he mibeelan ni Aaron.

33

1 Ne migkegiyan en maan te NENGAZEN si Moises te, “Awe ke en kayi he lugar, ne
zumaha nu sikan is menge etew he impegawas nu puun te Ehipto, ne hendiyé kew en
te tana he insaad ku he ibegey ku ziya te ki Abraham, ki Isaac wey ki Jacob wey ziya
te menge kevuwazan dan. 2 Ne edsuguen ku is belinsuguen ku te kegiya keniyu, ne
edsegsegen ku puun dutun te tana is menge Canaanhen, menge Amorihanen, menge
Hitihanen, menge Pirisihanen, menge Hivihanen, wey menge Jebusihanen. 3 Haaza
he tana, ne meupiya wey selebpeten egkeerubasa he ebpuunan te edtuda he gatas wey
teneb. Piru kena a mula eduma keniyu su geina te utew kew mesinupaken ne kela ke
kena a meketigker ne egkezeetan kew kediey te kené kew pa ebpekeuma.”

4 Ne hein nezineg haaza duen te menge etew is mesakit he lalag, midlalew sikandan
ne waze dan en medsun-ud te menge elahas. 5 Su geina te mibpekegiyan sikandan te
NENGAZEN ki Moises te, “Utew kew mesinupaken he menge etew ne emun eduma a
keniyu te minsan megaan da ne egkezezeetan ku en sikiyu tenged te kené ku kebpekaan-
tus. Ne pemul-uta niw is menge elahas niw ne iyan e en metau ke hengkey is ebeelan ku
ziya te keniyu.” 6 Umbe, mibpemul-ut te menge Israilihanen is menge elahas dan dutun
te ziye dan te Buntud he Horeb.

Is Tulda he Edtelevukaayan

7Minsan ebpekahalin is kampu te menge Israilihanen ne idhalin en daan ni Moises
sikan is Tulda ziya te kena utew uvey te kampu. Ne iyan ngazan dutun is “Tulda he
Edtelevukaayan.” Is minsan hentei kandan he egkesuat he metueni zin is egkesuatan

te NENGAZEN ne edhendutun te Tulda. 8 Ne emun edhendutun si Moises te Tulda ne
ebpemenlawang sikan is menge etew ziya te menge tulda zan su ebentayan dan si

Moises taman te kebpekeseled din dutun te Tulda he ed-ezapan. 9 Ne emun diye en
si Moises te seled ne ebpekevava sikan is mekepal he gapun he iring te tukud, ne ziya
ebpundu te gemawan duen te Tulda ne ebpekidlalag is NENGAZEN ki Moises. 10 Emun
egkeehe en duen te menge etew ziya te gemawan duen te Tulda he ed-ezapan sikan
is mekepal he gapun he iring te tukud, ne ebpemenhitindeg sikandan is ed-azap te
NENGAZEN diya te gemawan te kandan he menge tulda. 11 Ed-etuvangen en te NENGAZEN
si Moises emun edlelagan din; iring sikandin te etew he ebpekidlalag te emigu zin. Ne
ed-uli si Moises diya te kampu. Ne sikan mula is menguhed he maama he timbang din
he iyan si Josue he anak ni Nun, ne kena mula ed-awa duen te Tulda.

Nenaad is NENGAZEN he Edumahan Din is menge Etew Zin

12 Migkagisi Moises diya te NENGAZEN te, “Layun a kenikew egkegiyi he ebpenguluwan
ku heiniis menge etew te kedhendiya te tana he ibegey nu kandan, iyan, waza a kenikew
kegiyi ke henteiis ibpezuma nu kedi. Migkagi nu zaan he nepurung a kenikew mekilala
wey igkesuat a kenikew. 13 Emun tutuu he nekepenunuat a kenikew, penurua a te
menge paagi nu su para mekilala ku sikew su wey med-iseg pa is kebpekepenunuat ku
kenikew. Tentenuzi nu he menge etew nu heini is menge kevuwazan ni Israel.” 14 Ne
migkagi is NENGAZEN te, “Edumahan ku sikew, wey ibpehimeley ku sikew.” 15 Migkagi si
Moises te, “Emun kené ka eduma kenami, deyzey ke kayi key za kenikew ibpeubpa. 16Is
kedumahi nu kenamiiyan igketueni te zuma he menge etew he nekepenunuat kenikew
is menge etew wey siaken. Is kebpekiduma nu kenami iyan ibpekeviza zey te zuma he
menge etew kayi te tana.”

17 Ne migkagi is NENGAZEN diya te ki Moises te, “Ebeelan ku is hangyu nu kediey,
su nepurung ku sikew mekilala, wey nekepenunuat ka kediey.” 18 Ne ke si Moises te,
“Edhangyu a ziya te kenikew he, ipeehé nu kedi is mekegegehem he kebpekiduma nu
kenami.”

19 Ne midtavak is NENGAZEN te, “Ibpeehé ku kenikew is langun he keupiya ku ne
egkegiyen ku ziya te kenikew is mahal he ngazan ku he NENGAZEN. Siak is NENGAZEN
egkehizuwan ku wey igkegagew ku is menge pinili ku. 20 Kene ku ibpaaha kenikew is
kebuvuked ku su ebpatey is ebpekaaha kedi, 2! iyan, duen lugar he uvey ku he zuen
duen batu ne egkehimu ke zutun ka te vatu edhitindeg. 22 Ne emun edsagad dutun is
anlag he iyan tuus he zutun a, ne id-ahuk ku sikew ziya te veka zutun te vatu ne id-eles
ku sikew su edempaan ku haaza is beka taman te ebpekelavey ad. 23 Ne id-awe ku zutun
is belad ku, ne egkeehé nu is peka ku piru kené nu mula egkaaha is kebuvuked ku.”

34

Is Begu he Melumpipi he menge Batu
(Deuteronomio 10:1-5)

1Ne migkegiyan te NENGAZEN si Moises te, “Basbas ka te zezuwa he vatu he edlumpip-
ien iring duen te nehuna he imbegey ku kenikew, ne idsurat ku zutun is menge lalag
he iyan ded sikan is menge lalag he insurat ku zuen te nehuna he melumpipi he menge
vatu he migeve nu. 2Pengandam ka keeselem ke meselem, ne tekezeg ka ziya te Buntud
he Sinai su wey ki meked-uma ziya te puntur. 3 Kinahanglan he waza eduma kenikew,
kinahanglan daan he waza minsan sevaha he edhendiya te minsan hendei keniyan te
vuntud, wey minsan is menge kerehidu niw wey menge vaka niw kinahanglan he waza
kandan ebpekepenabtab diya te lugtenaan keniyan te vuntud.”

4 Ne mibasbas si Moises te zezuwa he midlumpipi he vatu he iring duen te nehuna,
ne zutun te sunud he andew midselemselem sikandin medtekezeg diya te Buntud he
Sinai is ed-uwit dutun, su iyan haaza insugu kandin te NENGAZEN. > Ne mibulus is
NENGAZEN, ne egkaaha is gapun he zutun sikandin ne midhitindeg sikandin dutun te
vuntud duma ki Moises, ne migkagi zin is mahal he ngazan din he NENGAZEN. 6 Ne
midsagad is NENGAZEN diya te etuvangan din ne mibpekezaging sikandin is egkagi te,
“Siak is NENGAZEN, Megbevaya a he veligegawen wey hihizuwen, ne kena a melemu he
egkepauk, ne ibpeeheé ku is dekela he kebmahal ku wey kebmetinumanen ku. 7Ibpeehe
ku is kebmahala ku te mahabet he menge etew, ne ebpeseyluwen ku is kezaat dan,
kerepasan dan, wey menge sale dan. Piru edsilutan ku is mekesesala, ragkes is menge
kevuwazan dan taman te iketelu wey ikeepat he lapis te kevuwazan.”

8 Ne seguguna si Moises midluhud diya te tana is ed-azap te NENGAZEN. 9 Ne ke
sikandin te, “Nengazen, ke tutuu he nekepenunuat a kenikew, ne edhengyuan ku sikew
he zumahi key kenikew. Utew mesinupaken haaza is menge etew piru peseyluwa nu
is mezaat he menge ulaula zey wey menge salé dey, ne zewata key kenikew he menge
etew nu.”

Impetuman en Maan te menge Israilihanen is Kebpekid-uyun Din
(Exodus 23:14-19; Deuteronomio 7:1-5;16:1-17)

10 Migkagi is NENGAZEN diya te ki Moises te, “Ebaal a guntaan te paagi te kebpekid-
uyun ku keniyu te menge Israilihanen. Ebeelan ku ziya te etuvangan te langun he
menge zuma nu is egkein-inuwan he menge vaal he wazé ku pa meveeli ziya te minsan
hendei he nasyun kayi te kelibutan. Egketuenan te menge etew kayi te peliguy is
mekegegehem he menge vaal ku te NENGAZEN para kenikew. 11 Tumana nu is menge
sugu he ibegey ku kenikew guntaan he andew. Emun edlaus kew en, edsegsegen ku is
menge Amorihanen, menge Canaanhen, menge Hitihanen, menge Pirisihanen, menge
Hivihanen wey menge Jebusihanen puun duen te tana he insaad ku keniyu. 12 Kené ka
mebpekid-uyun diya te menge etew he ebpemen-ubpa diya te tana he ebeyaan niw, su
ebpekekaid keniyu is kebpekid-uyun niw kandan. 13 Umbe, pemengkaga niw is menge
pemuhate dan, penrupeta niw is tedeman dan he menge vatu, wey penempeza niw is
menge tukud dan he simbulu te vahi he ed-ezapen dan he si Ashera. 14 Kené kew med-
azap te zuma he ed-ezapen, su siak is NENGAZEN, utew a egkeepes emun duen duma he
ed-ezapen niw. 15 Kene kew mebpekid-uyun diya te menge etew he ebpemen-ubpa diya
te tana he ebeyaan niw, su emun ed-ezapen dan wey ebpemuhaten dan is menge ed-
ezapen dan, ne egkehimu he edhinggaten kew zan te keduma kandan, ne egketintal kew
te kegkaan te keenen he impemuhat dan diya te menge ed-ezapen dan. 16 Ne egkehimu
zaan he ebpemengesawa ziya te kandan is menge anak niw he maama, ne tenged dutun
egkehimu he ed-azap dan te menge ed-ezapen dutun te menge etew.

17“Kené kew mebaal te menge ed-ezapen niw.

18 “Tumana niw is Pista te Supas he Wazé din Tapey sumala is kedsugua ku kayi ziya
te keniyu. Emun bulan te Abib ne kaan kew te Supas he Waze din Tapey seled te pitu he
andew, su iyan haaza bulan te ked-aweé niw ziya te Ehipto.

19 “Kediey he gaked is kinekekayan he anak niw he maama, wey is meemahan he
penganey te menge uyagen niw. 20 Egkehimu he edlekaten niw is penganey te menge
asnu niw pinaagi te kebpemuhata niw kayi te kedi te nati he kerehidu. Iyan, emun kene
niw edlekaten, kinahanglan he edhimetayan niw haaza is asnu pinaagi te kebunggua
niw zuen. Kinahanglan daan he edlekaten niw is penganey he menge anak niw he
maama.

“Kinahanglan he waza mebpekid-etuvang kedi he waze din igkahalad.

21 “Terebahu kew seled te heenem he andew, iyan, dutun te ikepitu he andew ne
himeley kew, minsan timpu te kebpengeradu wey tiragun.

22 «Sjlibraha niw is Pista te Kedragun pinaagi te ked-uwit kayi te kediey te egkehuna
he sebpet te trigu niw, wey silibraha niw zaan is Pista te Tevas emun egketapus en is
tuig.

23 “Is langun he menge maama keniyu, kinahanglan he edtampu kayi te tetelu he
pista kada tuig pinaagi te ked-azap kedi te NENGAZEN, he iyan Megbevaye niw te menge
kevuwazan ni Israel. 24 Edsegsegen ku is menge etew puun te tana he ibegey ku keniyu,
ne ebpekeluagen ku is tané niw. Waza edsurung etawa ed-agew te nasyun niw zutun
te timpu te kedhengkayi niw te kediey te NENGAZEN he Megbevayé niw, pinaagi te
kedtampu niw zutun te tetelu he pista kada tuig.

25 “Kené niw ipemuhat kayi te kedi is lengesa he egkelepikan te minsan hengkey he
edtepayan. Kinahanglan he waza egkesama taman te meselem duen te edlepaan niw
emun Pista te Kedlavey te Belinsuguen.

26 “Uwita niw ziya te valey te NENGAZEN he Megbevaye niw is kinemeupiyahan duen
te egkehuna he egkeragun niw ziya te tane niw.

“Kene niw hilutua is nati he kambing te gatas te iney zin.”

27 Migkegiyan si Moises te NENGAZEN te, “Isurat nu heini he menge lalag su iyan heini
paagi te kebpekid-uyun ku kenikew wey te tivuuk he menge Israilihanen.” 28 Ne zutun
si Moises seled te kepatan he andew wey kezukileman, ne wazé en sikandin mekekaan
wey mekeinum. Ne insurat din diya te midlumpipi he menge vatu sikan is menge
lalag te NENGAZEN mehitenged te kebpekid-uyun din kandan he iyan sikan is Sepulu
he menge Belaud.

29 Midtupang si Moises puun duen te Buntud he Sinai he ed-uwit duen te zezuwa
he melumpipi he vatu he midsuratan te Kesuguan. Nenganlag is dagwey zin su geina
te nekidlalag sikandin te NENGAZEN, iyan, wazeé din haaza metueni. 30 Ne naaha ni
Aaron wey zuen te langun he menge etew is kebpenganlag te zagwey ni Moises hein
midtengtengan dan sikandin, ne nahandek sikandan he ed-uvey ziya te kandin. 31 Piru
mid-umew sikandan ni Moises, umbe mid-uvey si Aaron wey sikan is menge pengulu
te menge keet-etawan te Israel, ne mibpekidlalag si Moises kandan. 32 Ne hein nepasad
haaza, mid-uvey ziya te kandin is langun he menge Israilihanen. Ne impenuru din diya
te kandan sikan islangun he menge velaud he imbegey te NENGAZEN diya te kandin diya
te Buntud he Sinai.

33 Ne emun ebpekepasad en si Moises he ebpekidlalag kandan edtembunan din
is dagwey zin. 34 Piru emun edseled si Moises diya te Tulda he Edtelevukaayan su
ebpekidlalag te NENGAZEN, id-awe din is tambun te zagwey zin taman te ebpekegas
sikandin dutun te Tulda. Ne emun ebpekegawas en sikandin, ne egkegiyen din diya te
menge Israilihanen is minsan hengkey he ibpekagi te NENGAZEN kandin, 35 ne egkaaha
te menge Israilihanen is kebpenganlag te zagwey zin. Ne edtembunan din heini taman
te edliku sikandin diya te Tulda su ebpekidlalag en maan sikandin te NENGAZEN.

35

Is menge Sulunuzen dutun te Andew he Kedhimeley
1 Midtigum ni Moises is tivuuk he keet-etawan te Israel ne migkegiyan din sikandan
te, “Iyan heini ibpeulaula te NENGAZEN keniyu: 2 Seled te heenem he andew, beeli niw
is menge terebahu niw, piru zutun te ikepitu he andew ne himeley kew, su iyan heini
andew he segradu ne para heini te NENGAZEN. Is minsan hentei he edterebahu te haaza
he andew kinahanglan he edhimetayan. 3 Umbe kené kew medterebahu, minsan is
kedtetavun diya te menge ed-ubpaan niw te kedsusuba te haaza he andew.”

Is menge Pemuhat para te Tulda he Ed-ezapan
(Exodus 25:1-9)

4 Migkegiyan ni Moises is tivuuk he keet-etawan te Israel te, “Iyan heini insugu te
NENGAZEN he veeli niw: 5 Halad kew ziya te NENGAZEN puun te menge azen niw. Egke-
himu he edhalad kew te vulawan, pelata, brunsi, ¢ welin he meitem is kaavuavu zin,
merudtem wey kanggan, linu, manggad he vulvul te kambing, 7lundis te meemahan he
kerehidu he midtina te meriga, meupiya he kelasi he lundis, kayu he ekasya, 8lana para
idtubil te sulu, menge pehemut para te lana he idlana wey is para zuen te mehemut he
veyewa, 9 wey vatu he uniks wey zuma pa he mahalen he menge vatu he para ibpikit
duen te ipud wey zuen te teleguey ziya te kumeng kayi.

Is menge Gelemiten para te Tulda he Ed-ezapan
(Exodus 39:32-43)

10“Is langun keniyu he zuen ketau te kebaal, ne medhengkayi ne veeli zan is minsan
hengkey he insugu te NENGAZEN. 11 Beeli zan is Tulda he Ed-ezapan, is menge tambun
dutun, is menge edsenggatan, is menge elavat he tabla, menge marku, menge tukud
dutun, wey is menge pundasyun. 12 Elin daan is Kavan te Kebpekid-uyun te NENGAZEN,
is menge tival zuen, is tangeb din wey is kurtina he id-alang duen, 13 is lemisahan wey
is menge tival kayi wey is langun he gelemiten duen; is supas he ibpemuhat diya te
etuvangan te Megbevaya; 14is selevuka te suli wey is menge gelemiten duen; is menge
suludumaislanaheidtubil zuen; 15is pemuhata he edtutungan te veyewa wey ismenge
tival kayi; is lana he idlana; is mehemut he veyewa; is kurtina zuen te Tulda he Ed-
ezapan; 16is pemuhata te pemuhat he edtutungen, tuuga he brunsi, is menge tival wey
is langun he gelemiten kayi; is bisin he brunsi wey is selevuke din; 17 is menge kurtina
he ibpeliguy te lama wey is menge tukud din wey is menge pundasyun; is kurtina ziya
te pultahan te lama; 18 is menge palpal wey is menge vanting he para zuen te Tulda he
Ed-ezapan wey te lama kayi, 19 wey is mekempet wey segradu he menge visti he para
te memumuhat he si Aaron wey te menge anak din he maama he ibivisti zan emun
ebpemuhat dan duen te Segradu he Lugar.”

20 Ne mid-awa is tivuuk he keet-etawan te Israel diya te etuvangan ni Moises. 21 Ne
is kada sevaha kandan he egkesuat he edhalad, mid-uwit din is idhalad din diya
te NENGAZEN, he para te ibaal zuen te Tulda he Edtelevukaayan wey te langun he
gelemiten kayi, wey is langun he egkinehenglanen para meveeli is menge visti te menge
memumuhat. 22Islangun he egkesuat he edhalad, maama wey vahi, mid-uwit te menge
mahalen he menge lipit, menge eritis, menge rinti, wey nekedseselekawa he klasi te
menge elahas he vulawan. Mid-uwit dan is menge vulawan dan su impemuhat dan
he pemuhat he ibayew ziya te NENGAZEN. 23 Duen midhalad te welin he meitem is
kaavuavu zin, merudtem wey kanggan, linu, manggad he vulvul te kambing, lundis te
meemahan he kerehidu he midtina te meriga, wey meupiya he kelasi he lundis. 241Is
duma, mid-uwit te pelata etawa brunsi, wey menge tabla he ekasya he inhalad dan
diya te NENGAZEN. 25 Is menge vahi he uluwanen he ebpenhavel, mid-uwit dan te welin
he meitem is kaavuavu zin, merudtem wey kanggan, wey linu. 26 Ne is menge vahi

he metau he edhavel te vulvul te kambing, ne meupiya is gehinawa zan te kedhavel
kayi. 27 Mibegey zaan sikan is menge pengulu zan te menge vatu he uniks wey zuma
he mahalen he menge vatu he ibpikit duen te visti he ipud, wey zuen te teleguey ziya
te kumeng. 28 Duen daan imbegey zan he menge penaket wey lana te ulibu he para te
idtubil zuen te menge sulu, wey lana he para te idlana, wey is para zuen te mehemut he
veyewa. 29 Is langun he menge Israilihanen, maama wey vahi he egkesuat he ebegey,
mid-uwit dan te idhalad dan diya te NENGAZEN he ebpuun te keputian te atey zan is
kebegaya zan duen; ne para haaza te langun he ebpeveelan te NENGAZEN kandan he
impekagi zin ki Moises.

Is menge Terebahanti zuen te Tulda he Ed-ezapan
(Exodus 31:1-11)

30 Migkegiyan ni Moises is menge Israilihanen te, “Mibpili te NENGAZEN si Bezalel, is
anak he maama ni Uri he apu ni Hur he sakup te tribu ni Juda. 3! Ebpeulinan din
sikandin te Mulin-ulin din ne ebegayan din te ketau wey ebilidad te kebaal te minsan
hengkey he vuluhaten- 32 ebegayan ku sikandin te ketau te kebaal te mekempet he
menge vutang he vulawan, pelata, wey brunsi; 33 te kebpurma te mahalen he menge
vatu he ibpemikit, kegkurti te kayu, wey kebaal te zuma he edeyzeyanan he terebahu.
34 Imbegey te NENGAZEN diya te kandin wey ziya te ki Oholiab he anak he maama ni
Ahisamac he nesakup te tribu ni Dan, is ketau te kebpetueni te zuma te netuenan dan
pinaagi te kebpenuru dan. 35 Imbegey zin diya te kandan is ketau te kebaal te langun
he kelasi te terebahu: iring te kebpandey te vatu, kebaal te menge zayandayan, wey
kedhavel te manggad, keburda te linu, welin he meitem is kaavuavu zin, merudtem
wey kanggan. Egkehimu zan is langun he kelasi te terebahu, wey utew sikandan metau
he ebaal.

1“Si Bezalel, si Oholiab, wey is duma pa he mibegayan te NENGAZEN te ketau wey
ebilidad te kebaal te nekedseselekawa he vuluhaten iyan midterebahu te kebeeli zuen
te Tulda sumala te insugu te NENGAZEN.”

2Umbe, impetawag ni Moises si Bezalel, si Oholiab wey is duma pa he mibegayan te
NENGAZEN te ketau wey ebilidad te kebaal te nekedseselekawa he vuluhaten, wey utew
egkesuat he edtavang te kedterebahu. 3 Ne imbegey ni Moises diya te kandan is langun
duen te inhalad te menge Israilihanen he para te kedtukuza zuen te Tulda. Ne kada
meselem dutun ed-uwit is menge Israilihanen diya te ki Moises te idhalad dan. 4 Umbe,
mid-ewaan dépate menge terebahanti zuen te Tulda is terebahu zan ne midhendiye dan
te ki Moises is egkagi te, 5> “Midsubre en is imbegey te menge etew te egkinehenglanen
te kebeeli te ebpeveelan te NENGAZEN.”

6 Ne tenged dutun mibpekegiyan ni Moises is menge etew zuen te tivuuk he kampu
he med-engked dan en he ed-amut te para te kebeeli zuen te Tulda he Ed-ezapan, umbe
waze en human med-uwit diya te kandin te menge halad sikan is menge etew. 7 Su sikan
isingkevegey zan en midsubre en te egkinehenglanen para te kedhimesaza te terebahu.

Is Kebeeli zuen te Tulda he Ed-ezapan
(Exodus 26:1-37)

8 Is langun he memetau he ebpemenerebahu, ne iyan impevaal zan duen te Tulda
he Ed-ezapan. Iyan migamit dan te kebaal zan dutun is sepulu he lukut he linu
he miburdahan te welin he meiten is kaavuavu zin, merudtem wey kanggan. Ne
nepurungan meburdahi heini te zagwey te menge kirubin. 9 Imped-iiring dan is
kezekela te kada sevaha, 42 he giek is kelayat din ne heenem he giek is keluag din.
10 Ne impebpipikit dan is kada lelima he kurtina (umbe nehimu za haaza he zezuwa
he tiglima). 11 Ne mibeelan dan te ebpen-iringen te sising is manggad he meitem is

kaavuavu zin is diya te kada kilid duen te ikezuwa he apid te sevaha zutun te impikit
he menge tila. 12 Tig-50 he mibpen-iring te sising is intaud dan diya te kada kilid ne
impedsineruwa haaza. 13 Ne mibaal zan te 50 he kaw-it he vulawan su wey mekedliliib
sikan is menge mibpen-iring te menge sising duen te zezuwa he impebpikit he menge
tila. Pinaagi kayi ne neveelan is Tulda he Ed-ezapan.

14 Ne mibaal zaan sikandan te tambun duen te Tulda. Ne iyan migamit dan is 11 he
lukut he manggad he vulvul te kambing. 15Is kada manggad ne 45 he giek is kelugayad
ne heenem he giek is keluag din. 16 Ne impebpipikit dan te edtahi haaza is lelima he tila,
ne iring ded duen te nesama he heenem. 17 Ne midteuzan dan te 50 he mibpen-iring te
sising is kilid duen te in-apid te mibpebpikit he menge tila, 18 ne impedliib dan pinaagi
te 50 he kaw-it he brunsi.

19 Ne mid-uman pa sikandan mebaal te zezuwa he tambun, is sevaha, lundis te
meemahan he kerehidu he midtina te meriga, ne is ikezuwa meupiya he kelasi te lundis.

20Ne mibaal sikandan te id-elavat dutun te Tulda. Is migamit dan ne tabla he ekasya.
2171s kada sevaha zutun, ne 15 he giek is kelugayad din ne dezuwa he giek is keluag din,
22 ne migkurtiyan haaza is kada puru dutun te tabla su wey mekesumpul heini duen
te sevaha pa he tabla. Iring kayi is mibeelan dan te kada tabla. 23Is 20 kayi he menge
tabla, ne in-elavat dan diya te egkezivava he parti zuen te Tulda. 24 Heini he menge
tabla ne impehulma zan duen te 40 he peuntuza he pelata-su zezuwa he peuntuza te
kada tabla. 25Is dapit te zizaya he parti zuen te Tulda ne mid-elevatan dan te 20 he tabla,
26wey impehulma zaan duen te 40 he menge peuntuza he pelata-dezuwa he peuntuzais
kada tabla. 27Is dapit te edsenlepan he vahin dutun te Tolda, he iya is divaluy kayi, mid-
elevaatan dan te heenem he tabla, 26 wey tig-dezuwa he tabla he para ziya te kada suyuk.
29 Heini he menge tabla zutun te suyuk ne melig-en is kebpedsumpula zutun te zizalem
ne egkeheget heini ziya te divavew pinaagi zutun te mid-iring te sising. Iring kayi is
mibeelandan dutun te zezuwa he tabla dutun te suyuk. 30 Umbe, zuen walu he menge
tabla he para ziya te menge suyuk wey 16 he menge peuntuza he pelata kada tabla,
egkinahanglan te zezuwa he peuntuza. 31 Ne mibaal sikandan te menge marku he kayu
he ekasya he para te elavat, lelima is para te egkezizaya he vahin duen te Tulda, 32lelima
zaan is para te egkezivava he vahin, wey lelima pa he para te zapit te edsenlepan he
egkeiniyugan he vahin duen te Tulda. 33 Ne is ibelavag he ibpeteliwaza, duen te elavat
ne intaud dan puun te kilid dutun te Tulda he Ed-ezapan pehendiya te zivaluy he elavat.
34Mid-epizan dan te vulawan sikan is menge tabla, ne mibaal sikandan te mibpen-iring
te rintl he vulawan he impenaud duen te menge tabla he iyan midluglugan duen te
menge velavag he mid-epizan daan te vulawan.

35 Ne mibaal sikandan te kurtina he linu, ne miburdahan te welin he meitem is
kaavuavu zin, merudtem wey kanggan, ne mibpurungan burdahi te zagwey te kirubin.
36 Ne ziye dan haaza ipikit te mibeelan dan he heepat he menge tukud he ekasya he
mibpen-epizan te vulawan wey midteuzan daan te vulawan he menge kaw-it. Ne ziya
haaza ipehulma is menge tukud te menge peuntuza he pelata. 37 Ne sikan is gemawan
duen te Tulda he Ed-ezapan, mibeelan dan te kurtina he linu he miburdahan te welin he
meitem is kaavuavu zin, merudtem wey kanggan. Ne utew heini mibpurungi burdahi.
38 Mibaal zaan sikandan te lelima he tukud he zuen duen menge kaw-it, ne impikit
dan dutun sikan is kurtina. Heini he menge tukud, mid-epizan te vulawan ragkes is
menge in-ulu zuen wey menge kebilya, ne impehulma heini ziya te lelima he peuntuza
he brunsi.

37

Is Kebeeli zuen te Kavan te Kebpekid-uyun
(Exodus 25:10-22)

1 Ne mibeelan eni Bezalel is Kavan te Kebpekid-uyun he kayu he ekasya, ne haaza,
45 he vaney is kelugayad din, 27 he vaney is keluag din, ne 27 he vaney is ketikang din.
2Ne mid-epizan dan te lunsey he vulawan is diya te seled wey is diya te gawas kayi, ne
midribitiyan dan te vulawan is diya te menge kilid kayi. 3 Ne mibaal sikandin te heepat
he mibpen-iring te rinti he vulawan, ne impikit heini zuen te heepat he paa kayi. Tig-
dezuwa is diya te pesikiliza kayi. 4 Ne mibaal zaan sikandan te menge tival he kayu he
ekasya he mid-epizan dan te vulawan. Tig-dezuwa is diya te kada kilid. > Ne in-ahuk
dan haaza is tival zuen te menge mibpen-iring te rinti duen te kada kilid te Kavan para
metival zan haaza is Kavan.

6 Ne mibaal zaan sikandan te Kavan he lunsey he vulawan he 45 he vaney is kelayat
din wey 27 he vaney is keluag din. 7-8 Ne mibaal sikandan te zezuwa he ledawan he
kirubin he vulawan duen te kada puru te tangeb duen te Kavan. In-ubpu za heini te
kebeeli zuen te tangeb te Kavan. 9 Nevekar is menge pakpak duen te menge kirubin
diya te zivavew zuen te tangeb su wey zan melembungi heini. Impedsineruwa haaza is
dezuwa he zutun ipetengteng te tangeb.

Is Kebeeli zuen te Lemisahan he Selevuka te Supas
(Exodus 25:23-30)

10 Ne mibaal zaan sikandan te lemisahan he ekasya, he 36 he vaney is kelugayad din,
ne 18 he vaney is keluag din wey 27 he vaney is ketikang din. 11 Ne mid-epizan dan
haaza te lunsey he vulawan wey midribitiyan dan daan te vulawan is peliguy zutun.
12Ne midsenipahan dan is ebpekeliguy ziya te zivavew zutun te lemisahan te heepat he
vaney is keluag din, ne is divavew zutun te insenipa zan, midribitiyan dan te vulawan.
13 Ne mibaal sikandan te heepat he mibpen-iring te rinti he vulawan, ne impikit dan
heini zuen te heepat he tukud te lemisahan 14 uvey te senipa. Kayi zan idtaud sikan
is tival he idtival zuen te lemisahan. 15 Heini he menge tival, ekasya he mid-epizan te
vulawan. 16 Ne mibaal sikandan te lunsey he vulawan he menge gelemiten dutun te
lemisahan he iyan is: menge pinggan, menge tasa, menge yehung, wey menge tivud he
egemiten para te menge pemuhat he inumen.

Is Kebeeli te Selevuka te Sulu
(Exodus 25:31-40)

17Mibaal zan daan te selevuka te sult he lunsey he vulawan is paa zin, lawa zin, wey
is dayandayan dutun he menge vulak, he is duma zuen wazé pa mebekar ne is duma
mibekar en. Haaza is dayandayan idredse da is kebpurmaha kayi zuen te kebpurmaha
te selevuka te menge sulu su teleubpu za heini. 18 Haaza is selevuka te sulu, duen din
heenem he subpang; tigtetelu is diya te kada kilid kayi. 191s kada subpang dutun, duen
din tetelu he zayandayan he menge vulak he mid-iring te vulak he almindru, he is
duma, memetivurun pa, ne is duma nememekar en. 20 Ne is lawa zutun te selevuka
te sulu, ne zuen dutun heepat he zayandayan he mid-iring te vulak he almindru he
waze pa mebekar wey mibekar en. 21 Duen sevaha he vulak diya te zizalem te kada
paris te subpang. 22 Haaza is menge zayandayan wey menge subpang, inredse da
is kebpurmaha zuen te kebeeli zuen te lewahan te selevuka te sulu. 23 Mibaal zaan
sikandan te pitu he sulu, menge lipit kayi, wey menge idtaya te egkeepus he pebilu zuen
te sult. Heini is langun lunsey he vulawan. 24 Menge 35 he kilu he lunsey he vulawan is
negamit te kebeeli zuen te selevuka te sulu wey te langun he menge gelemiten kayi.

Is Kebaal te Pemuhata he Edtutungan te Beyewa
(Exodus 30:1-5)
25 Mibaal zaan sikandan te pemuhata he kayu he ekasya he para tutunga te veyewa.
Kuwedradu heini; 18 he vaneyis kelugayad din wey keluagan din, 36 he vaneyis ketikang
din. Duen kayi menge sungeysungey ziya te suyuk din he inredse da is kebpurmaha

zuen te kebeeli kayi te pemuhata. 26 Mid-epizan dan te lunsey he vulawan is dapit te
zivavew kayi, is heepat he kilid kayi, wey sikan is menge sungeysungey ziya te menge
suyuk, ne midribitiyan dan te vulawan is peliguy kayi. 27 Midteuzan dan te zezuwa he
mibpen-iring te rintl he vulawan is dizalem duen te ribiti ziya te pesiziveluya duen te
pemuhata, he para edteuzan te menge tival he idtival kayi. 28 Haaza is mibeelan he tival,
kayu he ekasya he mid-epizan te vulawan. 29 Mibaal zaan sikandin te segradu he lana
he para te idlana wey lunsey he veyewa he utew mehemut.

Is Kebaal te Pemuhata te Pemuhat he Edtutungen
(Exodus 27:1-8)
1Mibaal zaan sikandan te kuwedradu he pemuhata te pemuhat he edtutungen. Iyan

migamit dan is kayu he ekasya. Pitu wey tenga he giek is kelayat din ne pitu zaan wey
tenga he giek is keluag din, ne heepat wey tenga he giek is ketikang din. 2 Mibeelan dan
heini te menge sungeysungey ziya te heepat he suyuk kayi, he inredse da is kebpurmaha
kayi te kebeeli zuen te pemuhata. Mid-epizan dan heini is pemuhata te brunsi. 31Is
langun he menge gelemiten dutun te pemuhata ne brunsi, he iyan is: menge selevuka
te avu, menge pala, menge yahung, menge zezekela he tinidur he para te usa, wey is
menge selevuka te vaga. 4 Mibaal zaan sikandan te tuuga he brunsi he para zutun te
pemuhata, ne midsevukan dan te untuza diya te seled dutun te pemuhata, ne ziya haaza
te liwezaan puun te zivavew. 5 Mibaal zaan sikandan te heepat he mibpen-iring te rinti
he brunsine impikit dan heini ziya te heepat he suyuk dutun te tuuga he brunsi. Heiniis
mibpen-iring te rinti ne iyan edteuzan te menge tival he idtival zutun te pemuhata. 6Is
menge tival he mibeelan, kayu he ekasya he mid-epizan te brunsi. 7 Intaud dan sikan
is menge tival zuen te mibpen-iring te rinti he ziya te kada kilid dutun te pemuhata su
para mevinting heini. Tabla is mibeelan dan he pemuhata he mibpuwang is seled din.

Is Kebaal te Bisin
(Exodus 30:18-21)

8 Ne mibaal sikandan te brunsi he bisin wey te untuza kayi he brunsi zed. Is menge
brunsi he migamit te kebeeli kayi, ne ebpuun diya te brunsi he pegelungan te menge vahi
he nemenilbi ziya te gemawan te Tulda he Edtelevukaayan.

Is Kebaal te Lama te Tulda he Edtelevukaayan
(Exodus 27:9-19)

9 Mibeelan dan te lama sikan is Tulda, ne mibpeliguyan dan heini te kurtina he linu.
Is kelugayad te kurtina he impelingut diya te zivava he kilid ne 150 he giek. 10 Impikit
dan heini he kurt